
ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᒪᐃ 27, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑏ (ᑐᓵᔨᒃᑯᑦ): ᑰᓕ, ᑐᒃᓯᐊᓂᖃᑲᐃᓐᓇᕆᑦ.  
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᒡᔪᑎᒃᓴᓅᕐᓗᑕ. ᐊᖓᔪᖅᑳᑦ ᐅᖃᐅᓯᖏᑦ. ᐅᑕᖅᑭᑲᐃᓐᓇᕆᑦ, ᓯᒪᐃᓚᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑦ ᐅᖃᐅᓯᖓᑦ 025 – 2(1): ᓄᓇᕗᒻᒥ ᑭᓇᐅᔭᓕᐅᕋᓱᐊᕐᓂᕐᒧᑦ ᑲᑎᒪᓂᖅ 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᐅᖃᖅᑏ, ᒪᐃ 3 ᐊᒻᒪᓗ 4, 2004 ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ 
ᑲᑎᒪᔪᖃᓚᐅᕐᒪᑦ ᓯᕗᓪᓕᖅᐹᖅ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᖃᑦᑐᑎᒃ. ᑖᓐᓇ ᐱᒻᒪᕆᐅᔪᖅ ᓄᑖᖅ 
ᑲᑐᔾᔨᖃᑎᒌᖑᔪᖅ ᐱᓕᕆᐊᖃᕆᐊᖅᓯᒪᓕᖅᑐᑦ ᐊᑐᓕᖅᑎᑦᑎᓂᕐᒥᒃ ᓄᓇᕗᒻᒥ ᐊᑐᓕᖅᑎᑦᑎᓂᕐᒧᑦ ᐱᕙᓪᓕᐊᓂᕐᒧᑦ 
ᐋᖅᑭᒃᑕᐅᓯᒪᔪᒥᒃ. 
 
ᐱᓇᓱᐊᕈᓯᐅᓚᐅᖅᑐᒥ, ᑐᓴᓚᐅᕋᑦᑕ ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ ᐅᖃᐅᓯᖃᑦᑎᓪᓗᒍ ᓄᓇᕗᒻᒥ 
ᑮᓇᐅᔭᓕᐅᕋᓱᐊᕐᓂᕐᒧᑦ ᑲᑎᒪᓂᕐᒥᒃ ᑮᓇᐅᔭᓄᑦ ᐅᖃᐅᓯᓐᖓᐅᑎᐊᓂ, ᑭᓯᐊᓂᓕ ᒪᓕᒐᓕᐅᖅᑎᐅᖃᑎᕗᑦ 
ᐅᖃᓚᐅᕐᒪᑕ ᑕᐃᒃᓱᒪᓂ ᐃᓚᒋᔭᖓ ᐱᓕᕆᐊᕆᔭᐅᓇᓱᐊᒃᑲᓂᕐᓂᐊᖅᑐᖅ ᒐᕙᒪᒃᑯᑦ ᐃᑲᔪᖅᑐᐃᓗᑎᒃ ᐊᒻᒪᓗ 
ᐱᕙᓪᓕᐊᑎᑦᑎᓗᑎᒃ ᑮᓇᐅᔭᓕᐅᕋᓱᐊᕐᓂᕐᒥᒃ, ᐊᒻᒪᓗ ᓇᒻᒥᓂᖃᑦᑎᐅᔪᑦ ᐃᓚᐅᓂᖅᓴᐅᓕᕐᓗᑎᒃ 
ᑮᓇᐅᔭᓕᐅᕋᓱᐊᕐᓂᕆᔭᑦᑎᒍᑦ. 
 
ᒐᕙᒪᒃᑯᑦ ᐃᓄᑑᓗᑎᒃ ᑮᓇᐅᔭᓕᐅᕋᓱᐊᖅᑐᑐᐊᖑᒍᓐᓇᖏᑦᑐᑦ. ᓯᕗᒧᐊᒍᓐᓇᖅᑐᒍᑦ ᑭᓯᐊᓂ ᑲᑐᔾᔨᖃᑎᒌᓐᓂᒃᑯᑦ 
ᐊᒻᒪᓗ ᐊᓯᑦᑎᓐᓂᒃ ᐱᕕᖃᑦᑎᑦᑎᓪᓗᑕ ᓯᕗᓕᖅᑎᐅᓂᒃᑯᑦ. ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᑲᑎᒪᓂᖅ 
ᐱᕕᒃᓴᖃᑦᑎᑦᑎᕗᖅ ᐱᓕᕆᖃᑎᒌᓐᓂᕐᒥᒃ. 
 
ᐅᖃᖅᑏ, ᖃᐅᔨᒪᔭᖃᖏᑦᑐᖓ ᐊᓯᖏᓐᓂᒃ ᓴᓐᖏᓂᖃᕝᕕᐅᔪᓂᒃ ᑲᓇᑕᒥ ᑲᑎᑎᑦᑎᓯᒪᔪᓂᒃ ᐊᒥᓱᓂᒃ 
ᐊᑦᔨᒌᖏᑦᑐᓂᒃ ᑲᑐᔾᔨᖃᑎᒌᓂᒃ, ᐱᖃᓯᐅᑎᓪᓗᒋᑦ ᐃᓄᐃᑦ ᑲᑐᔾᔨᖃᑎᒌᖏᑦ, ᑕᒪᕐᒥᒃ ᐱᖓᓱᑦ ᒐᕙᒪᐅᔪᑦ ᐊᒻᒪᓗ 
ᓇᒻᒥᓂᖃᑦᑎᐅᔪᑦ ᐱᕙᓪᓕᐊᓂᖓᓄᑦ ᑮᓇᐅᔭᓕᐅᕋᓱᐊᕐᓂᐅᑉ ᐱᒋᔭᕇᖅᑕᕗᑦ ᓄᓇᕗᒻᒥ. ᓄᓇᕗᒻᒥ 
ᑮᓇᐅᔭᓕᐅᕋᓱᐊᕐᓂᕐᒧᑦ ᑲᑎᒪᓂᖅ ᐊᑐᓕᖅᑎᑦᑎᔪᖅ ᐊᒥᓱᑦ ᓯᕗᓂᑦᑎᓐᓂ ᐅᖃᐅᓯᐅᑐᐃᓐᓇᐅᓯᒪᔪᑦ, 
ᐱᓕᕆᖃᑎᒌᒋᐊᖃᕋᑦᑕ ᐃᑲᔪᖅᑐᕐᓗᒍ ᑮᓇᐅᔭᓕᐅᕋᓱᐊᕐᓂᖅ ᓄᓇᕗᒻᒥ. 

ᐅᖃᖅᑏ, ᐅᑉᐱᕈᓱᒃᑲᒪ ᐱᕈᐃᒍᓐᓇᕋᑦᑕ ᑮᓇᐅᔭᓕᐅᕋᓱᐊᕐᓂᕐᒧᑦ ᓴᓐᖏᓂᐅᓂᐊᖅᑐᒥᒃ ᓄᓇᕗᒻᒥ, ᑭᓯᐊᓂᓗ 
ᐊᔪᓐᓇᔾᔮᖏᑦᑐᖅ ᐃᓘᓇᑕ ᐱᓇᓱᐊᖅᑐᐃᓐᓇᐅᒍᑦᑕ ᐱᕙᓪᓕᐊᓂᖓᓂᒃ ᑮᓇᐅᔭᓕᐅᕋᓱᐊᕐᓂᕐᒧᑦ 
ᑲᑐᔾᔨᖃᑎᒌᓕᕐᓗᑎᒃ ᑐᕌᕐᓗᑎᒃ ᑎᑭᑕᐅᓇᓱᐊᖅᑐᒧᑦ. 
 

ᐅᖃᖅᑏ, ᑐᓐᖓᓱᒃᑎᒍᒪᓪᓗᒍ ᒫᓂᑲ ᐃᐅᓪ, ᓯᕗᓪᓕᖅᐹᖅ ᐊᖓᔪᖅᑳᖓ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ 
ᑲᑎᒪᓂᕐᒧᑦ. ᐊᒻᒪᑕᐅᖅ, ᐅᖃᖅᑏ, ᐃᓕᑕᖅᓯᔪᒪᓪᓗᖓ ᐃᓚᖏᓐᓂᒃ ᑲᑎᒪᔨᐅᔪᓂᒃ. ᔪᐊᔾ ᐳᓛᓐᑐᕐ, ᓯᑏᕝ ᑯᒃ, ᔮᓂ 
ᓂᖏᐅᖓᓐ, ᑖᒡ ᐅᐊᒃᒪᓐ, ᐊᓕᒃᔅ ᑳᒻᐱᐅᓪ, ᕼᐃᒐᕐ ᐃᑦᓚᐅᖅ-ᓴᑦᓗᕕᓂᖅ, ᐊᓕᒃᔅ ᑕᐃᓗᕐ ᐊᒻᒪᓗ ᐸᐅᓗᓯ 
ᕿᔪᖅᑖᖅ. ᖁᓚᖏᑦᑎᐊᕐᕋᒪ ᐊᑐᖅᑐᒻᒪᕆᐊᓗᒻᒥ ᓯᕗᓕᖅᑎᐅᓂᐊᖅᑐᑦ ᓅᑉᐸᓪᓕᐊᑎᓪᓗᑕ ᓄᓇᕗᒻᒥ 
ᑮᓇᐅᔭᓕᐅᕋᓱᐊᕐᓂᕐᒧᑦ ᐱᓕᕆᔾᔪᑎᒃᓴᓄᑦ ᓯᕗᒧᑦ. ᐱᓇᓱᐊᕈᓯᐅᓂᐊᖅᑐᓂ ᐊᒻᒪᓗ ᑕᖅᑭᐅᓂᐊᖅᑐᓂ, ᐅᖃᖅᑏ, 
ᓂᕆᐅᑦᑎᐊᖅᐳᖓ ᐅᓂᒃᑳᓚᕋᒪ ᐱᕙᓪᓕᐊᓂᕆᔭᖏᓐᓂᒃ ᑲᑎᒪᕕᒻᒧᑦ ᐱᑦᔪᑎᒋᓪᓗᒍ ᑲᑐᔾᔨᓂᒃᑯᑦ, ᐱᕈᐃᓂᐊᕐᕋᑦᑕ 
ᓴᓐᖏᔪᒥᒃ ᐃᒻᒥᓂᖅᓱᕈᓐᓇᑎᐊᖅᑐᒥᒃ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒥᒃ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐ 
 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳᖅ ᕿᓚᕝᕙᖅ. 
 

ᐊᖓᔪᖅᑳᑦ ᐅᖃᐅᓯᖓᑦ 026 - 2(1): ᓄᓇᓄᒻᒥ ᓄᓇᓖᑦ ᒐᕙᒪᕋᓛᖏᑕ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᑦ 
 

ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᑐᓴᖅᑎᑦᑎᔪᒪᓪᓗᖓ ᐱᕙᓪᓕᐊᓂᕆᔭᖓᓂᒃ ᓄᓇᕗᒻᒥ ᓄᓇᓖᑦ ᒐᕙᒪᕋᓛᖏᑕ ᐃᓕᓐᓂᐊᕐᓂᕐᒧᑦ 
ᑲᑐᔾᔨᖃᑎᒌᖏᓐᓂᒃ.  
 

ᐅᖃᖅᑏ, ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᑖᒃᑯᐊ ᓄᓇᓖᑦ ᒐᕙᒪᕋᓛᖏᑦ ᐃᓕᓐᓂᐊᕐᑲᓐᓂᕐᓂᕐᒧᑦ ᑲᑐᔾᔨᖃᑎᒌᖏᑦ 
ᐃᓕᑕᕆᔭᐅᓚᐅᖅᑐᑦ ᕖᕗᐊᓕ 2003-ᒥ, ᑐᒃᓯᕌᕆᔭᐅᖃᑦᑕᕐᓂᖓᓄᑦ ᓄᓇᓕᓐᓂᑦ 
ᐃᓚᐅᕕᖃᑦᑎᐊᓂᖅᓴᐅᔪᒪᓪᓗᑎᒃ ᐃᓕᓐᓂᐊᕐᑎᑦᑎᖃᑦᑕᓂᒃᑯᑦ ᐃᖅᑲᓇᐃᔭᖅᑎᒥᓂᒃ ᓄᓇᕗᓗᒃᑖᒥ. 
 

ᐊᓕᐊᓇᐃᒍᓱᑉᐳᖓᓕ ᑐᓴᖅᑎᑦᑎᒍᓐᓇᕋᒪ ᓯᕗᓪᓕᖅᐹᒥᒃ ᐊᕐᕌᒍᖃᑦᑎᓪᓗᒋᑦ, ᑖᒃᑯᐊ ᑲᑐᔾᔨᖃᑎᒌᑦ 
ᑲᔪᓯᑦᑎᐊᕐᓂᖃᓚᐅᖅᑐᑦ ᐱᓕᕆᐊᖃᕐᓗᑎᒃ ᐱᓕᕆᐊᒃᓴᒥᓂᒃ ᓄᓇᓖᑦ ᒐᕙᒪᕋᓛᖏᑕ ᐃᖅᑲᓇᐃᔭᖅᑎᖏᓐᓂᑦ 
ᐊᔪᕈᓐᓃᑎᑦᑎᓗᑎᒃ ᐱᔪᓐᓇᖅᓯᓂᒃᑯᑦ ᐊᒻᒪᓗ ᖃᐅᔨᒪᓂᒃᑯᑦ ᐃᑲᔪᕐᓂᖃᕐᓂᐊᕐᒪᕆᑦᑐᒥᒃ ᐱᓕᕆᑦᑎᐊᕐᓂᖏᓐᓄᑦ 
ᐊᒻᒪᓗ ᐱᔨᑦᑎᕈᑎᖏᓐᓄᑦ ᓄᓇᕗᓗᒃᑖᒥ. 
 

ᐅᖃᖅᑏ, ᐊᕐᕌᒍᐊᓂ ᓯᕗᓪᓕᖅᐹᒥ ᐱᐊᓂᒃᑕᐅᑎᐊᖅᓯᒪᔪᑦ ᐅᑯᐊᖑᔪᑦ: 
 

1. 65-ᓂᑦ ᐃᓕᓐᓂᐊᕐᑲᓐᓂᕐᓂᖃᑦᑎᑦᑎᓚᐅᖅᑐᑦ, ᑖᒃᑯᓇᓂ 21-ᓂ ᓄᓇᓕᓐᓂ, ᐃᒪᓐᓇᓄᑦ 626 
ᐱᖃᑕᐅᔪᓄᑦ; 

 

2. ᐊᑎᓕᐅᖅᑕᐅᓂᖓ ᑐᑭᑖᖃᑎᒌᓂᕐᒧᑦ ᐊᖏᕈᑎ ᑖᒃᑯᐊᓗ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᐊᒻᒪᓗ ᓄᓇᓖᑦ 
ᒐᕙᒪᓕᕆᔨᒃᑯᓪᓗ; 

 

3. ᑎᑎᕋᖅᑕᐅᓂᖓ "ᓯᕗᓪᓕᖅᐹᖅ ᐊᕐᕌᒍᑕᒫᖅᓯᐅᑎ ᓄᓇᕗᒻᒥ ᓄᓇᓖᑦ ᒐᕙᒪᕋᓛᖏᑕ ᐱᓕᕆᓂᖏᓐᓄᑦ 
ᐅᓂᒃᑳᖅ"; 

 

4. ᐱᓕᕆᖃᑎᖃᑦᑐᑎᒃ ᓄᓇᕗᒻᒥ ᓯᓚᑦᑐᕐᓴᖅᕕᑯᓐᓂᑦ, ᑎᑎᕋᐅᔭᖅᑕᐅᓂᖓ "ᓄᓇᓖᑦ ᒐᕙᒪᕋᓛᖏᑕ 
ᐱᓕᕆᐊᖑᔪᖅ"; 

 

5. ᑎᑎᕋᐅᔭᖅᑕᐅᓂᖓ ᐊᒻᒪᓗ ᐲᕙᓪᓕᐊᓂᖓ "ᓄᓇᕗᒻᒥ ᓄᓇᓖᑦ ᒐᕙᒪᕋᓛᖏᑕ ᖃᐅᔨᒪᓂᕐᒧᑦ 
ᖃᕆᑕᐅᔭᒃᑯᑦ ᐱᓕᕆᖃᑎᒌᓐᓂᖅ" ᖃᕆᑕᐅᔭᒃᑯᑦ ᑐᑭᓯᒋᐊᖅᕕᖓᒍᑦ ᓴᖅᑭᑕᐅᓚᐅᖅᑐᑦ ᐃᐳᕈᒥ ᑕᒫᓂ 
ᐊᕐᕌᒍᒥ. 

 

(ᑐᓵᔨᒃᑯᑦ ᐃᓱᓕᑉᐳᖅ): ᐅᖃᖅᑏ, ᑖᒃᑯᐊ ᓄᓇᓖᑦ ᒐᕙᒪᕋᓛᖏᑕ ᐃᓕᓐᓂᐊᑲᓐᓂᕐᓂᕐᒧᑦ ᑲᑐᔾᔨᖃᑎᒌᖏᑦ 
ᐆᑦᑑᑎᐅᑦᑎᐊᖅᓯᒪᕗᑦ ᐱᐊᓂᒃᑕᐅᓯᒪᓕᖅᑐᓄᑦ ᐃᓄᐃᑦ ᐊᒻᒪᓗ ᑲᑐᔾᔨᖃᑎᒌᑦ ᓄᓇᕗᒻᒥ ᐱᓕᕆᖃᑎᒌᑎᓪᓗᒋᑦ 
ᑲᑐᔾᔨᓂᒃᑯᑦ ᑲᔪᓯᑦᑎᐊᕈᒪᑎᓪᓗᒋᑦ ᐱᓕᕆᐊᖑᓇᓱᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳᖅ ᑕᐹᕐᔪᒃ. 
 
ᐊᖓᔪᖅᑳᑦ ᐅᖃᐅᓯᖓᑦ 027 - 2(1): ᐃᖅᑲᒍᓱᑦᑎᐊᕐᓂᖅ ᐃᓐᓇᑐᖃᑦᑎᓐᓂᒃ ᐱᖅᑯᓯᑐᖃᑦᑎᒍᑦ 

ᐊᑦᑎᑐᖃᕐᓂᒃ 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓕᑕᖅᓯᔪᐃᓐᓇᐅᒐᑦᑕ ᑕᐃᒪᖓᓕᒫᖅ 
ᐊᑦᑐᐊᓂᕆᔭᖓ ᐃᓄᐃᑦ ᐊᒻᒪᓗ ᓄᓇᒧᑦ, ᐊᒻᒪᓗ ᐱᒻᒪᕆᐅᓂᖓ ᐱᖅᑯᓯᑐᖃᑦᑎᒍᑦ ᐊᑦᑏᓂᐅᔪᖅ ᐅᖃᐅᓯᕐᒧᑦ, 
ᐃᓕᖅᑯᓯᕐᒧᑦ ᐊᒻᒪᓗ ᐅᐊᑦᑎᐊᕈᓐᓂᓴᖏᓐᓄᑦ ᓄᓇᕗᒻᒥᐅᑦ. 
 
ᐱᓕᕆᕕᐊ ᐃᓕᖅᑯᓯᖅ, ᐅᖃᐅᓯᖅ, ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᐃᑦ ᐱᓕᕆᐊᖃᑦᑐᑦ ᓴᐳᔾᔭᐅᓯᒪᓗᓂ 
ᐱᖅᑯᓯᑐᖃᑦᑎᒍᑦ ᐊᑦᑏᑦ ᓄᓇᐅᔪᓄᑦ ᓄᓇᕗᒻᒥ ᑖᒃᑯᑎᒎᓇ ᓄᓇᓐᖑᐊᓕᕆᓂᒃᑯᑦ. 
 
ᐊᒥᓱᐊᓘᒻᒪᑦ ᐃᓱᒪᒋᔭᐅᓯᒪᔪᑦ ᖃᐃᕙᓪᓕᐊᔪᑦ ᓄᓇᓕᓐᓂᑦ ᐊᒻᒪᓗ ᐱᓕᕆᖃᑎᖃᑦᑐᒍᑦ ᐃᓐᓇᑐᖃᐃᑦ 
ᑲᑎᒪᔨᕋᓛᖏᓐᓂᒃ ᐊᒻᒪᓗ ᐊᓯᖏᓐᓂᒃ ᑎᒍᒥᐊᖅᑎᐅᔪᓂᒃ ᓇᓗᓇᐃᖅᑎᕆᓗᑕ ᐊᑎᑐᖃᐅᔪᓂᒃ ᓄᓇᓄᑦ 
ᓄᓇᕗᓗᒃᑖᒥ.  
 
ᐱᓕᕆᔪᒪᓂᑦᑎᓐᓂᒃ ᖃᐅᔨᑎᑦᑎᒐᓱᐊᖅᑎᓪᓗᑕ ᐱᓕᕆᖃᑎᖃᕐᓗᑕ ᓄᓇᓕᓐᓂᑦ, ᑐᓵᖃᑦᑕᖅᑐᒍᑦ ᐊᑐᖁᔭᐅᔪᓂᒃ 
ᐃᖃᓗᒃᑑᑎᐊᕐᒥ ᐃᓂᒃᓂᖏᑦ ᐃᓐᓇᑐᖃᐃᑦ ᑲᑎᒪᔨᕋᓛᖏᑦ ᐊᒻᒪᓗ ᑐᓂᓯᓂᐊᕐᕆᓪᓗᑕ ᐃᖃᓗᒃᑑᑎᐊᖅ 
ᐱᖅᑯᓯᑐᖃᑦᑎᒍᑦ ᐃᓄᐃᓐᓇᖅᑐᓐ ᐊᑎᕆᓗᓂᐅᒃ ᑕᒃᓱᒪ Grenier Lake ᑖᒃᑯᓄᖓ ᓄᓇᓐᖑᐊᓕᕆᓂᕐᒧᑦ 
ᑲᑎᒪᔨᖏᓐᓄᑦ ᑲᓇᑕᒥ. 
 
ᐱᒻᒪᕆᐅᕐᕗᓪᓕ ᒐᕙᒪᒃᑯᓐᓄᑦ ᖃᐅᔨᒪᑦᑎᐊᕐᕆᐊᕐᓗᓂ ᐊᒻᒪᓗ ᒪᑐᐃᖓᔪᒃᑯᑦ ᐅᖃᖃᑎᖃᖃᑦᑕᕐᓗᑕ 
ᓄᓇᕗᒻᒥᐅᓂᒃ, ᐱᓗᐊᖅᑐᒥᒃ ᐃᓐᓇᑐᖃᕐᓂᒃ, ᓴᐳᔾᔨᒋᐊᖃᕋᐃᒍᑦᑕ ᐃᑦᑕᕐᓂᓴᖁᑎᑦᑎᓐᓂᒃ ᐊᒻᒪᓗ 
ᐊᑎᑐᖃᖁᑎᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐲᑯ. 
 
ᐊᖓᔪᖅᑳᑦ ᐅᖃᐅᓯᖓᑦ 028 - 2(1): ᓄᓇᓕᑦᑎᒍᑦ ᐃᓚᒌᑎᒍᑦ ᐱᓇᓱᐊᒐᖅ 
 
ᐊᖓᔪᖅᑳ ᐄᑐᐊ ᐲᑯ: ᐅᓐᓄᓴᒃᑯᑦ, ᐅᖃᖅᑎ. ᐅᖃᖅᑏ, ᐊᓕᐊᓇᐃᒍᓱᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᑖᒃᑯᐊ 
ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᑕᑯᓇᒻᒪᑕ ᐱᓕᕆᐊᒃᓴᓂᒃ ᐊᒻᒪᓗ ᐱᔨᑦᑎᕈᑎᓂᒃ ᐃᑲᔪᖅᑐᐃᓂᐊᖅᑐᓂᒃ 
ᐃᓄᓐᓂᒃ ᐊᒻᒪᓗ ᐃᓚᒌᓂᒃ, ᒪᑯᑎᒎᓇ ᐃᓚᒌᑎᒍᑦ ᐱᓇᓱᐊᒐᖅ. ᐄ, ᐅᖃᖅᑏ, ᐃᓚᒌᑎᒍᑦ ᐱᓇᓱᐊᒐᖅ, ᑖᓐᓇ 
ᐱᓕᕆᓂᐅᔪᖅ ᐋᖅᑭᒃᑕᐅᓯᒪᔪᖅ ᐱᕈᖅᑎᑦᑎᕙᓪᓕᐊᓗᓂ ᓴᓐᖏᓂᐅᔭᕇᖅᑐᓂᒃ ᐊᒻᒪᓗ ᓴᓐᖓᖅᑎᕆᓗᓂ 
ᐱᔪᓐᓇᕐᓂᖓᓂᒃ ᓄᓇᓖᑦ ᐃᑲᔪᖅᑐᐃᓂᕐᒧᑦ ᐱᓕᕆᔨᐅᔪᓂᒃ. 
 
ᐅᖃᖅᑎ, ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐊᑑᑎᖃᑦᑎᐊᖅᑐᓂᒃ ᐱᓚᐅᕐᒪᑕ ᐊᑐᓕᖁᔭᐅᔪᓂᒃ 
ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ ᑕᒪᒃᑮᓐᓂ ᑲᓇᑕᒥ ᐊᒻᒪᓗ ᐊᒥᐊᓕᒃᑲᓂ ᐃᓱᒪᒋᔭᐅᖁᓪᓗᒍ ᓄᓇᓕᓐᓂ 
ᐱᓇᓱᐊᖅᑕᐅᔪᖅ ᖃᐅᔨᒪᔭᐅᔪᖅ ᐃᒫᒃ "ᐃᓚᒌᑎᒍᑦ ᐱᓇᓱᐊᒐᖅ".  
 
ᐅᖃᖅᑏ, ᓯᕗᓪᓕᖅᐹᒥ ᐱᓇᓱᐊᖃᑎᒌᓐᓂᑎᓐᓂ ᑲᑎᒻᒪᖃᑎᖃᕐᓂᐊᖅᑐᒍᑦ ᑭᒡᒐᑐᖅᑎᖏᓐᓂᒃ ᒐᕙᒪᖏᑦ 
ᐱᓕᕆᕕᖏᑕ ᐊᒻᒪᓗ ᖃᐅᔨᒪᔪᐊᓗᖏᓐᓂᒃ ᐃᒻᒧᓯᖅᑐᐃᕙᓪᓕᐊᓂᕐᒥᒃ ᐱᓂᕆᐊᓖᑦ ᐅᓪᓗᒥ ᖃᐅᑉᐸᓪᓗ ᑕᒫᓂ 
ᐃᖃᓗᓐᓂ. 

ᐱᓕᕆᕕᖓ ᐃᓕᓐᓂᐊᖅᑐᓕᕆᔩᑦ ᐃᓕᑕᖅᓯᔪᑦ ᑭᙴᒪᓇᕐᓂᖏᓐᓂᒃ ᐱᓕᕆᐊᑦ ᐱᒡᑦᓯᐅᑏᓪᓗ 
ᐃᓚᒌᓅᖓᓂᖅᓴᐅᒋᐊᖃᕆᐊᖏᑦ ᓄᓇᓕᓐᒡᓄᖓᓂᖅᓴᐅᒋᐊᖃᕆᐊᖏᓪᓗ. ᓄᓇᓕᒻᒥᐅᑦ ᐃᓚᒌᓪᓗ 
ᖃᐃᖅᑯᔭᐅᒋᐊᓕᐅᒐᓗᐊᑦ ᖃᐅᔨᓄᓂᐊᖅᕕᒋᓗᒋᑦ ᐋᖅᑭᒍᑎᓂᒃ ᐃᑉᐱᒍᓱᓐᓂᓂᓪᓗ ᐱᕕᖃᖅᑎᑦᓯᔪᓐᓇᖅᑐᓂᒃ 
ᐃᓄᓐᓂᒃ ᐃᓚᒌᓂᓪᓗ ᒪᒥᓴᕐᓂᕐᒥᒃ. 
 
ᐅᖃᖅᑏ, ᐱᓕᕆᕕᖓ ᐃᓕᓐᓂᐊᖅᑐᓕᕆᔩᑦ ᐱᓕᕆᖃᑎᖃᖅᓱᑎᒃ ᐱᓕᕆᕕᖏᓐᓂᒃ ᐋᓐᓂᐊᖃᕐᓴᖏᑦᑐᓕᕆᕕᔨᑦ 
ᐃᓄᓕᕆᔩᓪᓗ, ᐃᖅᑲᖅᑐᐃᕕᓕᕆᕖᓪᓗ, ᐃᓕᖅᑐᓯᓕᕆ�ᓗ, ᐅᖃᐅᓯᓕᕆᔩᓪᓗ, ᐃᓄᑐᖃᓕᕆᔩᓪᓗ, 
ᐅᕕᒃᑲᓕᕆᕕᔨᓪᓗ ᐊᒻᒪᓗ ᐸᓖᓯᒃᑯᓐᓂᒃ ᕿᓂᖅᑐᑦ ᐋᖅᑭᒍᑎᓂᒃ ᐃᓄᓐᓄᑦ ᐃᓚᒌᓄᓪᓗ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᑦᓴᖏᑦ. ᐊᖓᔪᖅᑳ ᓗᐃ ᑕᐹᖅᔪᒃ. 
 
ᐊᖓᔪᖅᑳᑦ ᐅᖃᐅᓯᖓᑦ 029 - 2(1): ᓴᓇᐅᒐᖅ ᓄᓇᕗᒻᒥ ᐅᖃᓯᕐᓄᑦ ᒪᓕᒐᖅ 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐅᖃᖅᑏ, ᓴᐳᔾᔨᓂᖅ ᖁᕝᕙᕐᓴᐃᓂᕐᓗ ᐃᓄᑦᑎᑑᓂᕐᒥᒃ ᐃᓚᒋᔭᖅ 
ᐱᒻᒪᕆᐊᖃᑕᐅᓂᖅᐸᐅᑦᓱᓂ ᐅᕙᓂ ᓯᕗᓪᓕᐅᑎᒋᐊᓕᖏᓐᓂ ᒐᕙᒪᐅᑉ. ᐊᑕᐅᑦᓯᒃᑯᑦ, ᓄᓇᖁᑎᒋᔭᐅᓗᓂ ᑲᓇᑕᒥ, 
ᐱᓕᕆᕙᓪᓕᐊᔪᒍᑦ ᓴᐳᔾᔨᓇᓱᐊᕆᐊᕐᓂᕐᒥᒃ ᐱᔪᓐᓇᐅᑎᑦᑎᓐᓂᒃ ᖃᓪᓗᓇᐅᔭᕐᓂᕐᒧᑦ ᐅᐃᕖᑎᑑᕐᓂᕐᒧᓪᓗ 
ᓄᓇᕗᒻᒥᐅᑎᒍᑦ. 
 
ᐃᓕᑕᕆᔭᐅᓯᒪᔪᓄᑦ ᐅᖃᐅᓯᐅᒋᐊᓕᓐᓄᑦ ᒪᓕᒐᖅ ᑕᐃᓐᓇ ᓄᓇᕗᑦ ᑎᒍᐊᓚᐅᖅᓯᒪᔭᒐᑦ ᓄᓇᑦᓯᐊᕐᒥᒃ 
ᓴᓇᒻᒪᐅᓯᐅᖅᑕᐅᓯᒪᓚᐅᙱᒻᒪᑦ ᐊᔾᔨᐅᖏᑦᑐᒥᒃ ᑭᙴᒪᑦᓯᓂᖏᓐᓄᑦ ᑐᕌᖅᑐᒥᒃ ᓄᓇᕗᑦᑎᓐᓄᑦ. ᓄᓇᕗᑦ ᓄᑖᒥᒃ 
ᐅᖃᐅᓯᕐᒧᑦ ᒪᓕᒐᖅᑖᕆᐊᑐᒻᒪᑦ ᐃᓕᑕᖅᓯᔪᒥᓪᓗ ᐃᓄᑦᑎᑐᑦ ᐱᒻᒪᕆᐊᓗᓂ ᐅᖃᐅᓯᐅᓗᓂ ᓄᓇᕗᒻᒥ, ᓴᐳᑎᓯᓐᓈᑦ 
ᖃᓪᓗᓈᑎᑐᑦ ᐅᐃᕖᑎᑐᓪᓗ ᐅᖃᐅᓰᑦ. 
 
ᐱᑐᐃᓐᓇᐅᖏᑦᑐᓄᑦ ᑲᑎᒪᔨᕋᓛᑦ ᒪᓕᒐᓕᐅᕐᕕᒻᒥ ᕿᒥᕐᕈᓯᐊᕐᓂᖃᓚᐅᖅᑐᑦ ᐃᓕᑕᕆᔭᐅᓯᒪᔪᓄᑦ ᐅᖃᐅᓯᕐᓄᑦ 
ᒪᓕᒐᕐᒥᒃ ᑎᒍᐊᖅᓯᒪᔭᑦᑎᓐᓂᒃ. ᖃᐅᔨᒋᐊᕐᕕᖃᖅᓯᒪᔪᑦ ᓄᓇᑖᖅᓯᒪᖃᑎᓂᒃ ᓂᐅᕐᕈᑦᓱᑎᓪᓗ ᖁᓕᐅᙱᒐᖅᑐᓄᑦ 
ᓄᓇᓕᓐᓄᑦ ᓄᓇᕗᒻᒥ. ᑏᓴᒻᕙ 2003-ᒥ, ᐱᑐᐃᓐᓇᐅᖏᑦᑐᓄᑦ ᑲᑎᒻᒪᔨᕋᓛᑦ ᓴᓇᔪᔪᑦ ᑭᖑᓪᓕᖅᐹᒥ 
ᐅᓂᒃᑳᓕᐊᒥᓐᓂᒃ. ᐃᓗᓪᓕᖅᓯᒪᔪᑦ ᖁᓕᑦ ᓯᑕᒪᐅᔪᖅᑐᓂᓪᓗ ᐊᑐᓕᖁᔭᓂᒃ ᐱᔾᔪᑎᒋᑦᓱᒍ ᓴᓇᐅᒐᖅ ᓄᓇᕗᒻ 
ᐅᖃᐅᓯᕐᓄᑦ ᒪᓕᒐᖅ. 
 
ᒐᕙᒪᖓ ᓄᓇᕗᑦ ᖁᔭᓐᓇᒦᕈᒪᔪᑦ ᐱᑐᐃᓐᓇᐅᖏᑦᑐᓄᑦ ᑲᑎᒻᒪᔨᕋᓛᓂᒃ ᐊᑯᓃᖅᑐᒥᒃ ᐱᓕᕆᓯᒪᓂᖏᓐᓄᑦ 
ᕿᒥᕐᕈᑦᓱᒍ ᐅᖃᐅᓯᕐᓄᑦ ᒪᓕᒐᖅ ᓄᓇᕗᑦ ᑎᒍᐊᖅᓯᒪᔭᖓ ᓄᓇᑦᓯᐊᕐᒥᐅᓂᒃ. ᐱᑐᐃᓐᓇᐅᖏᑦᑐᓄᑦ ᖃᑎᒻᒪᔨᕋᓛᑦ 
ᑭᖑᓪᓕᖅᐹᒥ ᐅᓂᒃᑳᓕᐊᖏᑦ ᐱᑕᐊᖅᑎᑦᓯᕗᑦ ᑐᙵᕕᖏᓐᓂᒃ ᒐᕙᒪᐅᑉ ᓴᓇᕙᓪᓕᐊᓂᐊᖅᑎᓪᓗᒋᑦ ᒪᓕᒐᕐᒥᒃ 
ᑐᕌᕐᕕᓕᒥᒃ ᑭᙴᒪᒋᓪᓚᕆᑦᑕᖏᓐᓂᒃ ᓄᓇᕗᒥᐅᑦ. 
 
ᒐᕙᒪᖓ ᓄᓇᕗᑦ ᓴᓇᔪᒪᒻᒪᑕ ᒪᓕᒐᕐᒥᒃ ᓴᐳᔾᔨᔪᒥᒃ ᐅᖃᐅᓯᑦᑎᓐᓂᒃ ᐊᒻᒪᓗ ᓱᖅᑐᐃᒪᒍᒪᓪᓗᒋᑦ 
ᐅᖃᐅᓯᐅᖏᓐᓇᕐᓂᐊᕆᐊᖏᑕ ᑭᖑᕚᑦᑎᓐᓄᑦ, ᐃᖕᕐᖑᑕᑦᑎᓐᓄᑦ ᐊᒻᒪᓗ ᑭᖑᕝᕕᐅᑎᓂᐊᖅᑕᖏᓐᓄᑦ ᑭᖑᓂᖏᒍᑦ. 
ᑕᐃᑦᓱᒨᓇᑦᓴᐃᓐᓇᖅ, ᒐᕙᒪ ᓇᓕᒧᑐᓕᕇᓕᖅᑎᑦᓯᒋᐊᖃᖅᐳᖅ ᓴᐳᑎᔭᐅᓂᖓᓂᒃ ᐅᖃᐅᓯᑦᑕ ᐊᓯᖏᑎᑐᑦ 
ᑐᐊᕕᕐᓇᖅᑐᑦ ᐋᖅᑭᑦᓲᑏᑦ, ᐱᖃᓯᐅᑎᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓕᓐᓂᐊᖅᑐᓕᕆᓂᖅ ᐃᓪᓗᓕᕆᓂᕐᓗ. 
ᓯᖑᓂᖏᑦ ᓄᓇᕗᑦ ᑮᓇᐅᔭᐃᑦ ᐊᑐᖅᑐᑦᓴᖁᑎᖏᑕ ᐱᑦᓯᐊᖅᑐᒥᒃ ᐸᕐᓇᑦᑕᐅᓂᖅᓯᐅᕐᒪᑕ, ᑮᓇᐅᔭᓂᒃ ᐊᑐᕐᓃᑦ 
ᐹᖅᑎᑕᐅᑦ ᓄᑖᓂᒃ ᐱᒋᐊᖅᑎᑦᓯᓂᕐᓄᑦ ᐊᖏᓂᖅᐹᒥᒃ ᐊᑦᑐᐃᓂᖃᕐᓂᐊᖅᑐᑦ ᒪᑭᒪᑦᓯᓂᕐᒥᒃ ᐃᓄᑦᑎᑐᑦ 
ᐅᖃᐅᓯᕐᓂᒃ. 
 
ᑕᐃᒪᐃᓐᓂᐊᕐᓗᓂ, ᒐᕙᒪ ᐱᑕᖃᕆᐊᖃᖅᐳᖅ ᓇᓗᓇᐃ.ᔭᐃᑦᓯᐊᖅᓯᒪᔪᒥᒃ ᕿᒥᕐᕈᐊᓂᕐᒥᒃ ᖃᑦᓯᑐᑦᑕᕋᔭᕐᒪᖔᑕ 
ᐊᑐᓕᖅᑎᓪᓗᒋᑦ ᐊᔾᔨᒌᙱᑦᑐᑦ ᐊᑐᓕᖁᔭᖏᑦ ᐱᑐᐃᓐᓇᐅᖏᑦᑐᒥᒃ ᖃᑎᒻᒪᔨᕋᓛᑦ. ᒐᕙᒪ ᓇᓗᓇᐃᖅᓯᒋᐊᖃᕐᒥᔪᖅ  

ᐃᖅᑲᓇᐃᔭᖅᑎᑦᓴᓂᒃ ᐃᓕᓐᓂᐊᖅᑐᑦᓴᓂᓪᓗ ᐱᑕᖃᕆᐊᖃᕐᓂᐊᕐᒪᑕ ᑕᒪᒃᑯᐊ ᖃᔪᓯᑎᓐᓂᐊᕐᓗᒋᑦ ᐊᑐᓕᖁᔭᐃᑦ. 
 
ᒐᕙᒪᖓ ᓄᓇᕗᑦ ᐋᖅᑭᑦᓯᔪᒪᕗᖅ ᐱᓕᕆᖃᑎᒌᓐᓂᐊᖅᑐᓂᒃ ᐋᖅᑭᑦᓯᖃᑎᒋᓗᒋᑦ ᓄᓇᕗᑦ ᑎᙵᕕᒃᑯᑦ 
ᕿᒥᕐᕈᓗᒋᑦ ᐱᑐᐃᓐᓇᐅᖏᑦᑐᓄᑦ ᑲᑎᒻᒪᔨᕋᓛᑦ ᐊᑐᓕᖁᔭᖏᓐᓂᒃ. ᑖᒃᑯᐊ ᐃᖅᑲᓇᐃᔭᖃᑎᒌᑦ 
ᐱᓇᓱᐊᒐᖃᖅᑎᑕᐅᓂᐊᖅᑐᑦ ᓇᓗᓇᐃᔭᖅᓯᒪᑦᓯᐊᖅᑐᓂᒃ ᐊᑐᓕᑐᐃᓐᓇᕆᐊᓕᓐᓄᑦ ᖃᐅᔨᓇᓱᐊᕐᓂᕐᒥᒃ ᐊᑐᓂᑦ 
ᐱᑐᐃᓐᓇᐅᖏᑦᑐᓄᑦ ᑲᑎᒻᒪᔨᕋᓛᑦ ᐊᑐᓕᖁᓯᒪᔭᖏᓐᓂᒃ. ᐱᓕᕆᔨᐅᔪᑦ ᐃᑲᔪᖅᑕᐅᒍᓐᓇᓂᐊᕐᒥᔪᑦ ᑕᒃᑯᓇᓐᖓᑦ 
ᓄᓇᓖᑦ ᒐᕙᒪᒃᑯᖏᓐᓂᑦ ᐊᒻᒪᓗ ᓇᒻᒥᓂᖃᑦᑎᐅᔪᓂᒃ ᑕᒪᑐᒧᖓ ᓄᓇᕗᑦ ᓯᕗᓂᒃᓴᖓᓂᒃ ᐅᖃᐅᓯᕐᒧᑦ 
ᒪᓕᒐᖅᑎᒍᑦ. ᑖᒃᑯᐊ ᑲᑎᒪᔨᕋᓛᖑᑲᐃᓐᓇᖅᑐᑦ ᑎᑎᕋᓚᐅᕐᒪᑕ ᑭᖑᓪᓕᖅᐹᒥ ᐅᓂᒃᑳᖏᓐᓂ 
ᐃᓚᐅᔪᖃᑦᑎᐊᓚᐅᖏᓐᓂᖓᓂᒃ ᑖᒃᑯᓂᖓ ᓇᒻᒥᓂᖃᑦᑎᐅᔪᓂᒃ ᕿᒥᕐᕈᓂᖃᑦᑎᓪᓗᒋᑦ. 
 
ᒐᕙᒪᒃᑯᑦ ᑐᕌᕋᓱᐊᖅᑕᖓ ᑖᒃᑯᓄᖓ ᐱᓕᕆᔨᐅᔪᓄᑦ ᐱᐊᓂᒃᓯᓗᑎᒃ ᐱᓕᕆᐊᕐᒥᓂᒃ ᐊᒻᒪᓗ ᓴᖅᑮᓗᑎᒃ 
ᑭᖑᓪᓕᖅᐹᒥ ᐅᓂᒃᑳᒥᓂᒃ ᐅᐱᓐᖓᖅᓵᖓᓂ 2005. ᑖᓐᓇ ᐱᒻᒪᕆᐅᓗᓂ ᐊᓪᓗᕐᓂᐅᓂᐊᖅᑐᖅ ᑕᒪᑐᒧᖓ 
ᓄᓇᕗᒻᒥ ᓴᓇᔭᐅᓯᒪᔪᓄᑦ ᐅᖃᐅᓯᕐᒧᑦ ᒪᓕᒐᕐᒧᑦ. 
 
ᐅᓪᓗᒥᐅᓂᐊᖅᑐᖅ, ᓴᖅᑮᓯᓂᐊᖅᑐᖓ ᑎᑎᖅᑲᓂᒃ ᓇᓗᓇᐃᖅᓯᔪᓂᒃ ᐱᕕᒃᓴᕆᓂᐊᖅᑕᖓᓂᒃ ᐃᓱᒪᒋᔭᐅᓯᒪᔪᖅ 
ᑖᒃᑯᓇᓐᖓᑦ ᒐᕙᒪᒃᑯᓐᓂᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒥᒃ, ᐊᖓᔪᖅᑳᑦ ᐅᖃᐅᓯᖏᑦ. ᓯᕗᓗᖅᑎ. 
 
ᐊᖓᔪᖅᑳᑦ ᐅᖃᐅᓯᖓᑦ 030 - 2(1): ᐱᐊᓂᒃᑕᐅᓂᖓ ᓛᐸᑐᐊᒥᐅᑦ ᐃᓄᐃᑦ ᓄᓇᑖᕋᓱᐊᕐᓂᕐᒧᑦ 

ᐊᖏᕈᑎᖓ ᐊᖏᖅᑕᐅᓂᖓᑕ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᖁᕕᐊᓲᑎᖃᕈᒪᓪᓗᖓ ᐃᓄᖏᓐᓂᒃ ᓛᐸᑐᐊᒥᐅᑦ ᐊᖏᖅᑕᐅᓂᖓᓄᑦ ᑭᖑᓪᓕᖅᐹᖓᓂ ᓛᐹᑐᐊᒥ ᐃᓄᐃᑦ 
ᓄᓇᑖᕋᓱᐊᕐᓂᕐᒧᑦ ᐊᖏᕈᑎᖏᑕ. ᒐᕙᒪᑐᖃᒃᑯᑦ ᐊᒻᒪᓗ ᓄᓇᕗᑖᕆᖅᓯᒪᔪᑦ ᒐᕙᒪᖏᑦ ᓱᓕ ᐊᖏᕈᑎᖃᕆᐊᖃᒻᒪᑕ 
ᐊᖏᕈᑎᒥᒃ, ᑭᓯᐊᓂᓕ ᐊᖏᖅᓯᒪᔪᑦ ᑕᐃᒪᐃᓐᓂᐊᕐᓂᕋᑦᑐᑎᒃ. ᑖᓐᓇ ᑭᖑᓪᓕᖅᐹᖑᓪᓗᓂ ᐃᓄᓐᓄᑦ 
ᓄᓇᑖᕋᓱᐊᕈᑎᐅᓚᐅᖅᑐᖅ ᑲᓇᑕᒥ. 
 
ᐊᑎᓕᐅᖅᑕᐅᓂᖓᓄᑦ ᐊᖏᕈᑎ, ᐃᓄᐃᑦ ᓛᐸᑐᐊᒥ, ᐃᓄᖏᑎᑐᑦ ᓄᓇᕗᒻᒥ, ᐊᐅᓚᑦᑎᒍᓐᓇᖅᓯᓂᐊᕐᓕᖅᑐᑦ 
ᐃᓅᓯᕐᒥᓂᒃ, ᐊᒻᒪᓗ ᐊᕙᑎᒥᓂᒃ. ᐊᒃᓱᐊᓗᒃ ᑲᔪᓯᑎᑕᐅᑦᑎᐊᖅᑐᖅ, ᑭᓯᐊᓂ ᐃᓱᒋᖏᒻᒥᔭᖓ ᐊᑐᕐᓂᐊᖅᑕᖓᑕ. 
ᐊᑎᓕᐅᖅᑕᐅᓂᖓ ᐊᖏᕈᑎᐅᑉ ᓇᓗᓇᐃᖅᓯᑐᐃᓐᓇᓂᐊᖅᑐᖅ ᐱᒋᐊᕐᓂᖓᓂᒃ ᓴᓐᖏᔪᒥᒃ ᐊᒻᒪᓗ 
ᖃᓄᐃᖏᑎᐊᖅᑐᓂᒃ ᓄᓇᓕᑖᕐᓂᕐᒥᒃ, ᓇᒻᒥᓂᒃ ᒪᑭᑕᒍᓐᓇᖅᑐᓂᒃ, ᐊᒻᒪᓗ ᐊᐅᓚᑦᑎᓗᑎᒃ ᐊᒻᒪᓗ ᓴᐳᔾᔨᓂᒃᑯᑦ 
ᓄᓇᖁᑎᒥᓂᒃ ᐋᖅᑭᐅᒪᑎᑦᑎᔪᑦ ᐃᓄᐃᑦ ᐃᓅᓯᖏᓐᓂᒃ. 
 
ᖁᕕᐊᒋᔪᒪᓪᓗᒋᑦ ᐃᓄᓕᒫᖏᑦ ᓛᐸᑐᐊᒥ ᐊᒻᒪᓗ ᖃᓄᐃᖏᑎᐊᖅᑐᒥᒃ ᐊᒻᒪᓗ ᓯᕗᓂᒃᓴᖃᑦᑎᐊᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐅᑎᕐᓗᑕ ᑲᑎᒪᒡᔪᑎᒃᓴᓄᒃ ᐅᓪᓗᒥ. ᓈᓴᐅᑎᖓ 3. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᑉᓴᓚᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ  



ᕿᑎᖅᑰ, ᒪᐃ 27, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

509

 
ᒪᓕᒐᓕᐅᖅᑏᑦ ᐅᖃᐅᓯᖓᑦ 107 - 2(1): ᐃᓄᐃᑦ ᐃᖅᑲᓇᐃᔭᖅᑐᐃᑦ ᓄᓇᓕᓐᓂ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. (ᑐᓵᔨᒃᑯᑦ ᐃᓱᓕᑉᐳᖅ): ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᐅᖃᐅᓯᖃᕈᒪᓪᓗᖓ ᐃᓄᐃᑦ ᐃᖅᑲᓇᐃᔭᕐᓂᖏᓐᓂᒃ ᒐᕙᒪᑦᑎᓐᓂᒃ ᐊᒻᒪᓗ ᓄᓇᓕᓐᓂ. 
 
ᐅᖃᖅᑎ, ᐱᒋᐊᕈᑎᖃᕈᒪᓪᓗᖓ ᐅᖃᕐᓗᖓ ᐱᕙᓪᓕᐊᓯᒪᒐᑦᑕ ᑕᐃᒪᖓᓐᓂ ᐃᓱᒪᖃᑦᑕᓚᐅᑦᑐᒍᑦ ᐃᓅᓯᕗᑦ 
ᐱᐊᓂᒃᓯᒪᔭᕆᐊᖏᓐᓂᒃ ᐊᐅᓚᑕᐅᑎᓪᓗᒋᑦ ᓯᓚᑖᓃᑦᑐᓄᑦ. ᑎᑭᐅᑎᓯᒪᒐᑦᑕ ᐅᓪᓗᒥᒧᑦ ᑕᐃᑯᓂᖓ 
ᐅᓪᓗᕆᓚᐅᖅᑕᑎᓐᓂᒃ ᐅᖃᕝᕕᖃᖃᑦᑕᓚᐅᖏᑦᑐᒍᑦ ᓯᕗᓂᒃᓴᑎᓐᓄᑦ ᓇᒻᒥᓂᖅᑎᓐᓄᑦ. 
 
ᐅᖃᖅᑎ, ᑕᐃᒪᖓᓂ ᓄᓇᕗᑦᑖᓚᐅᕐᕋᑦᑕ 1999-ᒥ, ᐱᕙᓪᓕᐊᓯᒪᓪᓚᕆᒃᑲᑦᑕ. ᒫᓐᓇᐅᔪᖅ ᐃᓄᓐᓄᒃ 
ᐃᖅᑲᓇᐃᔭᖅᑎᖃᓕᖅᑐᒍᑦ ᐊᖓᔪᖅᑲᐅᑎᓂ ᑲᒪᒋᔭᖃᑦᑐᓂᒃ ᒐᕙᒪᑦᑎᓐᓂᒃ ᐊᒻᒪᓗ ᐅᐱᒋᓪᓗᑎᒍᑦ ᑕᒪᓐᓇ. 
ᐅᖃᖅᑏ, ᓱᓕ ᐱᓕᕆᐊᒃᓴᓕᒻᒪᕆᐊᓘᒐᑦᑕ. ᐆᑦᑑᑏᒋᓗᒍ, ᐅᖃᖅᑏ, ᓂᕈᐊᖅᑎᒋᓯᒪᔭᒃᑲ ᐊᐅᓚᕐᒪᑕ 
ᐋᓐᓂᐊᕕᓕᐊᖅᑐᑎᒃ ᑐᔪᒻᒥᕕᐊᓄᑦ ᐅᐊᓇᐸᐃᒥ, ᑲᒪᒋᔭᐅᔪᒪᔪᑦ ᐱᑦᑎᐊᖅᑕᐅᓗᑎᒃ ᐊᒻᒪᓗ ᐃᓱᒪᒋᔭᐅᑦᑎᐊᕐᓗᑎᒃ. 
ᐃᖅᑲᓇᐃᔭᖅᑎᓂᓪᓗ ᐃᓪᓕᓐᓂᐊᕐᕕᖃᕈᓐᓇᕈᒪᓪᓗᑎᒃ ᐅᖃᐅᓯᒥᑎᒍᑦ. ᐅᖃᐅᔾᔭᐅᔪᒪᓚᐅᖅᐳᑦ ᐱᔨᑦᓯᕐᓃᑦ 
ᐋᖅᑭᓱᖅᑕᐅᒐᓗᐊᕐᒪᖔᑕ ᐃᓄᓐᓄᑦ ᐃᓕᖅᑯᓯᖅᑎᓐᓃᙶᖅᑐᓄᑦ. 
 
ᐅᖃᖅᑏ, ᓄᓇᓕᑦᑎᓐᓂᑦ ᐊᒃᓱᕈᕈᓐᓇᕐᓂᖅᐹᑦᑎᒍᑦ ᐃᑲᔪᕋᓱᒋᐊᖃᖅᐳᒍᑦ ᐃᓕᓐᓂᐊᖅᑎᓪᓗᑎᒃᑯ ᓄᓇᓕᒻᒥᐅᑦ 
ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ ᒐᕙᒪᒃᑯᓐᓄᑦ. ᑕᒪᒃᑯᐊ ᐱᔨᑦᓯᕐᓃᑦ ᐊᑐᐃᓐᓇᐅᑎᑕᐅᔪᑦ ᓄᓇᓕᒻᒥᐅᑎᓐᓄᑦ 
ᓴᖅᑭᑕᐅᒋᐊᖃᖅᐳᑦ ᐅᖃᐅᓯᖏᑦ ᐊᑐᕐᓗᒋᑦ ᐃᓄᐃᑦ. 
 
ᐅᖃᖅᑏ, ᖁᕕᐊᑉᐳᖓ ᑕᑯᒋᐊᖓ ᒐᕙᒪᒃᑯᑦ ᐃᑲᔪᖅᓱᕐᒪᑕ ᑕᒪᒃᑯᓂᖓ ᑭᓪᓕᓕᓐᓂᑦ ᓲᕐᓗ ᓄᓇᓖᑦ ᒐᕙᒪᐅᔪᓂᑦ 
ᐃᓕᓐᓂᐊᖅᑎᔪᑦ ᑲᑐᔾᔨᖃᑎᒌᑦᑐᑦ. ᐱᔪᓐᓇᕐᓂᓕᒫᒃᑯᑦ ᐱᓕᕆᒐᓱᐊᕆᐊᖃᕋᑦᑕ ᓄᓇᓕᓐᓂᑦ ᒐᕙᒪᕗᑦ ᐊᒻᒪᓗ 
ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖃᑦᑎᐊᕋᓗᐊᕐᒪᖔᑕ ᐃᓄᓐᓂᑦ ᐃᓕᓐᓂᐊᖅᑎᑕᐅᓯᒪᔪᓂᑦ, ᐃᓕᓐᓂᐊᖅᓯᒪᔪᑦ 
ᐊᒻᒪᓗ ᖃᐅᔾᔨᑎᖃᖅᑐᓂᒃ ᐃᖅᑲᓇᐃᔭᕐᓂᕐᒧᑦ. 
 
ᐅᖃᖅᑏ, ᒐᕙᒪᒃᑯᑦ ᓇᒻᒥᓂᖅ ᖃᐅᔨᓴᖅᓯᒪᒻᒪᑕ ᐱᕈᓕᕆᒃᑲᓐᓂᕈᓐᓇᖁᓪᓗᑕ. ᒪᕐᕉᒃ ᓄᓇᓖᒃ ᑭᒡᒐᑐᖅᑖᒃᑲ, ᐃᓄᐃᑦ 
ᖃᑦᑏᓐᓇᐅᓂᖅᓴᐅᒻᒪᑕ ᐊᕝᕙᖏᓐᓂᑦ ᒐᕙᒪᒃᑯᓐᓄᑦ ᓄᓇᕗᒻᒥ ᐃᖅᑲᓇᐃᔭᖅᑐᑦ. ᐅᖃᖅᑏ, 
ᐱᓕᕆᑦᑎᐊᕐᓂᖅᓴᐅᔪᓐᓇᕋᓗᐊᖅᐳᒍᑦ. ᓗ ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᓐᓂᑦ ᐱᖓᓐᓇᕐᒧᑦ. 
ᓯᕗᓕᖅᑎ ᐅᑲᓕᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 108 - 2(1): ᐃᓕᓐᓂᐊᖅᑏᑦ ᑮᓇᐅᔭᑎᒍᑦ ᐃᑲᔫᓯᐊᕈᑎᖏᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐅᖃᕆᐊᖃᖅᑑᔮᕋᒪ ᐃᓕᓐᓂᐊᖅᑏᑦ ᑮᓇᐅᔭᖅᑖᕈᓯᐊᕆᕙᑦᑕᖏᑕ 
ᒥᔅᓵᓄᑦ ᐃᓕᓐᓂᐊᖅᑎᖁᑎᑦᑦᑎᓐᓄᑦ ᓄᓇᕗᒻᒥ. 
 
ᐃᑲᔪᕈᑎᒋᒃᑲᓐᓂᖅᓯᒪᔭᕗᑦ ᐃᓄᓐᓄᑦ ᐊᑐᕋᔅᓴᖃᙱᓗᐊᕐᓂᕆᖃᑦᑕᓚᐅᖅᑕᖏᓐᓄᑦ ᐃᓄᐃᑦ ᑭᖑᓂᑦᑎᓐᓂᑦ 
ᐱᔾᔪᑎᒋᓪᓗᒍ. ᖃᓄᑐᐃᓐᓇᖅ ᓇᐅᒃᑯᑐᐃᓐᓇᖅ ᐸᓯᔭᔅᓴᐅᓱᒋᙱᑦᑎᐊᖅᐳᒍᑦ ᐃᑲᔪᕋᓱᑦᑎᓪᓗᑕ ᐃᓅᖃᑎᑦᑎᓐᓂᑦ 
ᒪᓕᓪᓗᑕ ᑲᓇᑕᓕᒫᒥᑦ ᐊᖑᒻᒪᑦᑎᓗᑕ ᐃᓕᓐᓂᐊᖅᑐᓕᕆᓂᕐᒧᑦ. 

ᑕᑯᒋᐊᕐᕕᔅᓴᐅᒻᒪᑦ ᒐᕙᒪᕗᑦ ᑕᒪᑐᒧᖓ ᓇᓗᓇᙱᑦᑐᒻᒪᕆᒻᒧᑦ. ᐃᓅᒐᑦᑕ. 85%-ᖑᓪᓗᑕ ᓄᓇᑦᑎᓐᓂᑦ, 45%-
ᖑᕗᒍᑦ ᐃᖅᑲᓇᐃᔭᕐᕕᑦᑎᓐᓂᑦ. 
 
ᑕᒪᓐᓇ ᐊᓯᔾᔨᕋᓱᐊᕈᒪᒐᒃᑯ, ᐱᓗᐅᖅᑐᒥᑦ ᐃᓄᓐᓄᑦ. ᑭᖑᕙᖅᓯᒪᔪᒻᒪᕆᐅᒐᑦᑕ ᐃᖅᑲᓇᐃᔮᒧᑦ ᐊᒻᒪᓗ 
ᐃᓕᓐᓂᐊᕐᓂᕐᒧᑦ ᓄᓇᕗᒻᒥ. ᑕᐃᒪᐃᒻᒪᑦ ᐃᑲᔪᖅᓱᕋᓱᐊᖅᐸᕗᑦ. ᐃᑲᔪᖅᓱᕋᓱᐊᖅᐳᒍᑦ ᑕᒪᑐᒨᓇ ᓄᓇᕗᒻᒥ. 
 
ᐊᒥᓲᓂᖏᑦ ᐃᓄᐃᑦ ᐃᓕᓐᓂᕈᒪᖃᑦᑕᓕᖅᑐᑦ ᐃᓕᓐᓂᐊᒃᑲᓐᓂᕈᒪᖃᑦᑕᖅᑐᓪᓗ ᑕᑯᓐᓇᖅᑐᒋᑦ 
ᑕᕌᑦᑎᐊᖅᐸᓪᓕᐊᔫᔮᓕᕋᓗᐊᖅᑐᒍᑦ ᐅᐱᒋᑦᑎᐊᖅᑐᒋᓪᓗ ᐃᓅᖃᑎᒃᑲ ᐃᓕᓐᓂᐊᒃᑲᓐᓂᕈᒪᖃᑦᑕᓕᕐᒪᑕ. 
 
ᑕᒪᓐᓇ ᑐᑭᓯᓂᕐᓗᑦᑕᐅᒐᓱᐊᖅᐸᑦ ᐊᓯᔾᔨᖅᑕᐅᒐᓱᐊᖅᐸᑦ ᐱᐅᔪᒻᒪᕆᒃ ᓴᖅᑭᔮᖅᑎᒐᓱᐊᖅᑕᕗᑦ ᐅᕝᕙᓘᓐᓃᑦ 
ᐅᖃᐅᓯᕆᕙᑦᑕᕗᑦ ᐊᑐᕐᓂᓗᓐᓂᐅᓂᕋᖅᑐᒍ ᓱᓕᙱᒻᒪᑦ ᑕᒪᑐᒧᖓ ᐱᐅᔪᒻᒪᕆᒻᒧᑦ ᐱᓕᕆᐊᕐᒧᑦ. ᐃᓅᙱᑦᑐᑦ 
(ᖃᓪᓗᓈᑦ ᓲᕐᓗ) ᐃᓕᓐᓂᐊᖅᑏᑦ ᓄᓇᕗᒻᒥ ᐃᓕᓐᓂᐊᒃᑲᓐᓂᕈᒪᖃᑦᑕᖅᑐᑦ ᐃᑲᔪᖅᓱᖅᑕᐅᓂᖅᓴᐅᕙᒻᒪᑕ 
ᐃᓕᓐᓂᐊᖅᑎᓪᓗᒋᑦ ᑲᓇᑕᒥ ᖃᓪᓗᓈᑦ ᓄᓇᖓᓐᓂᑦ. ᐃᓕᓐᓂᐊᖅᑏᑦ ᐊᑐᖅᑐᐊᖅᑎᑕᐅᕙᑉᐳᑦ 
ᐅᑎᖅᑎᒋᐊᑐᙱᒍᓐᓇᖅᑐᓂᑦ ᐊᑐᐃᓐᓇᐅᙱᑦᑐᓂᑦ ᐊᓯᖏᓐᓄᑦ ᐃᓕᓐᓂᐊᖅᑎᓄᑦ ᖃᓪᓗᓈᓂᑦ. 
 
ᐊᖓᔪᖅᑳᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᓚᐅᕐᒪᑦ ᐃᑉᐸᔅᓴᖅ ᐊᒥᓲᓂᖏᑦ ᕿᒥᕐᕈᔭᐅᒍᓐᓇᖅᐳᑦ ᑕᒪᑐᒧᖓ 
ᐱᓕᕆᐊᕐᒨᖓᔪᑦ. ᑭᓯᐊᓂᓕ, ᐅᖃᖅᑏ, ᐃᓄᐃᑦ ᓄᓇᕗᒻᒥ ᑭᖑᕙᖅᓯᒪᑎᓪᓗᒋᑦ ᐃᖅᑲᓇᐃᔮᓄᑦ ᐊᒻᒪᓗ 
ᐃᓕᓐᓂᐊᕐᓂᕐᒧᑦ ᐅᑉᐱᕆᔭᐅᔪᓐᓇᑦᑎᐊᖅᐳᖓ ᖃᐅᔨᒪᒋᐊᕈᓐᓇᖅᑐᖓ ᑕᒪᓐᓇ ᑲᔪᓯᑎᑕᐅᑦᑎᐊᕐᓂᐊᕋᓗᐊᕐᒪᖔᖅ 
ᐃᓕᓐᓂᐊᕐᓂᖅ ᐃᑲᔫᑎᖃᑦᑎᐊᕈᓐᓇᖁᓪᓗᒍ ᓯᕗᓂᔅᓴᖅᑎᓐᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᓵᔨᒃᑯᑦ): ᑐᑐ. 
 

ᐃᓂᖅᑎᕆᓂᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓂᖅᑎᕆᔪᒪᕗᖓ ᓯᕗᓕᖅᑎ ᐅᑲᓕᐅᑉ ᐅᖃᐅᓯᕆᕋᑖᖅᑕᖓᓄᑦ. ᐅᖃᕐᒪᑦ 
ᐃᓚᖏᑦ ᒪᓕᒐᓕᐅᖅᑏᑦ ᐅᖃᕐᓂᕋᖅᑐᓂᒋᑦ ᐊᓯᔾᔩᓂᕋᐃᓪᓗᓂ ᑐᑭᓯᓂᕐᓗᓐᓂᕋᐃᓪᓗᓂ ᑕᒪᓐᓇ ᐃᓕᓐᓂᐊᕐᓂᖅ 
ᐱᐅᙱᒻᒪᑦ. 
 
ᒪᓕᒐᕐᓃᑦᑐᖅᑕᖃᕐᒪᑦ ᐋᔩᕈᑕᐅᔪᓐᓇᖅᑐᓂᑦ ᑕᕝᕙᓂ ᒪᓕᒐᓕᐅᕐᕕᒻᒥ ᑲᑎᒪᔨ ᑲᑎᒪᔾᔪᑎᒥᓂᕐᓂᑦ ᖃᐅᔨᒋᐊᕈᒪᑉᐸᑦ 
ᐅᕝᕙᓘᓐᓃᑦ ᐊᐱᕆᔪᓐᓇᖅᑐᓂ ᐅᖃᖅᑎᒥᑦ ᑕᑯᒋᐊᖁᔨᓪᓗᓂ ᑲᑎᒪᔾᔪᑎᒥᓂᕐᓂᑦ ᒪᓕᒐᓕᐅᖅᑎᓄᑦ, 
ᓇᐅᒃᑯᑐᐃᓐᓇ6 ᐅᖃᖅᑐᖃᓚᐅᙱᒻᒪᑦ ᐊᑭᕋᖅᑐᕐᓂᕋᐃᔪᒥᑦ ᐃᓕᓐᓂᐊᕋᔅᓴᕐᒧᑦ ᐅᖃᐅᓯᐅᓚᐅᖅᑐᑦ 
ᓇᓗᓇᐃᖅᑕᐅᖁᑐᐃᓐᓇᖅᑐᖏᑦ ᖃᓗᐃᓕᖓᓪᓚᑦᑖᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
 
ᐅᖃᖅᑎ (ᑐᓵᔨᒃᑯᑦ): ᐃᓂᖅᑎᕆᒋᐊᕈᑎᑕᖃᒻᒪᑦ ᑲᑎᒪᕕᒻᒥ. ᑕᒪᑐᒧᖓ ᐅᖃᐅᓯᕆᕋᑖᖅᑕᖓᓄᑦ ᐊᖓᔪᖅᑳᑉ 
ᐸᐅᓗᓯ ᐅᑲᓕᐅᑉ, ᐅᖃᐅᓯᖃᕈᒪᕕᑦ, ᐊᖓᔪᖅᑳᖅ ᐸᐅᓗᓯ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ, ᐄ, ᐅᖃᐅᓯᕆᔭᐅᖃᑦᑕᖅᓯᒪᔪᖅ ᐊᑦᔨᒌᖏᑎᑦᑎᓂᕋᐃᓪᓗᑎᒃ 
ᐃᓅᖏᑦᑐᓂᒃ ᐃᑲᔪᖅᑐᐃᓂᖅᓴᐅᓂᕋᐃᓪᓗᑎᒃ ᐃᓄᐃᑦ ᐃᓕᓐᓂᐊᖅᑎᓂᒃ, ᑕᒪᔾᔭ ᐅᖃᐅᓯᕆᕋᑖᖅᑕᕋ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐅᖃᐅᔾᔨᒋᐊᕐᓂᐊᖅᐳᒍᑦ ᕿᒥᕐᕈᓚᐅᕐᓗᑕ ᑲᑎᒪᒡᔪᑎᓂᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐹᓇᐸᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 109 - 2(1): ᐅᐱᒋᔪᒪᓪᓗᒋᑦ ᓄᓇᕗᒻᒥ ᐃᓕᓐᓂᐊᖅᑏᑦ 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ 
ᐱᓕᕆᓇᓱᐊᖃᑦᑕᕐᓂᕆᔭᖏᓐᓂᒃ ᐃᓚᖏᑕ ᓄᓇᕗᒻᒥ ᐃᓕᓐᓂᐊᖅᑎᑦᑎᐊᕙᐅᔪᑦ ᐊᒻᒪᓗ ᐅᐱᒋᔪᒪᓪᓗᒋᑦ 
ᑲᔪᓯᑦᑎᐊᕐᓂᖏᓐᓄᑦ. ᐅᖃᖅᑏ, ᐃᓕᓐᓂᐊᖅᑏᑦ ᑕᐱᕇᑦ ᑕᕝᕙᓐᖓᑦ ᐃᑉᐱᐊᕐᔫᑉ ᐃᓅᔭᖅ ᐃᓕᓐᓂᐊᕐᕕᖓ ᐊᒻᒪᓗ 
ᖃᐅᓱᐃᑦᑑᑉ ᖃᒻᒪᑕᓕᒃ ᐃᓕᓐᓂᐊᖅᕕᖓ ᐃᓚᐅᓂᖃᓚᐅᕐᒪᑕ ᐱᒃᑯᓴᐅᑎᑎᓪᓗᒋᑦ ᓄᓇᕗᓪᓗᑦᑖᒥ ᐊᒻᒪᓗ 
ᓄᓇᑦᑎᐊᕐᒥ. 
 
ᐅᖃᖅᑎ, ᐅᐱᒍᓱᑦᑐᒻᒪᕆᐊᓘᔪᖓ ᑖᒃᑯᐊ ᖃᐅᓱᐃᑦᑐᒥ ᐱᒃᑯᓴᐅᑎᔪᑦ ᖃᐅᓱᐃᑦᑐᒦᖔᓚᐅᕐᒪᑕ, ᐅᑯᐊᖑᓪᓗᑎᒃ 
ᐲᑕ ᐊᒪᕈᐊᓕᒃ, ᑳᑎ ᐃᑦᓚᐅᖅ, ᑎᐊᓂᔅ ᐃᑦᓚᐅᖅ, ᓴᓚᒪᓐ ᐃᑦᓚᐅᖅ, ᓕᐊ ᑲᓪᓗᒃ, ᐱᓕᐴᓯ ᐃᖃᓗᒃ ᐊᒻᒪᓗ 
ᓄᐊᒪᓐ ᓄᓐᖓᑦ, ᓯᕗᓪᓕᖅᐹᖑᓚᐅᖅᑐᑦ ᓵᓚᖃᕋᓱᐊᕈᑎᐅᔪᒥᒃ ᐅᑭᐅᖅᑕᖅᑐᒥᐅᓄᑦ. ᐃᓕᑕᖅᓯᒍᒪᓪᓗᖓᓗ 
ᐃᑲᔪᖅᑎᖓᓂᒃ, ᐅᕐ ᒍᕌᑐᕐ, ᐃᑲᔪᓚᐅᕐᓂᖓᓄᑦ. ᐅᖃᖅᑏ, ᐅᐱᒍᓱᒋᐊᖃᑦᑐᐃᓐᓇᐅᔪᒍᑦ ᑖᒃᑯᐊ ᐃᓕᓐᓂᐊᖅᑏᑦ 
ᐱᒍᓐᓇᖅᑕᖏᓐᓂᒃ ᐃᓱᒪᖏᑦ ᐋᖅᑭᑐᐊᖅᐸᑕ ᐊᒻᒪᓗ ᐱᓇᓱᐊᖅᑎᐊᖅᑐᑎᓪᓗ. 
 
ᐱᒋᐊᓕᕋᑖᖅᑎᓪᓗᒍ ᐊᕐᕌᒍᐊ ᐃᓕᓐᓂᐊᕐᓇᐅᑉ, ᐃᓕᓐᓂᐊᖅᑏᑦ ᖃᐅᓱᐃᑦᑐᒥ ᖃᒻᒪᑕᓕᒃ ᐃᓕᓐᓂᐊᖅᕕᖓᓂᒃ 
ᐊᐅᓚᖅᑐᖃᓚᐅᕐᒥᒻᒪᑦ ᐋᑐᕚᒧᑦ ᐊᒻᒪᓗ ᐳᓛᕆᐊᖅᑐᑎᒃ ᑲᑉᐸᓂᐅᔪᓂᒃ ᓴᓇᖃᑦᑕᖅᑐᑦ ᐅᒥᐊᓂᒃ. ᐊᑐᖅᑐᒃ 
ᐱᖅᑯᓯᑐᖃᑦᑎᒍᑦ ᖃᐅᔨᒪᓂᕐᒥᒃ ᐊᒻᒪᓗ ᐊᑐᕈᓐᓇᖅᑐᑎᒃ ᐱᖅᑯᓯᑐᖃᑦᑎᒍᑦ ᓄᑖᖑᐸᓪᓕᐊᓂᕐᒥᒃ, ᑖᒃᑯᐊ 
ᐃᓕᓐᓂᐊᖅᑏᑦ ᐋᖅᑭᒃᓯᓚᐅᖅᑐᑦ ᐊᒻᒪᓗ ᓴᓇᓪᓗᑎᒃ 15-ᒥᒃ ᑕᑭᓂᓕᒻᒥᒃ ᖃᔭᕐᒥᒃ ᐳᓛᕆᐊᖅᓯᒪᑎᓪᓗᒋᑦ. ᖃᔭᖅ 
ᐊᐅᓚᑦᑎᑕᐅᓕᓚᐅᕐᒥᔪᖅ ᖃᐅᓱᐃᑦᑐᒧᑦ ᐊᒻᒪᓗ ᑎᓂᔭᐅᓪᓗᓂ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 
ᑕᑯᒃᓴᐅᑎᑕᐅᓂᐊᕐᒪᑦ ᓴᓇᔭᐅᒋᐊᖅᑕᐅᕋᑖᖅᑐᒥᒃ ᐃᓕᓐᓂᐊᕐᕕᒻᒥ. 
 
ᐅᖃᖅᑏ, ᐃᓕᓐᓂᐊᖅᑏᑦ ᖃᒻᒪᑕᓕᒃ ᐃᓕᓐᓂᐊᖅᕕᖓᓂ ᐋᓪᓚᐅᖏᒻᒪᑕ ᐅᓪᓗᒥᐅᓕᖅᑐᑦ ᓄᑖᖑᐸᓪᓕᐊᔪᓄᑦ 
ᓴᓇᓂᕐᒧᑦ. ᒫᑦᓯᐅᑎᓪᓗᒍ ᑕᒫᓂ ᐊᕐᕌᒍᒥ, ᐃᓕᓐᓂᐊᖅᑏᑦ ᑲᑎᓯᒍᓐᓇᓚᐅᕐᒥᒻᒪᑕ ᐊᒻᒪᓗ ᐅᖃᖃᑎᖃᕈᓐᓇᖅᑐᑎᒃ 
ᖃᐅᔨᓴᖅᑎᓂᒃ ᐃᖅᑲᓇᐃᔭᖅᑐᓂᒃ ᑕᐃᑲᓂ ᑲᓇᑕᒥ ᓯᓚᑐᐃᓐᓇᕐᒥ ᖃᐅᔨᓴᖅᑎᓂᒃ ᐊᒻᒪᓗ ᐅᑎᖅᐸᓪᓕᐊᓪᓗᑎᒃ 
ᐅᕇᑲᒥᒃ. 
 
ᐅᓂᒃᑳᑦ ᑖᒃᑯᓇᓐᖓᑦ ᖃᐅᔨᓴᖅᑎᓂᒃ ᑕᑯᒃᓴᐅᑎᑦᑎᔪᑦ ᐊᒻᒪᑕᐅᖅ ᐅᐱᒍᓱᓪᓚᐅᕋᒥᒃ ᑖᒃᑯᓂᖓ ᐃᓕᓐᓂᐊᖅᑎᓂᒃ. 
ᐊᑏᑐᖅ ᐃᖅᑲᓇᐃᔮᒃᓴᖅᑕᖃᓛᖅᑯᖅ ᑖᒃᑯᓄᖓ ᓯᕗᓂᒃᑎᓐᓂ. ᐅᖃᖅᑏ, ᐃᓕᑕᖅᓯᒍᒪᓪᓗᖓ 
ᐱᓕᕆᒻᒪᕆᓯᒪᓂᖓᓂᒃ ᐃᓕᓐᓂᐊᖅᕕᐅᑉ ᐊᖓᔪᖅᑳᖓ ᐳᕋᐃᐊᓐ ᒫᓂᖕ ᐊᒻᒪᓗ ᐃᑲᔪᖅᑐᐃᓂᕆᔭᖓᓄᑦ ᐊᒻᒪᓗ 
ᐱᓇᓱᐊᕐᓂᖓᓄᑦ ᐃᓕᓐᓂᐊᖅᑎᓂᒃ. ᐅᖃᖅᑏ, ᐊᖏᖅᑕᐅᔪᒪᓪᓗᖓ ᐃᓘᓇᖏᓐᓄᑦ ᐱᐊᓂᒍᒪᓪᓗᖓ 
ᐅᖃᐅᓯᕆᔭᓐᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᐃᓘᓇᖏᓐᓄᑦ ᐱᐊᓂᒍᒪᓪᓗᖏ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ. ᑲᔪᓯᒋᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. (ᑐᓵᔨᒃᑯᑦ ᐃᓱᓕᑉᐳᖅ). ᑕᒪᓐᓇ 
ᐊᒃᓱᕈᖅᑐᑎᒃ ᐱᓕᕆᓂᕆᓯᒪᔭᖓ ᓴᖅᑮᓯᓯᒪᕗᖅ ᐊᒥᓱᓂᒃ ᐊᑦᔨᒌᖏᑦᑐᓂᒃ ᐃᓕᓐᓂᐊᕐᕈᓐᓇᕐᓂᐅᔪᓂᒃ 
ᐃᓕᓐᓂᐊᖅᑎᓄᑦ ᑕᐃᑲᓂ ᖃᒻᒪᑕᓕᒃ ᐃᓕᓴᕕᐊᓂ. ᐱᓗᐊᖅᑐᒥᑦ, ᐅᖃᖅᑏ, ᖁᕕᐊᒋᔪᒪᕙᒃᑲ ᐃᓕᓐᓂᐊᖅᑏᑦ 
ᐃᓕᓐᓂᐊᕐᓂᖏᓐᓄᑦ ᐊᒻᒪᓗ ᐊᔭᐅᑦᑎᐊᖅᐸᒃᑲ ᐊᒃᓱᕈᑦᑎᐊᖏᓐᓇᖁᓪᓗᒋᑦ ᐃᓅᓯᕐᒥᓂᑦ ᓂᕈᐊᕈᒪᔭᖏᓐᓂᑦ 
ᐊᑐᕈᒪᔭᖏᓐᓂᑦ ᒪᓕᑦᑎᐊᖁᓪᓗᒋ5. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᓇᑦᑎᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 110 - 2(1): ᐃᓪᓗᐃᑦ ᐊᒥᒐᓗᐊᕐᓂᖏᑦ ᓄᓇᕗᒻᒥ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᒻᒪᖃ ᐊᖏᕐᕋᕐᓂᕆᓂᐊᖅᑕᕗᑦ ᑭᖑᕙᕆᐊᑐᐃᓐᓇᕆᐊᖃᕐᒪᑦ ᑕᒪᓐᓇ 
ᖃᓄᐃᒻᒥᓇᓂᓗ. (ᑐᓵᔨ ᓄᖅᑲᖅᐳᖅ) ᐅᖃᖅᑏ, ᐊᒥᓱᑦ ᑲᑎᒪᔨᐅᖃᑎᒃᑲ ᐅᓪᓗᒥ ᐅᖃᐅᓯᖃᖃᑦᑕᕐᒪᑕ ᐃᓪᓗᐃᑦ 
ᐊᒥᒐᓗᐊᕐᓂᖏᓐᓄᑦ ᓄᓇᕗᒻᒥ ᐊᒻᒪᓗ ᐅᓪᓗᒥ ᑕᒪᑐᒥᖓ ᐅᖃᐅᓯᖃᕈᒪᕗᖓᑦᑕᐅᖅ. 
 
ᐅᖃᖅᑏ, ᐅᕙᓐᓄᑦ ᐊᒃᓱᕈᒃᑲᓐᓂᕈᒪᔾᔪᑎᒋᕙᕋ ᐱᓇᓱᐊᕐᓂᕆᕋᑖᓚᐅᖅᑕᖏᑦ ᓄᓇᕗᑦ ᑐᙵᕕᒃᑯᑦ 
ᐋᔩᖃᑎᖃᖅᑐᑎᒃ ᒐᕙᒪᑐᖃᒃᑯᓐᓂᑦ ᓄᓇᕗᒻᒥᐅᓂᑦ ᑭᒡᒐᑐᖅᑐᑎᒃ. ᓄᓇᕗᒻᒥ ᑲᑐᔾᔨᖃᑎᒌᓕᒫᑦ 
ᐱᓇᓱᐊᕆᐊᖃᖅᑐᒋᕙᒃᑲ ᑲᑐᔾᔨᓗᑎᒃ ᒐᕙᒪᑐᖃᒃᑯᑦ ᖃᐅᔨᑎᑕᐅᑦᑎᐊᖁᓪᓗᒋᑦ ᖃᓄᑎᒋᓪᓚᑦᑖᖅ ᐃᓪᓗᓂᒃ 
ᐊᒥᒐᖅᓴᖅᑎᒋᒻᒪᖔᑦᑕ ᑕᒫᓂ ᓄᓇᕗᒻᒥ. 
 
ᐅᖃᖅᑏ, ᒐᕙᒪᑐᖃᒃᑯᑦ ᑕᑯᑐᖅᑰᔨᙱᒻᒪᑦ ᐃᓪᓗᓂᒃ ᐊᒥᒐᖅᓴᓗᐊᕐᓂᖅᑎᓐᓂᑦ ᐱᑕᖃᕆᐊᖃᖁᔭᑦᑎᓐᓂᑦ. ᐃᓄᐃᑦ 
ᓄᓇᕗᒻᒥ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᙲᓐᓇᖅᐸᒻᒪᑕ ᐱᓪᓗᒍ ᐱᔪᓐᓇᖅᑎᑕᐅᙱᓇᑦᑕ ᑮᓇᐅᔭᖅᑖᕈᓯᐊᓂᑦ 
ᐃᓗᐊᓂ ᓄᓇᖃᖅᑳᖅᓯᒪᔪᓄᑦ ᐸᕐᓇᐅᑎᓂᒃ. 
 
ᐅᖃᖅᑏ, ᐊᑲᖅᓴᖏᑦᑐᒻᒪᕆᐅᒐᒪ, ᑲᑎᒪᔨᐅᖃᑎᒃᑲ ᐊᒻᒪᓗ ᓄᓇᕗᒻᒥᐅᑦ ᐊᑲᖅᓴᖏᑦᑐᒻᒪᕆᐳᒻᒪᑕ. 
ᓇᓚᐅᑦᑖᖅᑕᐅᓯᒪᕗᖅ 3-ᑕᐅᓴᐅᓗᐊᖅᑐᓂᑦ ᐃᓪᓗᓕᐅᕆᐊᖃᕐᒪᑕ ᐊᖑᒻᒪᑦᑎᖁᓪᓗᒋᑦ ᒫᓐᓇᐅᔪᖅ 
ᐱᑕᖃᕆᐊᓕᓐᓄᑦ. 
 
ᐅᖃᖅᑏ, ᑖᒃᑯᐊ ᓇᓚᐅᑦᑖᖅᑕᐅᓯᒪᔪᑦ ᐃᓚᓕᐅᔾᔨᙱᓚᑦ ᐃᓄᒋᐊᔅᓯᕙᓪᓕᐊᖏᓐᓇᖅᑐᓂᑦ. ᑖᒃᑯᐊ ᐊᒥᓲᓂᖏᑦ 
ᐃᓚᓕᐅᔾᔨᙱᓚᑦ ᐊᒥᓲᓂᖏᓐᓂᑦ ᐃᓪᓗᐃᑦ ᓴᓇᑦᑎᐊᖅᑕᐅᒋᐊᓖᑦ ᐊᒻᒪᓗᔭᐅᕝᕙᓘᓐᓃᑦ ᑭᖑᕝᕕᖅᑕᐅᒋᐊᓕᓐᓂᑦ. 
ᐅᖃᖅᑏ, ᐊᔭᐅᕆᐊᕈᒪᕙᕋ ᐊᖓᔪᖅᑳᖅ ᐃᓪᓗᓕᕆᔨᒃᑯᓐᓄᑦ ᑕᒪᑐᒥᖓ ᓴᖅᑮᑦᑎᐊᖁᓪᓗᒍ ᒐᕙᒪᑐᖃᒃᑯᓐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑕᐹᕐᔪᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 111 - 2(1): ᓇᓪᓕᐅᑎᑦᑎᐊᖁᔨᔪᖅ 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᒃᑯᓐᓄᑦ ᐊᖓᔪᖅᑳᕈᕋᒪ, 
ᐃᖅᑲᓇᐃᔭᑦᑎᐊᕐᓇᕐᒪᑦ ᑭᓯᐊᓂ ᐃᑲᔪᖅᓱᖅᑕᐅᑦᑎᐊᕐᓗᓂ ᐃᖅᑲᓇᐃᔭᖅᑎᑦᑎᓐᓄᑦ. ᑕᐃᔮᓐ ᐃᔨᕋᖅ ᐅᓪᓗᒥ 
ᓇᓪᓕᐅᑎᒻᒪᑦ ᓇᓪᓕᐅᑎᑦᑎᐊᖁᕙᕗᑦ ᐃᖅᑲᓇᐃᔭᖅᑎᒃᑲᓗ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐃᕕᒍᑕᐃᓚᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 112 -2(1): ᐃᓕᑕᖅᓯᓂᖅ ᖁᕐᓗᖅᑑᕐᒥᐅᒥᑦ ᒪᒃᑯᑦᑐᒥᑦ 
 
ᐃᕕᒍᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᐱᓪᓗᒍ ᖃᖓᑕᓲᖅ ᕕᓕᑖᕕᐊᓕᐊᖅᑐᒧᑦ, 
ᒪᕐᕉᒃ ᐃᓕᓐᓂᐊᖅᑏᒃ ᐱᙳᐊᖃᑕᐅᒋᐊᖅᑐᕐᒪᑎᒃ ᓚᑯᕌᔅᓯᑦ (ᐊᖅᓴᕋᓛᕐᒥᑦ ᒥᓗᕆᐊᖃᑦᑕᖅᑐᑦ) ᕕᓕᑖᕕᐊᒥ  

ᐅᑎᕐᓂᐊᖅᑐᑎᒃ ᔪᓚᐃᒥ. ᐃᓕᑕᕆᔪᒪᕚᒃᑲ ᐋᑕᒻ ᑭᒃᐸᒃ, ᑲᐃᐅᓪ ᐊᕕᐊᒃ ᐊᐅᓪᓚᕐᓂᐅᓴᔫᒃ ᕕᓕᑖᕕᐊᒧᑦ 
ᓚᑯᕌᔅᒋᐊᖅᑐᕐᓗᑎᒃ. 
 
ᐊᓯᖏᑦ ᐱᙳᐊᖃᑕᐅᓂᐊᖅᑐᑦ ᓚᑯᕌᔅᒥᑦ ᐃᐊᑦᒪᓐᑕᓐᒨᕐᓂᐊᖅᑐᑦ ᕌᓐᑎ ᕼᐃᓇᕐᓄᒃ, ᓘᒃ ᐊᔭᓕᒐᒃ, ᑭᐊᓂ 
ᐊᐅᖑᓇ. ᓚᑯᕌᔅᓂᐊᖅᑐᑦ ᐃᐊᑦᒪᓐᑕᓐᒥᑦ ᐅᓂᕐᓂᐊᖅᑐᑎᒃ ᖁᕐᓗᖅᑐᕐᒧᑦ ᔪᓚᐃᖑᓕᖅᐸᑦ. ᐃᑲᔪᖅᓱᖃᑕᐅᖁᕙᔅᓯ 
ᑖᒃᑯᓂᖓ ᒪᒃᑯᑦᑐᓂᑦ ᐱᙳᐊᕆᐊᖅᑐᕐᓂᐊᖅᑐᓂᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐲᑯ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 113 - 2(1): ᐃᓕᑕᖅᓯᓂᖅ ᒪᕐᕉᓐᓂᒃ ᐃᓄᒃᑯᑦ ᐃᓕᓐᓂᐊᕐᕕᕐᔪᐊᕐᒥᑦ 

ᐃᓕᓐᓂᐊᖅᑏᓐᓂᒃ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᕐᕉᒃ ᐃᓄᒃᓱᒃ ᐃᓕᓐᓂᐊᕐᕕᒻᒦᙶᖅᑐᒃ ᐊᒻᒪᓗ 
ᓂᕈᐊᖅᑎᒋᔮᒃᑲ ᐃᖃᓗᐃᑦ ᑲᓇᓐᓇᖓᓃᙶᖅᑑᒃ ᓄᓇᕗᒻᒦᙶᖅᑐᑎᒃ ᑐᓂᔭᐅᓯᒪᔫᒃ 2004-ᒥ 
ᐱᑦᑎᐊᕐᓂᖅᐹᖑᓯᒪᓪᓗᑎᒃ ᑐᓂᕐᕈᓯᐊᓚᐅᖅᑑᒃ. ᕗᕌᓐᑕᓐ ᑑᕼᐅᑎ ᓄᓇᕗᒻᒦᙶᖅᑐᓂ ᐱᔾᔪᓯᐊᖅᑐᖅ ᐊᒻᒪᓗ 
ᐋᓚᒃᔅ ᓲᓪᔅᑭ ᓄᓇᓕᒻᒦᙶᖅᑐᑎᒃ. 
 
ᑕᕝᕙᓂ ᐊᕐᕌᒍᒥ, ᒥᓕᓂᐊᒻ ᑕᐃᔭᐅᔪᖅ ᐱᔾᔪᓯᐊᖅᑐᓂᑦ, ᐅᖃᖅᑏ, ᑐᓂᔭᐅᓚᐅᖅᐳᑦ 7-ᑕᐅᓴᐅᓚᐊᖅᑐᓂᑦ 
ᑐᒃᓯᕋᐅᑎᓂᑦ ᑲᓇᑕᓕᒫᕐᒥᑦ. ᑐᒃᓯᕋᐅᑎᓕᐊᒥᓃᑦ ᖃᐅᔨᓴᖅᑕᐅᕙᑉᐳᑦ ᓯᕗᓕᖅᑎᖃᖅᑐᑎᒃ ᓄᓇᓕᒻᒥᐅᓂᑦ 
ᐱᓕᕆᖃᑕᐅᔪᓂᑦ, ᓄᑖᖑᓪᓗᓂ ᐊᒻᒪᓗ ᐃᓕᓐᓂᐊᖅᑎᓄᑦ ᐱᔭᕇᕈᑕᐅᕙᑦᑐᓂ. 
 
ᕗᕌᓐᑕᓐ ᐊᒻᒪᓗ ᐋᓕᒃᔅ ᑐᖓᓕᕆᔮᒃ ᐊᖓᔪᖅᖄᒧᑦ, ᐊᖓᔪᖅᑳᖑᖃᑏᒃ ᐃᓄᒃᓱᒃ ᐃᓕᓐᓂᐊᖅᑏᑦ ᖃᑎᒻᒪᔨᖏᓐᓄᑦ. 
ᑕᒪᕐᒥᒃ ᐊᑭᓕᖅᑐᖅᑕᐅᒐᑎᒃ ᐃᑲᔪᕋᓱᐊᖅᑏᒃ. ᐱᔨᑦᓯᖅᑑᒃ ᐅᕕᒃᑲᕐᓂᒃ ᐅᖃᐅᔾᔨᒋᐊᖅᑎᓂᒃ ᐊᒻᒪᓗ 
ᐊᑐᖅᑐᒡᒍᑕᐅᑦᓱᑎᒃ, ᐅᖃᖅᑏ, ᐱᙳᐊᓂᕐᓂᓗ ᓂᔾᔭᐅᓯᔭᕐᓂᕐᓂᓗ ᐃᓕᓐᓂᐊᕐᕕᒻᒥᓂ. 
 
ᐅᑭᐅᖑᕋᑖᖅᑐᖅ, ᑕᐃᒃᑯᐊ, ᐃᓚᒋᑦᓱᓂᒋᑦ ᕿᒡᒋᖅᑕᓲᑦ ᓂᔾᔭᐅᓯᔭᖅᑎᐅᖃᑎᓂ, ᑖᐃᔭᐃᑦ ᑐᒑᑦ ᐅᓪᓗᕆᐊᑦ 
ᐊᓇᖓ, ᐱᕈᐃᓇᓱᐊᖅᓱᑎᒃ ᑮᓇᐅᔭᓂᒃ ᓂᔾᔭᐅᓯᒪᖅᑐᒥᓃᑦ ᑮᓇᐅᔭᓕᐅᕐᓂᖅᓱᑎᒃ ᐅᖃᑖᓄᑦ $2000, ᐅᖃᖅᑏ, 
ᑐᕌᖅᑐᓂᒃ ᓯᑏᕙ ᓕᐅᐃᔅ ᐊᓴᐱᓕᓐᓄᑦ ᐃᑲᔪᖅᑕᐅᕕᖓᓐᓄᑦ. ᒫᓐᓇ ᐱᓴᓱᐊᕈᓯᐅᑉ ᓄᙳᕆᓚᐅᖅᑕᖓᓂ, 
ᐃᑲᕗᓚᐅᖅᑑᒃ ᐋᖅᑭᑦᓱᐃᖃᑕᐅᑦᓱᑎᒃ ᐊᕙᑎᑦ ᖁᓕᓪᓗ ᓂᕆᑦᑕᐃᓕᓂᕐᒥᒃ ᑮᓇᐅᔭᓂᒃ ᐱᕈᐃᓇᓱᐊᖅᓱᑎᒃ 
ᓄᓇᕐᒧᐊᕐᒥᐅᓂᒃ ᑕᐅᑐᑦᑎᓅᖓᔪᓂᒃ. ᐅᖃᖅᑏ, ᐅᑭᐊᖑᓂᐊᖅᑐᖅ, ᐳᕆᐊᓐᑕᓐ ᐃᓕᓐᓂᐊᕆᐊᖅᓯᒪᓛᖅᑐᖅ 
ᑐᕆᐊᓐ ᓯᓚᑦᑐᓴᕐᕕᔾᔪᐊᖓᓄᑦ ᐃᓕᓴᕐᓗᓂ ᓄᓇᕐᔪᐊᕐᒥᐅᑦ ᐱᕙᓪᓕᐊᓂᖏᓐᓂᒃ, ᐊᒻᒪᓗ ᐋᓕ ᐃᓕᓴᓛᖅᑐᖅ 
ᐱᕋᔭᓐᓂᓕᕆᓂᕐᒥᒃ ᓯᓚᑦᑐᓴᕐᕕᔾᔪᐊᖓᓂ ᐅᐃᓐᓱᐊ. 
 
ᐅᖃᖅᑏ, ᐊᐱᕆᔪᒪᔭᒋᑦ ᒪᓕᐸᓕᐅᖅᑏᓪᓗ ᐅᕙᓂ ᒪᓕᒐᓕᐅᕐᕕᒻᒥ ᐱᖃᑎᖃᖁᓗᓯ ᐅᕙᓐᓂᒃ, ᐅᖃᖅᑏ, 
ᖁᕕᐊᓱᒃᑯᓲᑎᓗᒋᑦ ᑖᒃᑯᐊ ᒪᕐᕉᒃ ᐅᕕᒃᑳᒃ ᒫᓐᓇᐅᓚᐅᖅᑐᖅ ᑲᔪᓯᑦᓯᐊᕐᓂᖃᓚᐅᕐᒪᑎ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ, ᑰᓕ. 
 
ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ 114 - 2(1): ᐸᓖᓯᒃᑯᑦ ᑐᐊᕕᕐᓇᖅᑐᓄᑦ ᐅᖄᓚᐅᑎᖓᑦ 
 
ᑰᓕ (ᑐᓵᔨᒃᑯᑦ): ᐅᖃᖅᑏ, ᓂᐅᕕᑉᐳᖓ ᐅᓪᓗᒥ ᐅᖃᐅᑎᒋᓗᒍ ᓰᕖᓰᒃᑯᑦ ᐅᖃᐅᓯᕆᓯᒪᔭᖓ ᐱᔾᔪᑎᒋᓗᒋᑦ 
ᐸᓖᓯᒃᑯᑦ ᐅᖄᓚᐅᑎᒃᑯᑦ ᑐᐊᕕᕐᓇᖅᑐᓕᕆᒍᓯᖏᑦ. 

ᐅᖃᖅᓯᒪᒻᒪᑕ ᖃᕆᑕᐅᔭᒥ ᑕᐃᒃᑯᐊᒎᖅ ᐅᖄᓚᐅᑏᑦ, ᐃᓄᐃᑦ ᐅᖄᓚᔪᑦ ᓄᓇᓕᓐᓂᒃ ᒥᑭᓂᖅᓴᓂᒃ, ᓄᓇᓖᑦ 
ᐃᓱᒫᓗᑦᑑᔮᖅᑐᑦ ᑕᐃᒃᑯᐊ ᐊᓯᕈᖅᓯᒪᔪᑑᒋᐊᖏᑦ, ᑐᐊᕕᕐᓇᖏᑐᐊᖅᐸᑦ, ᓯᕙᓂᕆᐊᓖᑦ 0123 ᐊᒻᒪᓗ 
ᑐᐊᕕᕐᓇᑐᐊᖅᐸᑦ, ᓄᓇᓕᓐᓄᑦ ᐋᖅᑭᑦᑕᐅᓯᒪᔪᖅ ᐊᑐᖅᑕᐅᒐᔭᕆᐊᖓ, ᐊᓱᐃᓪᓛᒃ ᐅᖄᓚᒋᐊᖃᓯᑦᑕᕆᕗᖅ 1111. 
 
ᑖᓐᓇ ᐊᓯᕈᖅᓯᒪᔪᑐᐊᖅ, ᐊᒻᒪᓗ ᑐᐊᕕᕐᓇᖅᑐᓂᒃ ᐅᖄᓚᕙᑦᑐᑦ ᑭᐅᔭᐅᕙᑦᑐᑦ ᓱᓕ ᐃᖃᓗᓐᓂᖔᖅ ᐸᓖᓯᒃᑯᓐᓄᑦ. 
ᑕᒪᓐᓇ ᐊᓯᕈᕈᑕᓯᒪᙱᓪᓚᕆᑦᑐᖅ ᐊᒻᒪᓗ ᐱᐅᓯᕙᓪᓕᕈᑕᐅᒐᓂ ᐆᖃᓚᐅᑎᓄᑦ ᐸᓖᓯᒃᑯᓐᓅᖓᔪᓄᑦ. ᒪᓕᓪᓗᒋᑦ 
ᐅᖃᐅᓯᖏᑦ ᓰᕖᓰᒃᑯᑦ, ᐅᖃᖅᓯᒪᔪᑦ ᐊᑭᖃᕐᓂᕆᐊᖏᑦ ᐊᕝᕙᖏᓐᓂᒃ ᒥᓕᐊᓐᑖᓚᐃᑦ ᑮᓇᐅᔭᐃᑦ. 
 
ᐃᓱᒪᔪᖓ ᒪᓕᒐᓕᐅᖅᑎᑎᒍᑦ ᖃᐅᔨᓕᑕᐅᓐᓇᖃᑦᑕᕆᐊᖃᙱᒋᐊᑦᑎᒍ ᑕᒪᓐᓇ ᓰᕖᓰᒃᑯᑦ ᐱᕙᓪᓕᐊᔪᓕᕆᓂᖏᒍᑦ, 
ᑕᒪᓐᓇ ᐱᐅᓯᕚᓪᓕᕈᑕᐅᙱᒻᒪᑦ ᐊᐅᓚᓂᖓᓐᓄᑦ. ᐊᐱᕆᓂᐊᖅᑕᕋ ᒥᓂᔅᑕᖓ ᐃᖅᑲᖅᑐᐃᕕᓕᕆᔩᑦ 
ᐊᐱᖅᓱᓐᓇᐅᓕᖅᐸᑦ ᑕᒪᑐᒪ ᒥᑦᓵᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ, ᐊᖓᔪᖅᑳ ᓕᐅᓇ ᐊᒡᓘᒃᑲᖅ. 
 
ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ 115 - 2(1): ᐅᖅᓱᖅᑑᒥ ᐃᓕᓐᓂᐊᕆᐊᕆᐅᓛᓕᖅᑐᓄᑦ ᐱᓕᕆᐊᒥᒃ 

ᐃᓕᓐᓂᐊᖅᑕᒥᓂᒃ ᐃᓱᓕᑦᓯᓂᑯᐃᑦ  
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ ᐅᖃᖅᑏ. ᖁᕕᐊᑦᑐᖓ ᐅᖃᕆᐊᖅ ᒪᓕᒐᓕᐅᕐᕕᒻᒥ 
ᒫᓐᓇᓛᕈᓘᓚᐅᖅᑐᖅ ᐱᒻᒪᕆᐊᓗᒻᒨᖓᔪᒥᒃ ᐃᓕᓐᓂᐊᕇᖅᑐᖁᑎᖃᔪᒐᑦᑕ ᓄᓇᑦᑎᓐᓂ ᐅᖅᓱᖅᑑᒥ. ᐅᖃᖅᑏ, ᒪᐃ 
20-ᒥ ᐊᕙᑎᑦ ᒪᕐᕉᓐᓂᓪᓗ ᐃᓕᓐᓂᐊᕇᖅᑐᖁᑎᖃᔪᔪᒍᑦ ᐅᖅᓱᖅᑑᒥ ᐃᓕᓐᓂᐊᕆᐊᕆᐅᓛᑕᐃᓐᓇᖅᑐᓂᒃ 
ᐃᓕᓐᓂᐊᑎᑦᓯᔨᐅᓂᕐᒧᑦ. ᑕᐃᒫᒃ ᖃᐅᔨᒪᒐᕕᑦ, ᐅᖃᖅᑏ, ᑖᒃᑯᐊ ᐊᓪᓗᕆᐊᕆᐊᙵᕐᓂᖏᑦ ᐊᖅᑯᑎᖓᓄᑦ 
ᖃᐅᔨᒻᒪᓐᓂᕈᕐᓂᐅᑉ ᑖᒃᑯᐊ ᐅᕕᒃᑲᐅᑦ ᐃᓕᓐᓂᐊᕇᖅᑐᑦ. 
 
ᐅᖃᓕᒫᕈᒪᔭᒃᑲ ᐊᑎᖏᑦ ᑕᐃᒃᑯᐊ ᐃᓄᐃᑦ, ᐅᑯᐊ: ᕉᑎ ᐊᓪᓚᒃ, ᐋᓐᑐᕆᐊ ᐅᓈᓕᒃ, ᕌᑉ ᐊᖑᑦᑎᑦᑕᐅᔪᖅ, ᑲᓛᑎᐊ 
ᐱᐊᓐᓇ, ᐳᕿᐊᓐᑕᓐ ᐳᐊᑕ, ᓵᒻᓴᓐ ᑲᑦᓗ, ᕕᑭᐋᓐ ᕿᕐᓂᖅ, ᔮᓂ ᑯᓄᓈᖅ, ᔨᐊᓂᐸ ᑕᕋᓗ, ᔭᐃᒥ ᐅᑎᓐᓄᐊᖅ, ᔮᓂ 
ᕿᕐᓂᖅ, ᕋᐃ ᒪᒪᕈᐊᕐᓈᖅ, ᑖᓂ ᓈᓗᙱᐊᖅ, ᑎᐊᕕᓐ ᐸᐅᓗᓯ, ᔨᒥ ᐸᐅᓗᓯ, ᐳᕆᐊᓇᓐ ᐳᔭᑕᖅ, ᐳᕆᐊᓐ 
ᐳᔭᑕᖅ, ᕗᕆᐊᓐ ᐳᑭᕐᓇᖅ, ᑖᓄᕙᓐ ᕿᓐᓇᖅᑐᖅ, ᑯᐊᑦᓂ ᑕᑭᕈᖅ, ᔭᐃᒥ ᑕᑭᕈᖅ, ᑯᐊᕆ ᐳᑐᒍᖅ, ᐋᓚᓐ ᑯᕕᒃ, 
ᐊᓂᑲ ᓚᐱᑦ, ᑮᑦ ᐳᑐᒍᖅ, ᑎᐊᔅᒪᓐ ᕼᐃᑭᓂᖅ, ᓵᓕ ᒪᑭᑦᑐᖅ, ᒥᓕᓴ ᐊᕐᕕᒃ, ᒫᓚᒃ-ᕉᔅ ᐳᐊᓴ. 
 
ᖁᕕᐊᓱᒃᑯᓲᑎᒍᒪᔭᐃᓐᓇᒃᑲ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ, ᐊᖓᔪᖅᑳ ᐲᑕ 
ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ 116 - 2(1): ᐃᓕᑕᕆᓗᒋᑦ ᐅᕕᒃᑲᐃᑦ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᓂᑯᕕᑉᐳᖓ ᐅᓪᓗᒥ ᐊᓲᔪᑎᓪᓖᕈᒪᑦᓱᒋᑦ ᐃᓚᖏᑦ 
ᐅᕕᒃᑲᐃᑦ. ᐅᖃᖅᑏ, ᓯᕗᓪᓕᕐᒥ, ᐊᓲᔪᑎᓪᓖᕈᒪᔭᕋ ᑭᐊᕕᓐ ᕿᑭᖅᑕᖅᔪᐊᕐᒥᐅᖅ. ᖁᕕᐊᑦᓵᓪᓚᑦᑕᐅᓯᒪᕗᖓ  

ᓱᕈᓯᖏᓐᓄᑦ ᓄᓇᕗᑦ ᐅᐱᓐᓇᕋᓂ ᑕᐅᑐᑉᐸᒻᒪᑕ ᐅᕙᑦᑎᓐᓂᒃ ᑕᕝᕙᑦᓴᐅᑎᒋ ᑲᑎᒻᒪᑎᓪᓗᑕ ᑏᕖᒃᑯᑦ 
ᐊᑕᓂᐅᓵᕈᑎᖃᖅᑎᓪᓗᑕ ᐃᓱᒫᓘᑎᓂᒃ ᐅᕙᓂ ᒪᓕᒐᓕᐅᕐᕕᒻᒥ, ᐊᒻᒪᓗ ᐱᐅᔫᑦᓱᓂ ᑐᓵᕙᒻᒪᑕ ᐅᕙᑦᑎᓐᓂᒃ 
ᑕᐅᑐᑦᓱᑎᓪᓗ ᐅᕙᑦᑎᓐᓂᒃ ᑏᕖᒃᑯᑦ. 
 
ᐊᓲᔪᑎᓪᓖᕈᒪᔭᕋ ᐃᕐᓂᕋ ᔫᓯᐱ, ᓂᐅᕕᐅᑎᔭᒥᓂᕆᔮᖓ ᐆᒥᖓ ᖁᖓᓯᕈᕐᒥᒃ ᐋᑐᕚᒥᒃ. ᐊᓲᔪᑎᓪᓖᕈᒪᔭᕋᑦᑕᐅᖅ 
ᐸᓂᒐ ᑲᓪᓚᒃ, ᑯᕆᔅᑕ ᖁᓪᓗᐊᓕᒃ, ᐸᓂᒋᔭᖓ ᑕᐃᒃᓱᒪ ᐃᓅᑉ ᐅᒥᐅᓚᐅᖅᑑᑉ ᒫᓐᓇᕈᓘᓚᐅᖅᑐᖅ, ᐅᖃᐅᑎᔪᒪᔭᒃᑲ 
ᑕᐃᒃᑯᐊ ᔫᓂᐅᓕᖅᐸᑦ ᑕᑯᓛᖅᑕᒃᑲ. 
 
ᐅᖃᕈᒪᒋᓪᓗᖓᓗ, ᐅᖃᖅᑎ ᕼᐊᓗᕈᒪᒻᒥᔭᕋ ᓇᔭᒐ, ᒥᐊᓕ ᕿᓚᕝᕙᖅ. ᐳᓚᕆᐊᕋᓱᐊᖅᐸᒃᑲᓗᐊᕋᒃᑯᑦ ᑭᓯᐊᓂ 
ᑲᑎᒪᔾᔪᑎᑦᑎᓐᓂᒃ. ᑕᐃᒪᓕ ᕼᐊᓗᕈᒪᔭᒃᑲᑦᑕᐅᖅ ᑕᐃᒃᑯᐊ ᒪᓕᒐᓕᐅᖅᑎᐅᔪᑦ ᑲᑎᒪᔾᔪᑎᖏᓐᓂᒃ ᐱᓕᕆᕙᒃᑐᑦ 
ᐃᓐᓂᕐᕕᒻᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᕐ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᕐᓗᑕ 
ᑲᑎᒪᔾᔪᑎᒃᓴᓄᑦ. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᐲᑯ. 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑦ ᐊᐱᖅᑯᒻᒧᑦ 017 - 2(1): ᐃᓕᓐᓂᐊᕐᕕᒻᒥ ᐊᒃᑕᕐᓇᖅᑕᐃᓕᒪᓂᖅ 
 
ᐊᖓᔪᖅᑳᖅ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑭᐅᔾᔪᑎᖃᖅᑐᖓ ᐅᖃᐅᓯᒃᑯᑦ ᐊᐱᖅᑯᑎᓄᑦ 
ᐊᐱᖅᑯᑎᒋᓚᐅᖅᑕᖓᓄᑦ ᑐᑐ ᒪᐃ 14, 2004. ᐅᖃᖅᑎ, ᐅᖃᐅᓯᒃᑯᑦ ᐊᐱᖅᑯᑦ ᐱᔾᔪᑎᖃᖅᑐᖅ 
ᐃᓕᓐᓂᐊᕐᕕᐅᔪᒥ ᐊᒃᑕᕐᓇᖅᑕᐃᓕᒪᓂᕐᒧᑦ. 
 
ᑭᐅᓗᒍ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ, ᖁᕕᐊᓱᒃᐳᖓ ᑐᓂᓯᒋᐊᒃᓴᖅ ᐅᑯᓂᖓ ᑐᑭᓯᒋᐊᕈᑎᒃᓴᐅᔪᓂᒃ: 
 

• ᓄᓇᓕᓐᓂ ᒐᕙᒪᓕᕆᔨᒃᑯᑦ ᐊᒻᒪ ᐱᔨᑦᑎᖅᑎᐅᔪᑦ ᖃᐅᔨᓴᕐᔪᒥᔭᐃᓐᓇᖅᑐᑦ ᖃᓄᐃᓐᖏᒃᑲᓗᐊᕐᒪᖔᑕ 
ᐃᓕᓐᓂᐊᕐᕕᐅᔪᑦ ᐊᖅᑯᑎᖃᖅᑐᑎᒃ ᓄᓇᓕᓐᓂ ᑲᒪᔨᐅᔪᒧᑦ ᓄᓇᓕᓐᓂᓕᒫᖅ ᐅᑯᐊ ᐱᓐᖏᑕᑐᐊᕆᓪᓗᒋᑦ 
ᑭᓐᖓᐃᑦ, ᐸᓐᓂᖅᑑᖅ ᐊᒻᒪ ᒥᑦᑎᒪᑕᓕᒃ. 

 
• ᑭᓐᖓᐃᑦ, ᐸᓐᓂᖅᑑᖅ ᐊᒻᒪ ᒥᑦᑎᒪᑕᓕᒃ, ᖃᒪᓂᑦᑐᐊᖅ, ᓇᐅᔮᑦ, ᐃᖃᓗᑦᑑᑦᑎᐊᖅ, ᐅᖅᓱᖅᑑᖅ, 

ᖁᕐᓗᖅᑑᖅ, ᑰᒐᕐᔪᒃ ᐊᒻᒪ ᑕᓗᕐᔪᐊᖅ ᓄᓇᓕᓐᓄᑦᑕᐅᓯᒪᔪᓂᒃ ᐊᑐᖃᑦᑕᕐᒪᑕ, ᑕᐃᒪᓕ ᕼᐊᒻᓚᒃᑯᑦ 
ᐃᖅᑲᓇᐃᔭᖅᑎᖏᑦ ᑲᒪᒋᔭᖃᖅᐸᒃᐳᑦ ᐃᓕᓐᓂᐊᕐᕕᐅᔪᓂᒃ. ᖃᒪᓂᑦᑐᐊᕐᒥ ᒫᓐᓇᕈᓘᓚᐅᖅᑐᖅ 
ᐃᓱᓕᑦᑎᑦᑎᕋᑖᓚᐅᖅᑐᑦ ᐊᖏᖃᑎᒌᒍᑎᒋᔭᒥᓂᒃ ᓄᓇᓕᓐᓂ ᒐᕙᒪᓕᕆᔨᒃᑯᓐᓂᑦ. 

 
• ᐃᖃᓗᓐᓂ ᐃᓕᓐᓂᐊᕐᕕᐅᔪᑦ ᑲᒪᒋᔭᐅᖃᑦᑕᖅᑐᑦ ᖃᐅᔨᓴᖅᑕᐅᖃᑦᑕᖅᑐᑎᒃ ᑲᑐᔾᔭᐅᓪᓗᑎᒃ ᓄᓇᕗᑦ 

ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓄᑦ ᐊᒻᒪ “ᑕᐃᒪᐃᑦᑕᕆᐊᖃᓕᕋᐃᒻᒪᑕ” ᑳᓐᑐᕌᖑᔪᒃᑯᑦ. 
 

• ᐃᓪᓘᑉ ᖃᖏᓐᓂᒃ ᐊᐳᑎᖃᓗᐊᓕᓐᖏᒃᑲᓗᐊᕐᒪᖔᖅ ᖃᐅᔨᓴᖅᑕᐅᓚᐅᖅᑐᑦ ᒪᐃ 7, 2004 
ᓄᓇᓕᓕᒫᓂ. 

 
• ᖄᖓ ᖃᖅᑲᓕᐊᖅ ᐃᓕᓐᓂᐊᕐᕕᒻᒥ ᑭᒻᒥᕈᕐᒥ ᐊᐳᑕᐃᔭᖅᑕᐅᓚᐅᖅᑐᖅ ᒪᐃ 7, 2004. 

• ᐊᐳᑏᔭᖅᑕᐅᓚᐅᕐᒥᔪᖅ ᖄᖓᓐᓂᑦ ᐹᖓᓂᑦ ᐊᑕᒍᑦᑖᓗᒃ ᐃᓕᓐᓂᐊᕐᕕᐅᔪᒥ ᐃᒡᓗᓕᒻᒥ. 
 

• ᕿᒥᕐᕈᔭᐅᓪᓗᓂ ᖃᐅᔨᓴᖅᑕᐅᕙᒃᑐᖅ ᐃᖃᓗᓐᓂ ᐃᓕᓐᓂᐊᕐᕕᐅᔪᑦ ᑕᐅᕗᖓᓕᒫᖅ. 
 

• ᐊᐳᑕᐃᔭᖅᑕᐅᓚᐅᕐᒥᔪᖅ ᖄᖓᓂᒃ ᐊᕐᓇᕐᓂᖅ ᐃᓕᓐᓂᐊᕐᕕᑦ ᒪᐃ 15, 2004. 
 
ᓴᖅᑮᓂᐊᕐᒥᔪᖓ, ᐅᖃᖅᑎ, ᑭᐅᔾᔪᑕᐅᔪᒥᒃ, ᓇᓗᓇᐃᕐᓯᒪᔪᓂᒃ ᖃᐅᔨᑕᒫᑦ ᖃᐅᔨᓴᖅᑕᐅᔾᔪᑕᐅᕙᒃᑐᓂᒃ 
ᐃᓕᓐᓂᐊᕐᕕᐅᔪᓂ, ᐱᓇᓱᐊᕈᓯᑕᒫᑦ ᖃᐅᔨᓴᖅᑕᐅᓂᐅᔪᓂᒃ, ᑕᖅᑭᑕᒫᑦ ᖃᐅᔨᓴᖅᑕᐅᔾᔪᑕᐅᔪᓂᒃ ᐊᒻᒪᓗ 
ᐊᕐᕌᒍᓕᒫᑦ ᖃᐅᔨᓴᖅᑕᐅᔾᔪᑕᐅᔪᓂᒃ. 
 
ᐆᒃᑑᑎᒋᓗᒍ, ᐅᖃᖅᑎ, ᐱᓇᓱᐊᕈᓯᑕᒫᑦ ᖃᐅᔨᓴᖅᑕᐅᑎᓪᓗᒋᑦ, ᐃᑭᐊᓪᓚᓕᖅᑲᑦ ᓱᓪᓗᓕᖏᑕ ᒥᓪᓗᐊᕈᑎᖓ ᐊᒻᒪ 
ᐊᐅᓚᐅᑎᖓ, ᖃᐅᑕᒫᑦ, ᓯᓚᑕᓂ ᐅᖅᑯᓇᕐᓂᖓ, ᐃᓗᐊᓂ ᐃᒥᕐᒧᑦ ᐳᓪᓚᖃᐅᑎᖓ, ᐆᓇᖅᑐᖃᐅᑎᖓ 
ᐳᓪᓚᖓᓄᑦ ᐆᓇᕐᓂᖓ, ᐃᑯᐊᓚᖓᑕ ᖃᐅᔨᓴᖅᑕᐅᖃᑦᑕᕐᓂᖓ, ᐅᖅᑰᓴᐅᑎᖓᓄᑦ ᐆᓇᕐᓂᖓᓄᑦ ᐊᒻᒪᓗ 
ᑭᓱᖏᓐᓄᑦ ᐆᓇᕐᓂᖓᓄᑦ, ᐳᓚᖃᐅᑎᐅᔪᓕᒫᑦ ᐊᒻᒪᓗ ᐃᑭᑦᑐᖃᓕᖅᐸᑦ ᑎᒻᒥᑳᕈᑎᖏᑦ, ᖁᖁᐊᕈᑎᖃᕐᕕᖏᑦ, 
ᐃᑭᑦᑐᖃᓕᖅᐸᑦ ᐳᓪᓚᖃᐅᑎᖓᓄᑦ ᐊᒻᒪᓗ ᐱᖃᑕᐅᕙᓪᓗᓂ ᐃᓚᒋᔭᐅᒻᒪᑦ ᖃᐅᑕᒫᑦ ᖃᐅᔨᓴᕈᑕᐅᔪᓄᑦ ᐊᒻᒪᓗ 
ᑕᒪᒃᑯᐊ ᐅᖃᐅᓯᕆᓂᐊᖅᐸᒃᑲ ᑎᑎᕋᑎᒧᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑭᐅᔾᔪᑕᐅᔪᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑭᐅᔾᔪᑕᐅᔪᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. 
ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᓈᓴᐅᑎᖓ 5. ᐃᓕᑕᕐᓯᔪᒪᔪᖓ ᒪᓕᒐᓕᐅᕐᕕᒻᒧᑦ ᑖᓂᐅ ᓚᕗᐊ-ᑎᒑᒻ, ᑭᒡᒐᑐᖅᑎᐅᔪᖅ, 
ᐱᐅᓪᔭᒻᒧᑦ, ᒪᒥᐊᓇᖅ. 
 
ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᑰᓕ 
 

ᓈᓴᐅᑎᓕᒃ 5: ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᕐᓯᔪᒪᔪᖓ ᐃᓄᒻᒥ ᒪᐃᔭᒋᔭᐅᔪᖅ ᐱᐅᔪᐊᓗᒻᒧᓄᑦ ᑲᖏᖅᖠᓂᕐᒧᑦ, 
ᓗᐊᓐ ᑯᓱᒐᖅ. ᓗᐊᓐ ᒪᐃᔭᒋᔭᐅᔪᖅ ᑲᖏᖅᖠᓂᕐᒧᑦ ᐊᒻᒪᓗ ᐊᒃᓱᐊᓗᒃ ᐃᖅᑲᓇᐃᔭᖅᐸᒃᑐᓂᒃ ᐅᖃᕈᒪᓪᓗᖓᓗ 
ᑕᐃᒃᑯᐊ ᕼᐊᒻᓚᒃᑯᑦ ᑲᑎᒪᔨᖏᑦ ᐊᐅᓚᓂᖃᑦᑎᐊᕐᒪᑕ, ᑮᓇᐅᔭᓂᒃ ᐊᒥᒐᕐᓯᒪᕙᒃᑲᓗᐊᖅᑎᓪᓗᑕ ᑕᐃᓐᓇᓗ 
ᐊᓪᓚᑦᑎᖓ,ᑦ ᔮᓐ ᕼᐊᑦᔾᓴᓐ, ᓇᖏᕐᓯᒋᑦ. ᑐᓐᖓᓱᑦᑎᒍᒪᔭᒃᑲ ᒪᓕᒐᓕᐅᕐᕕᒻᒧᑦ. ᓄᑖᖅ ᕼᐋᒻᓚᒃᑯᓐᓂᑦ ᐊᓪᓚᑦᑎᕗᑦ 
ᐃᖅᑲᓇᐃᔭᖃᑦᑕᓚᐅᖅᓯᒪᔪᖅ ᒫᑲᒃᑯᓐᓄᑦ ᐊᖏᔪᖅᑳᖑᓪᓗᓂ ᐱᖁᑎᓄᑦ ᖃᐅᓴᖅᑎᓄᑦ, ᒫᑲᒃᑰᖃᑦᑕᑎᓪᓗᑕ 
ᑕᐃᔅᓱᒪᓂ, ᐊᒻᒪᓗ ᑐᑭᒥᐊᖅᑎᐅᓯᒪᓪᓗᓂ ᑕᖅᑲᒃᑯᓂᖓ ᑲᒪᑦᑎᐊᕐᒧᑦ ᐅᓗᕆᐊᓇᖅᑐᒦᖁᓪᓇᒋᑦ ᔭᓗᓇᐃᒥ. 
ᖃᐅᔾᔨᑎᖃᖅᑐᒻᒪᕆᐅᕗᖅ ᐊᒻᒪᓗ ᑎᑭᕋᑖᓚᐅᖅᑐᓂ ᐋᓐᑎᐅᕆᐅᒥᑦ ᓄᓇᖃᖅᑳᖅᓯᒪᔪᑦ ᓄᓇᖁᑎᖓᓐᓂᑦ. ᑕᐃᑲᓂ 
ᐃᖅᑲᓇᐃᔭᖅᓯᒪᓪᓗᓂ 11-ᓂᒃ ᐊᕐᕌᒍᓂᑦ, ᑐᙵᓱᑦᑎᒍᒪᕙᕋ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓕᑕᖅᓯᔪᒪᕗᖓ ᒪᓕᒐᓕᐅᕐᕕᒻᒥᑦ, ᖃᐅᔨᒪᔭᐅᔪᖅ 
ᑭᒃᑯᓕᒫᓄᑦ, ᓯᒥᐅᓂ ᐊᒪᕈᐊᓕᒃ. ᓯᒥᐅᓂ ᐊᒪᕈᐊᓕᒃ ᓄᑦᑎᖅᑎᑕᐅᓯᒪᕗᖅ ᖁᑦᑎᑦᑐᕐᒧᑦ. ᐊᑉᐸᓕᐊᐱᒃ ᐊᕐᓇᑲᓪᓚᒃ, 
ᔭᐃᐱᑎ ᐊᒪᕈᐊᓕᒃ ᐃᓚᐅᓪᓗᓂ. ᓯᒥᐅᓂ ᐃᓕᑕᕆᔭᐅᕋᑖᓚᐅᖅᐳᖅ ᕿᑭᖅᑖᓗᒻᒥ ᓯᕗᓕᖅᑏᑦ ᑲᑎᒪᓂᖃᖅᑎᓪᓗᒋᑦ 
ᐃᕙᓚᐅᔭᒃᑯᓐᓄᑦ ᐱᔾᔪᑎᒋᓪᓗᒍ ᓯᕗᓪᓕᖅᐹᖑᓚᐅᕐᒪᑦ ᒪᐃᔭᐅᓪᓗᓂ ᕼᐋᒻᓚᒃᑯᓐᓄᑦ. 
 
ᓯᒥᐅᓂ ᐃᓐᓇᑐᖃᖁᑎᒋᔭᐅᕗᖅ ᖃᐅᓱᐃᑦᑐᕐᒥᑦ ᐃᑲᔪᖅᓱᖃᑦᑕᖅᓯᒪᓪᓗᓂ ᖃᐅᓱᐃᑦᑐᕐᒥᑦ ᑐᙵᓱᑦᑎᒍᒪᕙᕋ 
ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᒧᐃᓕᑕᖅᓯᔪᒪᕗᖓ ᓯᑏᕝ ᒨᓱ ᐅᕙᖓ ᑐᓄᐊᓂᑦ ᐃᒃᓯᕚᖅᑐᖅ. ᒨᓱ 
ᐋᓐᑎᐅᕆᐅᒥᐅᑕᐅᕗᖅ, ᑭᓯᐊᓂᓕ ᐃᖃᓗᑦᑑᑦᑎᐊᕐᒥᐅᑕᐅᓚᐅᖅᐳᖅ ᓄᓕᐊᕇᒃ ᕗᕋᓐᑕᒃᑯᑦ ᐊᒥᓱᒻᒪᕆᓐᓂᑦ 
ᐊᕐᕌᒍᓂᑦ. ᐃᓱᒪᒋᔭᐅᕗᖅ ᓱᓕ, ᕿᑎᕐᒥᐅᑕᐅᒍᕕᑦ. ᓯᑏᕝ ᑕᒫᓃᒻᒪᑦ ᖃᐅᔨᓴᖅᑐᓂ ᐅᖃᓕᒫᒐᓕᐊᖏᓐᓄᑦ ᐅᕙᒍᑦ 
ᒥᔅᓵᓄᑦ, ᑐᓴᖅᑎᒍᒪᒍᔅᓯᐅᒃ ᑐᓴᕈᒥᓇᖅᑐᓂᒃ ᓇᓗᓇᙱᑦᑐᖅ ᓯᑏᕝ ᑐᓵᑦᑎᐊᕈᓐᓇᕋᔭᕐᒪᑦ ᐅᓂᒃᑳᔅᓯᓐᓄᑦ. ᓄ 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᐊᖓᔪᖅᑳᖅ ᕗᕋᐅᓐ. 
 
ᐊᖓᔪᖅᑳ ᒪᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑰᓕᐅᑉ ᐃᓕᑕᕆᒌᖅᑲᐅᔭᖓ ᑕᐃᓐᓇ 
ᐃᓕᑕᕆᓂᐊᕋᒃᑯ. ᐊᒻᒪᓗ ᐃᓕᑕᕆᔪᒪᓪᓗᒍ ᖁᐊᓴ ᑯᓱᒐᖅ ᒪᐃᔭᐅᔪᖅ ᐊᒻᒪᓗ ᔮᓐ ᕼᐊᑦᓴᓐ ᕼᐋᒻᓚᒃᑯᓐᓄᑦ 
ᐊᓪᓚᑦᑎ. ᓴᓂᐊᓃᑦᑐᖅ ᖁᐊᓴᐅᑉ ᐃᒪᓕ ᐃᕐᓂᖅ, ᐃᓕᑕᕆᔪᒪᖅᑲᐅᒐᒃᑯᑦᑕᐅᖅ, ᑭᖑᓪᓕᕐᒥᑦ 
ᓯᕗᓪᓕᐅᑎᑕᐅᒍᒪᒐᔭᓕᖅᐳᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᐊᖓᔪᖅᑳᖅ ᐊᒡᓘᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐲᑕᓴᓐ ᐅᖃᖅᑳᖅᑲᐅᒻᒪᑦ ᐅᕙᓐᓂᑦ, ᑭᓯᐊᓂ 
ᐃᓕᑕᖅᓯᔪᒪᕗᖓ ᐅᓪᓗᒥ ᐅᕙᖓ ᐱᖃᓐᓇᕆᔭᖓᓂᑦ, ᐃᖅᑲᓇᐃᔭᖃᑎᒋᖃᑦᑕᖅᓯᒪᔭᕋ, ᓯᑏᕝ ᒨᓱ, ᑐᙵᓱᒋᑦ 
ᒪᓕᒐᓕᐅᕐᕕᒻᒧᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑲᑎᒪᔨᐅᖃᑏᑦ ᑲᖏᖅᖠᓂᕐᒧᑦ ᖃᐅᑕᒫᑦ ᐃᓕᑕᖅᓯᒐᓱᐊᖅᐸᒻᒪᑦ 
ᖃᑕᕐᖑᑎᒥᓐᓂᒃ ᒪᓕᒐᓕᐅᕐᕕᒻᒥᑦ ᑕᒫᓂ ᐃᖃᓗᓐᓂᑦ ᑕᐃᒪᐃᒃᑲᔪᐃᒃᑲᒪ. 
 
ᐃᓕᑕᕆᔪᒪᕙᕋ ᐃᓚᒐ ᐃᒪᓕ ᐃᕐᓂᖅ ᐃᒃᓯᕚᖅᑐᖅ ᑕᐅᕙᓂ, ᐃᖅᑲᓇᐃᔭᖅᑐᖅ ᓄᓇᕗᑦ ᑐᙵᕕᒃᑯᓐᓄᑦ, ᐊᒻᒪᓗ 
ᑐᙵᓱᑦᑎᒍᒪᕙᕋ ᓗᐊᓐ ᒪᓕᒐᓕᐅᕐᕕᒻᒧᑦ. ᓗᐊᓐᓗ ᖃᐅᔨᒪᖃᑦᑕᐅᑎᓕᕋᓐᓄᒃ ᐊᒥᓱᑲᓪᓚᓐᓂᑦ ᐊᕐᕌᒍᓂᑦ, 
ᑕᕝᕙᓂᔅᓴᐃᓐᓇᖅ ᐃᒪᓕ, ᓗᐊᓐᓗ ᐱᖃᑎᒌᖃᑦᑕᓚᐅᖅᓯᒪᒐᓐᓄᒃ ᔭᓗᓇᐃᒥ ᐊᑲᐃᑦᓱ ᕼᐋᓪᒥᑦ. ᐃᖅᑲᐅᒪᓪᓗᒋᑦ 
ᑲᔾᔮᓇᖅᐳᑦ ᑐᙵᓱᑦᑎᒍᒪᕚᒃᑲᓕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᐃᓕᑕᖅᓯᓂᖅ 
ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᒃ. ᑲᑎᒪᔾᔪᑎᔅᓴᐃᑦ ᐅᓪᓗᒥ, ᓇᓴᐅᑖ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ 
ᐊᐱᖅᑯᑎᑦ. ᑐᑐ. 
 

ᓈᓴᐅᓕᖓ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑎ 115 - 2(1): ᐃᓄᖃᖏᑦᑐᑦ ᐃᖅᑲᓇᐃᔭᖅᑎᓄᑦ ᐃᓪᓗᐃᑦ ᑲᑎᓐᖓᔪᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᕆᔪᖓ ᐊᖓᔪᖅᑳᖓᓄᑦ ᐃᓪᓗᓕᕆᔨᕐᔪᐊᒃᑯᑦ. ᐅᖃᖅᑏ, ᖃᐅᔨᒪᔪᖓ 
ᐊᖓᔪᖅᑳᖅ ᐃᖅᑲᐃᓂᐊᑦᑐᖅ ᐊᐱᖅᑯᑎᒋᓚᐅᖅᓯᒪᔭᓐᓂᒃ ᓯᕗᓂᐊᒍᑦ ᐊᒻᒪᓗ ᐊᒃᓱᒻᒪᕆᐊᓗᒃ ᐃᓪᓗᑭᔅᓱᕋᑦᑕ 
ᐃᖅᑲᓇᐃᔭᖅᑎᓄᑦ, ᐱᓗᐊᖅᑐᒥᒃ ᐃᖃᓗᓐᓂ. 
 
ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᐱᑕᖃᒻᒪᖔᖅ, ᓈᓴᖅᑕᐅᓯᒪᓂᖏᓐᓂᒃ ᐱᑕᖃᑉᐸᒌᖅᑐᓂᒃ ᒫᓐᓇᐅᔪᖅ ᐃᖃᓗᓐᓂ, 
ᐃᓄᖃᖏᑦᑐᖅᑕᖃᒻᒪᖔᖅ ᐃᖅᑲᓇᐃᔭᖅᑎᓄᑦ ᐃᓪᓗᓂᒃ ᑕᒫᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᓪᓗᓕᕆᔨᕐᔪᐊᒃᑯᑦ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᑎᑎᕋᖅᓯᒪᔪᓂ ᐱᓚᐅᖅᑕᓐᓂ: ᑕᐃᑲᓂ ᒪᐃ 7, ᑕᒫᓂ 
ᑕᖅᑭᑎᓐᓂ, ᐱᖓᓱᓂᒃ ᐃᓄᖃᖏᑦᑐᓂᒃ ᐃᓪᓗᓂᒃ ᐱᑕᖃᓚᐅᖅᑐᖅ ᐊᒻᒪᓗ ᐱᖓᓲᓂᐊᕐᕆᓪᓗᑎᒃ, ᐃᓛᒃ, ᐱᖓᓱᑦ 
ᓄᖅᑲᖓᑎᑕᐅᔪᑦ ᐱᓇᓱᐊᖅᑐᓄᑦ ᐃᖅᑲᓇᐃᔮᓄᑦ. ᑕᐃᒪᓕ, ᑕᐃᒃᑯᐊ ᒪᐃ 7-ᖑᑎᓪᓗᒍ ᐊᒻᒪᓗ 
ᖃᐅᔨᒪᓪᓚᕆᖏᑦᑐᖓ ᓇᓗᓇᐃᖅᓯᒍᓐᓇᕐᒪᖔᒻᒪ ᓱᓕ ᑕᐃᒪᓐᓇᓴᐃᓐᓇᐅᒻᒪᖔᑕ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. ᐃᓚᒋᐊᕈᑦ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᕆᔪᒪᑐᐃᓐᓇᖅᑕᕋ ᐊᖓᔪᖅᑳᖅ, ᖃᐅᔨᒪᔪᖓ ᐃᓪᓗᑭᔅᓴᓂᑦᑎᓐᓄᑦ 
ᑲᑎᒪᔨᕋᓛᖅᑕᖃᒻᒪᑦ ᐋᖅᑭᒃᑕᐅᓯᒪᔪᒥᒃ ᐃᓕᐅᖅᑲᐃᓂᐊᖅᑐᒥᒃ ᐃᖅᑲᓇᐃᔭᖅᑏᑦ ᐃᓪᓗᒃᓴᖏᓐᓄᑦ. 
 
ᐃᓱᒪᑐᐃᓐᓇᖅᑐᖓ ᐊᖓᔪᖅᑳᖅ ᓇᓗᓇᐃᖅᓯᒍᓐᓇᕐᒪᖔᖅ ᖃᓄᖅ ᐋᖅᑭᒃᑕᐅᓯᒪᓂᖃᒻᒪᖔ ᑲᑎᒪᔨᕋᓛᑦ ᐊᒻᒪᓗ 
ᐊᑐᖅᑕᐅᕙᑦᑐᖅ ᐃᓕᐅᖅᑲᐃᑎᓪᓗᒋᑦ ᐃᓪᓗᓂᒃ ᐃᖅᑲᓇᐃᔭᖅᑎᓄᑦ ᐱᔪᓐᓇᖅᑐᓄᑦ ᐃᖅᑲᓇᐃᔭᖅᑏᑦ 
ᐃᓪᓗᖃᑦᑎᑕᐅᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᖃᑎᒐ ᓱᓕᔪᖅ, ᑲᑎᒪᔨᕋᓛᖅᑕᖃᑦᑐᖅ 
ᐃᓯᐅᖅᑲᐃᔨᓂᒃ ᕿᒥᕐᕈᖃᑦᑕᖅᑐᑎᒃ ᑐᓂᔭᐅᓂᖏᓐᓄᑦ ᐃᖅᑲᓇᐃᔭᖅᑏᑦ ᐃᓪᓗᓴᖏᓐᓄᑦ ᑖᒃᑯᓄᖓ ᒐᕙᒪᒃᑯᑦ 
ᓄᓇᕗᒻᒥ ᐃᖅᑲᓇᐃᔭᖅᑎᖏᓐᓄᑦ. 
 
ᐅᒡᒍᐊᓇᖅᑑᒐᓗᐊᖅ, ᐱᓯᒪᖏᓐᓇᒃᑭᑦ ᐋᖅᑭᒃᑕᐅᓯᒪᓂᖏᑦ ᑲᑎᒪᔨᕋᓛᑦ ᐅᕙᓐᓂ, ᑭᓯᐊᓂᓕ, 
ᖁᕕᐊᓱᑦᑎᐊᕐᓂᐊᖅᑐᖓ ᑐᓴᖅᑎᒍᓐᓇᕐᓂᐊᕐᕋᒃᑯᑦ ᒪᓕᒐᓕᐅᖅᑎᐅᖃᑎᒐ ᐅᖃᖃᑎᖃᓚᐅᕐᓗᖓ 
ᐃᖅᑲᓇᔭᐃᖅᑎᖁᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑦ. ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓱᒪᑐᐃᓐᓇᖅᑐᖓ ᐊᖓᔪᖅᑳᖅ ᖃᐅᔨᒪᒻᒪᖔᖅ ᖃᓄᑎᒋ ᑖᒃᑯᐊ 
ᐃᓯᖅᑎᑦᑎᔩᑦ ᑲᑎᒪᔨᕋᓛᖏᑦ ᑲᑎᖃᑦᑕᕐᒪᖔᑕ ᐃᓯᖅᑎᑦᑎᑎᓪᓗᒋᑦ ᐃᓪᓗᓄᑦ, ᖃᐅᔨᒪᑦᑕᕐᒪᖔᖅ 
ᐊᑐᖅᑕᐅᖃᑦᑕᕐᒪᖔᖅ ᐱᓇᓱᐊᕈᓯᖅᑕᒫᑦ, ᒪᕐᕉᓐᓂᓪᓘᓐᓃᑦ, ᑕᖅᑭᑕᒫᑦ, ᐃᓱᒪᑐᐃᓐᓇᖅᑐᖓ ᖃᖓᒃᑰᖃᑦᑕᕐᒪᖔᖅ 
ᑲᑎᖃᑦᑕᕐᓂᕆᔭᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᐃᓛᒃ, ᐅᒡᒍᐊᓇᖅᑑᒐᓗᐊᖅ, ᑲᑎᓴᕋᐃᖃᑦᑕᖏᒻᒪᑕ 
ᑲᑎᓴᕋᐃᖃᑦᑕᕋᔭᓐᖑᐊᕋᓗᐊᖅᑐᑎᒃ ᐱᑦᔪᑎᒋᓪᓗᒍ ᐱᑕᖃᖏᒻᒪᑦ ᐊᓱᒥᓱᓂᒃ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᓂᒃ 
ᐱᓕᕆᐊᖑᓂᐊᖅᑐᓂᒃ. 
 
ᑭᓯᐊᓂᓕ ᐃᓚᒋᓪᓗᓂᐅᑉ ᐱᓕᕆᐊᕆᒍᒪᓯᒪᔭᒪ ᑐᓴᖅᑎᑦᑎᓂᐊᕐᓂᕐᓄᑦ ᐊᓯᖏᓐᓂᒃ ᑐᑭᓯᔾᔪᑎᓂᒃ, 
ᓴᖅᑮᖃᑦᑕᓂᐊᖅᑯᖓ ᒪᓕᓗᒋᑦ ᑲᑎᒪᓂᕆᔭᖏ ᑲᑎᒪᔨᕋᓛᑦ ᐃᓪᓗᓕᕆᓂᕐᒧᑦ ᐊᒻᒪᓗ ᐃᓪᓗᑖᕈᒪᔾᔪᑎᓄᑦᑕᐅᖅ 
ᑐᓂᔭᐅᖃᑦᑕᖅᑐᓂᒃ ᑖᒃᑯᓄᖓ ᐃᓕᐅᖅᑲᐃᓂᐊᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᔭᓐᓇᒦᖅᐸᕋ ᐊᖓᔪᖅᑳᖅ ᑭᐅᒻᒪᖓ ᐊᒻᒪᓗ ᐅᑕᖅᑭᑎᐊᕐᓂᐊᕐᕆᕗᖓ 
ᑐᓴᖅᑎᑕᐅᓛᕐᓂᓐᓂᒃ, ᐅᖃᖅᑏ. ᐃᓱᒪᑐᐃᓐᓇᖅᑐᖓ ᐊᖓᔪᖅᑳᖅ ᑲᐅᔨᒪᑦᑕᕐᒪᖔᖅ ᐊᑦᔨᐅᖏᑦᑐᓂᒃ 
ᐊᑐᖅᑕᐅᕙᑦᑐᓂᒃ ᐅᕝᕙᓘᓐᓃᑦ ᐃᓱᒪᔅᓴᖅᓯᐅᕈᑎᖃᑦᑎᓪᓗᒋᑦ ᓄᓇᖃᖃᑕᐅᔪᒧᑦ ᐃᖅᑲᓇᐃᔭᖅᑎᒧᑦ ᐱᓕᕆᔪᖅ 
ᒐᕙᒪᒃᑯᓐᓄᑦ ᐃᓪᓗᖃᑦᑎᑕᐅᓂᐊᕐᓗᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᐃᓚᒋᓪᓗᓂᐅᒃ ᐃᖅᑲᓇᐃᔭᖅᑎᓄᑦ ᐃᓪᓗᖃᑦᑎᒃᑎᓂᕐᒧᑦ, 
ᐃᖅᑲᓇᐃᔭᖅᑎᓕᒫᑦ ᐱᕕᖃᑦᑎᑕᐅᕙᑦᑐᑦ ᐅᖃᕈᓐᓇᖅᑎᑕᐅᓪᓗᑎᒃ ᖃᓄᐃᓕᖓᓂᕆᔭᖏᓐᓂᒃ ᐊᒻᒪᓗ, ᒪᓕᑦᑐᒋᑦ 
ᐃᓪᓗᐃᑦ ᐊᑐᐃᓐᓇᐅᔪᑦ ᐊᒻᒪᓗ ᐃᖅᑲᓇᐃᔭᖅᑎᐅᑉ ᐃᖅᑲᓇᐃᔮᖓ ᐃᓱᒪᒋᔭᐅᓗᓂ, ᑕᒪᒃᑯᐊ ᐃᓚᒋᔭᐅᕙᑦᑐᑦ 
ᕿᒥᕐᕈᓂᕐᒧᑦ ᐊᒻᒪᓗ ᖁᔭᓐᓇᒦᕈᒪᓪᓗᖓ ᒪᓕᒐᓕᐅᖅᑎᐅᖃᑎᓐᓂᒃ ᐅᖃᐅᓯᖃᒻᒪᑦ ᐱᒻᒪᕆᐊᓘᔪᒥᒃ ᒫᓐᓇᐅᔪᖅ, 
ᐱᑕᖃᕆᐊᖃᕋᓗᐊᕐᕋᑦᑕ ᒫᓂᖃᐃ 444 ᐃᖅᑲᓇᐃᔭᖅᑎᓄᑦ ᐃᓪᓗᑲᓐᓂᕐᓂᒃ ᓄᓇᕗᓗᒃᑖᒥ ᐊᖑᒻᒪᑎᓂᐊᕐᓗᒍ 
ᐃᓪᓗᖃᕆᐊᖃᑦᑐᐃᑦ. ᑕᐃᒪᓕ, ᑖᓐᓇ ᐱᓕᕆᐊᖑᔪᖅ ᑲᒪᒋᔭᐅᕙᓪᓕᐊᔪᖅ ᑕᐃᒪᐃᑕᐅᔭᕆᐊᖃᕐᓂᖓᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑰᓕ. 

ᐊᐱᖅᑯᑦ 116 - 2(1): ᐸᓖᓰᑦ ᐊᓯᔾᔩᓂᖏᑦ ᑐᐊᕕᕐᓇᖅᑐᓄᑦ ᐅᖄᓚᐅᑏᑦ ᓈᓴᐅᑎᖏᓐᓂᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕙᕋ ᐊᖓᔪᖅᑳᖅ ᐃᖅᑲᖅᑐᐃᕕᓕᕆᔨᒃᑯᖁᓐᓄᑦ ᐱᔾᔪᑎᒋᓪᓗᒍ 
ᐊᓯᔾᔨᖅᑕᐅᓂᖏᑦ ᐅᖄᓚᐅᑏᑦ ᓇᓴᐅᑎᖏᑦ ᓄᓇᓕᓕᒫᓂᑦ. 
 
0123, ᑐᐊᕕᕐᓇᖅᑐᓄᑦ, ᐃᓱᒪᒐᒪᓕ 1111-ᖑᒋᐊᖃᖅᑐᒋᓪᓗᒍ ᑭᒃᑯᑐᐃᓐᓇᐃᑦ ᑖᔅᓱᒧᖓ ᐅᖄᓚᒋᐊᖃᓕᕋᐃᒻᒪᑕ 
ᐊᑦᑕᓇᖅᑐᒦᑉᐸᒻᒪᑕ, ᖃᓄᐃᓕᖓᓂᐊᖅᐸᓕ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᖅᑲᖅᑐᐃᕕᓕᕆᔨᒃᑯᓐᓄᑦ, ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᐊᕕᕐᓇᖅᑐᒦᓐᓂᕈᕕᑦ, ᓄᓇᓕᓐᓂᑦ 
ᐊᔾᔨᒌᖏᓐᓇᐅᓂᐊᕐᒪᑕ, ᐱᓗᐊᖅᑐᒥᑦ ᑕᐃᒃᑯᓄᖓ ᐊᐅᓪᓚᖅᓯᒪᔪᓄᑦ. 
 
ᐄ, ᐊᑲᐅᙱᓕᐅᕈᑎᑕᖃᖃᑦᑕᖅᓯᒪᕗᑦ ᑐᐊᕕᕐᓇᖅᑐᓄᑦ ᐅᖄᓚᐅᑎᓄᑦ ᑲᑎᖃᑎᒌᖏᓐᓇᖃᑦᑕᖅᓯᒪᕗᒍᓪᓗ 
ᐸᓖᓯᒃᑯᓐᓂᑦ ᑕᒪᑐᒪ ᒥᔅᓵᓄᑦ. ᐊᔾᔨᒌᙱᑦᑐᓃᒃᑲᓗᐊᖅᐸᑕ ᓄᓇᓕᓐᓂᑦ, ᓄᓇ:ᓕᖓᓐᓂᑦ ᑭᐅᔨ 
ᐊᑐᐃᓐᓇᐅᑦᑕᐅᑎᒋᒐᔭᕐᒪᑦ. ᑕᒪᓐᓇ ᑐᐊᕕᕐᓇᖅᑐᓄᐃᓐᓇᖅ ᑐᕌᖓᕗᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᓯᔾᔨᖅᑕᐅᓂᖏᓐᓄᑦ ᐅᖄᓚᐅᑏᑦ ᓈᓴᐅᑎᖏᑦ ᐊᑭᖃᕐᓂᐊᕐᒪᑕ $500-
ᑕᐅᓴᓂᒃ. ᑭᒃᑯᑦ ᐊᑭᓕᖅᓱᐃᓂᐊᖅᐸᑦ ᑕᒪᑐᒥᖓ ᐊᒻᒪᓗ ᓇᑮᙶᕐᓂᐊᖅᐸᑦ ᑮᓇᐅᔭᐃᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᑐᖃᒃᑯᑦ ᑖᒃᑯᓂᖓ ᐊᑭᓕᖅᓱᐃᓂᐊᖅᐳᑦ. 
 
ᒐᕙᒪᑐᖃᒃᑯᓐᓃᙶᕐᓂᐊᖅᐳᑦ ᑖᒃᑯᐊ. ᐊᑭᑐᔫᒻᒪᑦ. ᖃᐅᔨᒪᒐᑦᑎᒍ ᐃᑲᔪᖃᑎᒌᒋᐊᖃᕐᒪᑕ 
ᐅᓗᕆᐊᓇᖅᑐᒦᑦᑐᖃᖅᑎᓪᓗᒍ, ᖃᐅᔨᒪᑦᑎᐊᕆᐊᖃᕐᒪᑕ ᓇᓴᐅᑖᓂᑦ ᐅᖄᓚᐅᑎᖏᑕ ᐸᓖᓯᒃᑯᑦ ᓇᒥᐅᒐᓗᐊᖅᐸᑕ. 
ᑐᓴᕈᓐᓇᕐᓂᐊᕋᑦᑎᒍ ᓇᑭᑐᐃᓐᓇᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᖅ. 
 
ᐊᐱᖅᑯᑦ 117 - 2(1): ᖃᓄᐃᓐᓂᐅᔪᑦ ᐃᓪᓗᓕᒑᕐᔪᒻᒥᑦ ᐃᓕᓐᓂᐊᕐᕕᒻᒥᑦ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᖃᕈᒪᕗᖓ ᐃᓕᓐᓂᐊᖅᑐᓕᕆᓂᕐᒧᑦ ᐊᖓᔪᖅᑳᕐᒧᑦ. 
 
ᐅᖃᖅᑏ, ᕕᒃᑐ ᓴᒻᒪᖅᑐᖅ ᐃᓕᓐᓂᐊᕐᕕᒃ ᐃᓪᓗᓕᒑᕐᔪᒻᒥᑦ ᐊᒥᒐᖅᓴᖅᑐᒻᒪᕆᐅᒻᒪᑕ ᐃᓂᔅᓴᖃᑦᑎᐊᕐᓇᑎᒃ. 
ᐊᖏᓪᓕᒋᐊᖅᑕᒋᐊᖃᕐᒪᑦ ᐃᓗᐊᓂᑦ ᐃᓕᓐᓂᐊᕐᕕᐅᑉ ᑭᓱᕈᓘᔭᒃᑯᕕᖃᖁᓪᓗᒋᑦ ᐃᓕᓐᓂᐊᕈᑎᔅᓇᓂᒃ ᐊᒻᒪᓗ 
ᓯᓚᑖᓐᓂᑦ ᐃᓕᓐᓂᐊᕐᕕᐅᑉ ᐱᙳᐊᕐᕕᖓ ᒥᑭᓗᐊᖅᑐᒻᒪᕆᐅᓪᓗᓂ ᐊᑲᐅᙱᓕᐅᕈᑎᓕᐅᕈᑕᐅᕙᑦᑐᓂ. 

ᖁᓛᒍᒃᑲᓐᓂᖅ ᑖᒃᑯᐊ ᐃᓕᓴᐃᔨᓄᑦ ᐃᓪᓗᐃᑦ ᐊᒥᒐᕆᕗᑦᑕᐅᖅ. ᓇᓕᐊᓐᓄᒃᑭᐊᖅ, ᐃᒻᒪᖃᖃᐃ ᐊᐱᕆᒍᒃᑯ. 
ᐊᐱᕆᓂᐊᕋᒃᑯ ᐊᖓᔪᖅᑳᖅ ᑮᓇᐅᔭᖅᑕᖃᕐᒪᖔᖅ ᐊᓪᓚᕝᕕᖓᓐᓂᑦ ᐃᓕᓐᓂᐊᕐᕖᑦ ᓯᓚᑖᓐᓂᑦ ᐱᙳᐊᕐᕖᑦ 
ᐅᓗᕆᐊᓇᙱᓂᖅᓴᐅᖁᓪᓗᒋᑦ ᓱᕈᓯᖁᑎᑦᑎᓐᓄᑦ, ᐱᓗᐊᖅᑐᒥᑦ ᐃᓪᓗᓕᒑᕐᔪᒻᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓪᓕᓂᖅᐹᒥ ᖁᔭᓐᓇᒦᕈᒪᕙᕋ ᑲᑎᒪᔨ ᐅᕙᓐᓄᑦ 
ᐅᖃᕐᕕᖃᖃᑦᑕᕐᒪᑦ ᒪᕐᕉᓕᖅᑑᓐᓂᒃ ᐱᓇᓱᐊᕈᓰᓐᓂᒃ ᑎᑎᖅᑲᒃᑯᑦ ᐊᓯᐊᒍᓪᓗ ᑕᒪᑐᒪ ᒥᔅᓵᓄᑦ. 
 
ᒪᓕᒐᓕᐅᖅᑎ ᐱᓕᕆᑦᑎᐊᖅᑐᒻᒪᕆᐅᓱᒋᕙᕋ ᐃᓄᖏᓐᓄᑦ ᐃᓪᓗᓕᒑᕐᔪᒻᒥᑦ ᑕᒪᑐᒥᖓ ᓴᖅᑮᓪᓗᓂ ᕕᒃᑐ 
ᓴᒻᒧᐊᖅᑐᖅ ᐃᓕᓐᓂᐊᕐᕕᒻᒧᑦ. ᐅᖃᖅᑏ, ᐊᐱᕆᓯᒪᕙᕋ ᐊᓪᓚᕝᕕᒃ ᖃᐅᔨᒋᐊᖁᓪᓗᒍ ᑕᒪᑐᒥᖓ ᐱᑕᖃᕇᖅᑐᓂᒃ 
ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ ᑮᓇᐅᔭᑎᒍᑦ ᐸᕐᓇᐅᑎᓂᒃ ᐊᓯᔾᔨᕆᐊᓖᑦ ᐊᓯᔾᔨᖅᑕᐅᔪᓐᓇᖁᓪᓗᒋᑦ 
ᐅᖃᐅᓯᕆᔭᖏᓐᓂᑦ ᒪᓕᒐᓕᐅᖅᑎᐅᑉ. 
 
ᐃᓕᓐᓂᐊᕐᕕᒻᒥᑦ ᐅᖃᐅᓯᕆᕋᑖᖅᑕᖓᓂᑦ ᒪᓕᒐᓕᐅᖅᑎᐅᑉ, ᑭᓱᕈᓘᔭᒃᑯᕕᒻᒧᑦ, ᐃᓪᓗᓂᒃ ᐊᒥᒐᖅᓴᕐᓂᖏᓐᓄᑦ 
ᐃᓕᓴᐃᔩᑦ ᑲᔪᓰᓐᓇᕐᒪᑦ ᑕᒪᓐᓇ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᕆᒐᓱᐊᖅᑐᓂᐅᓪᓗ, ᐊᓯᒋᓪᓗᓂᒋᑦᑕᐅᖅ 
ᐃᓚᖏᑦ ᓄᓇᓖᑦ ᑕᐃᒪᐃᑦᑐᒦᔅᓴᐃᓐᓇᖅᑐᑦ. 
 
ᐅᖃᐅᔾᔩᒍᓐᓇᖅᑐᖓ ᐊᖏᖅᓯᒪᓂᕋᓪᓗᖓ, ᐅᖃᖅᑏ, ᒪᓕᒐᓕᐅᖅᑎᒧᑦ ᑕᑯᓇᒍᓐᓇᕐᓗᖓ ᐱᓗᐊᖅᑐᒥᒃ 
ᐱᓐᖑᐊᕕᓂᒃ ᓯᓚᒥ ᐊᒻᒪᓗ ᖃᐅᔨᒋᐊᕐᓗᖓ ᓇᓂᓯᒍᓐᓇᕐᒪᖔᕐᒪ ᑖᒃᑯᓇᓂ ᐊᐅᓚᑦᔪᑎᑦ ᐊᒻᒪᓗ ᒪᑭᒪᐅᑎᓄᑦ 
ᑮᓇᐅᔭᖏᓐᓂ, ᐊᑐᖅᐸᒌᖅᑐᒥ ᐊᐅᓚᑦᔪᑎᓄᑦ ᐊᒻᒪᓗ ᒪᑭᒪᐅᑎᓄᑦ ᑮᓇᐅᔭᖏᓐᓂᒃ, ᐃᓚᖏᑦ ᑮᓇᐅᔭᑦ 
ᐱᕚᓕᑎᑦᑎᓂᕐᒧᑦ ᐊᒻᒪᓗ ᐱᓕᕆᐊᖃᕐᓂᐊᕐᓂᕐᒧᑦ ᐊᓯᖏᓐᓄᑦ ᑕᒪᑐᒧᖓ ᐱᓐᖑᐊᖅᕕᖃᕐᓂᕐᒧᑦ ᓯᓚᒥ ᑕᐃᑲᓂ 
ᕕᑦᑐᕐ ᓴᒻᒧᖅᑐᖅ ᐃᓕᓐᓂᐊᖅᕕᖓᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ, ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᖓᓗ ᐊᖓᔪᖅᑳᒥᒃ ᑭᐅᕋᑖᕐᒪᖓ. ᖃᖓᓕ ᑐᓴᓛᖅᑭᑕ 
ᐱᓕᕆᕕᓐᓂᒃ ᑕᒪᑐᒧᖓ ᐃᓪᓗᓕᒑᕐᔫᑉ ᓱᕈᓯᓄᑦ ᐱᓐᖑᐊᖅᕕᖓᑕ ᒥᒃᓵᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐄᑐᐊ ᐲᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᖓᔪᖅᑳᖑᓪᓗᖓ ᑖᓐᓇ ᐊᔪᓐᓇᓂᖅᐹᖑᓲᖅ 
ᐊᐱᖅᑯᑎᐅᔪᖅ ᑭᐅᒋᐊᖓᓂ ᖃᖓᒃᑯᑦ. ᐅᖃᖅᑏ, ᒪᓕᒐᓕᐅᖅᑎ ᑎᑎᕋᖅᓯᒪᔪᖅ ᐅᕙᓐᓄᑦ ᑕᒪᑐᒧᖓ. 
ᑎᑎᕋᖅᓯᒪᔪᒍᑦ ᑭᐅᔾᔪᑎᑦᑎᓐᓂᒃ ᒪᓕᒐᓕᐅᖅᑎᒧᑦ. ᐊᒻᒪᓗ ᐃᓚᖏᑦ ᐱᓕᕆᐊᖑᓯᒪᔪᑦ ᒪᓕᒐᓕᐅᖅᑎᐅᑉ 
ᐅᖃᐅᓯᕆᔭᖏᑦ ᐅᓪᓗᒥ. 
 
ᐅᖃᖅᑏ, ᓱᓕ ᐅᖃᐅᓯᖃᕋᑦᑕ ᐅᑯᓂᖓ ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᖁᑎᖏᓐᓂᒃ. ᐃᓱᓚᓪᓗᖓ 
ᐱᓇᓱᐊᕈᓯᐅᓂᐊᖅᑐᓂ, ᐱᓕᕆᓚᐅᖅᑎᓪᓗᑕ ᑮᓇᐅᔭᓂᒃ, ᐅᑎᕈᓐᓇᕐᓂᐊᕐᕋᒪ ᖃᐅᔨᒋᐊᓕᕐᓗᖓ ᑭᓱᓂᒃ 
ᐊᑐᐃᓐᓇᖅᑕᖃᒻᒪᖔᖅ ᑖᒃᑯᓇᓂ ᐊᑐᖅᐸᒌᖅᑐᓂ ᐊᐅᓚᑦᔪᑎᑦ ᐊᒻᒪᓗ ᒪᑭᒪᐅᑎᓄᑦ ᑮᓇᐅᔭᓂ ᐃᑲᔪᕈᓐᓇᕐᒪᖔᑦᑕ 
ᖃᐅᔨᓂᐊᕐᕋᑦᑕ ᐃᓪᓗᓕᒑᕐᔪᒻᒥᑦ. ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐹᓇᐸᔅ. 
 
ᐊᐱᖅᑯᑎ 118 – 2(1): ᐃᒃᐱᐊᕐᔪᒻᒥ ᐋᓐᓂᐊᕕᖓ ᐱᑐᖃᐅᓗᐊᕐᓕᕐᓂᕆᔭᖓ 
 



ᕿᑎᖅᑰ, ᒪᐃ 27, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

522

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᕆᓂᐊᖅᑐᖓ ᐊᖓᔪᖅᑳᖓᓐᓂᒃ ᐋᓐᓂᐊᖅᑐᓕᕆᔨᒃᑯᑦ 
ᐊᒻᒪᓗ ᐃᓄᓕᕆᔨᒃᑯᑦ. (ᑐᓵᔨᒃᑯᑦ ᐃᓱᓕᑉᐳᖅ): ᐅᖃᖅᑏ, ᕿᑎᖅᑰᑕᐅᓚᐅᖅᑐᒥ ᐅᖃᐅᓯᖃᓚᐅᕐᕋᒪ 
ᐱᑦᔪᑎᖃᑦᑐᖓ ᐱᑐᖃᕈᑉᐸᓪᓕᐊᓂᖓᓂᒃ ᐃᒃᐱᐊᕐᔪᒻᒥ ᐋᓐᓂᐊᕕᖓ ᐊᒻᒪᓗ ᓴᖅᑮᓚᐅᖅᑐᖓ ᐊᑦᔨᓐᖑᐊᓂᒃ 
ᑕᑯᒃᓴᐅᑎᑦᑎᔪᑦ ᒫᓐᓇᐅᔪᖅ ᐃᖅᑲᓇᐃᔭᖅᕕᒋᔭᐅᔪᒥᒃ ᐊᒻᒪᓗ ᓱᕋᑦᑎᐸᓪᓕᐊᓂᕆᔭᖓ ᐃᓪᓘᑉ ᐋᖅᑭᒃᓯᒪᓂᕆᔭᖓ. 
 
ᑕᐃᒪ ᐊᖓᔪᖅᑳᖅ ᑐᓴᖅᑎᑦᑎᒍᓐᓇᖅᑲ ᑕᕝᕙᓂ ᒪᓕᒐᓕᐅᖅᕕᒻᒥ ᖃᓄᐃᑦᑐᓂᒃ ᐊᑐᕐᒪᖔᑕ ᐋᖅᑭᒃᓯᒪᓂᕐᒥᒃ 
ᖃᐅᔨᓴᕐᓗᑎᒃ ᐋᓐᓂᐊᕕᓐᓂᒃ ᐊᒻᒪᓗ ᓇᓗᓇᐃᖅᑎᕆᓗᑎᒃ ᓯᕗᓪᓕᐅᔾᔭᐅᒋᐊᓕᓐᓂᒃ ᓴᓇᒋᐊᖅᑐᐅᓂᖏᓐᓄᑦ 
ᐅᕝᕙᓘᓐᓃᑦ ᑭᖑᕝᕕᖅᑕᐅᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐳᕋᐅᓐ. 
 
ᐊᖓᔪᖅᑳ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᓕᖃᑦᑕᖅᑐᒍᑦ ᐱᓕᕆᕕᐊᓂᒃ ᓄᓇᓕᕆᔨᒃᑯᑦ 
ᐊᒻᒪᓗ ᑖᓐᓇ ᐊᑐᖃᑦᑕᕐᒥᔭᕗᑦ ᐊᑐᖅᐸᑦᑕᖓ. ᐃᒪᐃᒐᔪᒃᑐᒍᑦ ᑐᓐᖓᕕᖃᑦᑎᖃᑦᑕᖅᑕᕗᑦ ᐃᓱᒪᓕᐅᕈᑎᕗᑦ 
ᐊᑭᑐᔫᓄᑦ ᐸᕐᓇᒍᑎᑎᒍ ᐊᒻᒪᓗ ᑕᒪᓐᓇ ᓯᕗᓪᓕᐅᔾᔭᐅᓂᐊᖅᑐᓂᒃ ᓇᓗᓇᐃᖅᑎᕆᓂᐅᔫᔮᕐᒪᑦ, ᒪᓕᖃᑦᑕᖅᑐᒍᑦ 
ᑕᐃᒪᓐᓇᐃᑦᑐᒥᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐃᓚᒋᐊᕈᑎᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖅ ᑐᓂᓯᒍᓐᓇᖅᑭᑎᒍᑦ ᑎᑎᕋᖅᓯᒪᔪᓂᒃ ᖃᖓᒃᑯᑦ ᐃᓪᓗᐃᑦ 
ᓴᓇᒋᐊᖅᑕᐅᓂᐊᕐᒪᖔᑕ, ᐅᕝᕙᓘᓐᓃᑦ ᑭᖑᕝᕕᖅᑕᐅᓂᐊᕐᒪᖔᑕ. ᐅᖃᐅᔾᔨᒍᓐᓇᖅᑲ ᐅᕙᑦᑎᓐᓂᒃ ᖃᖓᒃᑯᑦ 
ᐃᒃᐱᐊᕐᔪᒻᒥ ᐋᓐᓂᐊᕕᖓ ᕿᒥᕐᕈᔭᐅᓂᐊᕐᒪᖔᖅ ᐊᒻᒪᓗ ᓴᓇᒋᐊᖅᑕᐅᓗᓂ, ᑭᖑᕝᕕᖅᑕᐅᓗᓂ ᐅᕝᕙᓘᓐᓃᑦ 
ᓄᑖᒥᒃ ᓴᓇᔪᖃᓪᓗᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐳᕋᐅᓐ. 
 
ᐊᖓᔪᖅᑳ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᑐᒧᖓᓕ ᐊᑭᑐᔪᓄᑦ ᐱᓕᕆᐊᒃᓴᓄᑦ, 
ᐅᕝᕙᓘᓐᓃᑦ ᐊᑭᑐᔪᓄᑦ ᐸᕐᓇᒍᑎᓄᑦ ᐃᒃᐱᐊᔪᕐᒥ ᐋᓐᓂᐊᕕᖓ ᐃᓚᒋᔭᐅᖏᑦᑐᖅ ᑕᕝᕙᓂ ᑕᓪᓕᒪᓂᒃ ᐊᕐᕌᒍᓄᑦ 
ᐸᕐᓇᒍᑎᒥ. ᓱᓕᒍᒪ ᐱᑕᖃᑦᑐᖅ ᐸᕐᓇᑎᕆᓂᕐᒧᑦ ᑲᑎᒪᔨᕋᓛᓂᒃ ᓯᕗᓪᓕᐅᔾᔭᐅᔪᒃᓴᓂᒃ ᐱᓕᕆᐊᖃᖃᑦᑕᖅᑐᑦ 
ᑕᒪᒃᑯᓄᖓ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᖅ ᐅᖃᐅᑎᓐᒍᓐᓇᖅᑳᑎᒍᑦ ᖃᖓᓕ ᐃᓱᒪᒋᔭᖃᓛᕐᒪᖔᖅ 
ᐃᑉᐱᐊᕐᔫᑉ ᐋᓐᓂᐊᕕᖓᓂᒃ ᓴᓇᔭᐅᒋᐊᖅᑕᐅᓂᒃᓴᖓᓄᑦ ᑭᖑᖅᕕᒃᑕᐅᓂᐊᖅᑲᓗᓐᓃᑦ. ᐊᒻᒪᓗ ᖃᖓᓕ 
ᐅᖃᐅᑎᒍᓐᓇᕐᓂᐊᕐᒪᑎᒍ ᐃᓕᔭᐅᓂᐊᕐᓂᖓᓂᒃ ᑕᕝᕗᖓ ᑕᓪᓕᒪᓄᒃ ᐊᕐᕌᒍᓄᑦ ᐸᕐᓇᒍᑎᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐳᕋᐅᓐ. 
 
ᐊᖓᔪᖅᑳ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒪᕆᐊᓗᒃ ᐅᖃᐅᓯᕆᒐᕕᐅᒃ. 
ᑎᓕᓯᒍᓐᓇᖅᑐᖓ ᐃᖅᑲᓇᐃᔭᖅᑎᓐᓂᒃ ᕿᒥᕐᕈᖁᓗᒍᑦ ᑕᒪᑐᒥᖓ, ᐊᒻᒪᓗ ᐊᐱᕆᓗᒋᑦ ᖃᖓᒃᑯᑦ 
ᐃᓕᔭᐅᒍᓐᓇᕐᓂᐊᕐᒪᖔᖅ ᐊᑭᑐᔫᖅᑎᓄᑦ ᐸᕐᓇᒍᑎᒥ, ᐅᕝᕙᓘᓐᓃᑦ ᐱᓕᕆᐊᕐᒧᑦ ᐸᕐᓇᒍᑎᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐋᕆᐊᒃ. 

ᐊᐱᖅᑯᑎ 119 - 2(1): ᕿᑭᖅᑕᕐᔪᐊᕐᒥ ᐃᓕᓐᓂᐊᖅᕕᖓᑕ ᒥᒃᓵᓄᑦ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᓯᕆᔭᕋ ᑐᕌᖅᑎᒍᒪᕙᕋ ᐊᖓᔪᖅᑳᖑᔪᒧᑦ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ. ᕿᑭᖅᑕᕐᔪᐊᒥ, ᐃᓕᓐᓂᐊᕐᕕᐅᔪᖅ ᒥᑭᓗᐊᒻᒪᕆᒻᒪᑦ ᐊᒥᓲᓂᖏᓐᓄᑦ ᐃᓄᐃᑦ ᑕᑉᐹᓂ. 
 
ᑕᕝᕙᓃᖃᑕᐅᕗᑦ ᐊᖏᔫᑎᐅᔪᓂᑦ ᐸᕐᓇᐅᑎᐅᔪᓂᑦ 2004-05 ᐊᒻᒪᓗ ᓴᓂᕐᕙᐃᓯᒪᓪᓗᑎᑦ $25-ᑕᐅᓴᓐ-ᖑᔪᓂᑦ 
ᑮᓇᐅᔭᓂᑦ. 2009-ᖑᓕᖅᑲᑦ, ᐱᑕᖃᙱᓚᖅ ᕿᑭᖅᑕᕐᔪᐊᖅ ᐃᓕᓐᓂᐊᕐᕕᖓᓄᑦ. ᖃᐅᔨᓵᖑᑐᐃᓐᓇᓛᖅᑯ, 
ᑭᓯᐊᓂᓕ ᐸᕐᓇᐅᑕᐅᙱᓚᖅ ᑕᕝᕙᓂ ᐊᖏᔫᑎᓂᑦ ᐸᕐᓇᐅᑎᐅᔪᓂᑦ. 
 
ᐅᖃᖅᑎ ᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒪᓕᒐᓕᐅᖅᑎ ᓱᓕᕗᖅ. ᐃᓱᒫᓘᑎᑕᖃᕐᖓᑦ 
ᖃᑦᑎᐅᓂᐊᕐᓂᖏᓐᓂ ᐃᓕᓐᓂᐊᕐᑎᓂᑦ ᕿᑭᖅᑕᕐᔪᐊᒧᑦ ᐊᒻᒪᓗ ᐅᖃᖅᑲᐅᒐᒪ, ᐱᔪᓐᓇᓚᐅᕋᒪ ᑲᑎᖃᑎᖃᕆᐊᔅᓴᖅ 
ᐃᖅᑲᓇᐃᔭᖅᑎᖏᓐᓂ ᐊᒻᒪᓗ ᐊᖏᔪᖅᑳᕆᔭᖓᓂᑦ ᐊᒻᒪᓗ ᐃᓕᓐᓂᐊᕐᕕᒋᔭᖓ ᕿᒥᕐᕈᐊᕈᓐᓇᓯᓪᓗᒍ ᐊᒻᒪᓗ 
ᑕᑯᔪᓐᓇᕐᓗᒋᑦ ᑕᒪᒃᑯᐊ ᐃᓱᒫᓘᑎᐅᔪᑦ ᐊᒻᒪᓗ ᐅᖃᖃᑎᖃᓚᐅᖅᑐᖓ ᐱᔾᔪᑎᖃᕐᑐᑕ ᖃᕋᓴᐅᔭᐃᑦ ᒥᔅᓵᓄᑦ. 
 
ᐅᖃᖅᑏ, ᑖᓐᓇ ᓄᑖᖑᔪᖅ ᐊᖏᔪᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ ᐱᓕᕆᐊᖑᔪᒧᑦ ᒐᕙᒪᒃᑯᓐᓄᑦ ᓴᖅᑭᓂᐊᖅᑯ 
ᐅᑭᐊᔅᓵᖑᓂᐊᖅᑐᒥ. ᐱᔪᓐᓇᖅᓯᔪᒪᓂᐊᖅᑯᖓ ᖃᐅᔨᒋᐊᕐᓗᒋᑦ ᑕᒪᒃᑯᐊ ᐃᓱᒫᓘᑎᐅᔪᑦ ᐊᖏᔪᓄᑦ ᐸᕐᓇᐅᑎᐅᔪᓄᑦ 
ᐱᖃᓯᐅᑎᓗᒍ ᐃᓕᓐᓂᐊᕐᕕᐅᔪᑦ ᓱᕐᓗ ᕿᑭᖅᑕᕐᔪᐊᒥ ᖃᐅᔨᓇᓱᐊᕐᓗᑕ ᑕᒪᒃᑯᐊ ᓅᑦᑎᒍᓐᓇᕐᒪᖔᑦᑎᒍ 
ᐊᖏᔫᑎᐅᔪᓄᑦ ᐸᕐᓇᐅᑎᐅᔪᑦ ᐊᒻᒪᓗ ᑕᒪᒃᑯᐊ ᑲᒪᒋᓕᕐᓗᒋᑦ. 
 
ᐅᖃᕈᒪᕗᖓ, ᐅᖃᖅᑏ, ᖃᑦᑎᐅᓂᖏᑦ ᐃᓕᓐᓂᐊᕐᑏᑦ 128-ᖑᔪᑦ ᐊᕐᕌᒍᒥᑦ 2000-2001 ᐅᖓᑖᓅᑦᑐᑎᑦ 157 
ᐊᕐᕌᒍᒧᑦ 2003-2004. ᑕᒪᓐᓇ ᐊᒥᓱᕈᕆᐊᕐᓂᐅᕗᖅ 30-ᓂᑦ ᓱᕈᓯᕐᓂᑦ ᐃᓕᓐᓂᐊᕆᐊᖅᑐᓂᑦ ᐊᒻᒪᓗ ᑕᒪᓐᓇ 
ᑕᑯᓪᓗᒍ ᐊᒥᓱᑲᓪᓚᒻᒪᕆᐅᕗᖅ ᕿᓚᒥᐅᓂᖓᓄᑦ. 
 
ᑕᐃᒪᓕ, ᑕᒪᓐᓇ ᖃᐅᔨᓵᕆᒋᐊᖃᕐᓂᐊᖅᑲᕗᑦ ᑲᒪᓕᕐᒥᒍᑦᑕ ᐊᖏᔪᓄᑦ ᓇᓗᓇᐃᔭᐃᑎᓪᓗᑕ ᐱᓕᕆᐊᖑᔪᓂᑦ 
ᐱᓕᕆᕕᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑦᑐᒃ. 
 
ᐊᐱᖅᑯᑎ 120 - 2(1): ᖃᓄᐃᓕᖓᓕᕐᓂᖓ ᓄᓇᓕᓐᓂ ᐸᓖᓯᒃᑯᑦ ᐅᖄᓚᐅᑎᖏᑦ  

 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐊᐱᖅᑯᑎᒋᕙᕋ ᐱᔾᔪᑎᖃᕐᑐᖅ ᐊᒻᒪᓗ ᑐᕌᑎᑕᐅᓚᐅᖅᑯ 
ᐊᖓᔪᖅᑳᖑᔪᒧᑦ ᒪᓕᒐᓕᕆᓂᒃᑯᓐᓄᑦ. ᐅᖃᐅᑎᖅᑲᐅᒻᒪᖔᖓ ᑖᒃᑯᐊ ᐸᓖᓯᒃᑯᑦ ᓇᒻᒥᓂᖅ 
ᐅᖄᓚᔾᔪᑎᑖᕐᓂᐊᓕᕐᖓᑕ ᐅᖄᓚᔪᑦ ᑐᕌᖅᑎᑕᐅᙱᖔᕐᓗᑎᑦ ᐃᖃᓗᓐᓄᑦ ᐸᓖᓯᒃᑯᖏᓐᓄᑦ. ᑕᒪᓐᓇ 
ᖃᓄᐃᓕᖓᓕᕐᒪᖔᖅ ᐅᖄᓚᐅᑎᖃᕐᓂᐅᔪᖅ ᒫᓐᓇᐅᔪᖅ ᐸᓖᓯᒃᑯᓐᓄᑦ ᐊᑐᖅᑕᐅᔪᖅ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᒪᓕᒐᓕᕆᓂᒃᑯᓐᓄᑦ. ᓯᕗᓕᖅᑎ ᐅᑲᓕᖅ. 

ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ, ᐸᓖᓯᒃᑯᑦ ᐊᓯᔾᔩᒐᓱᑉᐳᑦ 
ᓄᑖᖑᓂᐊᖅᑐᒥᑦ ᐅᖄᓚᐅᑎᓕᕆᓂᕐᒥᑦ. ᑐᐊᕕᕐᓇᖅᑐᖃᖅᑲᑦ, ᓄᓇᓕᐅᔪᓂᑦ ᐸᓖᓯᒃᑯᑦ 
ᖃᐅᔨᒃᑲᖅᑕᐅᑦᑕᐅᑎᒋᒐᔭᖅᑯᑦ ᐊᒻᒪᓗ ᐅᖄᓚᕕᐅᔪᓐᓇᖅᑐᑎᑦ ᓇᑭᑐᐃᓐᓇᖅ ᓄᓇᓕᓐᓂ. 
 
ᐅᖄᓚᔪᖅ ᐃᖃᓗᓐᓄᑦ ᑐᕌᖅᑎᑕᐅᒐᔭᖅᑯ ᐸᓖᓯᒃᑯᓐᓄᑦ, ᑭᓯᐊᓂᓕ ᓄᓇᓕᓐᓂ ᐸᓖᒃᑯᑦ 
ᖃᐅᔨᒃᑲᖅᑕᐅᑦᑕᐅᑎᒋᒐᔭᖅᑯᑦ. ᑐᓴᕈᑎᖃᕐᑎᑦᑎᓂᕐᒥᑦ ᐱᑕᖃᖅᑯ ᐃᖃᓗᓐᓂ ᐸᓖᓯᒃᑯᓐᓂ ᐊᒻᒪᓗ ᐃᓄᐃᑦ 
ᐸᓖᓯᒃᑯᑦ ᐊᓪᓚᕕᒋᔭᖓᓂᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓄᓇᑦᑎᓐᓂ ᓴᓂᑭᓗᐊᕐᒥ, ᑕᒪᓐᓇ ᐃᓱᒫᓗᓇᒻᒪᕆᒃᐳᖅ. 
ᐅᖃᐅᔾᔭᐅᓚᐅᕋᒪ ᐅᖄᓚᒻᒪᑕ ᐃᖃᓗᓐᓄᑦ ᐸᓖᓯᒃᑯᓐᓄᑦ ᐊᒻᒪᓗ ᑐᐊᕕᕐᓇᖅᑐᖃᕐᑎᓪᓗᒍ, ᓄᓇᖓᓐᓂ 
ᐅᖄᓚᓪᓗᑎᑦ ᐸᓖᓯᒃᑯᓐᓄᑦ ᐊᒻᒪᓗ ᐃᑲᔪᖅᑕᐅᑦᑕᐅᑎᒋᒋᐊᖃᓚᐅᖅᑯᑦ ᐸᓖᓯᒃᑯᓐᓂ. 
 
ᑭᓯᐊᓂᓕ ᑖᓐᓇ ᐃᓄᒃ ᐅᖃᐅᔾᔭᐅᓚᐅᖅᑯ ᑖᒃᑯᓂᖓ ᑲᒪᒍᓐᓇᙱᑲᓚᐅᕋᒥ ᒫᓐᓇᐅᔪᖅ ᐊᒻᒪᓗ ᑕᒪᒃᑯᐊ ᑕᐃᒫᒃ 
ᐱᔨᑦᓯᕐᓃᑦ ᕿᓄᐅᓵᕐᕕᒋᒋᐊᖃᙱᑕᕗᑦ ᒫᓂ. 
 
ᓱᒐᒦᒃᑯᐊ ᐅᖄᓚᔪᑦ ᐅᖄᓚᖁᔭᐅᑐᐃᓐᓇᐸᑉᐸᑦ ᐃᖃᓗᐃᑦ ᐳᓖᓯᒃᑯᖏᓐᓄᑦ ᐊᒻᒪᓗ ᓱᒐᒥ ᐳᓖᓯᒃᑯᑦ 
ᓄᓇᓕᓐᓃᑦᑐᑦ ᑭᐅᔪᓐᓇᖏᓪᓚᑦ ᐅᖄᓚᔪᓂᒃ. ᓱᓇ ᐱᔾᔪᑕᐅᕙ. ᓱᒐᒥ ᓄᓇᓖᑦ ᐅᖄᓚᕕᖃᕈᓐᓇᙱᓚᑦ 
ᑕᕝᕗᖓᑦᓴᐅᑎᒋ ᓄᓇᓕᓐᓃᑦᑐᓄᑦ ᐳᓖᓯᒃᑯᓄᑦ, ᓴᖑᑎᑕᐅᑐᐃᓐᓇᙱᖔᕐᓗᑎᒃ ᐃᖃᓗᓐᓃᑦᑐᓄᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐋᖅᑭᒋᐊᕋᓱᐊᖏᓐᓇᐸᑦᑕᕋᓗᐊᕗᑦ 
ᐱᐅᓯᑎᒋᐊᕐᓗᒋᓪᓘᓐᓃᑦ ᐱᔨᑦᓯᐅᑎᑦᑎᒍᑦ ᐊᒻᒪᓗ ᑭᐅᔭᐅᕙᑦᓱᑎᒃ ᐅᖄᓚᔪᑦ ᐸᓖᓯᒃᑯᑦ ᐃᖅᑲᓇᐃᔭᕐᕕᖓᓐᓂ. 
 
ᐃᖃᓗᓐᓂ ᐸᓖᓯᒃᑯᑦ ᖃᐅᔨᑎᑕᐅᑦᓴᐅᑎᒋᓛᖅᑐᑦ ᑐᐊᕕᕐᓇᖅᑑᑐᐊᖅᐸᑦ. ᐃᖃᓗᓐᓂ ᐸᓖᓯᒃᑯᑦ 
ᐃᖅᑲᓇᐃᔭᕐᕕᖓᓅᖅᑕᐅᓛᖅᑐᑦ, ᑭᓯᐊᓂ ᐃᖃᓗᓐᓂ ᐸᓖᓯᒃᑯᑦ ᐅᖃᐅᔾᔭᐅᑦᓴᐅᑎᒋᓛᖅᑐᑦ ᑕᕝᕙᑦᓴᐅᑎᒋ.  
 
ᐅᖃᖅᑎ (ᑐᓵᔨᒃᑯᑦ): ᐊᐱᖅᑐᑎᒃᑲᓐᓃᑦ, ᑲᑦᑐᒃ. 
 
ᖃᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑲᑉᐱᐊᓇᖅᑐᒦᓐᓇᖅᑐᖅ ᑭᐅᔭᐅᒍᓐᓇᑎᓐᓇᒍ ᓄᓇᓕᓐᓃᑦᑐᓄᑦ 
ᐳᓖᓯᒃᑯᓄᑦ ᑕᕝᕙᑦᓴᐅᑎᒋ. 
 
ᐅᖄᓚᒍᑎᖃᕈᕕᑦ ᑐᐊᕕᕐᓇᖅᑐᒥᒃ ᐊᒻᒪᓗ ᐅᖃᐅᑎᓗᒋ ᐃᑲᔪᖅᑕᐅᑦᓴᐅᑎᒋᔪᒪᓗᑎᑦ ᒫᓐᓇᑦᓴᐅᑎᒋ, ᑕᐃᒪ 
ᐅᖃᓕᒪᑦᓱᑎᓪᓗ ᐅᖓᓯᑦᑐᕐᔪᐊᕌᓗᒻᒥᒃ ᑕᐃᓴᕋᓴᓐᓂᒃ ᐅᖓᓯᓐᓂᓕᒻᒥᒃ. ᑕᐃᒪ ᐅᖃᓚᔪᖅ, ᑭᐅᔭᐅᓲᖅ ᐃᖃᓗᓐᓂ 
ᐸᓖᓯᒃᑯᓐᓄᑦ ᐊᒻᒪᓗ ᐊᑯᓂᐅᑎᒋᔪᓐᓇᖅᑐᖅ 10 ᐅᕕᕙᖢ 20 ᐃᑲᕐᕋᕈᓰᑦ. 
 
ᐊᑦᓱᐊᓗᒃ ᑕᒪᓐᓇ ᐊᑯᓃᖅᑐᖅ ᑐᐊᕕᕐᓇᑐᖅᓯᐅᓕᑐᐊᕈᕕᑦ. ᓱᓇᐃᓐᓇ ᐱᔾᔪᑕᐅᑦᓱᓂ ᑕᐃᒃᑯᐊ ᐅᖄᓚᔪᑦ 
ᑐᕌᖅᑎᑕᐅᖔᓲᖑᕙᑦ ᐃᖃᓗᓐᓂ ᐳᓖᓯᒃᑯᓄᑦ, ᓄᓇᓕᓐᓂᐅᖔᙱᑐᖅ. 
 
ᐅᖃᕈᑎᐊᖅᑐᒍᑦ 600 ᐅᕝᕙᓗ 700 ᒪᐃᓕᓂᒃ ᐅᖓᓯᓐᓂᓕᒻᒥᒃ. ᑕᒪᓐᓇ ᐃᓱᒫᓘᑎᓪᓚᕆᐊᓗᒃ ᓄᓇᕗᒻᒥᐅᓕᒫᑦ 
ᓄᓇᓕᖏᓐᓄᑦ. ᐃᑲᔪᖅᑕᐅᔪᒪᓕᑐᐊᕈᕕᑦ ᒫᓐᓇ, ᐃᑲᔪᖅᑕᐅᒋᐊᖃᖅᐳᑎᑦ ᑕᕝᕙᓴᐅᑎᒋ. ᒥᓂᔅᑕᓄᑦ ᑕᒪᓐᓇ 
ᑐᓴᖅᑕᐅᖁᔭᕋ ᐱᒻᒪᕆᐊᓘᑎᓪᓗᓂᐅᒃ ᐃᓱᒪᒋᓗᓂᐅᓪᓗ ᐋᖅᑭᒋᐊᕐᓗᒍᓗ. ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᐅᖅᑲᐅᕖᑦ ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐃᓛᒃ, ᐱᐅᓯᒋᐊᕋᓱᐊᖅᑕᕗᑦ ᐱᔨᑦᓯᐅᑏᑦ ᐱᓕᕆᐊᖏᑦ 
ᐸᓖᓯᒃᑯᑦ. 
 
ᓇᓗᓇᙱᑦᑐᖅ, ᐅᐱᓐᓇᕋᓂ, ᑕᑯᔪᒪᙱᒻᒪᑕ ᑭᓇᑐᐃᓐᓇᕐᒥᒃ ᑲᑉᐱᐊᓱᖃᔪᒥᒃ ᑐᐊᕕᕐᓇᖅᑐᒦᓕᖅᑐᒥᒃ, ᑕᐃᒪ 
ᓄᑖᒥᒃ ᐊᑐᕋᓱᐊᖅᐳᒍᑦ ᐊᐅᓚᒍᓯᕐᒥᒃ ᐊᒻᒪᓗ ᑐᓴᕐᕕᒋᔪᒪᔭᒃᑲ ᓄᓇᓖᑦ 
 
ᖃᓄᑐᐃᓐᓇᖅ ᐊᑲᐃᓪᓕᐅᕈᑎᖃᑐᐊᖅᐸᑕ ᑕᒪᑐᒥᖓ ᓄᑖᒥᒃ ᐊᐅᓚᒍᓯᖅᑖᖅᑲᐅᒥᒃ. ᐱᐅᓯᒋᐊᕋᓱᐊᕐᓂᐊᖅᐸᕗᑦ 
ᐊᑲᐃᓪᓕᐅᕈᑎᑕᖃᑐᐊᖅᐸᑕ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐲᑕᓴᓐ. 
 
ᐊᐱᖅᑯᑦ 121 - 2(1): ᑲᓇᑕᐅᑉ ᒐᕙᒪᖏᑕ ᐅᑭᐅᖅᑕᖅᑐᒧᑦ ᐸᕐᓇᐅᑎᖏᑦ ᑮᓇᐅᔭᐃᑦ 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓄᑦ ᐱᕚᓪᓕᐊᑎᑦᓯᔨᑦ. 
 
ᖁᕕᐊᑦᑐᐹᓘᕗᖓ ᑐᓴᕐᓗᒋᑦ ᐅᖃᐅᓯᑎᑦ ᐅᓪᓗᒥ ᐱᔾᔪᑎᒋᑦᓱᒋᑦ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒨᖓᔪᑦ. ᑕᑯᑦᓱᒋᑦ 
ᐱᐅᔫᑎᐅᕙᓪᓚᐃᔪᓂᒃ ᐃᓄᓐᓂᒃ ᖃᑎᒻᒪᔨᖁᑎᖃᖅᐸᓪᓚᐃᔪᑦ. ᒫᓐᓇᒫᒃ, ᐅᖃᖅᑏ, ᑲᓇᑕᐅᑉ ᒐᕙᒪᒃᑯᖏᑦ 
ᐅᖃᕋᑖᔪᔪᑦ ᐅᑭᐅᖅᑕᖅᑐᒧᑦ ᐸᕐᓇᐅᑎᖃᕆᐊᖅ ᐊᒻᒪᓗ ᑮᓇᐅᔭᖃᖅᑎᑦᓯᓂᐊᕐᓂᕋᖅᓱᑎᒃ $90-ᒥᓕᐊᓐᓂᒃ 
ᐅᑭᐅᖅᑕᖅᑐᒥᐅᓂᒃ, ᑕᓪᓕᒪᓄᑦ ᐊᕐᕌᖑᓄᑦ. 
 
ᑕᐃᒪ ᒥᓂᔅᑕᐅᑉ ᐅᖃᐅᑎᒍᓐᓇᑐᑦᓴᐅᔭᖏᑦ ᒪᓕᒐᓕᐅᖅᑏᑦ ᖃᑦᓯᖏᑦ ᑕᐃᒃᑯᐊ $90-ᒥᓕᐊ ᑕᓪᓕᒪᓂ ᐊᕐᕌᒍᓂ 
ᑐᕌᕐᓂᐊᕐᒪᖔᑕ ᓄᓇᕗᒻᒧᑦ, ᖃᑦᓯᐅᓂᐊᖅᐸᑦ ᐅᕙᓂ ᐊᕐᕌᒍᒥ ᑭᓇᐅᔭᐃᑦ ᐊᕐᕌᒍᐊᓂ ᓯᕗᓪᓕᐅᑎᒋᐊᓕᓐᓄᑦ 
ᐱᓕᕆᐊᓅᖓᔪᑦ ᓄᓇᕗᒻᒥ, ᑕᐃᒪ ᐃᑲᔪᕐᓂᖃᖅᑕᑦ ᐅᕙᓂ ᐊᕐᕌᒍᒥ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐱᕙᓪᓕᐊᑎᑦᓯᔩᑦ ᐃᖏᕐᕋᔫᓕᕆᔩᓪᓗ, ᓯᒪᐃᓚᖅ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᐅᔾᔭᐅᓚᐅᙱᑦᑐᖓ ᓱᓕ ᖃᑦᓯᐅᒐᔭᕐᒪᖔᑕ 
ᑐᓂᔭᐅᓂᐊᖅᑐᑦ ᓄᓇᕗᒻᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᖅᑯᑎᒃᑲᓐᓃᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑏ. ᐱᖓᓱᑦ ᐊᐱᖅᑯᑏᑦ, ᑭᓯᐊᓂ ᐊᑕᐅᓯᑐᐃᓐᓇᕐᒥᒃ ᑭᐅᒍᑎᑕᓕᒃ ᑕᐃᒪ, 
 
>>ᐃᓪᓚᖅᑐᑦ 
 
ᖃᐅᔨᒪᓐᖏᑦᑐᖓ ᑭᐅᔭᐅᒻᒪᖔᕐᒪᖅ. ᐊᑕᐅᓯᖅ ᐅᑕᖅᑎᔪᖅ. ᐊᐱᕆᔪᒪᑐᐃᓐᓇᖅᑕᕋ ᐊᖓᔪᖅᑳᖑᔪᖅ, ᐅᖃᖅᑎ, 
ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑎᑕᖃᓚᐅᕐᓯᒪᓐᖏᒻᒪᑦ, ᑕᐃᒪᓐᖓ ᒫᑦᓯ 31, 1996. 
ᑕᐃᒪᐃᑦᑐᒥ ᐃᑲᔪᕈᑕᐅᔪᒥ ᑮᓇᐅᔭᓄᑦ ᑕᐃᒪᐃᑦᑐᑐᕙᓪᓚᐃᔪᒍ ᐅᑭᐅᖅᑕᖅᑐᒥ ᑲᓇᑕᓕᒫᖅ ᑕᑯᓐᓇᖅᑐᒍ. 

ᖃᐅᔨᒍᒪᑐᐃᓐᓇᖅᑐᖓ, ᐅᖃᖅᑎ, ᐊᖓᔪᖅᑳᖑᔪᖅ ᐅᓂᒃᑳᕆᐊᕈᓐᓇᕐᒪᖔᖅ ᐅᕙᑦᑎᓐᓄᑦ ᓄᓇᕗᑦ ᒐᕙᒪᒃᑯᖏᑕ 
ᐊᔪᐃᓐᓇᕆᐊᕐᓂᖏᓐᓄᑦ ᐊᑐᕙᒧᑦ ᑕᒪᓐᓇ ᐃᓚᐃᓐᓈᕐᓂᐅᔪᖅ ᐊᖅᑭᒃᑕᐅᓗᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᒃ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ (ᑐᓵᔨᒃᑯᑦ): ᑕᒪᓐᓇ ᐱᓕᕆᐊᕆᓇᓱᐊᖅᑕᕗᑦ, ᐊᒥᓱᓂᓪᓗ 
ᓯᕗᓪᓕᐅᔾᔨᖁᔨᒐᑦᑕ. ᑕᐃᒃᓱᒧᖓ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑕᐅᔪᒧᑦ, ᑕᒪᓐᓇ ᐱᓕᕆᕕᒋᔭᑦᑎᓐᓂᒃ 
ᓯᕗᓪᓕᐅᔾᔭᐅᖁᔭᕗᑦ, ᑭᓯᐊᓂᓕ ᒫᓐᓇᐅᔪᖅ ᑕᒪᓐᓇ ᐃᖏᕐᕋᓯᒋᐊᕈᓐᓇᓛᓕᖅᑐᖃᐃ ᑲᓇᑕᒥ 
ᓂᕈᐊᖅᑐᖃᕇᕐᓯᒪᓕᖅᐸᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᒃᐸᖓ ᐃᓚᒋᐊᕈᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒍᒪᑐᐃᓐᓇᖅᑐᖓ ᐊᖓᔪᖅᑳᖑᔪᖅ ᐅᓂᒃᑳᕆᐊᕈᓐᓇᕐᒪᖔᖅ ᐅᕙᑦᑎᓐᓄᑦ 
ᑕᐃᒃᑯᐊ ᐱᓕᕆᕕᒋᔭᖏᑦ ᓂᕆᐅᒻᒪᖓᑕ ᖃᓄᐃᓕᔭᐅᓂᐊᕐᓂᑎᓐᓂᒃ ᑮᓇᐅᔭᖅᑖᑎᑕᐅᓐᖏᒃᑯᑦᑕ ᑕᒫᓂ ᐊᕐᕌᒍᒥ 
ᑕᐃᒃᓱᒧᖓ ᐸᕐᓇᒍᑕᐅᔪᒧᑦ ᑮᓇᐅᔭᖃᖅᑎᑕᐅᓂᕐᒧᑦ, ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑕᐅᔪᒥᒃ 
ᐱᓐᖏᒃᑯᑕ ᑕᒪᓐᓇ ᑮᓇᐅᔭᓕᐅᕈᑎᒋᓇᓱᐊᖅᐸᒃᑕᕗᑦ ᐃᖏᕐᕋᓯᕙᓪᓕᐊᖁᓪᓗᒍ, ᐊᑯᓂᒧᑦ 
ᖃᓄᐃᓕᖓᓂᐊᕐᓂᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᒃ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. (ᑐᓵᔨᒃᑯᑦ): ᑕᐃᒃᑯᐊ ᑮᓇᐅᔭᐃᑦ ᐱᓐᖏᒃᑯᑦᑎᒍᑦ, 
ᐅᑕᖅᑭᔭᕆᐊᖃᕐᓂᐊᖅᑐᒍᑦ ᑮᓇᐅᔭᒃᑲᓂᕐᓂᒃ ᓄᑖᒥᓪᓗ ᐊᖏᖃᑎᒌᒍᑕᐅᔪᒥᒃ ᐊᒻᒪ, ᐄ, ᖃᐅᔨᒪᑦᑎᐊᖅᑕᕋ ᑕᒪᓐᓇ 
ᒪᓕᒐᓕᐅᖅᑎᐅᔪᑉ ᐃᓱᒫᓗᒋᔭᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓐᓇᕈᒪᓐᖏᑕᕋᓗᐊᕋ. ᑭᓯᐊᓂᓕ ᑮᓇᐅᔭᓕᕆᓂᕐᒧᑦ ᐊᖓᔪᖅᑳᖑᔪᖅ, 
ᐅᖃᐅᓯᕐᖓᐅᑎᒥᓂᒃ ᐅᖃᖅᑐᓂ. ᐅᖃᐅᓯᖃᓪᓚᕆᓚᐅᕐᒪᑦ, “ᑮᓇᐅᔭᓕᐅᕋᓱᐊᕐᓂᕐᕗᑦ ᐃᖏᕐᕋᓯᑎᒋᐊᓚᐅᕐᓚᕗᑦ”, 
ᐃᑲᔪᕐᓗᒋᑦ ᓇᒻᒥᓂᖅ ᐱᓕᕆᕕᖁᑎᖃᖅᑐᑦ ᐊᐅᓚᑦᓯᔪᓐᓇᕐᓂᐊᕐᒪᑕ, ᐃᒫᒃ, ᑕᒪᒃᑯᐊ 
ᑲᒪᒋᔪᓐᓇᕐᓯᓯᒪᕙᓪᓚᐃᓐᖏᑕᕗᑦ, ᒪᓕᒃᑐᒋᑦ ᐅᖃᓕᒫᖅᐸᒃᑕᕗᑦ, ᑐᕚᖃᕆᐊᖃᖃᑦᑕᕋᑦᑕ ᖃᓪᓗᓈᑦ ᓄᓇᖓᓐᓂᑦ, 
ᑲᓇᑕᒥ ᒐᕙᒪᒃᑯᓐᓂᑦ ᓇᒻᒥᓂᖅ ᐱᓕᕆᕕᖃᖅᑐᓂᒃ, ᖃᐅᔨᒍᒪᒐᓗᐊᖅᑐᖓ ᐊᖓᔪᖅᑳᒥᑦ ᑕᐃᓐᓇ 
ᐅᓂᒃᑳᕈᓐᓇᕐᒪᖔᖅ ᐅᕙᑦᑎᓐᓄᑦ ᖃᓄᖅ ᓯᓚᑎᑦᑎᓐᓂᒃ ᑲᔪᖏᕐᓴᐃᔪᓐᓇᕐᒪᖔᑦᑕ ᑮᓇᐅᔭᓕᐅᕐᓂᕐᒧᑦ ᓇᒻᒥᓂᖅ 
ᐱᓕᕆᐊᖃᖅᑐᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑲᒪᔪᖅ ᐱᕙᓪᓕᐊᔪᓕᕆᓂᕐᒧᑦ. ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕆᕕᒋᔭᕋ ᕿᓂᕋᓱᐊᖃᑦᑕᕐᓯᒪᔪᑦ 
ᖃᓄᖅᑑᕈᑎᒃᓴᐅᔪᓂᒃ ᐱᕙᓪᓕᐊᑎᑦᑎᓇᓱᐊᕐᓂᕐᒧᑦ ᑕᒪᒃᑯᓄᖓ ᐃᓄᖏᓐᓄᑦ ᓄᓇᕗᑦ. ᐊᖅᑭᒃᓯᓯᒪᔪᒍ 
ᐸᕐᓇᒍᑕᐅᔪᓂᒃ ᖃᓄᖅ ᑮᓇᐅᔭᖅᑖᑲᓐᓂᕈᓐᓇᕐᒪᖔᑦᑕ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐅᕝᕙᓘᓐᓃᑦ ᓇᒻᒥᓂᖅ 
ᐱᓕᕆᕕᖃᖅᑐᒥᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 



ᕿᑎᖅᑰ, ᒪᐃ 27, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐊᐱᖅᑯᑦ 122 - 2(1): ᖃᓄᐃᓕᖓᓂᖏᑦ ᐊᒃᓱᕈᓗᐊᖅᑐᓄᑦ ᐱᓕᕆᐊᖑᔪᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᒧᑦ ᑮᓇᐅᔭᓕᕆᔨᒃᑯᓐᓄᑦ. ᖃᐅᔨᒪᔪᖓ 
ᐊᖓᔪᖅᑳᖑᔪᖅ ᖃᐅᔨᑦᑎᐊᖅᑐᖅ, ᑕᐃᓐᓇ ᐊᑎᖃᖅᑎᑕᐅᕙᓪᓚᐃᓚᐅᕐᓯᒪᔪᖅ ᐊᒃᓱᕈᕐᓇᑐᒃᑯᖅᑐᓄᑦ ᐱᓕᕆᐊᖅ, 
ᑮᓇᐅᔭᐃᓪᓗᓐᓂ ᑐᕌᖓᔪᖅ ᐃᖅᑲᓇᐃᔭᖅᑎᓄᑦ ᐃᓪᓗᒥᓄᑦ ᐊᒃᓱᕈᕈᑎᖃᖅᑐᓄᑦ ᐊᐅᓚᑦᑎᓚᐅᕐᒪᑕ ᐱᓕᕆᐊᖑᔪᒥᒃ 
ᑮᓇᐅᔭᓕᕆᔨᒃᑯᑎᒍ, ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ ᐃᒪᓐᓇᓂᒃ ᑮᓇᐅᔭᓕᐅᖅᑐᑎᒃ ᐊᒻᒪ ᐃᓪᓗᒧᑦ 
ᐊᑭᓕᕆᐊᖃᖅᑕᖏᑦ 30%-ᖑᓪᓗᑎᒃ ᑮᓇᐅᔭᓕᐊᖏᓐᓂᒃ. ᐃᑲᔪᖅᑕᐅᔾᔪᑎᖃᓚᐅᕐᒪᑕ ᐱᓕᕆᕕᐅᔪᒥᒃ. 
ᖃᐅᔨᒍᒪᔪᖓ ᐊᖓᔪᖅᑳᖑᔪᒥ ᑮᓇᐅᔭᓕᕆᔨᒃᑯᓐᓂᑦ ᑕᒪᓐᓇ ᓱᓕ ᐃᓕᖓᒻᒪᖔᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑮᓇᐅᔭᓕᕆᔨᒃᑯᑦ. ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐊᒃᓱᕈᓗᐊᖅᑐᓄᑦ ᐱᓕᕆᐊᖑᔪᖅ ᐊᖅᑭᒃᑕᐅᓯᒪᓚᐅᖅᑐᖅ 
ᑕᐃᒃᑯᓄᖓ ᐃᖅᑲᓇᐃᔭᖅᑎᐅᔪᓄᑦ, ᑕᐃᒃᑯᐊ ᐊᑭᓖᒋᐊᖃᖃᑦᑕᓚᐅᖅᑐᑦ ᐅᖓᑖᓂ 30% ᑕᐃᒫᒃ ᐅᖃᖅᑲᐅᒐᕕᑦ, 
ᑕᐃᒃᑯᓇᓐᖓ ᓄᓇᑦᓯᐊᑉ ᒐᕙᒪᒃᑯᖏᓐᓂᑦ, ᑕᐃᓐᓇ ᑲᒪᒋᖃᑦᑕᓚᐅᕐᓯᒪᔭᕋ, ᑭᓯᐊᓂᓕ ᖃᐅᔨᒪᓐᖏᑦᑐᖓ 
ᐊᑕᐅᓯᐅᓚᐅᕐᒪᖔᖅ ᓄᒃᑎᖅᑕᐅᓚᐅᖅᑐᖅ ᓄᓇᕗᑦ ᒐᕙᒪᒃᑯᖏᓐᓄᑦ, ᑕᒪᓐᓇ ᖃᐅᔨᒋᐊᒃᑲᓐᓂᕆᐊᖃᖅᑕᕋ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᖅᑲᐅᒪᕗᖓ ᑕᐃᒫᔅᓴᐃᓐᓇᐸᓗᒃ ᐊᐱᖅᑯᑎᖃᖅᑐᖓ 
ᐊᖓᔪᖅᑳᖑᓚᐅᖅᑐᒧᑦ ᑮᓇᐅᔭᓕᕆᔨᒃᑯᓐᓄᑦ ᑕᒪᑐᒧᖓᔅᓴᐃᓐᓇᖅ ᐱᓕᕆᐊᕐᒧᑦ. ᐃᒻᒪᖃ ᑲᔪᓯᑎᑕᐅᓯᒪᕗᖅ 
ᑕᐃᑲᙵᑦ. 
 
ᑕᐃᔅᓱᒪᓂ, ᐅᖃᖅᑏ, ᐅᖃᐅᓯᖃᓚᐅᕋᑦᑕ ᐊᑕᐅᑦᑎᒦᓕᖅᑎᑦᑎᓂᕐᒥᑦ ᐊᔾᔨᒌᙱᑦᑐᓄᑦ ᐃᓪᓗᓄᑦ 
ᐊᑭᓕᖅᓱᖅᑕᐅᕙᑦᑐᓄᑦ ᑕᒪᒃᑯᐊ ᐋᖅᑭᑦᑕᐅᓯᒪᔪᓂᑦ, ᐃᖅᑲᓇᐃᔭᖅᑎᓄᑦ ᐃᓪᓗᐃᑦ ᐊᒻᒪᓗ ᐃᓪᓗᓕᕆᔨᒃᑯᑎᒍᑦ 
ᐊᑐᖅᑐᐊᖅᑕᐅᕙᑦᑐᑦ. ᐅᖃᖅᑏ, ᖃᐅᔨᒪᔪᖓ ᐃᓪᓗᓕᕆᔨᒃᑯᓐᓂᑦ ᐊᑐᖅᑐᐊᖅᐸᑦᑐᑦ ᐊᑭᓕᖅᓱᖅᑕᖏᑦ 
ᑕᒫᓃᖅᑰᕐᒪᑕ 20 ᐅᕝᕙᓘᓐᓃᑦ 17 ᐊᒻᒪᓗ 25%-ᖏᓐᓂᑦ ᑮᓇᐅᔭᓕᐊᖏᓐᓂᑦ ᒪᓕᑦᑐᑎᒃ ᐊᑭᓕᖅᓱᐃᕙᑦᑐᑎᒃ. 
 
ᖃᐅᔨᔪᒪᑐᐃᓐᓇᖅᐳᖓ ᑮᓇᐅᔭᓕᕆᔨᒃᑯᑦ ᖃᐅᔨᒋᐊᕋᓱᐊᕐᒪᖔᑕ ᐊᓯᔾᔨᖅᑕᐅᓂᐊᕐᒪᖔᖅ ᐊᒃᓱᕈᕐᓇᖅᑐᖅ 
ᑕᐃᒫᔅᓴᐃᓐᓇᖅ ᐊᑐᐊᒐᖃᖁᓪᓗᒋᑦ ᐃᓪᓗᓕᕆᔨᒃᑯᑎᒍᑦ ᐊᑐᖅᑐᐊᖃᑦᑕᖅᑐᑦ ᐊᑭᓕᖅᓱᖅᑕᖏᓐᓂᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑕᐅᖃᑦᑕᖅᓯᒪᔪᓄᑦ ᐊᖓᔪᖅᑳᖑᓚᐅᖅᑐᒧᑦ 
ᑕᒪᑐᒧᖓ, ᓇᓗᕗᖓ ᖃᓄᖅ ᑭᐅᓐᓂᕐᒪᖔᕐᒪ ᐅᖃᖅᓯᒪᒐᒪ ᑕᒪᓐᓇ ᑕᑯᒍᒪᓂᕋᖅᑐᒍ ᐱᓕᕆᐊᖅ ᓄᑦᑎᖅᑕᐅᓗᓂ 
ᓄᓇᑦᓄᓯᐊᕐᒥ ᓄᓇᕗᒻᒥ ᒐᕙᒪᒃᑯᓐᓄᑦ. 
 
ᑭᖑᓂᑦᑎᓐᓂ ᑕᒪᓐᓇ ᐱᕆᐊᖅ ᐊᐅᓚᑕᐅᓚᐅᕐᒪᑦ ᐊᖓᔪᖅᑳᖃᕐᕕᖓᓐᓂᑦ ᐃᖅᑲᓇᐃᔭᖅᑎᓄᑦ 
ᑮᓇᐅᔾᔭᔅᓵᓕᕆᕕᖓᓐᓂᑦ. ᑕᒪᓐᓇ ᐊᒃᓱᕈᕐᓇᖅᑐᓕᕆᓂᖅ ᐱᓕᕆᐊᖅ ᐃᖅᑲᐅᒪᔭᒃᑯᑦ ᐊᒥᓱᓂᑦ ᐱᔾᔪᑎᖃᒪᐅᖅᐳᖅ 
ᐊᓯᖏᓐᓂᑦ, ᓲᕐᓗ ᐸᐃᕆᕕᒻᒥᑦ ᐊᒻᒪᓗ ᐃᓅᓇᓱᐊᕐᓂᕐᒧᑦ ᐊᑭᐅᔪᑦ, ᒪᓕᑦᑐᒋᑦ ᑮᓇᐅᔾᔭᔅᓵᑦ, ᐊᒻᒪᓗ ᐊᒥᓲᓂᖏᑦ 
ᕿᑐᕐᖓᖏᑕ. 

ᑕᐃᒪᐃᒻᒪᑦ ᐊᒥᓲᕗᑦ ᑕᑯᒋᐊᖅᑕᐅᓚᐅᖅᑐᑦ, ᐃᖅᑲᐅᒪᔭᒃᑯᑦ ᐃᑲᔫᑕᐅᓚᐅᖅᐳᑦ ᐃᖅᑲᓇᐃᔭᖅᑎᓄᑦ ᑕᐃᔅᓱᒪᓂ, 
ᑭᓯᐊᓂ ᐅᖃᕈᓐᓇᙱᓚᖓ ᓄᑦᑎᖅᑕᐅᓐᓂᕐᒪᖔᖅ ᓄᓇᕗᒻᒥ ᒐᕙᒪᒃᑯᓐᓄᑦ ᑕᒪᓐᓇᓗ ᑕᑯᒋᐊᕐᓂᐊᖅᐸᕋ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒪᓐᓇ ᐱᓕᕆᐊᖅ ᓄᑦᑎᖅᑕᐅᓐᓂᖅᐸᑦ ᓇᓗᓇᙱᑦᑐᖅ 
ᓄᑦᑎᖅᑕᐅᓐᓂᕆᐊᖓ, ᑖᒃᑯᐊ ᐊᒥᓲᓂᖏᑦ ᐊᓯᔾᔨᖅᓯᒪᙱᑉᐸᑕ ᐱᓕᕆᐊᕐᒧᑦ ᒪᓕᖁᓪᓗᒋᑦ ᐃᓪᓗᓕᕆᔨᒃᑯᑎᒍᑦ 
ᐃᓪᓗᓂᒃ ᐊᑐᖅᑐᐊᖅᐸᑦᑐᓄᑦ ᐊᑭᐅᔪᑦ, ᐊᖓᔪᖅᑳᖅ ᐅᖃᕈᓐᓇᖅᐹ ᖃᐅᔨᒋᐊᕐᓂᐊᕐᓂᕋᕐᓗᓂ ᑕᒪᒃᑯᓂᖓ 
ᐊᓯᔾᔩᖁᓪᓗᒍ ᐱᓕᕆᐊᕐᒧᑦ ᒪᓕᖁᓪᓗᒋᑦ ᐃᓪᓗᓕᕆᔨᒃᑯᑎᒍᑦ ᐊᑐᖅᑐᐊᖅᑐᑦ ᐊᑭᓕᖅᓱᖅᑕᖏᓐᓂᑦ, ᖃᑦᑎ ᐳᓴᓂᒃ 
ᑮᓇᐅᔾᔭᔅᓵᓂᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑮᓇᐅᔭᓕᕆᔨᒃᑯᓐᓄᑦ, ᐊᒡᓘᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒋᐊᓛᖅᐳᖓ ᑕᒪᓐᓇ ᐱᓕᕆᐊᖅ 
ᓄᑦᑎᖅᑕᐅᓐᓂᕐᒪᖔᖅ ᓄᓇᕗᒻᒧᑦ ᐊᒻᒪᓗ ᐅᖃᕈᓐᓇᖅᐳᖓ ᐊᓯᔾᔨᖅᑐᖅᑕᖃᕐᓂᖅᐸᑦ ᑕᒪᑐᒧᖓ 
ᓄᑦᑎᖅᑕᐅᓐᓂᕐᒪᖔᖅ ᓄᓇᕗᒻᒧᑦ ᐅᖃᐅᓯᓛᕐᒪᑦᓱ, ᖃᐅᔨᒋᐊᕐᓂᐊᖅᐳᖓ ᐃᓪᓗᓕᕆᓂᕐᒨᖓᔪᑦ 
ᑲᑎᑎᖅᑕᐅᖁᓪᓗᒋᑦ ᑕᒪᑐᒧᖓ ᒪᓕᒐᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐹᓇᐸᔅ. 
 
ᐊᐱᖅᑯᑦ 123 - 2(1): ᐊᖓᔪᖅᑳᖃᕐᕕᒃᑯᑦ ᐱᓕᕆᐊᖑᓂᖓ ᓇᓂᓯᕕᒃ ᒪᑐᔭᐅᓂᖓ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᕆᔪᒪᕙᕋ ᓯᕗᓕᖅᑎ. ᐅᖃᖅᑏ, ᒪᑐᔭᐅᓚᐅᕐᒪᓂᑦ 
ᓇᓂᓯᕕᒃ ᐱᓕᕆᖃᑎᖃᖃᑦᑕᖅᓯᒪᒐᒪ ᐊᒥᓱᓂᑦ ᐊᖓᔪᖅᑳᓂᒃ, ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᕙᑎᓕᕆᔨᒃᑯᓐᓄᑦ 
ᐊᒻᒪᓗ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᔨᒃᑯᓐᓄᑦ ᐊᐱᕆᓪᓗᒋᑦ ᑖᒃᑯᐊ ᐊᖓᔪᖅᑳᑦ ᐊᒥᓱᓂᑦ 
ᐊᐱᖅᑯᑎᖃᖅᐸᑦᑐᖓ. 
 
ᐃᑉᐱᐊᕐᔪᒻᒥᐅᑦ ᑲᔪᓯᓯᒪᙱᒻᒪᑕ ᐱᓪᓗᒍ ᐊᖓᔪᖅᑳᑦ ᖃᓄᐃᓕᐅᕆᐊᖅᓯᒪᙱᒻᒪᑕ ᓇᓂᓯᕕᒻᒥᐅᑕᕐᓄᑦ ᐅᕝᕙᓘᓐᓃᑦ 
ᐃᑉᐱᐊᕐᔪᒻᒥᐅᑕᓄᑦ. 1-ᓴᒥᓪᓘᓐᓃᑦ ᑐᓂᔭᐅᓯᒪᙱᒻᒪᑕ. ᓇᓕᐊ ᐊᖓᔪᖅᑳᖅ ᐱᓕᕆᐊᖃᖅᐸ ᒪᑐᔭᐅᓂᖓᓄᑦ 
ᓇᓂᓯᕕᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑏ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᑲᔪᕈᒪᕙᒃᑲ ᑕᐃᒃᑯᐊ ᐃᖅᑲᓇᐃᔭᖃᑦᑕᓚᐅᖅᑐᑦ 
ᓇᓂᓯᕕᒻᒥ ᐱᓗᐊᖅᑐᒥᑦ ᐃᑉᐱᐊᕐᔪᒻᒥᐅᑦ. ᐊᔾᔨᒌᓐᖏᑦᑐᓂᑦ ᐱᓕᕆᕕᓐᓂᑦ ᐱᓕᕆᖃᑎᖃᖅᓯᒪᕗᒍᑦ ᖃᓄᖅ 
ᐃᑲᔪᕈᓐᓇᓂᖅᓴᐅᒻᒪᖔᑦᑕ ᐃᒃᐱᐊᖅᔪᒻᒥᐅᓂᑦ. 
 
ᑕᐃᒪᓐᓇᖃᐃ ᐃᓱᒪᓇᖅᓯᒪᕙ ᐊᑦᔨᒌᖏᑦᑐᐃᑦ ᐱᓕᕆᕕᐅᔪᑦ ᐱᓕᕆᐊᖃᕐᓂᖏᓐᓄᑦ. ᐊᒻᒪᑕᐅᖅ, 
ᐃᓱᒪᔪᓐᓇᕆᐊᖃᕋᑦᑕ ᐊᕙᑎᒥᒃ ᐊᒻᒪᓗ ᑖᓐᓇ ᐊᑲᐅᖏᓕᐅᕈᑎᒋᔭᕗᑦ ᒫᓐᓇᐅᔪᖅ ᐱᑦᔪᑎᒋᓪᓗᒍ 
ᐃᒪᕐᒥᐅᑕᓕᕆᔨᒃᑯᑦ ᑲᑎᒪᔨᖏᑦ ᕿᒥᕐᕈᔭᕆᐊᖃᒻᒪᑦ ᐊᕙᑎᒥᒃ ᐃᓚᒋᓪᓗᓂᐅᒃ ᒪᑐᓂᖓᑕ ᐅᔭᕋᓐᓂᐊᖅᕕᐅᑉ 
ᐊᒻᒪᓗ ᓱᕈᑦᑕᐅᓂᖓᑕ. 

ᑕᐃᒪᓐᓇ ᐱᑦᔪᑎᖃᑦᑐᑕ ᖃᓄᐃᓕᐅᕆᐊᖅᓯᒪᖏᑎᐊᖅᑐᒍᑦ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔭᕋ ᑭᐅᖏᒻᒪᒍ ᓯᕗᓕᖅᑎᐅᑉ. 
 
ᓇᓪᓕᐊᒃ ᐊᖓᔪᖅᑳᖅ ᑲᒪᒋᔭᖃᑉᐸ ᒪᑐᔭᐅᓂᖓᓄᑦ, ᐱᓕᕆᐊᖃᑉᐸ ᒪᑐᔭᐅᓂᖓᓄᑦ ᓇᓂᓯᕕᐅᑉ 
ᐅᔭᕋᓐᓂᐊᖅᕕᖓ. ᓯᕗᓕᖅᑎ, ᐊᖓᔪᖅᑳᖅ ᑲᒪᒋᔭᖃᑉᐸ ᑖᒃᓱᒥᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᖃᑕᐅᖃᑦᑕᖅᓯᒪᔪᖓ ᓴᓗᒻᒪᓴᖅᑕᐅᕙᓪᓕᐊᑎᓪᓗᒍ 
ᓇᓂᓯᕕᒃᒥ ᐅᔭᕋᓐᓂᐊᖅᕕᒃ ᐊᒻᒪᓗ ᐃᑲᔪᕋᓱᐊᖅᑐᑕ ᐃᓄᖏᓐᓂᒃ ᐃᒃᐱᐊᔪᒻᒥ. 
 
ᓴᒪᐃᓚᖅ ᑲᒪᒋᔭᖃᓪᓗᐊᑕᓕᖅᑐᖅ, ᑭᖑᓂᐊᒍᑦ ᐃᓕᐅᖅᑲᑕᐅᑎᓂᖏᓐᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ, 
ᐱᓕᕆᐊᖃᕐᓂᐊᖅᑐᓂᒃ ᐃᓱᒫᓘᑎᖏᓐᓂᒃ ᒪᓕᒐᓕᐅᖅᑎᐅᑉ. ᑭᓯᐊᓂᓕ, ᐅᖃᕈᒪᑐᐃᓐᓇᖅᑐᖓ ᒫᓐᓇᐅᔪᖅ 
ᐊᑲᐅᖏᓕᐅᕈᑎᖃᕋᑦᑕ ᓴᓗᒻᒪᓴᖅᑕᐅᓂᖓᓄᑦ ᓄᓇᖓ ᒫᓐᓇᐅᔪᖅ. ᑕᐃᒪᓐ ᑲᔪᓯᕙᓪᓕᐊᖏᓚᖅ ᒫᓐᓇᐅᔪᖅ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑎᐅᑉ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍ ᓯᕗᓕᖅᑎ ᑭᐅᔾᔪᑎᐊᓄᑦ. 
 
ᐅᖃᖅᑏ, ᐅᑕᖅᑭᓯᒪᓕᕋᑦᑕ ᐱᖓᓱᓂᒃ ᐊᕐᕌᒍᓂᒃ ᓴᓗᒻᒪᓴᖅᑕᐅᓂᖓᓄᑦ ᐅᔭᕋᓐᓂᐊᖅᕕᒥᓂᐅᑉ ᐊᒻᒪᓗ 
ᐅᑕᖅᑭᓂᐊᖅᑐᒍᑦ ᓱᓕ ᐊᑯᓂᒃ. ᐃᓂᖏᑦ ᑭᓯᐊᓂ ᐃᑉᐱᐊᕐᔪᒻᒥ ᐅᖃᐅᔾᔭᐅᓯᒪᔪᑦ ᐃᓗᐃᑦ ᐅᕝᕙᓘᓐᓃᑦ ᐊᖏᔫᑎᑦ 
ᐊᐅᓚᑦᔪᑎᖏᑦ ᐅᔭᕋᓐᓂᐊᕐᕕᒻᒥ ᓱᕋᑎᖅᑕᐅᓂᐊᕐᒪᑕ. 
 
ᖃᓄᑎᒋ ᐅᑕᖅᑭᓂᐊᖅᑭᑕ ᓱᓕ ᓱᕋᑦᑎᖅᑕᐅᓂᖏᓐᓄᑦ ᐃᓪᓗᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯ): ᖁᔭᓐᓇᒦᒃ, ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓄᐃᑦ ᐅᔭᕋᓐᓂᐊᖅᕕᖃᑦᑐᑦ, ᐅᔭᕋᓐᓂᐊᖅᑏᑦ 
ᑕᐃᒃᑯᐊ ᐱᖃᓯᐅᔾᔭᐅᒻᒪᑕ, ᐱᒋᐊᓚᐅᖏᓇᑦᑎᒍᑦ ᐅᔭᕋᓐᓂᐊᖅᕕᒃ. 
 
ᐅᑕᖅᑭᓯᒪᔪᒍᑦ ᑕᐃᒃᑯᓂᖓ ᑳᑉᐸᓂᐅᔪᓂᒃ ᐱᓕᕆᖃᑎᖃᑦᑎᒐᓱᐊᖅᑐᒋᑦ ᐅᕙᑦᑎᓐᓂᒃ. ᐊᑐᕋᔭᕈᑦᑎᒍ ᐊᖏᔫᑎᖏᑦ 
ᐊᐅᓚᑦᔪᑎᑦ ᒫᓐᓇᐅᔪᖅ ᐊᔪᓐᓇᕋᔭᖅᑐᖅ. ᐊᑲᐅᖏᓕᐅᕈᑎᑕᖃᓗᐊᕋᔭᖅᐸᓪᓚᐃᔪᖅ ᐱᑦᔪᑎᒋᓪᓗᒍ 
ᑎᒍᓯᑐᐃᓐᓇᕈᓐᓇᖏᓐᓇᑦᑕ ᐊᖏᔫᑎᖏᓐᓂᒃ ᒫᓐᓇᐅᒧᖅ ᐊᑭᑐᓗᐊᕐᕋᔭᕐᒪᑦ ᐊᐅᓚᑦᑎᓇᓱᐊᕐᓗᒍ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᒥᓱᒻᒪᕆᓐᓂᒃ ᐃᓪᓗᖁᑎᖃᖏᓇᑦᑕ ᐃᒃᐱᐊᕐᔪᒻᒥ ᐊᒻᒪᓗ 
ᐊᒥᓱᓂᒃ ᐱᖃᕐᓇᑕ ᐊᖏᔫᑎᓂᒃ, ᐃᒃᐱᐊᕐᔪᒻᒥᑑᖏᑦᑐᖅ, ᐊᓯᖏᓐᓂᑦᑕᐅᖅ ᓄᓇᓕᓐᓂ. 
 
ᐳᐃᔾᔪᕋᖅᕕᒃᑕᖃᒻᒪᑦ ᓇᓂᓯᕕᒻᒥ ᐊᒻᒪᓗ ᐱᓐᖑᐊᕕᒻᒥᑦᑕᐅᖅ, ᐊᒻᒪᓗ 40-ᖑᓪᓗᑎᒃ ᐃᓪᓗᐃᑦ ᑕᐃᑲᓂ. ᑖᒃᑯᐊ 
ᐊᖏᔫᑎᑦ ᑐᓂᔭᐅᒐᔭᖏᒻᒪᑖ ᐃᑉᐱᐊᔪᒻᒥᐅᑕᓄᑦ, ᐅᕝᕙᓘᓐᓃᑦ ᓱᕋᑦᑎᖅᑕᐅᑐᐃᓐᓇᓂᐊᖅᑲᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᐄ, ᐃᓚᖏᑦ ᐱᐅᖏᓗᐊᑐᐃᓐᓇᕆᐊᓖᑦ 
ᓱᕈᖅᑕᐅᓯᒪᓂᖏᓐᓄᑦ ᐊᒻᒪᓗ ᐃᓚᖏᑦ ᐃᓪᓗᐃᑦ ᐱᐅᖏᓗᐊᖅᑐᑎᒃ ᐊᑯᓂᕈᓗᒃ ᐊᒥᓱᓄᑦ ᐊᕐᕌᒍᓄᑦ 
ᑕᑉᐱᑲᓃᓕᕐᒪᑕ. 
 
ᒫᓐᓇᐅᔪᖅ ᐱᔪᓐᓇᖏᓐᓇᑦᑎᒍ. ᐃᓚᖏᑦ ᐃᓪᓗᐃᑦ ᐊᑐᐃᓐᓇᐅᓂᐊᖅᑐᑦ. ᑖᒃᑯᐊᓕ ᐃᓪᓗᖁᑎᒋᖏᑕᕗᑦ. 
ᐱᖁᑎᒋᔭᐅᔪᑦ ᐅᔭᕋᓐᓂᖃᖅᕕᒃᑯᓐᓂᑦ ᐃᖅᑲᓇᐃᔭᓚᐅᖅᑐᓂᒃ ᑕᑉᐱᑲᓂ. ᕿᒥᕐᕈᓇᓱᐊᑦᑎᐊᕐᓂᐊᖅᑲᕗᑦ ᑕᒪᓐᓇ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᐋᕆᐊᒃ. 
 
ᐊᐱᖅᑯᑎ 124 - 2(1): ᕿᑭᖅᑕᕐᔪᐊᕐᒥ ᖃᖓᑕᓲᒃᑯᕕᐅᔪᖅ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᕗᒍᑦ ᑕᒪᒃᑯᐊ ᐃᓴᒻᒥᑐᐃᓐᓇᖅᑐᑦ ᐊᒡᒐᒻᒥᓂᒃ ᒐᕙᒪᒃᑯᓐᓄᑦ 
ᕿᒪᑦᑕᐅᐸᓪᓕᐊᑐᐃᓐᓇᕐᖓᑕ. ᐆᑦᑑᑎᒋᓗᒍ, ᕿᑭᖅᑕᕐᔪᐊᖅ, ᖃᖓᑕᓲᒃᑯᕕᖓ ᐊᒻᒪᓗ ᕿᑭᖅᑕᕐᔪᐊ 
ᖃᓂᑦᑐᒻᒪᕆᐅᒻᒪᑦ ᒥᕐᖑᐃᓯᕐᕕᒻᒧᑦ ᐊᒻᒪᓗ ᖃᖓᑕᓲᒃᑯᕕᐅᔪᖅ ᓴᓇᔭᐅᕆᐊᕆᐊᖃᕐᖓᑦ. 
 
ᖃᖓᒃᑯᑦ ᓄᑖᒥ ᓴᓇᔪᖃᕐᓂᐊᖅᑲ ᖃᖓᑕᓲᒃᑯᕕᐅᔪᒥᑦ ᕿᑭᖅᑕᕐᔪᐊᒥ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖑᔪᖅ ᐃᖏᕐᕋᔪᓕᕆᔨᒃᑯᑦ. ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ ᐱᓯᒪᑦᑎᖏᑦᑎᐊᕋᒪ 
ᑐᑭᓯᒋᐊᕈᑎᐅᔪᓂᑦ ᑕᒪᔅᓱᒪ ᒥᔅᓵᓄᑦ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᐋᕆᐊᖅ. 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐸᕐᓇᐅᑎᖃᖅᑭᓰ ᓄᑖᒥ ᓴᓇᒋᐊᔅᓴᖅ ᖃᖓᑕᓲᒃᑯᕕᐅᔪᒥᑦ 
ᕿᑭᖅᑕᕐᔪᐊᒥ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᐄ, ᐃᖅᑲᓇᐃᔭᖅᑎᒋᔭᒃᑲ ᐱᓕᕆᕕᑦᑎᓐᓂ ᐅᖃᑎᒋᐊᕐᓂᐊᖃᒃᑲ 
ᖃᐅᔨᒋᐊᖁᓗᒋᑦ ᑕᒪᔅᓱᒪ ᒥᔅᓵᓄᑦ. ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᓰᑦ. ᑰᓕ. 
 
ᐊᐱᖅᑯᑎ 125 - 2(1): ᐊᕐᕌᒍᑕᒫᑦ ᓄᓇᕗᒻᒥ ᓄᓇᓕᐅᔪᑦ ᖃᓄᐃᓕᖓᓕᕐᓂᖏᓐᓂ ᐱᓕᕆᐊᖑᔪᖅ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐊᐱᕆᓂᐅᓴᕙᕋ ᐊᖓᔪᖅᑳᖑᔪᖅ ᑲᒪᔪᒥᑦ ᓄᓇᓕᓐᓂ ᐊᒻᒪᓗ 
ᐱᔨᑦᑎᕋᖅᑎᓕᕆᔨᒃᑯᑦ. ᐃᒻᒪᖃ ᑕᓪᓕᒪᐅᓚᐅᖅᑯᑦ ᓄᓇᓕᓐᓂ ᐃᓕᓐᓂᐊᕐᓂᐅᔪᓂᑦ ᑲᑐᔾᔨᖃᑎᒌᖑᔪᑦ 
ᐅᖃᐅᓯᐅᓚᐅᖅᑐᑦ. 
 
ᑖᓐᓇ ᐅᓂᒃᑳᓕᐊᖑᔪᖅ ᓴᖅᑭᑕᐅᓂᐊᖅᑳ? ᐅᖃᓕᒫᕋᓱᒃᓯᒪᒐᓗᐊᕋᒃᑯ, ᑭᓯᐊᓂᓕ ᑐᑭᓯᑦᑎᐊᓚᐅᙱᓚᕋ. 
ᐃᓱᒪᙱᓚᖓᓕ ᑖᓐᓇ ᑐᑭᓯᔭᐅᓂᐊᖅᑐᒋᓇᒍᑦ ᒥᑭᓂᖅᓴᓄᑦ ᓄᓇᓕᓐᓄᑦ ᑐᓂᔭᐅᑉᐸᑦ, ᑐᑭᓯᔭᐅᒐᔭᖅᑯ ᑭᓯᐊᓂᓕ 
ᓄᓇᓕᓐᓂ ᒥᑭᓂᖅᓴᐅᔪᓂᑦ, ᓇᓗᓇᕈᓐᓃᖅᑎᑕᐅᔫᒥᑉᐸᑦ. 
 
ᑐᑭᓯᓗᐊᓚᐅᙱᓚᕋᓕ ᑖᓐᓇ ᐅᓂᒃᑳᓕᐊᖑᔪᖅ ᐊᒻᒪᓗ ᐃᓱᒪᓪᓗᖓ ᑖᓐᓇ ᓄᓇᓕᓐᓅᖅᑲ ᒥᑭᓂᖅᓴᓄᑦ 
ᑐᑭᓯᔭᐅᔾᔮᖏᒻᒪᑦ. ᑕᒪᓐᓇ ᑐᑭᓯᓇᖅᓯᑎᑕᐅᒋᐊᕈᓐᓇᖅᑳ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᔪᖅ ᐱᓕᕆᕕᐅᔪᒥᑦ ᓄᓇᓕᓐᓂ ᒐᕙᒪᓕᕆᔨᒃᑯᑦ ᐊᒻᒪᓗ 
ᐱᔨᑦᑎᕋᖅᑐᓕᕆᔨᒃᑯᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐊᐱᖅᑯᓯᕆᒍᕕᐅᒃ ᑖᓐᓇ ᐊᕐᕌᒎᑕᒫᑦ ᓄᓇᕗᒻᒥ 
ᓄᓇᓕᓐᓂ ᖃᓄᐃᓕᖓᓕᕐᓂᖏᓐᓂ ᖃᐅᔨᓴᐅᑎᐅᔪᒥᑦ ᐱᓕᕆᐊᖑᔪᖅ, ᐄ, ᑕᒪᓐᓇ ᐃᖅᑲᓇᐃᔮᕆᕙᕗᑦ 
ᒫᓐᓇᐅᔪᖅ ᐊᒻᒪᓗ ᐃᖅᑲᓇᐃᔭᖅᑎᒋᔭᒃᑲ ᐅᖃᐅᑎᓂᐊᖅᑲᒃᑲ ᑕᒪᓐᓇ ᐅᖃᐅᓯᐅᔪᖅ ᑐᑭᓯᓇᖅᓯᑎᑕᐅᒋᐊᖁᓗᒍ 
ᐃᓄᓐᓄᑦ ᑕᖅᑳᓃᑦᑐᓄᑦ, ᐱᒡᒐᓇᙱᓂᖅᓴᐅᓕᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐄ, ᑕᒪᓐᓇ ᐱᐅᒐᔭᖅᑯ. ᐄ, ᑕᒪᓐᓇ ᖃᐅᔨᒪᕗᖓ ᐃᑲᔪᙳᓱᒻᒪᑦ. ᐃᒫ, 
ᑐᑭᓯᐊᙱᓪᓗᓂ ᑮᓇᐅᔭᓂᑦ, ᑕᒪᓐᓇ ᐱᒡᒐᓇᖅᑐᒻᒪᕆᐅᓂᐊᖅᑯ ᑐᑭᓯᓇᓱᐊᕐᓗᒍ ᐊᒻᒪᓗ ᐃᓱᒪᕗᖓ ᑖᒃᑯᐊ 
ᑲᑎᒪᔨᐅᔪᑦ ᑐᑭᓯᓂᖅᓴᐅᓂᐊᖅᑐᒋᓪᓗᒋᑦ ᑎᑎᕋᖅᓯᒪᓐᓂᖅᑲᑦ ᐱᒡᒐᓇᙱᓂᖅᓴᒥᑦ. ᑕᒪᓐᓇ ᓴᖅᑭᑎᓐᓂᐊᖅᑭᐅᒃ 
ᑎᑎᕋᖅᓯᒪᔪᖅ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐄ, ᑐᑭᓯᕗᖓ ᒪᓕᒐᓕᐅᖅᑎᐅᖃᑎᒐ ᑕᒪᓐᓇ 
ᑐᑭᓯᓇᖅᑎᒋᐊᕐᓗᒍ ᐅᓂᒃᑳᓕᐊᖑᓯᒪᔪᖅ ᐅᖃᐅᓯᕆᔭᖓ, ᓇᓕᓪᓚᑦᑖᒥᑦ ᐅᖃᐅᓯᖃᕐᒪᖔᖅ ᖃᐅᓪᓚᕆᙱᓚᖓ 
ᐊᒻᒪᓗ ᐄ, ᐃᖅᑲᓇᐃᔭᖅᑎᒃᑲ ᖃᐅᔨᒋᐊᖁᓂᐊᖅᑲᒃᑲ ᑕᒪᓐᓇ ᐊᑲᐅᓈᖅᓯᑎᒋᐊᕐᓗᒍ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᓯᕗᓪᓕᖅᐹᒥ ᐊᕐᕌᒍᑕᒫᖅᓯᐅᒻᒥ ᐅᓂᒃᑳᑦ, ᐊᓚᒃᑲᖅᑕᐅᒍᓐᓇᕐᒪᖔᑕ ᐅᕙᓂ 
ᒪᓕᒐᓕᐅᕐᕕᒻᒥ. ᐃᑲᔪᖅᑐᐹᓘᒐᔭᖅᑐᖅ ᑮᓴᐅᔭᐃᑦ ᒥᑦᓴᐅᓯᑦᑕᐅᓂᖏᓐᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᒃ. 
 
ᐊᖓᔪᖅᑳ ᐲᑕ ᕿᓚᕝᕙᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐄ, ᐊᓚᒃᑲᓛᖅᑕᒃᑲ ᑕᐃᒃᑯᐊ ᑎᑎᖅᑲᐃᑦ ᐊᒻᒪᓗ 
ᐊᓯᓕᒫᖏᑦ ᐊᓚᒃᑲᓲᕗᑦ ᐅᕙᓂ, ᓱᖅᑯᐃᒪᓇᓱᐊᕐᓂᐊᖅᑐᒍᑦ ᑐᑭᓯᓐᓇᑦᓯᐊᖅᑎᓐᓇᓱᐊᕐᓗᒋᓗᑦᑕᐅᖅ 
ᐃᓘᓐᓇᖏᓐᓄᑦ. ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑐᑯᑏᑦ. ᑐᑐ. 
 
ᐊᐱᖅᑯᑦ 126 - 2(1): ᐊᓯᒋᔪᓐᓇᖅᑕᖏᑦ ᑮᓇᐅᔭᓕᐅᕋᓱᐊᕈᑎᓄᑦ ᐃᑲᔪᖅᑕᐅᒍᑏᑦ ᓄᓇᕗᒻᒥ 

ᐃᖃᓗᓕᕆᔨᖏᓐᓃᙶᖅᑐᑦ 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓄᑦ ᐃᖃᓗᓂᕆᔩᑦ. 
ᐅᓇᑦᓴᐃᓐᓇᐅᕙᓪᓚᐃᒧᖅ ᒥᓂᔅᑕᒋᔭᖅ ᐊᕙᑎᓕᕆᓂᕐᒧᑦ. 
 
ᐅᖃᖅᑏ, ᖃᐅᔨᒪᔪᖓ, ᐅᕙᒍᑦ ᓵᑕᑦᓴᐅᓯᒪᙱᓇᑦᑕ, ᑭᓯᐊᓂᓕ ᐱᓇᓱᐊᖅᓯᐊᖅᑐᖃᖅᓯᒪᙱᙵᓅᙱᑦᑑᒐᓗᐊᖅ 
ᐊᓯᔾᔨᕋᓱᐊᕐᓗᒋᑦ ᓱᓇᖁᑏᑦ ᑭᒡᒐᓱᕐᓗᒍ ᒐᕙᒪ, ᓄᓇᕗᑦ ᒥᑭᔪᕈᓗᓐᓂᒃ ᐃᓚᙵᐃᒻᒪᑦ ᑭᓪᓛᓕᑦᑕᖅᑐᓂᒃ 
ᐃᖃᓗᓐᓂᒃ ᐃᖃᓗᑦᑕᐅᕙᑦᑐᓂᒃ ᐃᒪᖁᑎᑦᑎᓐᓂ ᓯᔾᔭᑎᓐᓂ. 
 
ᐅᖃᖅᑏ, ᐊᐱᕆᔪᒪᔭᕋ ᒥᓂᔅᑕ, ᐱᑎᓐᓂᐊᖏᑐᐊᖅᐹᑎᒍ ᑭᓪᓚᓕᑦᓯᒪᔪᓂᒃ ᐃᖃᓗᒐᑦᓴᑎᓐᓂᒃ ᑕᐃᒫᒃ 
ᐊᓐᓇᐅᒪᐅᑎᒋᓇᔭᖅᑕᑎᓐᓂᒃ, ᐊᓯᐊᒍᑦ ᓱᓇᓐᓇᕐᓂᖃᙱᓚᒍᑦ, ᐃᒫᖃᐃ, ᐊᔭᐅᕐᓗᒋᑦ ᑕᐃᒃᑯᐊ ᐃᖃᓗᒐᓱᐊᖅᑏᑦ 
ᐅᒥᐊᖏᑦ ᑕᐃᒃᑯᓂᖓ ᐃᖃᓗᑉᐸᑦᑐᑦ ᐃᒪᑯᑎᑦᑎᓐᓂ ᓂᐅᕋᐃᖃᑦᑕᓚᕿᒃᑲᕐᓗᒋᑦ ᐅᕝᕙᓗ ᓱᓗᒋᒃᑭᐊᖅ ᑕᐃᒃᑯᐊ 
ᐃᖃᓗᑦᑕᖏᑦ ᑕᒫᓂ ᓄᓇᕗᒻᒥ. 
 
ᑕᐃᒪ ᐊᓯᐊᒎᕐᕕᖃᕈᓐᓇᖅᐸᑕ ᑕᐃᒫᒃ, ᐅᕝᕙᓗ ᐊᓯᖏᑦ ᑕᑯᓂᐊᕈᓐᓇᖅᑕᕗᑦ ᓱᒐᓱᐊᕈᓐᓇᕐᓂᕗᑦ ᐊᒻᒪᓗ, 
ᖃᐅᔨᒪᒐᕕᑦ ᑕᐃᒫᒃ ᐅᓇ ᒐᕙᒪ, ᐱᕈᖅᐸᓪᓕᐊᑎᑦᓯᔪᒪᒐᑦᑕ ᓇᒻᒥᓂᖃᐅᖅᑐᓂ ᐱᓕᕆᕕᓐᓂᒃ ᑮᓇᐅᔭᓕᐅᕐᓂᒃᑯᑦ 
ᐊᒻᒪᓗ ᑕᐅᖅᓯᕋᑎᑎᓐᓂᖅᓴᐅᑎᓐᓇᓱᐊᕐᓗᒋᑦ ᑮᓇᐅᔭᓕᐅᕈᑎᒋᔪᓐᓇᕐᓗᒍ. 
 
ᐃᓱᒪᑐᐃᓐᓇᖅᑐᖓ ᑕᐃᒪᐃᒍᓐᓇᑦᑕᖏᒃᑲᓗᐊᕐᒪᖔᑦᑕ ᐅᕝᕙᓗ ᑕᐃᒪᐃᒍᓐᓇᖏᒻᒪᖔᑦᑕ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, ᐊᒻᒪᓗ ᓇᑯᕐᒦᒃ ᐊᐱᖅᑯᑎᒋᒐᕕᐅᒃ ᑖᓐᓇ 
ᐊᐱᖅᑯᑏᑦ. ᐊᑦᓱᐊᓗᒃ ᐊᐱᖅᑯᑎᑦᓯᐊᕙᒃ. 
 
ᖃᐅᔨᒪᔪᒍᑦ ᐃᖅᑲᓇᐃᔭᖅᑐᐹᓘᓯᒪᒋᐊᑦᑕ ᐊᑦᓱᕈᖅᓱᑕ ᐃᖃᓗᓕᕆᓂᕐᒥᒃ. ᒫᓐᓇᓕ, ᐱᓇᓱᐊᒃᑲᓐᓂᖅᑐᒍᑦ ᑕᐃᒫᒃ 
ᐊᑑᑎᖃᕈᓐᓇᑯᓪᓗᒍ ᓄᓇᓕᓐᓄᑦ ᐃᖃᓗᓕᕆᓂᕐᓂᓪᓗ. ᑕᒪᓐᓇ ᐱᓕᕆᐊᕆᖃᑦᑕᖅᓯᒪᔭᕗᑦ ᐊᒻᒪᓗ ᒫᓐᓇᕈᓘᔪᔪᖅ, 
ᐅᑭᐅᖑᓚᐅᖅᑐᖅ, ᕚᔅᑕᓐᓕᐊᔪᔪᒍᑦ ᐅᖃᔨᒪᐅᑎᒋᔭᖅᑐᖅᓱᑎᒍ ᐃᖃᓗᓕᕆᓂᖅ ᐊᒻᒪᓗ ᖃᓄᖅ ᐃᖃᓗᐃᑦ 
ᓄᓇᕗᒻᒦᑦᑐᑦ, ᐱᔾᔪᑎᒋᖃᑦᑕᕈᓐᓇᕋᔭᕐᒪᖔᑦᑎᒍ ᑮᓇᐅᔭᓂᒃ ᐃᖃᓗᐃᑦ. 
 
ᐊᒻᒪᓗ, ᐃᖅᑲᓇᐃᔭᖅᑏᒃᑲ ᑕᒪᑐᒥᖓ ᐃᖅᑲᓇᐃᔮᖃᓛᖅᑐᑦ ᐊᒻᒪᓗ ᐃᖅᑲᓇᐃᔭᖃᑎᒋᓛᖅᓱᑎᒍ ᑲᓇᑕᐅᑉ 
ᒐᕙᒪᒃᑯᖏᑦ ᖃᓄᖅ ᑕᐃᒃᑯᐊ ᐃᖃᓗᐃᑦ ᑭᓪᓛᓕᑦᑕᕐᓂᖏᓪᓗ ᐃᖃᓗᐃᑦ ᐱᕙᑦᑕᑦᑕ ᓄᓇᕗᒻᒥ, 
ᐱᓕᕆᐊᕆᓪᓚᕆᓚᖓᔭᕗᑦ ᑕᒪᓐᓇ ᐃᓗᐊᓂ ᓄᓇᕗᑦ. 
 
ᐊᒻᒪᓗ, ᐃᖅᑲᓇᐃᔭᖃᑎᒋᓂᐊᕐᒥᔭᕗᑦ ᓄᓇᓕᓕᒫᑦ ᐃᓱᒫᓘᑎᖏᓐᓄᑦ ᐃᖃᓗᓕᕆᓂᕐᓅᖓᔪᓄᑦ ᑕᐃᒫᒃ 
ᓄᓇᕗᒻᒥᐅᑦ ᖃᑎᓐᓂᐊᕐᒪᑕ ᐃᖅᑲᓇᐃᔮᕆᓗᒋᑦ ᑖᒃᑯᐊ ᐃᓱᒫᓗᓐᓇᖅᑐᑦ ᐃᖃᓗᓐᓅᖓᔪᑦ ᐃᒪᕐᒥ ᐊᖅᑲᐅᒪᔪᓄᑦ. 
ᓇᑯᕐᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᖅᑯᑎᒃᑲᓐᓃᑦ, ᑐᑐ. 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐊᑦᓲᒋᔭᕋ ᐃᖅᑲᓇᐃᔭᕐᓂᖓ ᐊᑦᓱᕈᖅᓱᓂ ᒥᓂᔅᑕᐅᑉ. ᑭᓇᑐᐃᓐᓇᖅ 
ᐅᖃᕈᓐᓇᖅᑐᖅ, ᑭᓪᓕᓕᓐᓇᓱᐊᕐᓗᒋᑦ ᐃᑲᓗᒐᓱᐊᕐᓂᖅ ᓯᕝᕗᐃᔭᕐᓇᖅᑐᐹᓗᒃ ᐱᕐᕋᔭᓐᓂᑯᖏᓐᓄᑦ. 

ᖃᐅᔨᒪᔪᖓ ᐅᖃᖅᓯᒪᒋᐊᒪ ᖃᓄᑐᐃᓐᓇᖅ ᖃᐅᔨᓇᓱᐊᕈᒪᑦᓱᖓ ᐊᑭᑐᔫᓈᕋᓱᐊᕈᒪᑦᓱᒋᑦ ᐃᖃᓗᒐᓱᐊᕐᓃᑦ ᑕᒫᓂ 
ᓄᓇᕗᒻᒥ, ᑎᑭᐅᑎᔪᓐᓇᙱᑐᐊᕈᑦᑎᒍ ᑭᓪᓛᓕᑦᑕᕐᕕᖏᑦ. ᐊᐱᕆᔪᒪᔭᕋ ᒥᓂᔅᑕ ᑕᐅᑐᒐᖃᕆᐊᕈᓐᓇᕋᔭᕐᒪᖔᖅ 
ᐃᓱᒪᒋᔪᒥᒃ ᐋᖅᑭᑦᓯᓇᓱᐊᕐᓂᕐᒥᒃ ᐊᖅᑯᓵᖅᑕᖅᑐᒥᒃ-ᐃᖃᓗᓕᕆᓂᕐᓂᒃ, ᐃᖃᓗᓐᓂᐊᖅᑏᑦ ᐅᒥᐊᑦ 
ᐃᖃᓗᒐᓱᐊᖅᐸᑦᑐᑦ ᐃᒪᕕᑦᑎᓐᓂ ᓂᐅᕋᐃᑎᑉᐸᓪᓗᒋᑦ ᓄᓇᕗᒻᒥ, ᑕᐃᒫᒃ ᐃᖃᓗᑦᑕᒥᓃᒃ ᐊᖅᑯᓵᕐᓗᑎᒃ 
ᐊᐅᓪᓚᑎᑕᐅᖃᑦᑕᕋᔭᕐᒪᑕ, ᐅᖃᐅᓯᕆᓇᓱᐊᖅᐸᓪᓚᐃᔭᕋ ᐅᓇ, ᐋᖅᑭᑦᓯᓚᑭᒐᔭᕋᑦᑕ ᑮᓇᐅᔭᓕᐅᕐᕕᐅᔪᓐᓇᖅᑐᒥᒃ, 
ᑮᓇᐅᔭᓕᐅᕈᑕᐅᒍᓐᓇᕋᔭᖅᑐᓂᒃ ᓄᓇᕗᒻᒥᐅᓄᑦ. 
 
ᑕᐃᒪᐃᒌᖅᓯᒪᙱᑐᐊᕈᑦᓰᓛᒃ, ᐃᓱᒪᑐᐃᓐᓇᖅᑐᖓ ᒥᓂᔅᑕ ᑕᐅᑐᒐᖃᕋᓱᐊᓪᓚᕆᒍᓐᓇᑕᕐᒪᖔᖅ 
ᐊᑐᕈᓐᓇᖅᓯᑐᐃᓐᓇᕆᐊᖃᖅᑎᓪᓗᒍ ᖃᐅᔨᓴᕐᓂᕐᒥᒃ ᓇᓗᓇᐃᕋᓱᐊᕐᓗᒋᑦ ᓇᓕᐊᑐᐃᓐᓇᐃᑦ 
ᓂᖏᕈᑕᐅᔪᓐᓇᑐᐃᓐᓇᕆᐊᓖᑦ ᐃᖃᓗᓕᕆᕕᓐᓂᒃ ᐊᒻᒪᓗ ᓱᑯᑦᓯᕐᒦᓪᓗᓂ ᐱᐅᓂᖅᐸᐅᓇᔭᕐᒪᖔᖅ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐅᓛᔪᖅ ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᑲᑐᑎᓂᐊᖅᑕᕗᑦ ᐊᒻᒪᓗ 
ᖃᐅᔨᒪᑦᑎᐊᕐᓂᐊᖅᐳᒍ ᑕᐃᒃᑯᐊ ᐃᑯᐱᒡᕕᓕᕆᔨᒃᑯᑦ ᐱᓕᕆᓚᐅᕋᓗᐊᕐᒪᖔᑕ ᐃᑲᔪᑎᖃᕈᓐᓇᕐᓂᕐᓴᐅᖁᓪᓗᒍ 
ᓄᓇᕗᒻᒥᐅᑕᐅᔪᓄᑦ. 
 
ᑕᒪᓐᓇ ᕿᒥᕐᕈᓇᓱᐊᖅᑕᕗᑦ, ᐱᓕᕆᐊᕆᓐᓇᖅᑐᒍᓗ, ᐊᒻᒪᓗ, ᓱᓕ ᖃᓄᑐᐃᓐᓇᖅ ᑐᓴᕈᒪᔪᒍ ᐃᓕᒃᓯ 
ᐃᓱᒪᒋᔭᖏᓐᓂᒃ. $350,000 ᐊᑐᐃᓐᓇᐅᒻᒪᑕ ᖃᓄᕐᓗ ᑕᒪᓐᓇ ᐊᑲᐅᓂᕐᓴᐅᔪᒥᒃ ᐊᑐᖅᑎᒍᓐᓇᕐᒪᖔᑦᑎᒍᑦ 
ᑕᐃᒪᓐᖓᓂᐅᕙᓚᐅᕐᒪᑦ ᑕᒪᓐᓇ ᐊᐱᖅᑯᑕᐅᔪᑦ ᕿᒥᕐᕈᑦᑎᐊᒃᑲᓐᓂᕐᓂᐊᖅᑕᕗᑦ. ᑕᒪᓐᓇ ᐊᐱᖅᑯᑎᑦᑎᐊᕙᐅᔪᖅ 
ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑕ ᓄᓇᕗᒻᒥ. 
 
ᐅᖃᖅᑲᐅᒐᒪ, ᑕᒪᓐᓇ ᐃᖃᓗᓕᕆᓂᐅᔪᖅ ᐱᓕᕆᐊᕆᕙᓪᓕᐊᖏᓐᓇᖅᑕᕗᑦ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᒃᐸᖓ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖁᕕᐊᓱᒃᐳᖓ ᑐᑭᓯᓪᓗᖓᓗ ᑖᓐᓇ ᐊᖓᔪᖅᑳᖑᔪᖅ ᐊᒻᒪᓗ ᐱᓕᕆᕕᒋᔭᖓ 
ᐊᒃᓱᕈᕐᓂᖏᓐᓂᒃ. ᑕᐃᒪᓕ ᐊᖏᖅᑕᐅᔪᒪᕗᖓ ᑖᒃᑯᐊ ᐱᓕᕆᕕᒋᔭᖓᑦ ᖃᐅᖑᔨᓴᕐᓂᖃᕐᓂᐊᕐᒪᑕ ᖃᓄᖅ ᑕᒪᓐᓇ 
ᐃᑲᔪᒃᑲᓐᓂᐅᑕᐅᔪᓐᓇᕐᒪᖔᖅ, ᓲᕐᓗ ᐊᔾᔨᒌᓐᖏᑦᑐᓄᑦ ᐅᒥᐊᕐᔪᐊᓄᑦ ᐅᓯᓕᐅᔾᔨᖃᑦᑕᕐᓂᕐᒧᑦ ᐊᐅᓚᓂᖏᓐᓄᑦ, 
ᐊᐅᓚᓂᖃᕈᓐᓇᕋᔭᖅᑐᒥᒃ ᓄᓇᕗᒻᒥ ᐊᒻᒪ ᐊᓯᖏᑦ ᐊᓯᐊᒍᑦ ᐃᑲᔪᕈᑕᐅᔪᓐᓇᖅᑐᑦ ᑕᐃᒪᐃᑦᑐᓂᒃ ᐱᓕᕆᕕᐅᔪᓂᒃ. 
 
ᐱᒋᐊᕐᓯᒪᒻᒪᑦ, ᐅᓯᓂᐊᖅᑐᒥᒃ ᖃᓪᓗᓈᑦ ᓄᓇᖓᓐᓂᑦ ᐊᒻᒪ ᒫᓂ ᐅᓯᓕᕐᓱᕐᓗᑎᒍᑦ ᐃᖃᓗᓐᓂᒃ, ᑕᒪᒃᑯᐊ 
ᐅᓯᔭᐅᔾᔪᑎᖏᑦ ᐊᑭᑭᓪᓕᒋᐊᕈᓐᓇᕋᔭᖅᑐᑦ ᑕᒪᒃᑯᓄᖓ ᑭᓱᑐᐃᓐᓇᕐᓄᑦ ᓄᓇᕗᒻᒧᖅᑐᓄᑦ ᐊᒻᒪᓗ ᖃᐅᔨᒪᓪᓗᖓ 
ᑕᒪᓐᓇ ᐊᑯᓂᒃ ᐱᓇᓱᐊᕐᓯᒪᓕᖅᑕᕗᑦ. ᑕᐃᒪᓕ, ᐊᐱᕆᒃᑲᓐᓂᕐᓗᒍ ᐊᖓᔪᖅᑳᖑᔪᖅ ᐊᖏᕈᓐᓇᕐᒪᖔᖅ 
ᖃᐅᔨᓴᕐᓂᕐᒧᑦ ᐃᓚᖃᕐᓗᑎᒃ ᐊᖓᔪᖅᑳᖑᔪᒥᒃ ᑲᒪᔪᒧᑦ ᐱᕙᓪᓕᐊᔪᓕᕆᓂᕐᒧᑦ ᑕᒪᓐᓇ ᖃᐅᔨᒋᐊᖅᑕᐅᔪᓐᓇᕐᒪᖔᖅ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐅᓛᔪᖅ ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑕᒪᓐᓇ ᖃᐅᔨᒋᐊᕈᓐᓇᑦᑎᐊᖅᑕᕗᑦ 
ᐱᓕᕆᖃᑎᒋᓗᒋᓪᓗ ᐱᕙᓪᓕᐊᔪᓕᕆᔨᒃᑯᑦ ᐊᓯᖏᓪᓗ ᐱᓕᕆᕕᐅᔪᑦ ᐅᕙᑦᑎᓐᓂᒃ ᐃᑲᔪᕈᒪᔪᑦ ᑕᒪᒃᓱᒧᖓ  

ᐃᓱᒫᓗᒍᑕᐅᔪᒧᑦ ᑕᒪᒃᑯᓄᖓ ᐃᖃᓗᓕᕆᓂᕐᒧᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑐᑭᓯᐅᒪᔪᖓ ᓄᓇᓕᐅᔪᓂ ᐃᓗᓕᖏ ᐱᑕᖃᕐᒪᑦ ᐅᕝᕙᓘᓐᓃᑦ ᑲᑐᔾᔭᐅᓪᓗᓂ 
ᑲᑎᒪᓂᐅᔪᖅ ᐅᐊᑦᕼᐅᐊᔅᒥ, ᑕᐃᒪᐃᑦᑕᕇᕐᓯᒪᓕᓐᖏᕐᐸᑦ, ᕿᒥᕐᕈᓗᓂ ᑮᓇᐅᔭᖅᑖᕐᓂᕐᒧᑦ ᐃᓗᓕᖏᓐᓄᑦ 
ᓄᓇᓕᐅᔪᓂ ᑕᒫᓂ ᑲᓇᑕᒥ, ᐱᓗᐊᖅᑐᒥ ᐅᑭᐅᖅᑕᖅᑐᒥ. 
 
ᑕᐃᒪᓕ ᖃᐅᔨᒍᒪᔪᖓ ᐊᖓᔪᖅᑳᖑᔪᖅ ᐃᖅᑲᓇᐃᔭᖅᑎᖏᓪᓗᓐᓂᑦ ᑲᑎᒪᔭᖅᑐᖃᑕᐅᓯᒪᒻᒪᖓᑕ ᑕᐃᒪᐃᑦᑐᓂᒃ 
ᐆᒃᑐᕋᓱᐊᖅᑐᑎᒃ ᑕᒪᓐᓇ ᐊᔪᕐᓇᕋᔭᓐᖏᒻᒪᖔᖅ ᑮᓇᐅᔭᓂᓪᓗ ᐊᑐᐃᓐᓇᖃᕈᓐᓇᕐᓗᑕ ᑕᐃᒪᐃᑦᑐᒧᑦ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐊᕙᑎᓕᕆᓂᕐᒧᑦ, ᐊᖓᔪᖅᑳᖅ ᐅᓛᔪᖅ ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᖏᓕᕆᔭᕋ ᑕᐅᕗᓐᖓᕈᒫᕐᓂᐊᖅᑐᑦ 
ᑲᑎᒪᖃᑕᐅᔭᖅᑐᕐᓗᓂ ᖁᓚᕐᓇᖓᓗ ᐅᓂᒃᑳᕐᕕᐅᓚᖅᑐᓯ ᑕᐃᓐᓇ ᑲᑎᒪᓂᐅᔪᖅ ᐱᔭᕇᕐᓯᒪᓕᖅᐸᑦ 
ᐸᕐᓇᑕᐅᓯᒪᑦᑎᐊᓕᖅᐸᑦ. ᑕᐃᓐᓇ ᒪᓕᒐᓕᐅᖅᑎᐅᔪᖅ ᑐᓴᐅᒪᑎᓐᓂᐊᖅᐸᕋ ᖃᓄᐃᑦᑐᓂᒃ ᐱᕙᓪᓕᐊᓂᐅᔪᓂᒃ 
ᑕᒪᒃᓱᒧᖓ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ, ᐹᓇᐸᔅ. 
 
ᐊᐱᖅᑯᑎ 127 – 2(1): ᐃᑲᔪᖅᑐᐃᓂᖅ ᖃᐅᓱᐃᑦᑐᒥᐅᓂᒃ ᐊᒻᒪᓗ ᐊᐅᓱᐃᑦᑐᒥᐅᓂᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒥᓱᓂᒃ ᐊᐱᖅᑯᑎᒃᓴᖃᕋᒪ ᐅᓪᓗᒥ ᐊᒻᒪᓗ ᑖᓐᓇ ᐊᐱᖅᑯᑎᒋᓂᐊᖅᑕᕋ 
ᑐᕌᖅᑎᓂᐊᖅᑕᕋ ᓄᓇᓖᑦ ᐊᒻᒪᓗ ᒐᕙᒪᓕᕆᔨᒃᑯᓪᓗ ᐊᖓᔪᖅᑳᖓᓄᑦ. 
 
ᐊᑦᔨᐸᓗᐊᓂᒃ ᐊᑲᐅᖏᓕᐅᕈᑎᖃᕋᑦᑕ ᖃᐅᓱᐃᑦᑐᒥᒃ ᐊᒻᒪᓗ ᐊᐅᓱᐃᑦᑐᒥ. ᐱᑦᔪᑎᖃᑦᑐᖅ ᒪᑐᔭᐅᓂᖓᓄᑦ 
ᐅᔭᕋᓐᓂᐊᖅᕕᐅᑉ ᐊᒻᒪᓗ ᐋᖅᑭᒋᐊᖅᑕᐅᓂᕐᒧᑦ. ᕼᐋᒻᓚᒃᑯᖏᓐᓂᒃ ᐅᖃᖃᑎᖃᖃᑦᑕᖅᓯᒪᔪᖓ, ᐊᒻᒪᓗ ᑖᒃᑯᐊ 
ᕼᐋᒻᓚᒃᑯᑦ ᐊᐱᖅᓱᓂᐊᕐᒥᔪᑦ ᐊᕐᕕᒐᓱᐊᕐᓂᕐᒥᒃ. 
 
ᓄᓇᕗᒻᒥ ᒐᕙᒪᒃᑯᑦ ᐃᑲᔪᖅᑐᐃᒍᓐᓇᓂᐊᖅᑲᑦ ᓄᓇᓕᖏᓐᓂᒃ ᐊᐅᓱᐃᑦᑐᖅ ᐊᒻᒪᓗ ᖃᐅᓱᐃᑦᑐᖅ ᑕᒪᑐᒧᖓ 
ᐊᕐᕕᒐᓱᐊᕈᒪᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᑲᖑᓱᕈᔪᒻᒪᕆᑦᑐᖓ ᓇᖏᖅᓯᒋᐊᒃᓴᖅ ᒫᓐᓇᐅᔪᖅ ᖃᐅᔨᒪᖏᑦᑎᐊᕐᕋᒪ 
ᐅᖃᐅᓯᕆᔭᖓᓂᒃ. ᖃᐅᔨᒪᖏᑦᑐᖓ ᐅᖃᐅᓯᖃᕐᒪᖔᖅ ᐊᕐᕕᓂᒃ, ᐅᕝᕙᓘᓐᓃᑦ ᐊᓯᐊᓂᒃ. ᒪᓕᒐᓕᐅᖅᑎ 
ᓇᓗᓇᐃᖅᓯᑲᓐᓂᕈᓐᓇᖅᑲᑦ ᐊᐱᖅᑯᑎᒥᓂᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᐊᖓᔪᖅᑳᑦ ᖃᐅᔨᒪᓇᓱᐊᖏᓐᓇᕆᐊᓖᑦ ᑐᑭᓯᐅᒪᖃᑦᑕᓂᐊᕐᒪᑕ ᐅᖃᐅᓯᕆᔭᑦᑎᓐᓂᒃ. 
ᐅᖃᐅᓯᖃᑦᑐᖓ ᐳᓛᕆᔅ ᐅᔭᕋᓐᓂᐊᕐᕕᒻᒥᒃ, ᑕᐃᔭᐅᒪᑦ ᐊᕐᕕᒃ, ᐃᓛᓐᓂᒃᑯᑦ ᑕᐃᔭᐅᖃᑦᑕᕐᒥᔪᖅ ᒪᕐᕈᓕᕿ. 
ᐅᖃᐅᓯᕆᔪᓐᓇᖅᑕᕋ ᐊᒥᓱᑎᒍᑦ ᐊᑦᔨᒌᖏᑦᑐᐃᑦ ᐊᑎᖃᒪᑦ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᑲᓐᓂᕈᒪᓂᐊᖅᑐᖓ ᒪᓕᒐᓕᐅᖅᑎᒥᒃ 
ᑕᒪᑐᒧᖓ ᖃᓄᐃᑦᑐᒥᒃ ᐃᑲᔪᖅᑕᐅᖁᔨᒻᒪᖔᖅ ᐅᖃᐅᓯᕆᔭᖓᓂᒃ. ᐳᓛᕆᔅ ᐅᔭᕋᕐᓂᐊᖅᕕᒃ, ᑐᓴᕆᐅᑦᑎᐊᕐᕋᒃᑯᑦ 
ᐳᓛᕆᔅ ᐅᔭᕋᕐᓂᐊᖅᕕᒃ ᐃᓄᒃᑎᑐᑦ ᑕᐃᔭᐅᑎᓪᓗᒍ ᐊᕐᕕᒃᒥᑦ, ᑕᐃᒫᒃ ᓇᓗᓕᑲᐃᓐᓇᖃᑖᖅᑯᖓ. 
 
ᑐᓴᖅᑎᑕᐅᒃᑲᓐᓂᕈᒪᓂᐊᖅᑐᖓ ᑕᒪᑐᒧᖓ ᐊᒻᒪᓗ ᖃᓄᐃᑦᑐᒥᒃ ᐃᑲᔪᖅᓯᖅᑕᐅᒍᒪᒻᒪᖔᑕ ᖃᐅᓱᐃᑦᑐᒥᐅᑦ ᐊᒻᒪᓗ 
ᐊᐅᓱᐃᑦᑐᒥᐅᑦ ᑐᒃᓯᕋᑦᑎᓪᓗᒋᑦ ᒐᕙᒪᒃᑯᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐲᑕᓴᓐ. 
 
ᐊᐱᖅᑯᑎ 128 - 2(1): ᐃᖅᑲᓇᐃᔭᖅᑎᖏᑦ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐅᑎᑲᐃᓐᓇᕈᒪᑐᐃᓐᓇᖅᑐᖓ ᐊᖓᔪᖅᑳᑦ ᐅᖃᐅᓯᖏᓐᓄᑦ ᐃᑉᐸᒃᓴᓕᓴᕐᓂᒃ 
ᓄᓇᕗᒻᒥ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ. ᐊᐱᖅᑯᑎᒐ ᐊᖓᔪᖅᑳᖓᓄᑦ ᑲᒪᒋᔭᖃᑦᑐᒥᒃ ᑖᒃᓱᒥᖓ. 
ᐅᖃᐅᓯᖃᓚᐅᕐᒪᑦ ᑐᓐᖓᕕᖃᑦᑎᐊᕐᓂᖅ ᐱᒋᐊᓲᖑᒻᒪᑦ ᖄᖓᓂᒃ. 
 
ᐃᓱᒪᕗᖓᓕ, ᐅᖃᖅᑏ, ᐊᖓᔪᖅᑳᖅ ᐃᖅᑲᓇᐃᔭᖅᑎᑖᑉᐸᓕᐊᒻᒪᖔᖅ ᖄᖓᓂᒃ ᑲᑐᔾᔨᖃᑎᒌᑦ 
ᐱᓕᕆᖃᑦᑕᖅᓯᒪᒻᒪᕆᑦᑐᓂᒃ ᐆᒪᖅᑯᑎᓕᕆᓂᕐᒥᒃ, ᑐᑭᒧᐊᑦᑎᑦᑎᒍᓐᓇᓂᐊᖅᑐᖅ ᐊᒻᒪᓗ ᐊᐅᓚᑦᑎᓗᓂ ᓄᓇᕗᒻᒥ 
ᐆᒪᖅᑯᑎᓕᕆᔨᒃᑯᓐᓂᑦ, ᖁᓪᓕᖅ ᐆᒪᖅᑯᑎᓄᑦ ᑯᐊᐳᕇᓴᓐ, ᐊᕐᕌᒎᓂᐊᖅᑐᓂᒃ ᑕᓪᓕᒪᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐆᒪᖅᑯᑎᓕᕆᔨᒃᑯᑦ. ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᕆᓚᐅᖅᑕᓐᓂ, ᐅᖃᐅᓯᖃᓚᐅᖅᑐᖓ 
ᑐᒡᓕᕆᓚᐅᖅᑕᖓᓂᒃ ᐊᖓᔪᖅᑳᑉ, ᓯᕗᓕᖅᑎᑦᑕ ᐃᓕᓂᑯᖓ ᖁᓪᓕᖅ ᐆᒪᖅᑯᑎᓕᕆᔨᒃᑯᓐᓄᑦ ᐊᒻᒪᓗ 
ᐊᖓᔪᖅᑳᖑᓂᐊᖅᑐᓂ ᖁᓪᓕᖅ ᐆᒪᖅᑯᑎᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑐᑭᓯᑲᒻᒪᑦᑐᖓᖃᐃ. ᐃᓱᒪᖅᑲᐅᒐᒪ ᐃᓚᖓ ᑮᓇᐅᔭᓄᑦ ᖃᐅᔨᓴᖅᑎᐅᑉ 
ᐅᓂᒃᑳᖓᓂ ᐊᑐᓕᖁᔨᔾᔪᑎᖏᓐᓂ ᐃᓄᒃᒥᑦ ᐆᒪᖅᑯᑎᓕᕆᓂᕐᒧᑦ ᐱᓕᕆᖃᑦᑕᖅᓯᒪᒻᒪᕆᑦᑐᒥᒃ 
ᐃᖅᑲᓇᐃᔭᖅᑎᑖᖅᑐᖃᕐᓗᓂ. ᑕᐃᒪᐃᒐᔭᖅᑯᖅᑐᑦ ᑖᒃᑯᑎᒎᓇ ᑲᑎᒪᔨᖏᑎᒍᑦ. 
 
ᐊᒻᒪᓗ, ᑕᕝᕙᓂᒃᓴᐃᓐᓇᖅ ᐅᖃᐅᓯᖏᓐᓂ, ᐊᖓᔪᖅᑳᖅ ᐅᖃᐅᓯᖃᓚᐅᕐᒪᑦ ᐱᖓᓲᒻᒪᑕ ᓄᑖᖅ ᐋᖅᑭᒃᑕᐅᓯᒪᔪᑦ 
ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔭᖅᑏ ᐊᓪᓚᕕᒻᒪᕆᐊᓂ, ᑕᐃᑲᓂᖃᐃ ᖃᒪᓂᖅᑐᐊᒥ. ᑕᐃᒃᑯᐊ ᑮᓇᐅᔭᓕᕆᓂᕐᒧᑦ 
ᐃᖅᑲᓇᐃᔭᖅᑎᐅᔪᑦ, ᐸᐃᑉᐹᖅᑖᖅᓯᒪᕙᑦ ᑮᓇᐅᔭᓕᕆᓂᕐᒧᑦ, ᐅᕝᕙᓘᓐᓃᑦ ᓇᓗᓇᐃᒃᑯᑕᖃᑦᑐᖅ ᑮᓇᐅᔭᓕᕆᔩᑦ 
ᐅᕝᕙᓘᓐᓃᑦ ᓇᓗᓇᐃᒃᑯᑕᖃᑦᑐᑦ ᐊᐅᓚᑦᑎᓂᕐᒧᑦ ᑮᓇᐅᔭᓕᕆᔩᑦ ᐋᖅᑭᒃᑕᐅᔪᒫᓐᓂᐊᖅᑐᑎᒃ ᑮᓇᐅᔭᓕᕆᔨᐅᓗᑎᒃ. 
ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᖁᓪᓕᖅ ᐆᒪᖅᑯᑎᓕᕆᓂᕐᒧᑦ ᑯᐊᐳᕇᓴᓐᑯᓐᓂᑦ, ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᒪᒥᐊᓇ ᖃᐅᔨᒪᖏᓐᓇᒪ ᐋᖅᑭᒃᑕᐅᓯᒪᓪᓚᑖᖅᑐᓂᒃ 
ᖃᓄᐃᑦᑑᒪᖔᑕ ᓇᓗᓇᐃᖅᑕᐅᓯᒪᓂᖏᑦ. ᓱᓕᒍᒪ ᓇᓗᓇᐃᒃᑯᑕᖃᑦᑐᑦ ᑮᓇᐅᔭᓕᕆᔩᑦ. ᐃᖅᑲᓇᐃᔭᖅᑎᓐᓂᒃ 
ᖃᐅᔨᒋᐊᕐᓂᐊᖅᐳᖓ ᐊᒻᒪᓗ ᑐᓴᖅᑎᓪᓗᒍ ᒪᓕᒐᓕᐅᖅᑎ ᓇᓗᓇᐃᖅᑕᐅᓯᒪᓂᖏᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᓰᑦ. ᑐᑐ. ᒪᒥᐊᓇᖅ. ᐊᐱᖅᓱᕐᓂᖅ ᓄᖑᒃᐳᖅ. ᐊᐱᖅᓱᕐᓂᖅ 
ᓄᖑᒃᐳᖅ. ᖃᐅᑉᐸᔅᓱᓕ ᐱᔪᓐᓇᓛᖅᑯᒍᑦ. 
 
ᐅᑎᕆᐊᕐᓗᑕ ᑲᑎᒪᔾᔪᑎᔅᓴᓄᑦ. ᑲᑎᒪᔾᔪᑎᔅᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑏᑦ. ᑲᑎᒪᔾᔪᑎᔅᓴᖅ 8. ᑭᐅᔾᔪᑏᑦ 
ᑎᑎᕋᖅᓯᒪᔪᓂᑦ ᐊᐱᖅᑯᑎᓂᑦ. ᑲᑎᒪᔾᔪᑎᔅᓴᖅ 9. ᐅᖃᐅᓰᑦ ᑲᒥᓴᓇᐅᑉ ᐅᖃᐅᓯᕐᖓᐅᑎᖓᓄᑦ. ᑲᑎᒪᔾᔪᑎᔅᓴᖅ 10. 
ᐅᖃᐅᓰᑦ ᑲᒥᓴᓇᐅᑉ ᑮᓇᐅᔭᐃᑦ ᒥᔅᓵᓄᑦ. ᑲᑎᒪᔾᔪᑎᔅᓴᖅ 11. ᐊᑎᓕᐅᖅᓯᒪᔪᑦ ᑐᔅᓯᕋᐅᑏᑦ. ᑲᑎᒪᔾᔪᑎᔅᓴᖅ 12. 
ᐅᓂᒃᑳᑦ ᑲᑎᒪᔨᕋᓛᑦ ᐊᒻᒪᓗ ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ. ᑲᑎᒪᔾᔪᑎᔅᓴᖅ 13. ᐅᓂᒃᑳᑦ ᑲᑎᒪᔨᕋᓛᑦ 
ᖃᐅᔨᓴᕐᓂᖏᓐᓄᑦ ᒪᓕᒐᒃᓴᓂᑦ. ᑲᑎᒪᔾᔪᑎᔅᓴᖅ 14. ᓴᖅᑮᑎᑦᑎᓂᖅ ᑎᑎᕋᖅᓯᒪᔪᓂᑦ. ᐊᖓᔪᖅᑳ ᓗᐃ ᑕᐹᖅᔪᒃ. 
 

ᑲᑎᒪᔾᔪᑎᔅᓴᖅ 14: ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ 
 

ᓴᖅᑭᑎᑦᑎᓂᖅ ᑎᑎᕋᖅᓯᒪᔪᖅ 025 - 2(1): ᐊᑐᐊᖅᑕᐅᔭᕆᐊᖃᕐᓂᐊᖅᑐᑦ ᓴᓇᓂᕐᒥᑦ ᓄᓇᕗᒻᒥ 
ᐅᖃᐅᓯᐅᔪᓂᑦ ᒪᓕᒐᐅᔪᒥᒃ 

 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐅᖃᖅᑏ, ᓴᖅᑮᑎᑦᑎᔪᒪᕗᖓ ᐃᒪᐃᑦᑐᒥᑦ ᑎᑎᕋᖅᓯᒪᔪᒥᑦ. 
 
ᐊᑐᖅᑕᐅᔭᕆᐊᖃᕐᓂᐊᖅᑐᑦ ᓴᓇᔭᐅᓂᑯᒥᑦ ᓄᓇᕗᒻᒥ ᐅᖃᐅᓯᐅᔪᓂᑦ ᒪᓕᒐᐅᔪᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ ᓵᔨᒃᑯᑦ): ᓴᖅᑮᑎᑦᑎᓂᖅ ᑎᑎᕋᖅᓯᒪᔪᓂᑦ. ᑲᑎᒪᔾᔪᑎᔅᓴᖅ 15. ᖃᐅᔨᑎᑦᑎᓂᖅ ᐱᒋᐊᖅᑎᑕᔅᓴᓂᑦ. 
ᑲᑎᒪᔾᔪᑎᔅᓴᖅ 16. ᖃᐅᔨᑎᑦᑎᓂᖅ ᐱᒋᐊᖅᑎᑕᔅᓴᓂᑦ ᓯᕗᓕᖅᐹᒥ ᐅᖃᓕᒫᖅᑕᐅᓂᕐᒧᑦ ᒪᓕᒐᒃᓴᓂᑦ. 
ᑲᑎᒪᔾᔪᑎᔅᓴᖅ 17. ᐱᒋᐊᖅᑎᑕᔅᓴᑦ. ᑲᑎᒪᔾᔪᑎᔅᓴᖅ 18. ᓯᕗᓪᓕᖅᐹᒥ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᑲᑎᒪᔾᔪᑎᔅᓴᖅ 
19. ᑐᖏᓕᖓᓂ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᑲᑎᒪᔾᔪᑎᔅᓴᖅ 20. ᐃᓱᒪᔅᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᕐᒥᑦ 
ᒪᓕᒐᒃᓴᓂᑦ ᐊᓯᖏᓪᓗ. ᒪᓕᒐᒃᓴᖅ 2. ᑮᓇᐅᔭᓄᑦ ᐊᑭᓕᔾᔪᑎᔅᓴᓄᑦ ᒪᓕᒐᖅ. ᐊᐅᓚᓂᖏᑦ ᐊᒻᒪᓗ ᐋᖅᑭᐅᒪᓂᖏᑦ 
2004-2005 ᓇᑦᑎᖅ ᐃᒃᓯᕙᐅᑕᐅᓪᓗᓂ. 10-ᒥᓂᔅᓯᒥᓂᑦ ᓄᖅᑲᖓᑲᐃᓐᓇᓂᐊᖅᑯᒍᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 15:21 ᐊᒻᒪᓗ ᐅᑎᖅᑐᑎᑦ 15:42 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
  
ᐃᒃᓯᕙᐅᑕᖅ (ᓇᑦᑎᖅ) (ᑐᓵᔨᒃᑯᑦ): ᑐᙵᓱᒋᑦ ᐊᖓᔪᖅᑳᖅ. ᐅᖃᓪᓚᓐᓂᐊᖅᑐᑦ ᖃᐅᔨᒪᔭᐅᓂᐊᕐᒪᑕ 
ᓇᓗᓇᐃᖅᑕᐅᓕᑦ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕙᖓ ᑕᓕᖅᐱᐊᓃᑦᑐᖅ ᑐᖏᓕᕋ ᐃᓕᓐᓂᐊᖅᑐᓕᕆᔨᒃᑯᓐᓄᑦ, 
ᐹᒻ ᕼᐊᐃᓐ. ᐅᕙᖓ ᓴᐅᒥᐊᓃᑦᑐᖅ ᑐᑭᒧᐊᖅᑎᕗᑦ ᑎᒥᐅᔪᓄᑦ ᐱᔨᑦᓯᕋᖅᑎᓄᑦ ᐱᓕᕆᐊᖃᖅᑐᖅ 
ᑮᓇᐅᔭᓕᕆᓂᕐᒥᑦ ᑲᑎᑎᕆᓪᓗᓂ ᐊᖓᔪᖅᑳᖃᕐᕕᒻᒥᑦ, ᑳᑎ ᐱᖕᒃᓴᓐ. 

ᐅᖃᖅᑎ (ᑐᓵᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ ᒪᑉᐱᖅᑐᒐᖅ G-16-ᒨᕐᓗᑕ ᓇᓚᐅᑦᑖᖅᑕᐅᓯᒪᔪᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑐᓐᖓᓱᒋᑦᓯ. 
 
(ᑐᓵᔨᒃᑯᑦ ᓄᖅᑲᖅᑐᖅ): ᐊᑏ, ᒪᒃᐱᒐᕐᒦᑦᑐᒍ G-16. ᒪᒃᐱᕐᓗᓯ ᒪᓕᒃᐸᕐᒧᑦ G-16 ᑮᓇᐅᔭᓂᒃ ᐊᑐᖅᑐᒃᓴᐅᔪᓂᒃ 
(ᑐᓵᔨᒃᑯᑦ); ᑕᐃᒪᓕ ᑰᓕ ᐊᐱᖅᑯᑎᒃᓴᖃᖅᐸᓪᓚᐃᔪᖅ ᒫᓐᓇᐅᔪᖅ ᐅᕙᓃᓐᖏᒻᒪᑦ (ᑐᓵᔨᒃᑯᑦ ᓄᖅᑲᖅᑐᖅ): 
ᐅᕙᓃᓐᖏᑦᑐᖅ, ᑲᔪᓯᑐᐃᓐᓇᓕᖅᑕ. 
 
ᐃᓕᓐᓂᐊᖅᑐᓕᕆᔨᒃᑯᑦ ᓇᐃᓪᓕᒋᐊᕐᓯᒪᔪᑦ, ᐃᓕᓐᓂᐊᕈᑎᒃᓴᐅᔪᓄᑦ ᐃᓕᓐᓂᐊᕐᕕᒻᒥ ᐱᔨᑦᑎᕈᑕᐅᔪᓄᑦ. ᑲᑎᑦᑐᒋᑦ 
ᐊᐅᓚᓂᖏᓐᓄᑦ ᒪᑭᒪᐃᓐᓇᕈᑎᓄᑦ. $8,412,000. ᐊᖏᖅᐱᓯ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑲᔪᓯᓗᑕ G-18. ᐃᓕᓐᓂᐊᕐᕕᐅᔪᑦ ᐊᐅᓚᓂᖏᓐᓄᑦ, ᑲᑎᑦᑐᒋᑦ ᐊᐅᓚᓂᖏᓐᓄᑦ ᒪᑭᒪᐃᓐᓇᕈᑎᓄᑦ, 
$93,956,000. ᐊᖏᖅᐱᓯ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᐱᖅᑯᑎᒃᓴᓕᖅᑕᖃᖅᐸ G-20. ᑐᑭᓯᒋᐊᕈᑎᒃᓴᑐᐃᓐᓇᐅᔪᖅ. ᑲᔪᓯᓗᑕ G-21. 
ᐊᐱᖅᑯᑎᒃᓴᓕᑦᑕᖃᖅᐸ ᐅᕙᓂ G-21. ᐱᑕᖃᓐᖏ. G-22 ᑐᑭᓯᒋᐊᕈᑎᒃᓴᐅᔪᖅ. ᐊᖏᖅᐱᓯ.  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᑏ ᐅᑎᕐᓗᑕ G-4, ᐃᓕᓐᓂᐊᖅᑐᓕᕆᓂᕐᒧᑦ, ᓇᐃᓪᓕᒋᐊᕐᓯᒪᔪᑦ. ᓇᓗᓇᐃᕐᓯᒪᔪᑦ 
ᐊᑭᓕᖅᑕᐅᔭᕆᐊᓕᓐᓄᑦ. ᑲᑎᑦᑐᒋᑦ ᐊᐅᓚᓂᖏᓐᓄᑦ ᒪᑭᒪᐃᓐᓇᕈᑎᓄᑦ, $165,662,000. ᐊᖏᖅᐱᓯ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔨᐅᔪᑦ ᐊᖏᖅᐸᑦ ᑖᓐᓇ ᐱᓕᕆᕕᐅᔪᖅ ᐱᔭᕇᕐᒪᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᖁᔭᓐᓇᒦᒃ ᖃᐃᔪᓐᓇᖃᐅᒐᕕᑦ. ᐊᖓᔪᖅᑳᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᖁᔭᓐᓇᒦᕈᒪᔭᒃᑲ ᑲᑎᒪᔨᕋᓛᖑᔪᑦ 
ᐊᐱᖅᓱᖅᑎᐊᖃᑦᑕᓚᐅᕐᒪᑕ ᐅᓪᓗᓂ ᐊᒥᓱᑲᓪᓚᐅᔪᓂᒃ. ᑕᕝᕙᓂ ᐱᓕᕆᕕᒋᔭᑦᑎᓐᓂ, ᖃᐅᔨᒪᓂᐊᖅᐳᓯ 
ᒪᓕᒐᓕᐅᕐᓗᕕᒻᒥ, ᐃᓚᖏᓐᓂᒃ ᒪᓕᒐᓕᐅᖅᑎᓂᒃ ᐱᑕᖃᕐᒥᒐᑦᑕ ᐊᖓᔪᖅᑲᐅᑕᐅᔪᓂᒃ ᐱᓕᕆᕕᐅᔪᒥᒃ, ᐊᒻᒪᓗ 
ᒫᓐᓇᐅᔪᖅ ᑐᓐᖓᓱᑦᑎᑦᑎᔪᒪᕗᖓ ᒪᓕᒐᓕᐅᕐᕕᒻᒧᑦ ᐃᑲᔪᖅᑎᖓᓂᒃ ᑐᖏᓕᒪ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐲᑕ 
ᒌᑭ, ᐊᒻᒪ ᐃᑲᔪᖅᑎᐅᔪᖅ ᑐᖏᓕᕐᓄᑦ ᐲᐱ ᕼᐊᐃᓐᓄ, ᑲᖏᖅᑐᒑᐱᒻᒥᐅᑕᐅᔪᖅ. 
 
ᑐᓴᓐᖓᓱᑦᑎᑦᑐᒪᒋᓪᓗᒋᒃ ᐅᑯᐊ ᓵᓐᑎ ᐊᒻᒪ ᑭᓕᒻᑎᓂᖕ ᓯᓚᑦᑐᓴᕐᕕᒻᒥᑦ. ᖁᔭᒋᔪᒪᕙᕋ ᒪᓕᒐᓕᐅᖅᑎᐅᔪᖅ 
ᐊᐱᖅᑯᓯᑦᑎᐊᕙᖏᓐᓄᑦ ᐊᒻᒪᓗ ᐃᓕᒃᓯᓐᓂᒃ ᐱᔨᑦᓯᕈᒪᓂᐊᖅᐳᒍ ᑕᖅᑭᕐᓂ ᖃᐃᔪᓂ ᐃᓕᓐᓂᐊᖅᑐᓕᕆᔨᒃᑯᓐᓂ. 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ. 
 
>>ᐸᑦᑕᑐᖅᑐᑦ 

ᐃᒃᓯᕙᐅᑕᖅ (ᑐᓵᔨᒃᑯᑦ): ᐄ, ᐋᓐᓂᐊᖅᑐᓕᕆᔨᒃᑯᓐᓅᕐᓗᑕ, ᐳᕋᐅᓐ, ᑕᐃᑯᖓ ᐊᐱᕐᓱᖅᑕᐅᕕᒻᒨᕈᓐᓇᕈᕕᑦ, ᐊᕐᓇᖅ 
ᐊᖓᔪᖅᑳᖅ. ᐃᓚᖃᖅᐱᑦ. 
 
ᐊᖓᔪᖅᑳ ᓚᕖᓂᐊ ᐳᕋᐅᓐ (ᑐᓵᔨᒃᑯᑦ): ᐄ, ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᓇᐃᔭᖅᑎᒃᑲ ᐅᕙᖓ ᑕᓕᖅᐱᐊᓂ 
ᐴᓂ ᐱᓚᐃᔅ, ᐊᖓᔪᖅᑳᖑᓪᓗᖓ ᑐᖏᓕᕋ. ᓴᐅᒥᓐᓂᑦ ᑮᓇᐅᔭᓕᕆᓂᕐᒧᑦ ᑐᑭᒧᐊᖅᑎ ᐃᐅᕆᓐ ᓂᑦᕘᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑐᙵᓱᒋᔅᓯ. ᒪᑉᐱᖅᑐᒐᖅ 11. ᐃᑲᔪᖅᑕᐅᕕᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᖃᐅᔨᒪᓪᓚᑦᑖᙱᒃᑲᓗᐊᖅᑐᖓ ᑕᕝᕙᓃᒻᒪᖔᖅ ᒪᑉᐱᖅᑐᒐᕐᒥᑦ 
ᐊᐱᕆᔪᒪᓪᓗᒍ ᐊᓪᓚᑦᑎ ᐅᕝᕙᓘᓐᓃᑦ ᐃᖅᑲᓇᐃᖅᔭᑎᑎᑦ ᐱᔾᔪᑎᒋᓪᓗᒍ ᐊᒥᒐᕐᓂᕗᑦ ᐃᓄᒋᐊᓐᓂᑎᓐᓂᑦ 
ᑲᑎᒪᓂᕐᒧᑦ, ᑖᒃᑯᐊ ᑲᑎᒪᔾᔪᑎᔅᓴᐃᑦ ᐱᔭᕇᖅᑕᐅᓚᐅᙱᒻᒪᑕ. ᖃᐅᔨᒪᔭᒃᑯᑦ ᐅᑎᕆᐊᖃᓚᐅᕋᑦᑕ ᐱᒋᐊᖅᑐᑕ 
ᑕᐃᑲᓂ ᐊᒻᒪᓗ ᑕᒪᓐᓇ ᐃᓂᖅᑎᕆᓂᐅᒋᐊᖃᖅᑐᒋᕙᕋ. ᑭᓯᐊᓂ ᓯᕗᓪᓕᖅᐹᒥ ᑕᒪᓐᓇ 
ᓇᓗᓇᐃᑦᑎᐊᕈᒪᑐᐃᓐᓇᖅᐸᕋ ᑕᕝᕙᓃᓪᓗᐊᕋᓗᐊᕐᒪᖔᑦᑕ ᒪᑉᐱᖅᑐᒐᕐᒥᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑲ ᑲ, ᑰᓕ. ᐃᖅᑲᓇᐃᔭᖅᑎᓄᑦ ᐅᖃᐅᔾᔭᐅᕗᖓ ᕼ-10 ᐊᖏᕈᑕᐅᓚᕐᒪᑦ ᕼ-11-
ᒦᓕᓚᐅᕋᑦᑕ ᖃᑦᑏᓐᓇᐅᓗᐊᓚᐅᖅᑎᓐᓇᑕ ᑲᑎᒪᔨᓂᑦ. ᑰᓕ. 
 
ᑰᓕ: ᖁᔭᓐᓇᒦᒃ, ᐄ, (ᑐᓵᔨᒃᑯᑦ): ᐊᕆᐱᖅᑯᑎᒐᓕ ᐃᒃᓯᕙᐅᑖᖅ, ᐃᓗᐊᓂ ᐋᓐᓂᐊᕕᓕᐊᖅᑐᑎᒃ ᐊᐅᓪᓚᖃᑦᑕᖅᑐᑦ 
ᐅᕝᕙᓘᓐᓃᑦ ᑐᐊᕕᕐᓇᖅᑐᒃᑯᑦ ᐊᐅᓪᓚᖅᑎᑕᐅᖃᑦᑕᖅᑐᑦ ᐋᓐᓂᐊᕕᓕᐊᖅᑐᑦ (ᑐᓵᔨ ᓄᖅᑲᖅᐳᖅ) ᑖᒃᑯᐊ ᒪᕐᕉᒃ 
ᐱᓕᕆᐊᕆᔪᒪᓚᐅᕋᒃᑭᒃ. 
 
(ᑐᓵᔨᒃᑯᑦ): ᐊᐱᖅᑯᑎᒐᓕ, ᐃᒃᓯᕙᐅᑖᖅ ᐊᖓᔪᖅᑳᖅ ᐅᕝᕙᓘᓐᓃᑦ ᐊᖓᔪᖅᑳᑉ ᑐᖏᓕᐊ ᐋᓐᓂᐊᖅᑐᓕᕆᔨᒃᑯᓐᓄᑦ 
ᐊᑲᖅᓴᖏᑦᑐᓄᑦ ᐅᖃᕐᕕᐅᓯᒪᕚᒃ ᐱᓕᕆᐊᓄᑦ ᐊᑐᕐᓂᓪᓘᑎᖃᕐᓂᕐᒧᑦ ᖃᐅᔨᓴᖅᑎᓪᓗᒋᑦ ᑐᒃᓯᕋᐅᒻᒥᑦ, 
ᑎᑎᖅᑲᐅᓯᐊᓚᐅᖅᐱᓰ ᑕᐃᒃᓱᒪᓂ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᕗᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᙱᓚᖓ ᓇᒻᒥᓂᖅ ᑕᒪᑐᒥᖓ 
ᑎᑎᖅᑲᐅᓯᐊᕐᓂᕐᒪᖔᑦᑕ ᐋᒡᒐᓘᓐᓃᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᕗᕋᐅᓐ. ᑰᓕ. 
 
ᑰᓕ (ᑐᓵᔨᒃᑯᑦ): ᐃᒻᒪᖃ ᐊᐱᕆᒍᒃᑯ ᐊᖓᔪᖅᑳᑉ ᑐᖏᓕᐊ ᑎᑎᖅᑲᐅᓯᐊᓚᐅᖅᓯᒪᒻᒪᖔᖅᐱᑦ ᐊᑲᖅᓴᖏᓐᓂᕋᖅᑐᒥᑦ 
ᐱᔾᔪᑎᒋᓪᓗᒍ ᐋᓐᓂᐊᖅᑐᓕᕆᔨᒃᑯᑦ ᐱᓕᕆᐊᓄᑦ ᐊᑐᕐᓂᓪᓘᑎᖃᕐᓂᕐᒪᖔᑕ ᖃᐅᔨᓴᖅᑎᓪᓗᒋᑦ ᑐᒃᓯᕋᐅᑎᓂᑦ 
ᐊᕐᕌᓂ ᐅᕝᕙᓘᓐᓃᑦ ᐅᖓᑖᓂᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᓚᐃᔅ ᑭᐅᔪᓐᓇᖅᐱᐅᒃ ᐊᐱᖅᑯᑎᖓ? ᖁᔭᓐᓇᒦᒃ. 

ᐱᓚᐃᔅ: ᖁᔭᓐᓇᒦᒃ. ᐊᒥᓱᓂᑦ ᑎᑎᖅᑲᐅᓯᐊᖅᓯᒪᕗᒍᑦ ᐃᓚᖓᓐᓂᑦ ᑲᒻᐸᓂᒥᑦ ᐸᓯᑦᑎᔪᒥᑦ 
ᐊᑐᕐᓂᓗᑦᑐᖃᕐᓂᕆᐊᖓ ᐊᒥᓱᐊᖅᑎᕐᓗ ᐊᐱᕆᓯᒪᕗᒍᑦ ᑲᒻᐸᓂᒥᑦ ᓇᓗᓇᐃᖅᓯᑦᑎᐊᖁᓪᓗᒍ 
ᐱᓕᕆᐊᕆᔪᓐᓇᕐᓂᐊᕋᑦᑎᒍ. ᑎᑎᖅᑲᐅᓯᐊᖑᕋᑖᓚᐅᖅᑐᒥᑦ ᐊᐃᐳᕈᒥ ᐊᐱᕆᓯᒪᒋᕗᒍᑦ 
ᑐᑭᓯᒋᐊᖅᑎᑕᐅᒃᑲᓐᓂᕈᒪᓪᓗᑕ ᐱᔾᔪᑎᒋᓪᓗᒋᑦ ᑕᒪᒃᑯᐊ ᐱᓕᕆᐊᖑᓂᖏᑦ. ᑭᓯᐊᓂ ᐅᑎᕐᕕᐅᓯᒪᙱᓚᒍᑦ 
ᑎᑎᖅᑲᓪᓚᑦᑖᒃᑯᑦ ᓇᓗᓇᐃᖅᓯᒪᔪᒥᑦ ᐅᕙᑦᑎᓐᓄᑦ ᖃᐅᔨᓴᕈᓐᓇᖁᓪᓗᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. 
 
ᑰᓕ: ᑐᑭᓯᔭᐅᑦᑎᐊᕈᒪᒐᒪ ᖃᓪᓗᓇᐅᔭᕐᓂᐊᕋᒪ ᐱᒻᒪᕆᐅᓱᒋᒐᒃᑯ ᑕᒪᓐᓇ, ᐅᖃᐅᓯᖃᖅᐸᑲᑦᑕ 
ᖃᓄᐃᓐᓂᓪᓚᑦᑖᖑᔪᓂᑦ ᑕᕝᕙᓂ ᒪᓕᒐᓕᐅᕐᕕᒻᒥ. ᑕᐃᒪᐃᓐᓂᖏᒃᑯᑦᑕ, ᒪᓕᒐᕐᓃᖅᑰᖅᑐᓂ 
ᐅᖃᐅᓯᖃᕆᐊᖃᙱᓂᕐᒥᑦ ᖃᓄᐃᓐᓂᓪᓚᕆᐅᔪᖅ ᐱᒻᒪᕆᐅᑉᐸᑦ. 
 
ᐊᐱᕆᒃᑲᓐᓂᕈᒪᕗᖓ, ᑎᑎᖅᑲᐅᓯᐊᑐᐃᓐᓇᕐᓂᑦ ᐅᖃᐅᓯᖃᙱᓚᖓ ᐅᕝᕙᓘᓐᓃᑦ ᐱᓕᕆᐊᓄᑦ 
ᐊᑐᕐᓂᓪᓘᑎᖃᕐᓂᕐᒧᑦ ᑐᕌᖓᔪᒥᑦ. ᐊᐱᖅᑯᑎᖃᖅᐳᖓ ᐋᓐᓂᐊᖅᑐᓕᕆᔨᒃᑯᑦ ᑎᑎᖅᑲᐅᓯᐊᖅᓯᒪᒻᒪᖔᑕ 
ᐊᑲᖅᓴᓂᖏᙱᑦᑐᓂᑦ ᐃᓚᖏᓐᓂᑦ ᐃᖅᑲᓇᐃᖅᔭᑎᓂᑦ ᐊᖓᔪᖅᑳᖃᕐᕕᓐᒻᒥ ᐃᓕᕆᖃᑕᐅᓚᐅᖅᑐᓂᑦ ᑐᒃᓯᕋᐅᒻᒥᑦ 
ᖃᐅᔨᓴᖅᑎᓪᓗᒋᑦ ᐅᕝᕙᓘᓐᓃᑦ ᐊᓯᖏᓐᓂᑦ ᐊᑭᑦᑐᕋᐅᑕᐅᔪᓂᑦ ᑐᒃᓯᕋᐅᑎᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᓚᐃᔅ. 
 
ᐱᓚᐃᔅ: ᐊᖓᔪᖅᑳᖃᕐᕕᐅᔪᖅ ᑐᓂᔭᐅᓯᒪᕚ, ᐃᒃᓯᕙᐅᑖᖅ ᓇᓗᓇᐃᑦᑎᐊᕈᒪᑐᐃᓐᓇᖅᑐᒍ ᐊᐱᖅᑯᑎᖓ, 
ᐊᑲᖅᓴᖏᑦᑐᖃᖅᓯᒪᕚ ᐱᔾᔪᑎᒋᓪᓗᒍ ᐃᖅᑲᓇᐃᔭᖅᑎᖏᑦ ᕿᒥᕐᕈᖃᑕᐅᔪᑦ ᑳᓐᑐᕌᓂᑦ ᐱᓕᕆᐊᓄᑦ 
ᐊᑐᕐᓂᓪᓘᑎᖃᖅᑐᒥᕐᓄᑦ. ᑐᑭᓯᑦᑎᐊᖅᐸᕌ ᐊᐱᖅᑯᑎᖓ, ᐃᒃᓯᕙᐅᑖᖅ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃᔅ. ᑰᓕ. 
 
ᑰᓕ (ᑐᓵᔨᒃᑯᑦ): ᐃᒃᓯᕙᐅᑖᖅ, ᓇᓗᓇᐃᑦᑎᐊᕐᓂᐊᕋᒃᑯ. ᑎᑎᖅᑲᐅᓯᐊᖅᓯᒪᕕᓰ ᐊᑲᖅᓴᖏᓐᓂᕋᖅᓯᒪᔪᓂᑦ 
ᐊᑐᕐᓂᓗᓐᓂᕐᒧᑦ ᐅᕝᕙᓘᓐᓃᑦ ᐊᑐᕐᓂᓗᒍᑕᐅᔪᓐᓇᖅᑐᓄᑦ ᐅᕝᕙᓘᓐᓃᑦ ᐱᓕᕆᐊᓄᑦ ᐊᑐᕐᓂᓪᓘᑎᖃᕐᓂᕐᒧᑦ 
ᑭᕙᓪᓕᕐᒥ ᐋᓐᓂᐊᖅᑐᓕᕆᔨᒃᑯᓐᓂᑦ ᐱᔾᔪᑎᒋᓪᓗᒍ ᐋᓐᓂᐊᕕᓕᐊᖅᑐᑎᒃ ᑐᐊᕕᕐᓇᖅᑐᒃᑯᑦ ᐊᐅᓚᖃᑦᑕᖅᑐᓄᑦ 
ᑐᒃᓯᕋᐅᑎᓄᑦ ᐅᕝᕙᓘᓐᓃᑦ ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᖅᑐᓄᑦ ᑐᒃᓯᕋᐅᑎᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐱᓚᐃᔅ. 
 
ᐱᓚᐃᔅ: ᑭᐅᔾᔪᑎᒐ, ᐅᕙᓃᔅᓯᒪᓕᕋᒪᓂᑦ, ᑭᖑᓪᓕᖅᐹᒥᑦ ᑭᐅᔾᔪᑕᐅᓚᐅᕐᒪᑦ ᐄ, ᐃᒃᓯᕙᐅᑖᖅ, ᑕᒪᑐᒧᖓ 
ᐊᐱᖅᑯᒻᒧᑦ ᐊᖏᕈᑕᐅᓪᓗᓂ. ᑭᓯᐊᓂ ᐸᓯᔭᐅᔪᑦ ᓴᖅᑭᑕᐅᓯᒪᔪᑦ ᑭᓱᓕᒫᓅᖓᔪᐃᓐᓇᐅᕗᑦ ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃᔅ. ᑰᓕ. 
 
ᑰᓕ: ᐊᐱᖅᑯᑎᒃᑲᓐᓂᕋ ᑎᑎᖅᑲᐅᓯᐊᕋᐃᒐᔅᓯ ᐊᑲᖅᓴᖏᓐᓂᕋᖅᑐᒥᑦ ᐋᓐᓂᐊᖅᑐᓕᕆᔨᒃᑯᓄᑦ ᓱᖃᑦᑕᖅᐱᓯ 
ᑐᑭᓯᒋᐊᕈᒻᒧᑦ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐱᓚᐃᔅ. 

ᐱᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᔾᔪᑎᒋᓪᓗᒍ ᑕᒪᓐᓇ ᐅᖃᐅᓯᕆᔭᖓ, ᐃᒪᐃᔅᓯᒪᕗᒍᓪᓕ ᐊᐱᕆᓯᒪᓪᓗᑕ 
ᓇᓗᓇᐃᖅᓱᐃᑦᑎᐊᖁᔨᓪᓗᑕ ᑐᑭᓯᒋᐊᕈᑎᔅᓴᓂᑦ ᐱᓕᕆᔪᓐᓇᕐᓂᐊᕋᑦᑕ ᖃᐅᔨᒐᓱᐊᖅᑐᑕ ᑕᒪᒃᑯᐊ 
ᐊᑲᕆᔭᐅᓯᒪᙱᑦᑐᑦ ᐅᕝᕙᓘᓐᓃᑦ ᓇᓕᐊᓐᓂᑐᐃᓐᓇᖅ ᐊᑲᕆᔭᐅᙱᓐᓂᕋᖅᑕᐅᔪᓂᑦ. ᑕᒪᓐᓇ 
ᓇᓗᓇᐃᖅᑕᐅᓚᐅᖅᑐᖅ ᒫᓐᓇᕋᑖᖅ ᑎᑎᖅᑲᒧᑦ ᐅᓪᓗᖃᑦᑐᓂ, ᓱᓕᒍᒪ ᐃᐳᕈ 20-ᒥᒃ, ᐊᒻᒪᓗ ᓱᓕ ᐱᓚᐅᖏᑦᑐᖓ 
ᓇᓗᓇᐃᖅᓯᒪᔪᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐱᓚᐃᔅ. ᑰᓕ. 
 
ᑰᓕ: ᐃᒃᓯᕙᐅᑕᖅ, ᑐᑭᓯᕙᓪᓚᐃᔪᖓ ᑕᐃᓐᓇ ᑎᑎᖅᑲᐅᔪᖅ ᓈᒻᒪᓴᖏᔾᔪᑎᐅᔪᖅ ᑐᓂᔭᐅᓚᐅᖅᑐᖅ 
ᑐᒡᓕᕆᓚᐅᖅᑕᖓᓄᑦ ᐊᖓᔪᖅᑳᑉ, ᐊᒻᒪᑕᐅᖅ, ᓱᓕᒍᒪ ᓯᕗᓕᖅᑎᒧᑦ, ᐊᒻᒪᓗ ᐊᖓᔪᖅᑳᖑᓚᐅᖅᑐᒧᑦ, 
ᓴᖅᑭᓚᐅᖅᑕᕋ ᐱᓇᓱᐊᕈᓯᐅᓚᐅᖅᑐᒥ, ᐃᓗᓕᖃᑦᑐᖅ ᐋᖅᑭᒃᑕᐅᓯᒪᔪᓂᒃ ᑎᑎᕋᖅᑕᐅᓯᒪᔪᓂᒃ ᑖᓐᓇᓗ ᑎᑎᖅᑲᖅ 
ᐸᓯᔭᐅᔾᔪᑎᐅᔪᖅ, ᐅᕝᕙᓘᓐᓃᑦ ᐃᒻᒥᓄᑦ ᐊᑲᐅᖏᓕᐅᕈᑎᓂᕐᒧᑦ ᐅᓂᒃᑳᕐᓂᖅ ᐅᕗᖓ, ᓴᖅᑭᓚᐅᖅᑕᕋ 
ᐱᓇᓱᐊᕈᓯᐅᓚᐅᖅᑐᒥ. 
 
ᐅᖃᕋᓱᐊᖅᑐᖓ, ᑎᑎᖅᑲᖅ ᑐᓂᔭᐅᓚᐅᖅᑐᑦ ᐅᕗᖓ ᐃᓗᓕᖃᓚᐅᖅᑐᖅ ᐸᓯᔭᐅᔾᔪᑎᓂᒃ. ᐱᓗᐊᖅᑎᒥᓪᓕ 
ᒪᕐᕉᓚᐅᖅᑑᒃ ᐃᖅᑲᓇᐃᔭᖅᑏᒃ ᐱᓕᕆᕕᐊᑕ ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑐᓕᕆᔨᒃᑯᑦ, ᐊᐃᑉᐸᕆᔭᐅᔫᒃ 
ᖃᖓᑕᓲᓕᕆᔨᓄᑦ ᑖᒃᑯᐅ ᓯᕗᓕᖅᑏᑦ ᑲᑎᒪᔨᖏᑕ ᓈᒻᒪᒋᓯᒪᔭᖏᑦ ᑐᐊᕕᓐᓇᕐᑐᖅᓯᐅᖅᑐᖃᕆᐊᖃᑦᑎᓪᓗᒍ 
ᐋᓐᓂᐊᔪᒥᒃ. 
 
ᓱᓕᒍᒪ ᐊᖅᕕᐊᖅᑐᖃᕋᔭᕐᒪᑦ ᐃᓚᒋᔭᐅᑎᓪᓗᒋᒃ, ᖃᐅᔨᓴᕐᓂᖃᑦᑎᓪᓗᒋᓪᓘᓐᓃᑦ, ᐱᖃᑕᐅᓚᐅᖅᑑᒃ. ᐊᐱᖅᑯᑎᒐ 
ᑕᐃᒪᐃᑦᑑᓂᖅᑲᑦ ᐅᓪᓗᒥ, ᑕᐃᒪ ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᖃᓄᐃᓕᐅᕆᐊᒃᓯᒐᔭᖅᐸᑦ ᑕᒪᑐᒥᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐱᓚᐃᔅ. 
 
ᐱᓚᐃᔅ: ᐅᖃᕈᓐᓇᖅᑐᖓ ᕿᒥᕐᕈᓯᒪᑦᑎᐊᕐᕋᑦᑕ ᐃᓗᐊᓂ ᐱᓕᕆᕕᐅᑉ ᑖᒃᑯᓂᖓ ᐸᓯᔭᐅᔾᔪᑎᐅᔪᓂᒃ. ᐃᓛᖃᐃ 
ᐊᖓᔪᖅᑳᖅ ᐅᖃᐅᓯᖃᕐᓂᐊᖅᑐᖅ ᑕᒪᑐᒧᖓ. ᓇᓂᓯᓯᒪᖏᑦᑐᒍᑦ ᐃᒻᒥᓄᑦ ᐊᑦᑐᐊᒍᑎᓗᐊᖅᑐᒥᒃ, ᑕᐃᓱᒪᓂ, 
ᐅᓪᓗᖃᑦᑐᖃᐃ ᒫᓂ 1996-ᒥ, ᓯᕗᓪᓕᐅᔪᖅ ᓄᓇᕗᒻᒥᒃ. ᐊᓪᓛᓘᓐᓃᑦ, ᐃᓘᓇᖏᓐᓂᒃ ᐅᓪᓗᒥᐅᔪᖅ 
ᐱᓕᕆᐊᖑᔪᓂ, ᐅᕝᕙᓗᓐᓃᑦ IFQs ᐱᓕᕆᐊᕆᓯᒪᔭᕗᑦ, ᐱᑕᖃᖏᑦᑐᖅ ᐃᒻᒧᓄᑦ ᐊᑦᑐᐅᒍᑎᓗᐊᖅᑐᒥᒃ 
ᐃᖅᑲᓇᐃᔭᖅᑎᑎᓐᓄᑦ. ᑕᐃᒪᓕ, ᐱᑕᖃᓚᐅᖏᒻᒪᑦ, ᐊᒻᒪᓗ ᐱᑕᖃᕋᓂ ᐅᓪᓗᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃᔅ. ᐊᑎᕐᓂᒃ ᐱᑕᖃᕈᓐᓃᕋᒪ. ᒪᑉᐱᖅᑐᒐᕐᒧᑦ H-11. 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. ᐊᓪᓚᒡᕕᐊᑕ ᓇᐃᓕᒋᐊᖅᓯᒪᔪᖏᑦ. ᒪᒥᐊᓇᖅ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᕋᒪ ᐅᕙᓂ ᐅᖃᖅᓯᒪᔪᒥ ᑐᐊᕕᓐᓇᖅᑐᑦ ᐋᓐᓂᐊᔪᖃᑦᑎᓪᓗᒍ 
ᐊᐃᓯᖃᑦᑕᕐᓂᕐᒧᑦ. ᐃᓱᒪᑐᐃᓐᓇᖅᑐᖓ ᑭᓱᒥᒃ ᓇᓗᓇᐃᖅᓯᔾᔪᑎᖃᓲᖑᒻᒪᖔᑕ ᑐᐊᕕᓐᓇᖅᑐᒥᒃ 
ᐋᓐᓂᐊᔪᖃᑦᑎᓪᓗᒍ ᐊᐃᔭᐅᔭᕆᐊᖃᑦᑐᖃᓕᕈᓂ ᐊᒻᒪᓗ ᑭᒃᑯᑦ ᓇᓗᓇᐃᖅᓯᖃᑦᑕᖅᑲᑦ ᐋᓐᓂᐊᔪᑦ 
ᐊᐅᓚᑦᑎᑕᐅᒋᐊᖃᒻᒪᖔᑕ ᖃᓪᓗᓈᓄᑦ. ᐋᓐᓂᐊᓯᐅᖅᑎᐅᕙ, ᓘᑦᑖᖅ. ᓇᓗᓇᐃᕈᓐᓇᖅᑭᐅᒃ ᐅᕙᓐᓄᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳᖅ ᑭᐅᒍᓐᓇᖅᑭᐅᒃ. 
 
ᐊᖓᔪᖅᑳ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᐅᔪᖅ ᐋᓐᓂᐊᓯᐅᖅᑏᑦ ᐅᕝᕙᓘᓐᓃᑦ 
ᑕᒪᒃᑮᒃ ᓘᑦᑖᒃ ᐊᒻᒪᓗ ᐋᓐᓂᐊᓯᐅᖅᑏᑦ ᐃᓱᒪᓕᐅᕆᐊᖃᖃᑦᑕᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦ. ᐲᑕᓴᓐ.  

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑯᐊᖑᓚᐅᖅᑲᑦ ᐊᐅᓚᑦᑎᔨᖏᑦ ᐊᕕᑦᑐᖅᓯᒪᔪᓂ ᐱᓕᕆᕕᐅᔪᑦ, ᐃᓚᐅᒐᔭᖅᑲᑦ 
ᐃᓱᒪᓕᐅᕈᑎᖃᕋᓱᐊᖅᑎᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯ): ᖁᔭᓐᓇᒦᒃ, ᐳᕋᐅᓐ. 
 
ᐊᖓᔪᖅᑳ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖃᐅᔨᒪᔭᒃᑯᓐᓕ. ᐋᒡᒐ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᕆᓇᓱᐊᖅᑕᕋ ᐅᓇ ᐊᑐᖅᑕᐅᖃᑦᑕᖅᑐᖅ ᓇᓗᓇᐃᖅᓯᒋᐊᖃᓕᕋᐃᒻᒪᑕ 
ᐋᓐᓂᐊᔪᖅ ᐊᐅᓚᖅᑎᑕᐅᔭᕆᐊᖃᒻᒪᖔᖅ ᑐᐊᕕᓐᓇᑐᒃᑯᑦ. ᖃᓄᕐᓕ, ᑭᒃᑯᑦ ᐃᓱᒪᓕᐅᕈᓐᓇᖅᑲᑦ. 
ᐋᓐᓂᐊᓯᐅᖅᑎᐅᕙᑦ? ᐱᓕᕆᕕᑎᒍᑦ ᐋᓐᓂᐊᓯᐅᖅᑎᒥᒃ ᑎᑭᑦᑐᖃᑉᐸᑉᐸ, ᖃᓪᓗᓈᓂᒃ, ᐱᓕᕆᓯᒪᓂᑰᖏᑎᐊᖅᑐᒥᒃ 
ᖃᐅᔨᒪᖏᑦᑐᒥᒃ ᐅᑭᐅᖅᑕᖅᑐᒥ. ᐋᓐᓂᐊᓯᐅᖅᑎᖃᕋᑦᑕ ᐱᓕᕆᖃᑦᑕᖅᓯᒪᑦᑎᐊᖅᑐᓂᒃ ᓄᓇᓕᓐᓂ, 
ᖃᐅᔨᒪᓪᓗᑎᓪᓗ ᐅᑭᐅᖅᑕᖅᑐᒥᒃ. 
 
ᐊᑦᔨᒌᖏᓐᓂᖃᕆᕙ ᑖᒃᑯᐊ ᒪᕐᕇᒃ ᐋᓐᓂᐊᕐᓯᐅᖅᑏᒃ ᐱᓕᕆᖃᑦᑕᖅᓯᒪᓂᕐᒧᑦ ᐊᑐᖅᑕᐅᓂᖓ 
ᐃᓱᒪᓕᐅᕆᐊᖃᑦᑐᖃᑦᑎᓪᓗᒍ ᐊᐅᓚᑎᑦᑎᔪᖃᕐᓂᐊᖅᑲᑦ ᑐᐊᕕᓐᓇᖅᑐᑎᒍᑦ. ᖁᔭᓐᓇᒦ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐳᕋᐅᓐ. 
 
ᐊᖓᔪᖅᑳ ᓕᕖᓇ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᓐᓂᐊᓯᐅᖅᑏᑦ ᐃᓱᒪᓕᐅᕈᓐᓇᖅᑐᑦ ᑭᒃᑯᒃ 
ᐊᐅᓚᕆᐊᖃᒻᒪᖔᑕ ᑐᐊᕕᓐᓇᕐᑐᖅᑕᖃᑦᑎᓪᓗᒍ ᐊᒻᒪᓗ ᐅᖃᖃᑎᖃᖃᑦᑕᕐᒥᔪᑦᑕᐅᖅ ᓘᑖᓂᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐳᕋᐅᓐ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐅᐊᑦᑎᐊᕈ ᐊᐱᖅᑯᑎᒋᓚᐅᕐᒥᔭᕋ ᐋᓐᓂᐊᕐᕕᓕᐊᖅᑐᓄᑦ 
ᐊᐅᓪᓚᖃᑦᑕᕐᓂᖏᓐᓄᑦ ᑐᔪᕐᒥᕕᐅᔪᖅ. 
 
ᑕᐃᒪᓕ ᐋᓐᓂᐊᓯᐅᖅᑎᐅᔪᑦ ᓘᒃᑖᖑᔪᑦ ᑕᐅᓄᓇ ᐊᖅᑯᓵᕆᐊᖃᖅᐸᑦ ᐃᓱᒪᓕᐅᓚᓐᖏᓐᓂᖏᓐᓂᒃ 
ᐊᐅᓪᓚᖅᑎᑕᐅᔪᖃᖅᑎᓪᓗᒍ ᐋᓐᓂᐊᕐᕕᓕᐊᖅᑐᒧᑦ ᑐᐊᕕᕐᓇᖅᑐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐳᕋᐅᓐ. 
 
ᐊᖓᔪᖅᑳ ᓚᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᖏᓕᕋ. ᐸᓚᐃ ᑭᐅᓂᐊᖅᑐᖅ ᑖᒃᓱᒥᖓ 
ᐊᐱᖅᑯᑕᐅᔪᒥᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᓚᐃᔅ. 
 
ᐱᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᑭᐅᔾᔪᑎᖓ ᐋᒃᑲ. ᐃᒪᐃᒐᔪᒃᑑᒐᓗᐊᖅ ᐊᐅᓪᓚᖅᑎᑕᐅᔪᖃᕐᓂᐊᖅᐸᑦ 
ᐋᓐᓂᐊᔪᒥᒃ ᓄᓇᕗᒻᒥᑦ ᑕᒪᓐᓇ ᐃᓱᒪᓕᐊᖑᕙᒃᑐᖅ ᓄᓇᓕᓐᓂ ᐋᓐᓂᐊᓯᐅᖅᑎᐅᔪᒧᑦ, ᓘᒃᑖᒧᓪᓘᓐᓃᑦ 
ᐅᖃᖃᑎᖃᓚᐅᕐᓗᑎᒃ ᓘᒃᑖᒥᒃ. 

ᑕᒪᒃᑯᐊ ᑭᓯᐊᓂ ᑐᑭᓯᒋᐊᕈᑎᒃᓴᐅᔪᑦ, ᑐᓂᔭᐅᒐᔭᖅᑐᑦ ᐊᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᔪᒧᑦ ᑕᐃᒃᑯᐊ 
ᑐᑭᓯᒋᐊᕈᑎᒃᓴᐅᔪᑦ ᖃᐅᔨᒪᔭᐅᑦᑎᐊᕋᓗᐊᕐᒪᖔᑕ ᐊᒻᒪ ᑎᑎᕋᖅᑕᐅᓯᒪᑦᑎᐊᕐᓗᑎᒃ ᑕᐃᒃᑯᐊ 
ᖃᐅᔨᒪᔾᔪᑎᖃᕈᓐᓇᕐᓂᐊᕐᒪᑕ ᖃᓄᑎᒋ ᑐᐊᕕᕐᓇᓚᐅᕐᓂᖓᓄᑦ, ᓇᒧᓐᖓᕐᓂᖏᓐᓄᑦ, ᐊᓯᖏᓪᓗ. 
 
ᑕᐃᒪᓕ ᑕᒪᒃᑯᐊ ᐃᓱᒪᓕᐊᖑᔪᖅ ᑲᒪᒋᔭᐅᖃᑦᑕᖅᑐᑦ ᓄᓇᖃᖅᑐᓄᑦ, ᐱᓗᐊᖅᑐᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕᖃᐃ ᐃᓱᒫᓗᒍᑎᒋᔭᕋ ᐊᒥᓱᕈᕆᐊᖃᕋᔭᖅᐳᖅ 10 ᒥᓕᐊᓂᒃ. 
 
ᑮᓇᐅᔭᓂᒃ ᐊᑐᖅᑐᒃᓴᐅᔪᓂ ᐊᕐᕌᓂ, ᐃᓚᒋᐊᕈᑕᐅᔪᓂᒃ, ᓂᕆᐅᓚᐅᖅᑐᓯ ᐊᕐᕌᓂᓴᐅᔪᑦ ᑕᒻᒪᕐᓯᒪᔪᑦ. ᑕᒫᓂ 
ᐊᕐᕌᒍᒥ, ᑕᒪᒃᑯᐊ ᓂᕆᐅᒋᔭᓯ ᒪᓕᑦᑐᐃᓐᓇᕐᒪᑕ ᐋᖅᑭᒋᐊᖅᑕᐅᓯᒪᔪᓂ ᒥᒃᓴᐅᓴᒃᑕᐅᓯᒪᔪᓂ ᑕᐃᒪᓕ ᖃᐅᔨᒍᒪᕗᖓ 
ᑕᒪᒃᑯᓂᖓ ᐊᐅᓚᑦᑎᑦᑎᐊᕈᓐᓇᕐᒪᖔᓯ ᑕᒪᒃᑯᐊ ᐃᖏᕐᕋᔾᔪᑕᐅᔪᑦ ᐊᑭᑭᔾᔫᒥᓂᐊᕐᒪᑕ ᐊᐅᓪᓚᕆᐊᖃᖅᑐᓄᑦ 
ᐊᐅᓚᑕᐅᓂᖏᓐᓄᑦ. 
 
ᑕᒪᓐᓇ ᐊᐅᓪᓚᖃᑦᑕᕐᓂᐅᔪᖅ ᐃᖏᕐᕋᓂᕐᒧᑦ ᐱᒋᐊᖅᑕᐅᓯᒪᔪᖅ, ᑮᓇᐅᔭᓂᒃ ᐊᑐᓐᖏᖅᐹᓕᒍᑕᐅᓂᐊᕐᒪᑦ. 
ᖃᐅᔨᒪᔪᒍ ᐱᓕᕆᕕᒋᔭᐃᑦ ᐊᒥᓱᕈᕆᐊᕐᓯᒪᔪᖅ 100%-ᒥᒃ ᑕᐃᒪᓐᖓᑦ 1999. ᐊᒥᓱᑦ ᐱᔾᔪᑎᖃᖅᑐᑦ 
ᖃᖓᑦᑕᐅᑎᓄᑦ. ᑕᒪᓐᓇ ᐅᔾᔨᖅᑐᕆᐊᖃᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖃᐅᔨᒪᔪᖓ ᑕᐃᒃᑯᐊ ᐱᔪᓐᓇᕐᓂᕐᒥᒍ ᐱᓇᓱᐊᖅᑎᐊᖅᑐᑦ ᐅᔾᔨᓱᑦᑎᐊᕋᓱᐊᖅᑐᑦ ᑕᐃᒃᑯᓂᖓ 
ᓈᓴᐅᑎᐅᔪᓂᒃ ᐅᐱᓐᓇᕋᓂ ᖃᐅᔨᒪᓐᖏᑦᑐᒍ ᑐᐊᕕᕐᓇᕐᑐᒃᑯᑦ ᐊᐅᓪᓚᖅᑐᖃᕐᓂᐊᕐᒪᖔᖅ ᑎᑭᑦᑐᖃᕐᓂᐊᕐᒪᖔᖅ. 
ᑕᒪᓐᓇ ᐊᐅᓚᑕᐅᔪᓐᓇᖏᒻᒪᑦ ᐋᓐᓂᐊᖅᑐᓕᕆᔨᒃᑯᓐᓂᑦ. 
 
ᐃᓚᖏᑦ ᑕᒪᒃᑯᐊ ᐊᐅᓪᓚᕈᔾᔭᐅᔭᕆᐊᖃᖅᐸᒃᑐᑦ ᐊᒻᒪᓗ ᐃᓚᖏᑦ ᐊᐅᓪᓚᕆᐊᖃᖅᐸᖏᑦᑐᑦ, ᑕᒪᓐᓇᓕ 
ᐋᓐᓂᐊᖅᑐᓕᕆᔨᒃᑯᓐᓂᑦ ᐊᐅᓚᑕᐅᔪᓐᓇᓗᐊᓐᖏᒻᒪᑦ. ᑭᓯᐊᓂ ᑕᐃᒪᐃᑦᑕᕆᐊᖃᓕᕋᐃᒻᒪᑦ. ᖁᔭᓐᓇᒦᒃ. ᑕᒪᓐᓇ 
ᑭᐅᔪᒪᕕᐅᒃ. 
 
ᐊᖓᔪᖅᑳ ᓚᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒃᑯᐊ ᑮᓇᐅᔭᐃᑦ ᐅᖃᐅᓯᕆᔭᕗᑦ, 
ᐄ,ᐊᒥᓱᐊᓗᐃᑦ ᐋᓐᓂᐊᕐᕕᓕᐊᓚᐅᖅᑐᑦ ᑕᒪᓐᓇᓗ ᓄᖅᑲᖓᑎᒍᓐᓇᕋᑎᒍᑦ. ᐃᓄᓐᓂᒃ ᐅᖃᐅᔾᔨᔪᓐᓇᖏᓐᓇᑦᑕ 
ᖃᓂᒪᖃᑦᑕᖁᓐᖏᓪᓗᒋᑦ ᑮᓇᐅᔭᓂᒃ ᐊᒥᒐᕐᓯᓂᐊᓐᖏᓇᑦᑕ. ᑕᒪᓐᓇ ᐊᐅᓚᑦᑐᓐᓇᖏᓐᓇᑦᑎᒍᑦ ᐊᒻᒪ ᑕᒪᒃᑯᓂᖓ 
ᐊᑐᐃᓐᓇᖃᖅᑐᑕ ᑐᐊᕕᕐᓇᖅᑐᕐᓯᐅᑎᓂᒃ. 
 
ᐊᒥᓱᑦ ᐋᓐᓂᐊᖑᔪᑦ ᑕᒪᒃᑯᐊᖑᑎᓪᓗᒋᑦ, ᐊᒃᓱᐊᓗᒃ ᐊᔪᕐᓇᕐᒪᑦ ᑕᒪᒃᑯᐊ ᐋᓐᓂᐊᖑᔪᑦ ᓴᖅᑭᕋᐃᔨᒻᒪᑕ 
ᐊᖅᐸᖃᑦᑕᐅᑎᖃᑦᑕᓕᖅᑎᓪᓗᒋᑦ ᓄᓇᓕᐅᔪᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᓱᓕ ᐊᐱᖅᑯᑎᒃᓴᖃᒃᑲᓐᓂᖅᐱᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᓇᒻᒪᒋᓐᖏᓪᓗᒍ ᐱᓐᖏᑕᕋ ᐱᐅᓂᖅᐸᐅᔪᒥᒃ ᐱᔨᑦᑎᕆᐊᖃᕋᑦᑕ 
ᑕᒪᒃᑯᓄᐊ ᐃᓄᖁᑎᑦᑎᓐᓄᑦ. 
 
ᐊᒥᓱᐊᓗᐃᑦ ᐊᐅᓪᓚᕈᔾᔭᐅᕙᒃᑐᑦ ᑐᐊᕕᕐᓇᑐᒃᑯᑦ ᑕᐃᒪᐃᑕᐅᒋᐊᖃᓪᓚᕆᑦᑐᒃᓴᐅᓇᑎᒃ, ᑕᐃᒃᑯᐊᓗ ᑐᐊᕕᕐᓇᑐᒃᑯᑦ 
ᐊᐅᓪᓚᕈᔾᔭᐅᔪᑦ ᐊᑭᖃᕈᓐᓇᕐᒪᑕ ᐃᒪᓐᓇᓂ 12 ᑕᐅᓴᓐᒥᑦ 18 ᑕᐅᓴᓐᒧᑦ. ᐊᒥᓱᐊᖅᑎᕐᓗᑎᒃ ᑕᐃᒪᐃᖃᑦᑕᖅᐸᑕ, 
ᐅᐱᓐᓇᕋᓂ ᑕᒪᐅᖓ ᑎᑭᓯᒪᓕᕋᑦᑕ 35 ᒥᓕᐊᓐ ᑕᕝᕙᓂ ᑕᐃᒪᓕ ᐃᓱᒪᔪᖓ, ᐸᓚᐃ ᐅᖃᓚᐅᕐᒪᑦ ᐅᐊᑦᑎᐊᕈ, 71  

ᒥᓕᐊᓐ. ᐊᒥᓱᕐᔪᐊᕋᓗᐃᑦ ᐊᐅᓪᓚᖃᑦᑕᖅᑐᑦ. ᑕᒪᓐᓇ ᑕᐃᒪᓐᓇᑎᒋ ᖁᕝᕙᐸᓪᓕᐊᓂᐊᖅᐸᑦ, ᐊᓐᓂᐊᖅᑐᓕᕆᓂᕐᒥ, 
ᐅᑭᐅᖃᐃ ᒪᕐᕉᒃ ᐊᓂᒍᖅᐸᑎᒃ ᐊᒃᓱᕈᕈᑎᖃᕕᔾᔪᐊᓛᖅᑐᒍᑦ. 
 
ᑕᐃᒪᓕ ᓇᓂᓯᓇᓱᐊᕆᐊᖃᖅᑐᒍᑦ ᖃᓄᖅ ᑕᒪᓐᓇ ᐊᑭᑭᓐᓂᕐᓴᐅᑎᒐᓱᐊᕐᓗᒍ, ᐱᓗᐊᖅᑐᒥᒃ ᐊᐅᓪᓚᖃᑦᑕᕐᓂᕐᒧᑦ. 
ᑕᐃᒪᓕ ᑕᒪᒃᑯᐊ ᐋᓐᓂᐊᓯᐅᖅᑎᐅᔪᑦ ᓘᒃᑖᖑᔪᑦ ᐅᖃᖃᑎᒋᖃᑦᑕᕆᐊᖃᖅᐸᑕ ᑕᐃᒃᑯᐊ ᐋᓐᓂᐊᔪᑦ ᑐᐊᕕᕐᓇᑐᒃᑯᑦ 
ᐊᐅᓪᓚᕆᐊᖃᓪᓚᕆᒻᒪᖓᑕ, ᑕᒪᓐᓇ ᕿᒥᕐᕈᑲᓐᓂᕆᐊᖃᖅᐸᓪᓚᐃᔭᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑭᐅᔪᖃᕐᓂᐊᖅᑳ? 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᕙᕋ ᒪᓕᒐᓕᐅᖅᑎᐅᖃᑎᒐ 
ᑕᒪᒃᑯᓂᖓ ᓴᖅᑮᑎᑦᑎᔪᓐᓇᕐᖓᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ, ᐊᐱᖅᑯᓯᔅᓴᖃᒃᑲᓂᖅᑮᑦ? 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑭᓕᐅᑎᐅᔪᑦ ᐊᒻᒪᓗ ᐃᑲᔫᑎᐅᔪᑦ, ᖃᐅᔨᑎᑦᑎᔪᓐᓇᖅᑮᑦ ᐅᕙᑦᑎᓐᓂ ᖃᓄᖅ 
ᐊᔾᔨᒌᙱᑦᑐᖃᕐᒪᖔᑕ ᐋᓐᓂᐊᓯᐅᖅᑎᐅᑲᐃᓐᓇᖅᑐᑦ ᐊᒻᒪᓗ ᐋᓐᓂᐊᓯᖅᑎᐅᔪᑦ? ᑭᓲᕙ ᐊᑭᒋᒐᔭᖅᑕᖏᑦ 
ᐋᓐᓂᐊᓯᖅᑎᐅᑲᐃᓐᓇᖅᑐᒧᑦ? ᓄᓇᕗᑦ ᓇᒻᒥᓂᖅ ᐋᓐᓂᐊᓯᐅᖅᑎᖃᕐᓂᕐᒥᑦ ᐃᓱᓕᕝᕕᖃᙱᑦᑐᒥᑦ 
ᐃᖅᑲᓇᐃᔮᖅᑕᕐᑐᒧᑦ ᓄᓇᕗᒻᒥ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᓯᕆᔭᐃᑦ ᑐᓂᓂᐊᖅᑲᕋ ᐃᐅᕆᒃ 
ᐅᐃᑦᕗᑦ-ᒧᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐅᐃᑦᕗᑦ. 
 
ᐅᐃᓐᕗᑦ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᖅᑯ ᐊᒥᓱᓂᑦ ᐊᔾᔨᒌᙱᑦᑐᓂᑦ ᖃᐅᔨᓴᐅᑎᐅᔪᓂᑦ 
ᐊᔾᔨᒌᙱᓂᖏᓐᓄᑦ ᐃᓱᓕᕝᕕᖃᙱᑦᑐᓂᑦ ᐃᖅᑲᓇᐃᔭᖅᑎᓂᑦ ᐊᒻᒪᓗ ᐃᖅᑲᓇᐃᔭᑲᐃᓐᓇᖅᑐᓂᑦ ᐊᒻᒪᓗ 
ᐱᑕᖃᖅᑯᒍᑦ, ᐃᓱᒪᒋᔭᒃᑯ, ᐱᔪᓐᓇᖅᓯᓯᒪᓱᒋᓪᓗᖓ ᐊᑭᖏᓐᓂ ᒥᑭᓪᓕᕚᓪᓕᑎᑦᑎᓂᕐᒥᑦ ᑕᖅᑭᐅᓚᐅᖅᑐᓂᑦ 6-ᓂᑦ 
, ᐊᒻᒪᓗ ᐃᓛᓐᓂᒃᑯᑦ ᑕᒪᒃᑯᐊ ᐃᓚᖏᑦ ᐃᖅᑲᓇᐃᔭᑲᐃᓐᓇᖅᑐᑦ ᐊᔾᔨᓴᐃᓐᓇᐸᓗᒋᕙᐅᒃ ᐃᖅᑲᓇᐃᔮᓕᓐᓄᑦ 
ᐃᓱᓕᕝᕕᖃᙱᑦᑐᓂᑦ. ᐱᓇᓱᐊᖅᑯᒍᓪᓕ, ᓇᓗᓇᙱᑦᑐᖅ, ᑕᒪᒃᑯᐊ ᐃᓄᖃᙱᑦᑐᑦ ᐃᖅᑲᓇᐃᔮᔅᓴᐅᔪᑦ 
ᐊᑐᕆᐊᖃᖃᑦᑕᓂᐊᙱᓇᑦᑕ ᖃᓪᓗᓈᑦ ᓄᓇᖓᓐᓃᑦᑐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᐃᑦᕗᑦ. ᑕᕝᕙᑐᐊᖅ, ᐲᑕᓴᓐ? 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᑦᑎᐅᒻᒪᖔᑕ ᖃᐃᑦᑎᔪᓐᓇᖅᑮᑦ? ᖃᓄᖅ ᐊᔾᔨᒌᙱᓂᖃᕐᒪᖔᑕ, ᖃᓄᖅ 
ᐊᑭᖃᐸᓗᒃᑲᔭᕐᒪᖔᑕ ᐃᖅᑲᓇᐃᔭᕐᑎᖃᕐᓗᓂ ᐋᓐᓂᐊᓯᐅᖅᑎᒥᑦ ᓄᓇᕗᒻᒥ ᐊᒻᒪᓗ ᐊᐃᑉᐸᖓ ᐋᓐᓂᐊᓯᖅᑎᐅᓗᓂᑦ 
ᑕᒫᓂ ᐋᓐᓂᐊᕕᑦᑎᓐᓂ? ᖁᔭᓐᓇᒦᒃ, ᐅᐃᑦᕗᑦ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖃᔭᓐᓇᒦᒃ, ᐲᑕᓴᓐ. ᐅᐃᑦᕗᑦ. 
 
ᐅᐃᑦᕗᑦ: ᖁᔭᓐᓇᒦᒃ. ᑲᑎᑦᑐᒋᑦ, ᐊᑭᐸᓗᒋᔭᖓ ᐃᓱᓕᕝᕕᖃᙱᑦᑐᒥᑦ ᐃᖅᑲᓇᐃᔭᖅᑎᖃᕐᓗᓂ 
ᐃᒪᓐᓇᐃᑦᑐᐸᓘᕗᖅ $100-ᑕᐅᓴᓐ ᐊᕐᕌᒎᑕᒫᑦ, ᐋᓐᓂᐊᓯᐅᖅᑎᒥᑦ ᐃᖅᑲᓇᐃᔭᖅᑎᑖᑲᐃᓐᓇᕐᓗᓂᑦ, 
ᐊᑭᓕᖅᓱᐃᕙᑉᐳᒍᑦ ᐃᒻᒪᖃ $185-ᑕᐅᓴᓐ. ᐊᑭᓕᖅᓱᐃᕙᓚᐅᖅᑯᒍᑦ ᑕᐃᒪᓐᓇᓪᓗᐊᓂ $185-ᑕᐅᓴᓐ ᐊᕐᕌᒎᑕᒫ 
ᑕᒪᓐᓇ ᐊᕐᕌᒎᒧᑦ ᐊᑭᖓ ᑕᑯᔅᓴᐅᑎᓪᓗᒍ. 

ᑐᑭᓯᓇᖅᑎᑎᐊᕐᓗᒍ ᐃᑲᕐᕋᑕᒫᖅ, ᐃᑲᕋᒥᑦ ᐊᑭᖃᖅᑯᑦ ᐃᓱᓕᕝᕕᖃᙱᑦᑐᑦ ᐃᒪᓐᓇᐸᓘᕗᑦ $50 ᐊᑕᐅᓯᖅ 
ᐃᑲᕐᕋᖅ ᐃᑲᔫᑎᖏᓪᓗ ᐱᖃᓯᐅᑎᓗᒋᑦ ᐊᒻᒪᓗ ᐃᖅᑲᓇᐃᔭᑲᐃᓐᓇᖅᑐᖅ ᐋᓐᓂᐊᓯᐅᖅᑎᒧᑦ ᐊᑭᓕᖅᓱᐃᕗᒍᑦ 
ᐃᒻᒪᓐᓇᐸᓗᒃ, ᐊᑭᖃᐸᓗᒃᐳᑦ $70 ᐊᑕᐅᓯᕐᒥᑦ ᐃᑲᕐᕋᒥᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᓘᒃᑖᕈᖅᑐᔅᓴᑐᐃᓐᓇᒥᓂᐅᔪᖓᓕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇᕈᓘᓚᐅᖅᑐᖅ, ᓄᓇᑦᓯᐊᕐᒥ ᐊᒻᒪᓗ ᓄᓇᕗᑦ ᐋᓐᓂᐊᓯᖅᑎᐅᔪᓄᑦ 
ᑲᑐᔾᔨᖃᑎᒌᖑᔪᖅ ᑲᑎᒪᑎᑦᑎᓚᐅᖅᑯᑦ ᒫᓂ, ᐊᒻᒪᓗ ᐊᑕᐅᓯᖅ ᐅᖃᓕᒫᓚᐅᖅᑕᕋ ᐊᒥᓲᔪᑦ ᐋᓐᓂᐊᓯᐅᖅᑎᐅᔪᑦ 
ᓄᓇᕗᒻᒨᖃᑦᑕᖅᑐᑦ ᐃᖅᑲᓇᐃᔮᖅᑕᐅᖁᔭᐅᓂᑰᕗᑦ, ᑭᓯᐊᓂᓕ ᐅᑭᐊᔅᓵᒃᑰᖏᑦᑐᖅ. 
 
ᑕᐃᒪ, ᑕᒪᒃᑯᐊ ᐃᑲᔫᑎᐅᔪᑦ ᐅᕝᕙᓘᓐᓃᑦ ᖃᓄᐃᓐᓂᕆᓂᐊᖅᑕᖏᑦ ᐃᖅᑲᓇᐃᔮᒥᓂᑦ, ᖃᐅᔨᒪᙱᒻᒪᑕ 
ᖃᓄᐃᑦᑐᒥᑦ ᐃᖅᑲᓇᐃᔭᕐᕕᖃᕐᓂᐊᕐᒪᖔᑕ ᐊᒻᒪᓗ ᑕᐃᒪᐃᓚᐅᖅᑎᓪᓗᒍ, ᑕᒪᓐᓇ ᑭᖑᕐᖓᒍᑦ 
ᓄᖅᑲᖅᑐᒐᓚᐅᕙᒃᐳᑦ. ᐱᓕᕆᕕᐅᔪᖅ ᐋᓂᐊᖃᙱᑦᑐᓕᕆᔨᒃᑯᑦ ᖃᓄᐃᓕᐅᕈᑎᖃᕋᓱᒃᐸᑦ ᑕᒪᔅᓱᒥᖓ 
ᓄᖅᑲᖅᑐᒐᓚᐅᕙᑦᑐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐅᐃᑦᕗᑦ. 
 
ᐅᐃᑦᕗᑦ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᖅᑲᑎᑦᑎᑦᑕᐃᓕᒪᓂᕐᒥᑦ, ᖃᓄᐃᓕᐅᕈᑎᖃᕈᓘᔭᒻᒪᕆᒃᐳᒍᑦ ᒫᓐᓇᐅᔪᖅ. 
ᐱᔭᕇᖅᓯᕋᑖᓚᐅᖅᑯᒍᑦ ᑲᑎᒪᓂᐅᔪᒥᑦ ᐃᓕᓐᓂᐊᓂᕐᒥᑦ ᐱᓇᓱᐊᕈᓯᒐᓚᐅᓚᐅᖅᑐᓂᑦ ᓴᖅᑮᓯᒪᓪᓗᑕ ᐊᒥᓱᔪᑦ 
ᐊᑲᐅᙱᓕᐅᕈᑎᐅᔪᑦ ᐱᐅᓯᕚᓪᓕᖅᑎᔪᓐᓇᖅᑐᒋᔭᕗᑦ ᐅᖃᐅᓯᕆᕋᑖᖅᑕᑎᑦ. ᐊᑕᐅᑦᑎᒃᑯᑦᑕᐅᖅ, ᖃᐅᔨᓇᓱᐊᕆᕗᒍᑦ 
ᓄᖅᑲᑎᑦᑎᑦᑕᐃᓕᒪᓂᕐᒥᑦ ᐅᐱᓐᓇᕋᓂ ᐱᓇᓱᐊᖅᑕᕗᑦ ᓄᓇᕗᒻᒥ ᒫᓐᓇᐅᔪᖅ ᐃᖅᑲᓇᐃᔭᖅᑖᖁᔨᓂᕐᒥᑦ. 
ᐱᐅᔪᒻᒪᕆᒻᒥ ᐃᖅᑲᓇᐃᔮᖃᕐᓯᒪᕗᒍᑦ ᐃᖅᑲᓇᐃᔭᖅᑎᑖᕋᓱᓐᓂᕐᒥᑦ, ᑭᓯᐊᓂᓕ ᓄᖅᑲᑎᑦᑎᑦᑎᑕᐃᓕᒪᓂᕐᒥᑦ 
ᐱᓯᒪᙱᓚᒍᑦ. 
 
ᑕᐃᒪ, ᑕᒪᓐᓇ ᐱᓕᕆᐊᕆᓂᐊᖅᑕᕗᑦ ᐊᕐᕌᓂᐅᓂᐊᖅᑐᖅ ᐃᓱᒪᔅᓴᓯᐅᕐᓂᕐᒥᑦ ᖃᓄᖅ ᑕᒪᓐᓇ 
ᐱᐅᓯᕚᓪᓕᑎᑦᑎᔪᓐᓇᕐᒪᖔᑦᑕ ᐃᖅᑲᓇᐃᔭᖅᑎᖃᕐᓂᕐᒥᑦ ᐋᓐᓂᐊᓯᐅᖅᑎᐅᔪᓂᑦ ᐊᒻᒪᓗ ᐊᓯᖏᓐᓂ 
ᐋᓐᓂᐊᖃᙱᑦᑐᓕᕆᓂᕐᒧᑦ ᐃᖅᑲᓇᐃᔮᖑᔪᓂᑦ. 
 
ᖃᐅᔨᒪᓇᖅᑯ ᑖᒃᑯᐊ ᐋᓐᓂᐊᖃᙱᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᓇᒻᒥᓂᖅ, ᑕᐃᒪᓐᓇ ᐱᔪᓐᓇᔮᙱᓚᑦ. 
ᐱᖃᑕᐅᖃᑕᐅᒋᐊᖃᖅᑯᑦ ᓄᓇᓕᐅᔪᑦ ᐃᓄᐃᑦ ᐅᐸᑦᑕᐅᓕᕋᐃᑉᐸᑕ, ᐱᖃᕆᐊᖃᕐᖓᑕ ᐃᑲᔪᖅᓱᑕᐅᑦᑎᐊᕐᓗᑎᑦ 
ᕼᐊᒻᒪᓚᒃᑯᓐᓂᑦ ᐊᒻᒪᓗ ᐊᓯᖏᓐᓂ ᑲᑐᔾᔨᖃᑎᒌᖑᔪᓂᑦ ᓱᕐᓗ ᐸᓖᓯᒃᑯᓐᓂ ᑕᒪᓐᓇ ᐱᓇᓱᐊᕋᓱᒃᑎᓪᓗᑕ 
ᑐᙵᓱᒃᑎᑦᑎᓂᕐᒥᑦ ᐃᖅᑲᓇᐃᔭᕆᐊᖅᑐᓂᑦ ᓄᓇᓕᐅᔪᓄᑦ, ᑭᓯᐊᓂᓕ ᑕᕝᕙᓃᓕᕋᐃᒻᒪᑕ, ᐱᔭᕆᐊᓕᖏᑦ 
ᑐᓂᒐᓱᓪᓗᒋᑦ, ᐊᑐᐃᓐᓇᐅᑎᑦᑎᓗᑕ ᑐᑭᓯᒋᐊᕈᑎᐅᔪᓂᑦ ᒥᔅᓵᓄᑦ ᓄᓇᓕᐅᔪᓄᑦ ᐅᐸᓐᓂᐊᖅᑕᖏᓐᓄᑦ. 
 
ᑕᐃᒪ, ᑕᒪᓐᓇ ᐃᓚᒋᔭᖓ ᓅᑉᐸᓪᓕᐊᓂᐅᔪᖅ ᒫᓐᓇᐅᔪᖅ, ᐱᑕᖃᓕᖅᑯᒍᑦ ᓄᖅᑲᑎᑦᑎᑦᑕᐃᓕᒪᓂᕐᒥᑦ ᐊᒻᒪᓗ 
ᐃᖅᑲᓇᐃᔭᖅᑎᑖᕋᓱᓐᓂᕐᒥᑦ ᑲᑎᒪᔨᕋᓛᖑᔪᑦ ᐱᖃᑕᐅᓪᓗᑎᑦ 26-ᖑᔪᓂᑦ. ᐊᕝᕙᖏᑦ ᑲᑎᒻᒪᔨᖏᑕ 
ᐃᖅᑲᓇᐃᔭᖅᑎᓪᓚᕆᖏᑦ, ᒪᑯᐊ ᐋᓐᓂᐊᓯᐅᖅᑏᑦ, ᐃᓄᓕᕆᔩᑦ, ᑎᒥᐅᑉ ᐃᓗᐊᓂᒃ ᐊᔾᔨᓕᐅᕆᔩᑦ. ᓱᓖᓛᒃ, 
ᐃᓚᐅᑎᖅᐸᑦᑐᑦ ᐱᐅᓯᕚᓪᓕᑎᑦᓯᓇᓱᐊᖅᓱᑎᒃ ᑕᒪᒃᑯᓄᙵᖓᔪᓂᒃ ᐊᐱᖅᑯᑕᐅᖅᑲᐅᔪᓂᒃ, ᐊᒻᒪᓗ 
ᓴᓇᓇᓱᐊᖅᓯᓐᓈᑦ ᐸᕐᓇᐅᑎᓪᓚᕆᓐᓂᒃ ᐃᓚᒋᓕᐅᑎᑎᓐᓇᓱᐊᖅᓱᒋᑦ ᓄᓇᓖᑦ ᐊᑦᓱᑲᓐᓂᖅ 
ᐃᖅᑲᓇᐃᔭᐃᓐᓇᑎᑦᓯᓇᓱᐊᕐᓂᕐᒥᒃ. 
 
ᑭᖑᓪᓕᖅᐹᒥ, ᒥᑭᓂᖅᐸᐅᖏᒃᑲᓗᐊᖅᓱᓂ, ᖃᐅᔨᓇᓱᐊᕐᓂᐅᓯᒪᔪᑦ ᑎᑎᕋᖅᑕᐅᓯᒪᔪᑦ ᐊᓂᒍᓕᖅᑎᓪᓗᒋᑦ ᐊᕐᕌᒍᐃᑦ 
ᖁᓕᑦ ᓄᓇᓕᓐᓂᒃ ᐃᓱᒫᓘᑎᓯᕕᐅᓪᓚᕆᑦᓯᒪᔪᑦ. ᓄᓇᓖᑦ ᐃᓚᒋᓕᐅᑎᓯᒪᑎᒋᐊᖃᕐᒪᑕ 
ᐃᖅᑲᓇᐃᔭᐃᓐᓇᑎᑦᓯᓇᓱᐊᕐᓂᕐᒥᒃ ᐋᓐᓂᐊᕐᕕᓕᕆᔨᓪᓚᕆᓐᓂᒃ ᓘᑦᑖᒐᓚᓐᓂᒃ. ᑕᒪᓐᓇ ᑕᒪᐅᓇ 
ᐱᓕᕆᐊᕆᓯᒪᕙᓪᓚᐃᙱᑕᕗᑦ ᐱᑦᓯᐊᕐᓗᒍ ᑕᐃᒪᐃᒻᒪᑕᓂ ᑲᓇᑕᒥ ᓄᓇᓕᐸᐅᔭᐃ ᐊᕕᑦᑐᖅᓯᒪᔪᑦ 
ᓄᓇᖁᑎᒋᔭᖏᓪᓗ. ᑕᐃᒪ, ᑕᐃᑐᒐᕗᑦ ᑕᒪᓐᓇ ᐊᕐᕌᒍᒧᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐱᓚᐃᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᐃᓱᒪᔪᖓ, ᐱᓕᕆᕕᒃ ᐊᑐᐊᒐᖃᖅᑲ ᐊᑐᖅᐸᑦᑕᒥᓐᓂᒃ, ᐅᕝᕙᓗ ᐊᐅᓚᒍᓯᖃᖅᑲ 
ᓇᓗᓇᐃᖅᓯᒍᑎᓂᒃ ᖃᑦᓯᐅᒋᐊᖃᕐᒪᖔᑕ ᐋᓐᓂᐊᓯᐅᖅᑏᑦ ᓄᓇᓕᓐᓂ ᓄᓇᕗᒻᒥ. ᐆᑦᑐᑑᑎᒋᓗᒍ ᐃᖃᓗᑦᑑᑦᓯᐊᖅ, 
ᓯᑕᒪᐅᒋᐊᖃᖅᑳᑦ ᐋᓐᓂᐊᓯᐅᖅᑏᑦ ᑕᐃᒪᙵᓕᒫᖅ ᐅᕝᕙᓗ ᐱᐊᖓᓱᔪᖅᒌᐊᖃᖅᑲᑦ, ᑐᙵᕕᒋᓗᒋᑦ 
ᐃᓄᒋᐊᓐᓂᖏᑦ. ᐊᑐᐊᒐᖅᑕᖃᖅᑳ ᐊᑐᖅᐸᑕᑦᓯᓐᓂᒃ ᐃᑲᔪᕈᑎᓂᒃ ᑐᑭᑖᕈᑎᓄᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐱᓚᐃᔅ. 
 
ᐱᓚᐃᔅ: ᖁᔭᓐᓇᒦᒃ ᐃᒃᓯᕙᐅᑖᖅ. ᖃᐅᔨᒪᙱᑦᑐᖓ ᐊᑐᐊᒐᖅᑕᖃᑦᑕᕐᒪᖔᖅ ᓄᓇᕗᒻᒥ. ᖃᐅᔨᒪᒐᓗᖓᖅᑐᖓ 
ᐊᑐᐊᒐᖃᕆᐊᖏᑦ ᐋᓐᓂᐊᕐᕕᐊᓗᐃᑦ ᓇᒥᑐᐃᓐᓈᖅᑐᓂ ᓄᓇᓂ ᑲᓇᑕᒥ. ᑐᙵᕕᖃᖅᓱᑕ ᐊᐅᓚᓂᖃᖅᑐᒍ ᒫᓐᓇ, 
ᐅᕙᑦᓯᐊᕈᕐᓂᑕᕈᖅᓯᒪᔪᖅ, ᐊᑦᓱᐊᓗᒃ ᐅᕙᑦᓯᐊᕈᕐᓂᑕᐅᓂᖅᐹᖅ. 
 
ᑮᓇᐅᔭᖅᑑᑎᓄᑦ ᐊᑐᐊᒐᖅ, ᐊᑐᐊᒐᖅ ᓇᓕᒧᑐᓂᖏᓐᓄᑦ ᐋᓐᓂᐊᖃᕐᓇᖏᑦᑐᓕᕆᓂᕐᒥ ᓘᑦᑖᓪᓚᕇᑦ 
ᑐᙵᕕᑐᐊᖃᕈᓐᓇᖏᒻᒪᑕ ᐋᓐᓂᐊᓯᐅᖅᑎᓂᒃ, ᑐᙵᕕᖃᕐᒥᒻᒪᑕᑦᑕᐅᖅ ᐃᖅᑲᓇᐃᔭᖅᑏᑦ 
ᖃᓄᐃᑦᑐᑐᐃᓐᓇᐅᓂᖏᓐᓂᒃ. ᖃᓄᐃᑦᑐᑐᐃᓐᓇᐅᓂᖏ ᖃᐅᔨᒪᔪᓪᓇᓚᕇᑦ ᑕᐃᒃᑯᐊ ᓄᓇᓕᓐᓃᑦᑐᑦ, ᐃᓄᓕᕆᔩᑦ, 
ᐃᓱᒪᖃᑦᓯᐊᖏᑦᑐᓕᕆᔩᑦ ᐅᕝᕙᓗ ᐃᓱᒪᓐᓂᐊᖅᑏᑦ. 
 
ᑕᐃᒪ ᑮᓇᐅᔭᖅᑑᑏᑦ ᐊᑐᐊᒐᖏᑦ ᑭᓯᐊᓂ ᐱᔭᐅᔪᓐᓇᖅᐳᑦ ᐃᓱᓕᑦᑕᑎᓪᓗᒋᑦ, ᑭᓯᐊᓂ ᐃᓱᒪᐃᓐᓇᕆᐊᖃᖅᑐᑎᑦ 
ᖃᑦᓯᐅᓂᖏᓐᓂᒃ ᐋᓐᓂᐊᓯᐅᖅᑎᓪᓚᕇᑦ ᓄᓇᓕᓪᓃᑦᑐᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐱᓚᐃᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ ᒪᕐᕈᐃᓐᓈᓐᓂᒃ ᐋᓐᓂᐊᓯᐅᖅᑎᖃᕐᓂᖅᐸᑕ ᓄᓇᓖᑦ ᐊᒻᒪᓗ ᐊᐃᑉᐸᖓ 
ᕿᑲᕆᐊᖅᓯᒪᓗᓂ, ᐃᑲᔪᕐᓗᓂᓘᓐᓃᑦ ᐋᓐᓂᐊᒧᒥᒃ ᐊᐅᓚᐸᓪᓕᐊᔪᒥᒃ ᒪᓕᓪᓗᓂ, ᐋᓐᓂᐊᓯᐅᖅᑎᑕᖃᕋᔭᖅᑳ 
ᑎᕿᒐᔭᖅᑐᒥ ᐃᓇᒌᓯᒪᒋᐊᖅᑐᕐᓗᓂ ᑕᐃᒃᑯᐊ ᐋᓐᓂᐊᓯᐅᖅᑏᑦ ᐊᐅᓪᓚᖅᓯᒪᓂᖏᓐᓂ. ᐊᑐᐊᒐᖅᑕᐊᖅᑳ 
ᐊᑐᐊᕋᔭᖅᑕᓯᓐᓂᒃ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐱᓚᐃᔅ. 
 
ᐱᓚᐃᔅ: ᖁᔭᓐᓇᒦᒃ ᐃᒃᓯᕙᐅᑖᖅ. ᐊᑐᐊᕋᔪᑦᑕᕗᑦ ᐊᐅᓚᓂᕆᒐᔪᑦᑕᕗᑦ, ᐃᖅᑲᓇᐃᔭᖅᑎᖃᐅᖅᑐᒍᑦ 
ᐊᑐᐃᓐᓇᐅᒐᔪᑦᑐᓂᒃ ᖃᐃᖁᔭᐅᓕᕐᓂᕈᑎᒃ. ᐋᓐᓂᐊᓯᐅᖅᑎᐊᕐᒥᔪᒍ, ᐊᑐᕋᔪᑦᑐᐹᓘᔪᒍᑦ ᐋᓐᓂᐊᕐᕕᓐᓂ 
ᐋᓐᓂᐊᓯᐅᖅᑎᓂᒃ ᒪᕐᐳᖏᓐᓂ ᐱᖓᓱᑦ ᓄᓇᓖᑦ ᒫᓐᓇ, ᐊᑭᖃᑉᐸᑦᑐᓂᒃ $6.5-ᒥᓕᐊᓐ ᐊᕐᕌᒍᑕᒫᑦ. 
 
ᒫᓐᓇᐅᓂᖓᓂ, ᒥᑭᓂᖅᐸᐅᓗᓂ ᑭᓪᒡᓚᓕᑦᑕᕐᕕᖃᖅᑐᒍᑦ, ᐃᒪᐃᓕᖓᒐᔪᑦᑐᒥᒃ, ᐋᓐᓂᐊᕐᕕᒃ ᐊᐅᓚᒍᓐᓇᖅᑐᖅ 
ᐃᒫᒃ, ᖃᓄᐃᓪᓗᐊᑦᑕᕋᓗᐊᕈᓂ. ᐋᓐᓂᐊᕐᕕ� ᐊᓯᐊᓃᙶᖅᑐᓂᒃ ᐋᓐᓂᐊᓯᐅᖅᑎᓂᒃ ᐊᑐᓲᖑᔪᒍᑦ ᒫᓐᓇᐅᓂᖓᓂ, 
ᐃᑲᔪᖅᑐᓗᐊᙳᐊᖅᑐᓂᒃ ᖃᓄᐃᓕᐊᓂᖏᓐᓂᒃ, ᐃᓇᖏᖅᑕᐃᖐᑦᓱᒋᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐱᓚᐃᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᐃᒪᐃᓚᐅᖅᓯᒪᓇᔭᖅᑳ ᖃᖓᑐᐃᓐᓇᒃᑯᑦ ᐋᓐᓂᖓᕐᕕᒃ, ᐋᓐᓂᐊᕐᕕᒃ 
ᓄᓇᓕᓐᓃᑦᑐᖅ ᐋᓐᓂᐊᓯᐅᖅᑎᖃᙱᓚᐅᖅᓯᒪᒍᓐᓇᖅᑲ. ᑕᐃᒪᐃᓚᐅᖅᓯᒪᕚ. ᓱᖅᑯᐃᒪᑦᓯᐊᖅᑭᑦ 
ᖔᓐᓂᐊᓯᐅᖅᑎᖃᐃᓐᓇᕿᐊᖓ ᐋᓐᓂᐊᔪᓕᕆᕙᑦᑐᓂᒃ. ᖁᔭᓐᓇᒦᒃ ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ, ᐱᓚᐃᔅ.  
 
ᐱᓚᐃᔅ: ᖁᔭᓐᓇᒦᒃ ᐃᒃᓯᕙᐅᑖᖅ. ᐃᓱᒪᔪᖓ ᑭᓇᑐᐃᓐᓇᓕᒫᑦᓯᐊᖅ ᐱᑕᖃᐃᓐᓇᓂᐊᕐᓂᕋᐃᒍᓐᓇᕿᐊᖓ 
ᑕᐃᒪᐃᑦᑐᒥᒃ, ᖃᓄᐃᓕᖓᑦᑕᕋᓗᐊᖅᐸᑦ. ᐃᒪᐃᓲᖅ ᐃᓛᓐᓂ ᐋᓐᓂᐊᓂᒃ ᓯᐊᒻᒪᑦᓯᒪᔪᖃᓕᕋᐃᒻᒪᑦ, ᐊᒻᒪᓗ 
ᓯᐊᒻᒪᔨᐊᖃᖅᓯᒪᑦᓱᑕ ᐅᓗᕆᐊᓇᖅᑐᓂᒃ ᐊᒥᓱᓂ ᓄᓇᓕᓐᓂ, ᐅᐸᒍᓐᓇᐃᓕᑲᓴᑦᓯᐊᖅᓯᒪᔪᒍᑦ 
ᐋᓐᓂᐊᔪᓕᕆᔭᖅᑐᕆᐊᖃᓂᐸᓗᐊᖅᓱᑕ. ᐃᖅᑲᐅᒪᒍᓐᓇᖅᑐᖓ ᐅᑭᐅᖑᕋᑖᓚᐅᖅᑐᖅ, ᑎᒻᔫᖅᓱᑕ ᓵᑕᒃᑯᑦ 
ᐅᐃᓂᐸᐃᒡᒥᒃ ᐋᓐᓂᐊᓯᐅᖅᑏᓪᓗ ᓘᑦᑖᓪᓗ, ᒥᒍᓐᓇᖅᓯᒪᙱᑦᑐᑦ ᒪᕐᕈᐊᑎᖅᓱᑎᒃ. 
 
ᑕᑯᔪᓐᓇᖅᑐᒍᑦ ᑕᐃᒪᐃᒍᓐᓇᕆᐊᖓ ᐊᒻᒪᓗ ᑕᒪᓐᓇ ᑕᐃᒪᐃᑦᑐᖅ ᓯᕗᓂᖓᒍᑦ ᐅᖃᕋᑦᓴᐅᓇᔭᙳᐊᖏᑦᑐᖅ, 
ᐅᕝᔭᓗ ᑕᐃᒪᐃᑐᐃᓐᓇᙱᒋᐊᖓ. ᐃᓘᓐᓇᒐᓚᖓᒍᓪᓕ, ᐱᑦᓯᐊᕋᔪᑦᑐᒍᑦ. ᖃᐅᔨᒪᙱᑕᕆᙱᑦᑕᕋ ᐊᒻᒪᓗ 
ᑕᐃᒪᐃᖃᑦᑕᖅᓯᒪᑦᓱᓂ ᑕᒫᓃᓕᖅᑎᓪᓗᖓ. ᓯᕗᓂᕐᒥᒃ ᐅᖃᕈᓐᓇᖅᓯᐊᒐᓚᑦᓯᒪᔪᒍᑦ ᓴᓂᖅᑯᑦᓱᒍ, ᑭᓯᐊᓂ 
ᐅᓗᕆᐊᓇᖅᑐᖃᓪᓚᕆᓕᖅᑎᓪᓗᒍ, ᑕᐃᒪᐃᑦᑐᖃᓕᕐᓂᐸᓪᓘᓐᓃᑦ ᓯᓚᑲᒻᒪᐅᑎᓪᓗᒍ ᐅᑭᐅᒃᑯᑦ, ᐃᓱᒪᒍᓐᓇᖅᑐᖓ 
ᑕᐃᑦᑐᖃᕈᓐᓇᑐᐃᓐᓇᕿᐊᖃᕆᐊᖓ, ᑭᓯᐊᓂᑦᑕᐅᖅ ᑕᒪᓐᓇ ᑕᐃᒪᐃᙱᒍᓐᓇᑐᐃᓐᓇᕆᐊᖃᕐᒥᔪᖅ. ᖁᔭᓐᓇᒦᒃ 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᐊᐱᖅᑯᑎᑦᓴᐃᕈᑦᑐᖓ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᐃᒃᓯᕙᐅᑖᖅ. ᐊᐱᕆᔪᒪᔭᕋ ᒥᓂᔅᑕᖓ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ. 
(ᑐᓵᔨᒃᑯᑦ): ᐃᖅᑲᐅᒪᕗᖓ ᖁᕐᓗᖅᑐᕐᒥ ᐱᔾᔪᑎᒋᓪᓗᒋᑦ ᐋᓐᓂᐊᕕᓕᐊᖅᑐᑎᒃ ᑐᐊᕕᕐᓇᖅᑐᒃᑯᑦ 
ᐊᐅᓪᓚᐅᔾᔭᐅᕙᑦᑐᑦ. ᐃᖅᑲᐅᒪᕗᖓ ᐃᓚᖓᓐᓂᑦ ᐋᓐᓂᐊᔪᒥᑦ ᑎᑭᒋᐊᖃᓚᐅᖅᑑᒐᓗᐊᕐᒥᑦ ᒪᓕᑦᑕᐅᓚᐅᙱᑦᑐᒥᑦ. 
ᑕᐃᓐᓇ ᒪᓕᑦᑎᖃᓚᐅᙱᑦᑐᖅ ᐊᑲᐅᙱᓕᐅᕈᑎᖃᓚᐅᕐᒪᑦ. ᑕᐃᓐᓇ ᐃᓄᓘᓪᓗᓂ ᐊᐃᑉᐸᖓᓗ ᒪᓕᒍᒪᓚᐅᖅᑐᖅ 
ᑐᐊᕕᕐᓇᖅᑐᒃᑯᑦ ᐊᐅᓪᓚᐅᔾᔭᐅᓕᕐᒪᑦ ᐊᖏᖅᑕᐅᓚᐅᙱᒻᒪᑦ. 
 
ᐃᓱᒪᒐᒪ ᑖᒃᑯᐊ $35-ᒥᓕᐊᓐ ᓈᒻᒪᑦᑐᒋᓇᒋᑦ ᑖᒃᑯᓄᖓ ᐋᓐᓂᐊᕕᓕᐊᖃᑦᑕᖅᑐᓄᑦ, ᒪᓕᒍᒪᖃᑦᑕᖅᑐᓄᑦ 
ᐋᓐᓂᐊᔪᑦ ᐊᐅᓪᓚᐅᔾᔭᐅᓕᕋᐃᒻᒪᑕ. ᓱᒻᒪᑦ ᐃᓚᖏᑦ ᐋᓐᓂᐊᕕᓕᐊᖅᑐᑦ ᒪᓕᑦᑎᖃᕆᐊᖃᙱᓚᑦ. ᖃᐅᒻᒪᑦ 
ᐊᑭᓖᒋᐊᖃᓕᖅᑎᓪᓗᒋᑦ ᐊᑭᓕᔅᓴᓂᑦ ᓲᕐᓗ ᑮᓇᐅᔭᖅᑕᖃᕆᐊᖃᕐᒪᑦ ᐊᓯᐊᒍᑦ ᐊᑐᖅᑕᐅᓂᐊᖅᑐᓂᑦ 
ᒪᓕᖃᑦᑕᖅᑐᓄᑦ ᐋᓐᓂᐊᕕᓕᐊᖅᑐᓂᑦ. ᐃᑲᔪᑐᐃᓐᓇᖅᐸᕋ ᑮᑦ ᐅᖃᐅᓯᕆᕋᑖᖅᑕᖏᓐᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑭᐅᔪᓐᓇᕈᕕᑦ ᐱᓚᐃᔅ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓪᓕᒋᑦᑎᐊᖅᑕᕋᓗᐊᒃᑲ ᐋᓐᓂᐊᖃᑦᑕᖅᑐᑦ, 
ᐊᐅᓪᓚᖅᑎᑕᐅᖃᑦᑕᕆᐊᓖᑦ ᑐᐊᕕᕐᓇᑐᒃᑯᑦ, ᑭᓯᐊᓂ ᐊᔾᔨᒌᙱᑦᑑᑎᐅᒻᒪᑕ ᖃᓄᐃᓐᓂᐅᕙᑦᑐᑦ, 
ᐊᑐᖃᑦᑕᕆᐊᖃᖅᑐᑎᒃ ᐊᔾᔨᒌᙱᑦᑐᓂᑦ ᖃᖓᑕᓲᓂᑦ. 
 
ᑕᐃᒪᐃᒻᒪᑦ ᐊᔾᔨᒌᙱᑦᑑᑎᐅᕗᑦ ᐊᒥᓱᑦ ᐱᔾᔪᑎᐅᔪᑦ. ᐋᓐᓂᐊᔪᖅ ᐃᓂᖃᕆᐊᖃᕐᒪᑦ ᒪᓕᑦᑎᖃᙱᒍᓐᓇᖅᑐᓂ 
ᐃᓂᔅᓴᖃᙱᓗᐊᕐᓂᖓᓄᑦ, ᐅᕝᕙᓘᓐᓃᑦ ᐋᓐᓂᐊᓯᐅᖅᑎ ᒪᓕᒋᐊᖃᖅᑎᓪᓗᒍ ᐋᓐᓂᐊᔪᒥᑦ. 
ᐊᖏᕈᑕᐅᔪᖃᕐᓂᖅᐸᓪᓕ ᒪᓕᖁᔭᐅᔪᒥᑦ, ᐊᐅᓪᓚᖅᑎᑕᐅᒐᔭᖅᑐᑎᒃ ᖃᐅᑐᐊᖅᐸᑦ, ᐊᖏᕈᑕᐅᓐᓂᖅᐸᑕ 
ᐋᓐᓂᐊᓯᐅᖅᑎᒧᑦ, ᐅᕝᕙᓘᓐᓃᑦ ᐋᓐᓂᐊᕕᒻᒥᑦ ᐃᖅᑲᓇᐃᔭᖅᑎᓄᑦ. ᑕᒪᒃᑯᐊ ᐊᔾᔨᒌᙱᑦᑑᑎᐅᕙᑉᐳᑦ 
ᖃᓄᐃᑦᑑᓂᖏᑦ ᐱᔾᔪᑎᐅᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᕝᔭᕈᑕᐃᓚᒃ.  

ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᖁᔭᓐᓇᒦᒃ. ᖁᔭᒋᕙᕋ ᑭᐅᔾᔪᑏᑦ. ᐊᑑᑎᖃᖅᑐᒻᒪᕆᐅᓱᒋᕙᕋ 
ᒪᓕᑦᑎᖃᖃᑦᑕᕆᐊᖏᑕ ᐋᓐᓂᐊᔪᑦ. ᖃᐅᔨᒪᔪᖓ ᓱᐱᔪᕋᓛᑦ ᐋᓐᓂᐊᕕᓕᐊᖅᑐᓂᑦ ᑐᐊᕕᕐᓇᖅᑐᒃᑯᑦ 
ᐊᐅᓪᓚᐅᔾᔨᕚᑦᑐᑦ ᐃᓂᖃᐃᓐᓇᕐᒪᑕ ᒪᓕᑦᑎᓄᑦ. ᑕᒪᔾᔭᑐᐊᖅ, ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᔅᓴᖃᕋᒪ ᐱᔾᔪᑎᒋᓪᓗᒋᑦ ᐃᓄᓕᕆᔩᑦ. ᐅᖁᒪᐃᑦᑐᒻᒪᕆᓐᓂᑦ 
ᐱᓕᕆᐊᔅᓴᖃᖅᐸᓂᒻᒪᑕ ᐊᖓᔪᖅᑳᕐᓗ ᖃᐅᔨᒪᑦᑎᐊᕐᒪᑦ ᑕᒪᑐᒥᖓ. ᐅᓪᓗᒥᐅᔪᖅ 
ᐱᓕᕆᐊᖃᒃᑲᓂᕐᓂᖅᓴᒻᒪᕆᐅᓕᕐᒪᑕ ᑕᐃᒪᙵᓂᑦ ᖁᓖᑦ ᐊᕙᑏᓪᓘᓐᓃᑦ ᐊᕐᕌᒍᐃᑦ ᓈᓕᖅᑐᑦ. 
 
ᐃᓅᓯᓕᕆᒃᑲᔪᑦᑐᑎᒃ, ᐃᓚᒌᓂᑦ ᐃᑲᔪᖃᑦᑕᖅᑐᑎᒃ, ᒪᒃᑯᑦᑐᓂᑦ ᐊᒻᒪᓗ ᐅᑭᐅᑭᓗᐊᖅᑐᒥᑦ ᐱᕋᔭᑦᑐᒥᓂᕐᓂᑦ. 
ᐅᖁᒪᐃᑦᑐᒻᒪᕆᓐᓂᑦ ᐱᓕᕆᐊᔅᓴᖃᕐᒪᑕ ᖃᐅᔨᒪᑦᑎᐊᕋᑦᑎᒍ ᑕᒪᓐᓇ. 
 
ᑲᖏᖅᖠᓂᕐᒥ ᑐᓴᓚᐅᖅᐳᖓ ᐃᓐᓇᑐᖃᐅᔪᖅ ᕼᐋᒻᓚᒃᑯᓐᓄᑦ ᑲᑎᒪᔨᖏᓐᓄᑦ ᐅᖃᓪᓚᒋᐊᖅᑐᖅᑐᒥᓂᖅ 
ᐃᓱᒫᓘᑎᖃᖅᑐᓂ, ᒪᒃᑯᑦᑐᐃᑦ ᐊᖏᔪᖅᑳᕆᔭᐅᔪᑦ ᐊᕕᖃᑦᑕᕐᒪᑕ, ᕿᓱᕐᖓᖏᓪᓗ ᐃᓄᓕᕆᔨᒃᑯᓐᓄᑦ ᐱᔭᐅᕙᑦᑐᑎᒃ, 
ᐃᓱᒫᓘᑎᒋᓚᐅᖅᑕᖓ ᐃᓐᓇᑐᖃᕐᓂᑦ ᐊᑐᖃᑦᑕᖏᒻᒪᑕ ᐃᓐᓇᑐᖃᕐᓂᒃ ᐊᑐᙱᒻᒪᑕ ᐃᑲᔪᖅᑎᑦᑎᓗᑎᒃ, 
ᐱᔾᔪᑎᒋᓪᓗᒍ ᓲᖃᐃᒻᒪ, ᐱᓕᕆᐊᕆᒻᒪᔾᔪᑦ ᐋᓐᓂᐊᖅᑐᓕᕆᔨᒃᑯᑦ. 
 
ᐊᑐᖅᑕᐅᔪᓐᓇᖅᑐᒋᒐᒃᑭᑦ ᐃᓐᓇᑐᖃᐃᑦ ᐃᑲᔪᖅᑎᐅᓗᑎᒃ. ᑕᑯᒋᐊᕈᔅᓯᐅᒃ ᐃᖅᑲᖅᑐᐃᕕᓕᕆᔨᒃᑯᑦ, ᐅᑦᑑᑎᒋᓪᓗᒍ, 
ᐃᓐᓇᑐᖃᕐᓂᑦ ᐃᖅᑲᖅᑐᐃᓕᕆᓂᕐᒧᑦ ᑲᑎᒪᔨᕋᓛᖃᕐᒪᑕ. ᐱᓕᕿᐊᕆᕚ ᐊᖓᔪᖅᑳᖃᕐᕕᐅᑉ ᐅᑎᖅᑎᑦᑎᒋᐊᖓ 
ᑕᒪᒃᑯᓂᖓ ᐱᓕᕆᐊᖑᔪᓂᑦ ᐃᓐᓇᑐᖃᕐᓄᑦ, ᐊᑐᕐᓗᓂᒋᑦ ᐃᑲᔪᖅᑎᐅᓗᑎᒃ. 
 
ᐊᑐᖃᑦᑕᕐᓂᖅᓴᕆᒋᐊᖃᕋᑦᑎᒍ ᐃᓐᓇᑐᖃᐃᑦ ᐃᑲᔪᕈᓐᓇᑦᑎᐊᕐᒪᑕ. ᐊᑦᑕᑎᖃᑐᐃᓐᓇᕈᓐᓇᙱᓐᓇᑦᑕ ᒪᓕᒐᕐᒥᑦ 
ᐅᕝᕙᓘᓐᓃᑦ ᐊᑐᐊᒐᕐᑦᓂ ᐊᒻᒪᓗ ᐃᖅᑲᖅᑐᐃᕕᒃᑯᓐᓄᑦ ᐃᑲᔪᖅᑎᓂᑦ ᐊᓯᖏᓐᓂᓪᓗ. ᑕᑯᓐᓇᑐᐃᓐᓇᙱᓚᐅᖅᑕ 
ᖃᓪᓗᓈᓂᑦ ᐊᑐᖅᑕᐅᔪᓂᑦ. ᑕᒪᓐᓇ ᐊᖏᕈᑎᒋᕕᓯᐅᒃ ᐃᓱᒪᒋᔭᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᐱᖅᑯᑎᑦᑎᐊᕙᒻᒪᕆᐅᔪᖅ, ᐊᒻᒪᓗ 
ᐃᓱᒪᔅᓴᖅᓯᐅᕈᑕᐅᑦᑎᐊᕐᓂᐊᖅᑐᓂ ᐊᓪᓚᕝᕕᔅᓯᓐᓂᑦ.  
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᑦᑎᐊᖅᑐᒻᒪᕆᐅᕗᖅ ᑲᑎᒪᔨ 
ᐱᓪᓐᓗᒍ ᐃᓐᓇᑐᖃᐃᑦ ᐃᑲᔪᕈᓐᓇᑦᑎᐊᕐᒪᑕ ᐊᒻᒪᓗ ᐊᒃᓱᒻᒪᕆᒃ ᐱᒻᒪᕆᐅᓪᓗᑎᒃ. ᐋᓐᓂᐊᖅᑐᓕᕆᔨᒃᑯᑦ, ᐃᓱᒪᕗᖓ 
ᐃᓐᓇᑐᖃᕐᓂᒃ ᐃᓂᖃᖅᑎᑦᑎᒋᐊᖃᕐᒪᑕ ᐊᓪᓚᕝᕕᑦᑎᓐᓂᑦ, ᐅᕝᕙᓘᓐᓃᑦ ᓇᓕᐊᓐᓂᑐᐃᓐᓇᖅ ᐊᓪᓚᕝᕕᒻᒥᑦ. 
 
ᑕᒪᓐᓇ ᐃᓱᒪᔅᓴᖅᓯᐅᕈᑎᒋᒋᐊᖃᖅᐸᕗᑦ ᐱᓪᓗᒍ ᐃᓐᓇᑐᖃᐃᑦ ᐊᑐᖅᑕᐅᓂᖅᓴᐅᕙᓪᓕᐊᓕᕐᒪᑕ ᐊᓪᓚᕝᕕᓐᓂᑦ. 
ᑕᐃᒪᐃᒻᒪᑦ ᑕᒪᓐᓇ ᑕᑯᒋᐊᕐᓂᐊᖅᐸᕗᑦ, ᐅᖃᖃᑎᒋᓂᐊᖅᐸᒃᑲᓗ ᐃᖅᑲᓇᐃᖅᔭᑎᒃᑲ ᑕᒪᑐᒥᖓ 
ᐃᓱᒪᔅᓴᖅᓯᐅᑦᑎᐊᖁᓪᓗᒋᑦ ᐊᐱᖅᑯᑕᐅᕋᑖᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐳᕋᐅᓐ. ᑰᓕ 

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ ᐊᖓᔪᖅᑳᖅ ᐅᖃᐅᓯᖓᓄᑦ ᐊᒻᒪᓗ ᐱᔾᔪᑎᒋᓪᓗᒋᑦ 
ᐃᓐᓇᑐᖃᐃᑦ ᕿᐊᖃᑦᑕᕐᒪᑕ ᐃᑲᔪᕋᓱᐊᖅᑎᓪᓗᒋᑦ ᓱᕈᓯᕐᓂᑦ. 
 
ᓇᓪᓕᒍᓱᑦᑎᐊᕐᓂᖅᓴᐅᒐᓱᐊᕆᐊᖃᖅᐳᒍᑦ ᐃᓄᓐᓂᑦ ᐋᓐᓂᐊᔪᓂᒃ ᐃᓗᒃᑯᑦ. ᓄᓇᕗᒻᒥ ᐃᓱᒪᒋᔭᐅᔪᑦ 
ᐱᓕᒻᒪᓴᖅᑕᐅᒋᐊᖃᕐᒪᑕ ᐊᖓᔪᖅᑳᕐᕕᓐᓂᑦ ᒐᕙᒪᒃᑯᓐᓂᑦ. ᖃᐅᔨᒪᔪᖓ ᑕᒪᓐᓇ ᖁᔭᒋᔭᐅᓂᐊᕐᒪᑦ 
ᐃᑲᔪᖃᑦᑕᕆᐊᓕᕈᑦᑕ ᐃᓐᓇᑐᖃᕐᓂᑦ, ᐅᕝᕙᓘᓐᓃᑦ ᐃᖅᑲᓇᐃᔭᖅᑎᑦᑎᖃᑦᑕᕈᑦᑕ ᐃᓐᓇᑐᖃᕐᓂᑦ ᐃᓚᖏᓐᓂᑦ 
ᐊᖓᔪᖅᑳᖃᕐᕕᓐᓂᑦ. 
 
ᐊᐱᖅᑯᑎᒐᓕ ᐃᓚᖏᑦ ᓱᕈᓰᑦ ᑎᒍᐊᖅᑖᖑᖃᑦᑕᖅᑐᑦ, ᐊᒻᒪᓗ ᒪᒃᑯᓗᐊᖅᑎᓪᓗᒋᑦ ᕿᑐᕐᖓᒥᓐᓂᒃ 
ᑎᒍᐊᖅᑕᐅᑎᑦᑎᖃᑦᑕᕐᒪᑕ. ᑕᒪᓐᓇ ᐱᓕᕆᐊᕆᓪᓗᓂᐅᒃ ᐃᓄᓕᕆᔨᒃᑯᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᓚᐃᔅ. 
 
ᐱᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᒪᐃᓕᖓᕗᖅ. ᑕᒪᔾᔭᐅᕗᑦ ᑎᒍᐊᖅᑐᖃᕐᓂᐊᖅᑎᓪᓗᒍ 
ᑕᑯᓐᓇᒐᖃᓗᐊᖅᐸᒻᒪᑕ ᐃᓚᖏᓐᓂᑦ ᐊᒻᒪᓗ ᑐᑭᒧᐊᖅᑎᖃᖅᑐᑕ ᑎᒍᐊᖅᑐᓕᕆᓂᕐᒧᑦ, ᐊᖓᔪᖅᑳᕐᕕᒻᒥᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᐄ, ᒪᓕᒐᖅᑕᖃᓚᐅᕐᒪᑦ, ᐃᒻᒪᖃ ᑎᒍᐊᖅᑐᓕᕆᓂᕐᒧᑦ ᒪᓕᒐᖅ ᓴᖅᑭᑕᐅᕋᑖᓚᐅᖅᑐᖅ. ᐱᑕᖃᖅᐹ 
ᑎᒍᐊᖅᑐᓕᕆᓂᕐᒧᑦ ᑲᒥᓴᓇᒥᑦ. ᖃᐅᔨᒪᓪᓚᑦᑖᙱᓐᓇᒪ ᖃᓄᖅ ᑕᒪᓐᓇ ᐊᐅᓚᓂᖃᕐᒪᖔᖅ. ᑎᒃᑯᐊᖅᑕᐅᕙᑉᐹᑦ, 
ᐊᖓᔪᖅᑳᕐᕕᒻᒥᑦ ᐅᕝᕙᓘᓐᓃᑦ ᖃᓄᖅ ᓂᕈᐊᖅᑕᐅᕙᑉᐸᑦ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑭᓇ ᑭᐅᔪᒪᕙ? 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᐄ, ᒪᒥᐊᓇᖅ ᑕᑯᕋᑖᙱᓇᒃᑯ ᐃᑯᒪᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 
ᑕᒪᓐᓇ ᐊᓯᐊᒎᖅᓯᒪᔪᒻᒪᕆᐅᓕᖅᑐᒋᕙᕋ ᐱᓪᓗᒍ ᐃᓕᖅᑯᓯᑐᖃᖅᑎᒍᑦ ᑎᒍᐊᖃᑦᑕᕐᓂᖅ ᐊᒻᒪᓗ. 
ᖃᐅᔨᒪᓪᓚᕆᓐᖏᑦᑐᖓ ᖃᓄᖅ ᑕᒪᓐᓇ ᑭᐅᔭᕆᐊᖓᓂᒃ ᖃᓄᕐᓗ ᐊᐅᓚᓂᖃᕐᒪᖓᖅ. ᖃᐅᔨᒪᔪᖓ, ᑕᐃᒪᓕ 
ᑕᐃᓐᓇ ᑐᑭᓯᒋᐊᓚᐅᕐᓗᖓ ᑐᓴᖅᑎᒋᐊᕈᓐᓇᖅᐸᕋ ᒪᓕᒐᓕᐅᖅᑎᐅᔪᖅ, ᑐᑭᓯᒋᐊᒃᑲᓐᓂᕐᓯᒪᓕᕈᒪ, 
ᑭᐅᑦᑎᐊᕈᓐᓇᖅᑕᕋ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᑉ ᑐᖏᓕᖓ ᐅᖃᖅᑲᐅᒻᒪᑦ ᐊᐅᓚᑦᓯᔨᐅᔪᒥᒃ ᐱᑕᖃᕐᒪᑦ, 
ᑐᓴᕋᑖᖅᑲᐅᓪᓗᖓᓗ ᑎᒍᐊᖅᑐᓕᕆᓂᕐᒧᑦ ᑲᒥᓯᓇᑕᖃᕐᒪᑦ, ᐃᖅᑲᓇᐃᔮᖑᔪᒥᒃ ᓄᓇᓕᐅᔪᒥ. 
 
ᑕᐃᒃᑯᐊ ᐱᓕᕆᕙᑦ ᐃᓄᐃᑦ ᑎᒍᐊᕈᓯᖏᑎᑐᑦ ᐊᐅᓚᓂᖃᖅᑐᑎᒃ, ᑕᐃᒃᑯᐊ ᑭᒃᑯᓐᓂᑦ ᑎᒃᑯᐊᖅᑕᐅᕙᒃᐸᑦ ᓇᑭᓪᓗ 
ᐊᑭᓕᕐᓱᖅᑕᐅᕙᒃᐸᑦ. ᐅᕙᓐᓄᑐᐃᓐᓇᐅᖏᑦᑐᖅ, ᒪᓕᒐᓕᐅᖅᑎᓕᒫᓄᑦᑕᐅᖅ, ᐃᓄᖁᑎᕗᓪᓗ 
ᑐᑭᓯᒋᐊᒃᑲᓐᓂᕈᓐᓇᖅᑐᑎᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐳᕋᐅᓐ. 

ᐊᖓᔪᖅᑳ ᓚᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕᖃᐃ ᑐᖏᓕᕋ ᑭᐅᔪᓐᓇᖅᑕᖓ 
ᑕᒪᓐᓇ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᓚᐃᔅ. 
 
ᐱᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᖃᐅᔨᓗᐊᕋᓗᓐᖏᑕᕋᓗᐊᕋ ᑭᓯᐊᓂᓕ ᑕᐃᒪ 38-ᖑᒻᒪᑕ 
ᑎᒍᐊᖅᑐᓕᕆᔨᐅᔪᑦ. ᒫᓐᓇᐅᔪᖅ 23-ᖑᔪᑦ ᐃᓄᖃᖅᑐᑦ ᐊᒻᒪᓗ ᑕᐃᒃᑯᐊ ᐃᓚᖏᓐᓂ ᐃᓐᓄᐃᓇᓱᐊᖅᐸᓪᓚᐃᔪᑦ. 
ᖃᓄᖅ ᑎᓕᔭᐅᖃᑦᑕᕐᒪᖔᑕ ᐊᒻᒪ ᓇᑭᑦ ᐊᑭᓕᖅᑕᐅᖃᑦᑕᕐᒪᖔᑕ, ᑕᒪᓐᓇ ᑭᐅᓪᓚᕆᒍᓐᓇᖏᑕᕋ, ᒫᓐᓇᐅᔪᖅ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎᐅᔪᑦ ᑐᑭᓯᒃᑲᓐᓂᕆᐊᖃᖅᑐᑦ ᑎᒍᐊᖅᑐᓕᕆᔨᐅᔪᒥᒃ, 
ᖃᓄᕐᓗ ᑎᒃᑯᐊᖅᑕᐅᕙᒻᒪᖔᑕ. ᑕᐃᓐᓇ ᐊᖓᔪᖅᑳᖓᔪᑦ ᐊᖓᔪᖅᑳᑉ ᐅᖃᐅᓯᖏᑎᒍᑦ ᐅᖃᐅᓯᖃᕆᐊᖃᖅᑐᖅ 
ᑕᒪᒃᓱᒪ ᒥᒃᓵᓄᑦ. 
 
ᑕᐃᒪᓕ, ᑐᓴᕐᓯᒪᒐᒪ ᑕᐃᓐᓇ ᐃᓄᒃ ᐊᑭᓕᖅᑕᐅᓚᐅᓐᖏᒻᒪᑦ. ᐊᑎᖏᓐᓂᒃ ᐅᖃᕈᓐᓇᖏᑦᑐᖓ, 
ᑎᒍᐊᖅᑐᖃᕋᓗᐊᖅᑎᓪᓗᒍ, ᑕᐃᓐᓇᓗ ᑎᒍᐊᖅᑐᓕᕆᔨᐅᓪᓗᓂ, ᖃᐅᔨᒪᓐᖏᑦᑐᖓ ᐊᑕᐅᓯᐅᒃᐸᑦ ᒪᕐᕈ 
ᐱᖓᓱᓪᓘᓐᓂᑦ, ᐊᑭᓕᖅᑕᐅᔾᔪᑎᒋᕙᒃᑕᖏᑦ ᐊᑕᐅᓯᕐᒧᑦ ᑎᒍᐊᖅᑐᒧᑦ ᑲᒪᓂᖅᐸᑕ.  
 
ᑎᒍᐊᖅᑎᑦᓯᓂᕐᒧᑦ ᑲᒥᓴᓇᐅᓐᓂᕈᒪ ᑎᒍᐊᕈᑕᐅᔪᓂ ᐱᔭᕇᕋᓱᐊᕋᓱᒃᑲᔭᕋᒪ. ᑕᒪᓐᓇ ᐊᑭᓕᔾᔪᑕᐅᖃᑦᑕᕐᓂᖏᑦ 
ᐋᖅᑭᒃᓯᒪᑦᑎᐊᓗᐊᖅᐸᓚᐃᓐᖏᒻᒪᑕ. ᑐᓴᕐᓯᒪᒐᒪ ᑕᒪᒃᑯᐊ ᖃᑦᓯᓐᓇᒻᒪᕆᑯᓪᓗᓂᒃ ᐊᑭᓕᖅᑕᐅᕙᒻᒪᑕ, ᓲᕐᓗ 
ᑰᑕᖃᖅᑐᑎᑐᑦ.  
 
ᑕᐃᒪᓐᓇ ᑲᒪᒋᔭᐅᖃᑦᑕᖁᓐᖏᑕᕋ. ᐊᐱᖅᑯᑎᒋᔭᕋ ᒫᓐᓇᓪᓚᕆᒃ ᑭᐅᓐᖏᒃᑯᕕᐅᒃ, ᖃᓄᐃᓐᖏᑦᑐᖅ, 
ᐅᖃᕈᓐᓇᖁᒐᓗᐊᕆᒃᑭᑦ ᐊᖓᔪᖅᑳᖑᔪᑦ ᐅᖃᐅᓯᖏᓐᓂᒃ ᑐᑭᓯᑎᑕᐅᒋᐊᕐᓗᑕᓘᓐᓃᑦ ᓯᐊᓚᕆᔭᕐᓂᑦ. ᑕᐃᓐᓇ 
ᑎᒍᐊᖅᑐᓕᕆᔨᐅᓚᐅᖅᑐᖅ ᐅᕙᓐᓄᑦ ᑎᑎᕋᓚᐅᕐᒪᑦ. ᑐᑭᓯᕙᓪᓚᐃᔪᑎᒃ ᐅᕙᖓ ᐅᖃᐅᓯᕆᔭᖓᓂᒃ. ᑕᒪᓐᓇ 
ᐃᓱᒪᒋᒋᐊᕐᓂᐊᖅᐸᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑭᐅᔪᒪᕕᐅᒃ ᑰᓕᐅᑉ ᐊᐱᖅᑯᑎᖓ. 
 
ᐊᖓᔪᖅᑳᖅ ᓚᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᒋᐊᒃᑲᓐᓂᓛᖅᐳᖓ 
ᑎᒍᐊᖅᑐᓕᕆᔨᐅᔪᑦ ᒥᒃᓵᓐᓄᑦ. ᖃᐅᔨᒪᔭᒃᑯᓪᓕ, ᑕᒪᒃᑯᐊ ᑎᒍᐊᖅᑐᓕᕆᔨᐅᔪᖅ ᑎᒍᐊᖅᑐᖃᖅᐸᑦ ᐱᔭᕇᕐᓗᓂ, 
ᐊᑭᓕᖅᑕᐅᕙᒃᑐᑦ $100 ᐊᑕᐅᓯᕐᒧᑦ ᑎᒍᐊᖅᑖᖑᔪᒧᑦ. 9-ᖑᕙᓪᓚᐃᔪᑦ ᓄᓇᕗᒻᒥ ᑎᒍᐊᖅᑐᓕᕆᔨᐅᔪᑦ, ᑕᒪᓐᓇ 
ᑐᖏᓕᕐᓄᑦ ᓇᓗᓇᐃᖅᑕᐅᒃᑲᓐᓂᖁᓂᐊᖅᐸᕋ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᓚᐃᔅ. 
 
ᐱᓚᐃᔅ: ᑕᐃᒪᖑᔪᖅ, ᐊᖓᔪᖅᑳᖑᔪᑦ ᐅᖃᐅᓯᕆᔭᖓ ᓱᓕᓗᔪᖅ, 23-ᓂ ᑎᒍᐊᖅᑐᓕᕆᔨᖃᖅᑐᒍ ᓄᓇᕗᒻᒥ. 
ᒫᓐᓇᐅᔪᖅ, 9-ᖑᔪᑦ ᑎᓕᔭᐅᑐᐃᓐᓇᕆᐊᖃᖅᑐᑦ. ᐊᑭᓕᖅᑕᐅᕙᒃᑐᑦ ᓂᕈᐊᖅᑐᖃᕋᐃᑉᐸᑦ ᐱᔭᕇᖅᑕᖏᓐᓄᑦ, 
ᐊᑭᓕᖅᑕᐅᕙᒃᑐᑦ $100 ᑕᐃᒃᑯᓐᓇᖓᑦ ᐊᐅᓚᑦᑎᔨᐅᔪᓄᑦ ᑎᒍᐊᖅᑐᓕᕆᓂᕐᒧᑦ. ᖃᐅᔨᒪᓐᖏᑕᕋᓕ ᑭᓇᒃᑯᑦ  

ᑎᒃᑯᐊᕐᓯᖃᑦᑕᕐᒪᖔᑕ ᓂᕈᐊᖅᑐᓕᕆᔨᐅᔪᓂᒃ. ᑕᒪᓐᓇ ᐃᓚᖓ ᖃᐅᔨᒋᐊᕆᐊᖃᕐᓂᐊᖅᑕᕗᑦ ᑕᐃᒃᑯᓱᒧᖓ 
ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. 
 
ᑰᓕ (ᑐᓵᔨᒃᑯᑦ): ᐄ, ᖁᔭᓐᓇᒦᕈᒪᓪᓗᒍ ᑐᒡᓕᐊ ᐊᖓᔪᖅᑳᑉ ᐊᒻᒪᓗ ᐊᖓᔪᖅᑳᖅ, ᑭᓯᐊᓂᓕ ᒐᕙᒪᒃᑯᓐᓂᑦ 
ᐃᓱᒪᔅᓴᖅᓯᐅᖁᔨᔪᖓ ᑕᐃᓐᓇ ᐃᓄᒃ, ᑎᒍᐊᖅᑐᓕᕆᔨ ᐊᑭᓕᖅᑕᐅᕙᒻᒪᖔᖅ $100-ᑐᐃᓐᓇᕐᒥᒃ ᐊᑐᐅᓯᕐᒧᑦ, 
ᕿᒥᕐᕈᑲᓐᓂᕆᐊᖃᑉᐸᓪᓚᐃᔪᑦ ᑮᓇᐅᔭᒃᓵᖓᓂᒃ. ᐊᑭᓕᖅᑕᐅᖏᓪᓗᑎᒃ ᐃᒪᓐᓇᑎᑐᑦ ᓈᓴᐅᑎᑎᒍᑦ, ᑭᓯᐊᓂᓕ 
ᐊᑭᓕᖅᑕᐅᖃᑦᑕᕆᐊᓖᑦ ᐊᑦᔨᒋᖏᑕᖓᒍᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒪᓕᒐᓕᐅᖅᑎ ᑎᓕᓯᕗᖅ ᐱᓕᕆᕕᒻᒥᒃ ᕿᒥᕐᕈᖁᔨᓪᓗᓂ ᑕᒪᑐᒥᖓ 
ᑎᒍᐊᕐᓂᕐᒧᑦ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᓪᓗᖓ ᒪᕐᕉᓐᓂᒃ. ᐊᕐᕌᓂ, ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ 
ᐱᓕᕆᐊᖃᓚᐅᕐᒪᑕ ᐊᐅᖏᑎᒍᑦ ᓱᑲᖃᓗᐊᕐᓂᕐᒧᑦ ᖃᐅᔨᓴᖅᑐᑎᒃ. ᑖᐃᒃᓱᒪᓂ ᑮᓇᐅᔭᖅᑕᖃᓚᐅᖏᑦᑐᖅ ᑕᕝᕙᓂ 
ᑮᓇᐅᔭᓂ, ᑭᓯᐊᓂᓕ ᑮᓇᐅᔭᖅᑕᖃᓚᐅᖅᑐᖅ ᑕᒪᑐᒧᖓ ᐊᕐᕌᓂ ᐃᒪᓐᓇᓂᒃ $102,000. ᖃᐅᔨᒪᔪᒃᓴᐅᓕᖅᑯᑦ 
ᒫᓐᓇᐅᔪᖅ ᖃᓄᐃᓕᐅᖅᑐᖃᕈᓐᓇᕐᓂᖓᓂᒃ ᑕᒪᑐᒧᖓ. 
 
ᐅᕙᒃᑯᑎᒍᓪᓕ, ᖃᐅᔨᒪᔭᓐᓄᑦ, ᐊᓐᓂᐊᖅᑐᓕᕆᔨᒃᑯᑦ ᑲᓇᑕᒥ ᖃᐅᔨᓴᕐᓂᖃᓚᐅᕐᒪᑕ ᑕᒪᑐᒥᖓ, 
ᓄᓇᓕᓐᓅᖃᑦᑕᖅᑐᑎᓪᓗ ᐅᖃᖃᑎᖃᕆᐊᖅᑐᖅᑐᑎᒃ, ᖃᐅᔨᓴᖅᑐᑎᓪᓘᓐᓃᑦ. ᖃᐅᔨᓯᒪᓕᖅᑲᑦ 
ᑐᓴᐅᒪᔾᔪᑎᖃᓕᖅᐸᑦ, ᐅᕝᕙᓘᓐᓃᑦ ᑮᓇᐅᔭᖏᑦ ᓄᖑᓯᒪᓕᖅᑲᑦ ᑖᒃᑯᓇᓐᖓ ᑲᓇᑕᒥ ᐋᓐᓂᐊᖅᑐᓕᕆᔨᒃᑯᑎᒍᑦ 
ᐅᕝᕙᓘᓐᓃᑦ ᓄᓇᕗᒻᒥ ᒐᕙᒪᒃᑯᑦ ᑮᓇᐅᔭᖅᑖᓚᐅᖅᑐᑦ $102,000 ᑕᐃᒃᓱᒪᓂ. ᖃᐅᔨᓴᕐᓂᖃᖅᓯᒪᓕᖅᑲᑦ, ᑕᐃᒫ 
ᑮᓇᐅᔭᐃᒍᑎᓯᒪᓕᖅᑲᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᐳᕋᐅᓐ. 
 
ᐊᖓᔪᖅᑳ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᓪᓚᑖᖏᑦᑐᖓᐅᒐᓗᐊᖅ ᑮᓇᐅᔭᐃᑦ 
ᖃᓄᐃᓕᖓᓪᓚᑖᒻᒪᖔᑕ ᒫᓐᓇᐅᔪᖅ. ᐃᒻᒪᖃ ᑭᐅᒍᓐᓇᖅᑐᖓ ᐅᖃᓪᓗᖓ ᕿᒥᕐᕈᔭᕆᐊᖃᕐᓂᐊᕐᕋ, 
ᖃᓄᐃᓕᖓᓂᖃᒻᒪᖔᑕ ᑮᓇᐅᔭᖁᑎᖏᑦ. ᖃᐅᔨᑐᐊᕈᒪ ᑭᐅᓂᐊᖅᐳᖓ ᒪᓕᒐᓕᐅᖅᑎᒧᑦ ᖃᐅᔨᓴᖅᑕᐅᓂᖏᓐᓂᒃ 
ᓱᑲᖃᓗᐊᖅᑐᓂᑦ ᐊᐅᖏᑎᒍᑦ ᐅᑭᐅᖅᑕᖅᑐᒥ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐳᕋᐅᓐ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐱᒻᒪᕆᐅᕙᓪᓚᐃᒻᒪᑦ ᐊᒻᒪᓗ ᖃᐅᔨᒋᐊᖃᑦᑐᑎᒃ 
ᐃᑲᔪᖅᑕᐅᒐᔭᕆᐊᖏᓐᓂᒃ ᐃᓄᐃᑦ ᐊᐅᖏᑎᒍᑦ ᓱᑲᖃᓗᐊᓚᐅᖅᓯᒪᖏᑦᑐᓂᒃ, ᐊᒻᒪᓗ ᐊᒥᓱᐊᓘᒻᒪᑕᓗ 
ᓱᑲᖃᓗᐊᕐᓕᖅᑐᑦ ᐊᐅᖏᑎᒍᑦ. ᑐᓴᖃᑦᑕᕋᑦᑕ ᐱᑕᖃᓕᖅᑐᓂᒃ ᖃᐅᑕᒫᑦ. 
 
ᑐᓴᖅᑕᐅᔪᑦ ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ ᐅᖃᓕᒫᕆᐊᖃᑦᑕᕗᑦ ᑐᓴᐅᒪᑦᑎᐊᕐᓂᐊᕐᕋᑦᑕ. ᐅᑕᖅᑭᓂᐊᖅᐳᖓ 
ᑭᐅᔭᐅᑦᑎᕐᓗᖓ ᐊᖓᔪᖅᑳᒧᑦ. ᐱᑕᖃᕐᓂᖅᑲᑦ ᐅᓂᒃᑳᓂᒃ ᖃᐅᔨᓴᕈᑎᐅᓚᐅᖅᑐᒧᑦ ᓱᑲᖃᓗᐊᕐᓂᕐᒧᑦ ᐊᐅᖏᑎᒍᑦ, 
ᐃᒻᒪᖃ ᑐᓴᖅᑎᑕᐅᒍᓐᓇᖅᑐᒍᑦᑕᐅᖅ. 

ᐊᐃᑉᐸᖓ ᐊᐱᖅᑯᑎᒪ ᑕᕝᕙᓂᒃᓴᐃᓐᓇᖅ ᒪᑉᐱᖅᑐᒐᕐᒥ. ᑕᒪᑐᒧᖓ ᓱᕈᑦᑕᐅᖃᑦᑕᓂᕐᒧᑦ, ᑮᓇᐅᔭᖅᑕᖃᓚᐅᕐᒪᑦ 
ᐊᑐᐃᓐᓇᐅᔪᓂᒃ ᑖᒃᑯᓄᖓ ᐋᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᓄᑦ ᓱᕈᑦᑕᐅᓂᑯᓄᑦ, ᐊᒻᒪᓗ ᐃᒪᓐᓇᐅᓚᐅᕐᒪᑦ 
$100,000 ᑕᕝᕙᓂ ᓱᕈᑦᑕᐅᔪᓂ ᐱᓕᕆᐊᖑᔪᒥ. 
 
ᖃᐅᔨᒪᓪᓗᖓ ᐊᒥᓱᐊᓗᓐᓂᒃ ᓱᕈᖅᑕᐅᓯᒪᔪᖃᒻᒪᑦ ᐅᑭᐅᖅᑕᖅᑐᒥ. ᓇᓗᓇᐃᖅᓯᒐᐃᒻᒪᑕ ᓱᕈᖅᑕᐅᓯᒪᔪᓂᒃ 
ᓄᓇᓕᓐᓂ, ᐊᐅᓚᑎᑦᑎᔭᕆᐊᖃᖃᑦᑕᕐᒪᑕ ᖃᐅᔨᓴᖅᑕᐅᑎᐊᖅᑐᑎᒃ ᑲᑉᐱᐊᓇᖏᒃᑲᓗᐊᕐᒪᖔᖅ ᑎᒥᒧᑦ. 
ᑮᓇᐅᔭᖅᑕᖃᑉᐸᓪᓚᐃᓚᐅᕐᒪᑦ ᐊᕐᕌᓂ ᓱᕈᖅᑕᐅᓯᒪᔪᓄᑦ ᐊᒻᒪᓗ ᐊᒥᐊᒃᑯᖃᕋᓂ ᐊᕐᕌᒎᓂᐊᖅᑐᒧᑦ. 
ᖃᓄᐃᒻᒪᒃᑭᐊᖃᐃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖ. ᐱᓚᐃᔅ ᑭᐅᑎᓐᓂᐊᕋᒃᑯ ᑖᔅᓱᒥᖓ 
ᐊᐱᖅᑯᑎᐅᔪᒥᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᓚᐃᔅ. 
 
ᐱᓚᐃᔅ: ᐊᑕᐅᓯᐊᖅᑐᒥᑦ ᑮᓇᐅᔭᖃᕐᑎᑕᐅᓚᐅᖅᓯᒪᕗᒍᑦ, ᒪᒥᐊᓇᖅ, ᐃᒃᓯᕙᐅᑖᖅ, ᑕᒪᓐᓇ 
ᐊᑕᐅᓯᐊᑐᐃᓐᓇᓂᐊᖅᑐᒥᑦ ᑮᓇᐅᔭᖅᑖᓚᐅᖅᓯᒪᕗᒍᑦ ᐃᓄᓕᕆᔨᑐᖃᒃᑯᓐᓂ ᑲᓇᑕᒥ. ᐊᒥᓱᑎᑐᑦ 
ᑮᓇᐅᔭᖃᕐᑎᑦᑎᓂᐅᔪᑦ ᑲᓇᑕᒥ, ᑕᒪᒃᑯᐊ ᐊᕐᕌᒎᑕᒫᒧᑦ ᑐᓂᔭᐅᕙᙱᓚᑦ. ᐃᒻᒪᖃ ᑕᒪᓐᓇ ᐊᑕᐅᓯᐅᖃᑕᐅᕗᖅ 
ᑕᐃᒪᐃᑦᑕᐅᒐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐱᓚᐃᔅ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᐅᖃᒃᑲᓐᓂᕈᒪᕗᖓ, ᐃᓄᓕᕆᔨᑐᖃᒃᑯᑦ ᑲᓇᑕᒥ ᐊᑕᐅᓯᐊᑐᐃᓐᓇᖅᑐᑎᑦ ᑐᓂᓯᓯᒪᕗᑦ, 
ᑐᔅᓯᕋᒃᑲᓐᓂᓚᐅᖅᑭᓰ ᑮᓇᐅᔭᓂᑦ ᑭᖑᕐᖓᒍ. ᑮᓇᐅᔭᐃᑦ ᓄᖑᒻᒪᑕ. ᐊᒻᒪᓗ ᓇᓗᙱᓚᖓ ᑐᔅᓯᕋᒃᑲᓂᕐᓂᐊᕋᔅᓯ 
ᑕᐃᒃᑯᓇᙵᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᓚᐃᔅ. 
 
ᐱᓚᐃᔅ: ᐊᑕᐅᓯᕐᒥ ᐅᖃᕈᓐᓇᖅᑯᖓ, ᐃᒃᓯᕙᐅᑖᖅ. ᑕᒪᓐᓇ ᐊᕐᕌᒎᖓ ᓄᖑᑕᐃᓐᓇᕐᖓᑦ, ᑕᒪᓐᓇ ᐱᔾᔪᑎᖃᕐᖓᑦ 
ᑕᒫᙵᑦ ᑮᓇᐅᔭᖃᕐᓂᕐᒥᑦ ᐱᓕᕆᕕᑦᑎᓐᓂ ᐊᒻᒪᓗ ᐅᑉᐱᕈᓱᒃᐳᖓ ᐱᓕᕆᕕᐅᔪᖅ ᖃᐅᔨᓇᓱᒃᑲᓂᕐᓂᐊᕐᖓᑕ 
ᑐᔅᓯᕋᐅᑎᓂᑦ ᑮᓇᐅᔭᒃᑲᓂᕐᓂᑦ ᐊᕐᕌᒎᓂᐊᖅᑐᒧᑦ. 
 
ᑕᒪᒃᑯᐊ ᐊᑯᓂᑲᓪᓚᖅ ᐱᓕᕆᐊᖑᔪᑦ ᖃᐅᔨᔭᐅᒐᓱᒃᐸᒻᒪᑕ ᐊᖏᖅᑕᐅᒻᒪᖔᑕ, ᐃᓛᓐᓂᒃᑯᑦ ᑕᖅᑭᓂᑦ ᐱᖓᓱᓂᑦ 
ᐅᕝᕙᓘᓐᓃᑦ ᑎᓴᒪᓂᑦ. ᑕᐃᒪ, ᒫᓐᓇᐅᔪᖅ, ᐅᖃᕈᓐᓇᖅᑯᖓ ᑮᓇᐅᔭᐃᑦ ᐱᔭᕇᖅᓯᒪᕗᑦ ᐊᕐᕌᒍᒧᑦ, ᑭᓯᐊᓂᓕ 
ᑕᑯᔪᒪᓂᐊᕋᓗᐊᖅᑯᒍᑦ ᐊᕐᕌᒎᓂᐊᖅᑐᒧᑦ ᑮᓇᐅᔭᓂᑦ ᐱᒃᑲᓐᓂᕆᐊᔅᓴᖅ. ᑕᒪᓐᓇ ᐃᖅᑲᓇᐃᔮᕆᕙᕗᑦ ᒫᓐᓇᐅᔪᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐸᓚᐃᔅ. ᐊᓚᕋᓚᒃ. ᖁᔭᓐᓇᒦᒃ. ᐊᑎᕐᓂᑦ ᐱᓯᒪᑦᑎᒍᓐᓃᖅᑯᖓ. ᒪᒃᐱᒐᖅ H-
11. ᐋᓐᓂᐊᖃᙱᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᑲᒪᒋᔭᐅᕙᑦᑐᑦ ᐱᓕᕆᐊᖑᔪᑦ ᐊᒻᒪᓗ ᑲᑎᑦᑐᒋᑦ 
ᐊᐅᓚᑕᐅᓂᖏᑦ ᐊᒻᒪᓗ ᐋᖅᑭᐅᒪᑎᑕᐅᓂᖏᑦ $84,598,000. ᐊᖏᖅᑐᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᐱᖅᑯᑎᔅᓴᖃᖅᑭᓰ ᑕᕝᕙᓂ ᕼ-12? ᐋᓐᓂᐊᖃᙱᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᐱᓕᕆᕕᐅᔪᑦ ᑲᑎᑦᑐᒋᑦ. ᓇᓗᓇᐃᕐᓂᐅᔪᑦ ᐊᑐᖅᑕᐅᔪᔅᓴᑦ. ᑲᑎᑦᑐᒋᑦ ᐊᐅᓚᔾᔪᑎᐅᔪᑦ ᐊᒻᒪᓗ ᐋᖅᑭᐅᒪᔾᔪᑎᐅᔪᑦ. 
$182,244,000 ᑮᓇᐅᔭᑦ. ᐊᖏᖅᑐᑦ? 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔨᕋᓛᖑᔪᑦ ᐊᖏᖅᑳᑦ ᐱᓕᕆᕕᐅᔪᖅ ᐱᔭᕇᙵᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᖁᔭᓐᓇᒦᕈᒪᕙᒋᑦ. ᐊᖓᔪᖅᑳ ᐳᕋᐅᓐ ᐊᒻᒪᓗ ᐃᖅᑲᓇᐃᔭᖅᑎᓯ. ᖁᔭᓐᓇᒦᒃ 
ᑕᒪᐅᙵᕈᓐᓇᖅᑲᐅᒐᔅᓯ. ᐅᖃᐅᓯᔅᓴᖃᒃᑲᓂᖅᑭᓰ? 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᖁᔭᓐᓇᒦᕈᒪᒻᒪᕆᒃᐳᖓ ᐊᒻᒪᓗ 
ᐃᓕᔅᓯᒪᒻᒪᕆᒃᑲᒪ ᐱᓇᓱᐊᕈᓯᐅᓚᐅᖅᑐᓂᑦ ᐊᒻᒪᓗ ᐊᔅᓱᕈᒃᑎᐊᕐᓗᖓ ᐱᓇᓱᐊᕈᒪᕗᖓ 
ᐃᖅᑲᓇᐃᔭᖃᑎᖃᑦᑎᐊᕋᓱᓪᓗᖓ ᑭᒃᑯᑐᐃᓐᓇᕐᓂᑦ. ᖁᕕᐊᒋᒻᒪᕆᑉᐸᕋ ᑐᖏᓕᕆᔭᕋ, ᒥᔅᑕ ᐴᓂ ᐸᓚᐃᔅ. 
ᖁᕕᐊᒋᑦᑎᐊᖃᒃᑲ. ᐊᒻᒪᓗ ᓴᐅᒥᓐᓂ, ᐃᐅᕆᒃ ᐅᐃᑦᕗᑦ. ᖁᕕᐊᒋᒻᒪᕆᑉᐸᒋᑦ ᐊᔅᓱᐋᓗᒃ ᐊᒻᒪᓗᑦᑕᐅᖅ ᕕᒃᑐ ᑐᑐ, 
ᐃᑲᔪᖅᑎᖓ ᑐᖏᓕᕐᒪ, ᖁᔭᓐᓇᒦᕈᒪᕙᕋᑦᑕᐅᖅ. 
 
ᐊᑲᐅᔅᓴᒻᒪᕆᑉᐳᖓ ᐃᖅᑲᓇᐃᔭᖅᑎᖁᑎᓐᓂ ᐊᒻᒪᓗ ᐃᓕᑉᐸᓪᓕᐊᓂᐊᕋᒪ ᑖᒃᑯᓇᙵᑦ ᑭᒡᒐᖅᑐᐃᒐᒪ 
ᓄᓇᕗᒻᒥᐅᓂᑦ ᐊᒻᒪᓗ ᐊᔅᓱᕈᑦᑎᐊᕋᓱᓐᓂᐊᕋᒪ. ᐅᐱᓐᓇᕋᓂ, ᑕᒪᓐᓇ ᐱᒻᒪᕆᐅᒻᒪᑦ ᐅᕙᓐᓄᑦ ᐱᖃᕆᐊᖃᕋᑦᑕ, 
ᐅᖃᕈᓐᓇᙱᓚᖓ ᐊᑐᙱᓂᖅᓴᐅᓂᐊᖅᑯᒍᑦ ᑮᓇᐅᔭᓂᑦ ᐅᐱᓐᓇᕋᓂ ᑕᒪᒃᑯᐊ ᐋᓐᓂᐊᖃᙱᑦᑐᓕᕆᓂᖅ 
ᐱᒻᒪᕆᐅᒻᒪᑦ. ᐊᑏᓗᒃᑲᓐᓂᖅ, ᖁᔭᓐᓇᒦᒻᒪᕆᑉᐸᔅᓯ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᑕᖅᑭᑦᑎᐊᕋᕕᑦ. ᔭᐃᒥᓯ ᐋᕆᐊᒃ, ᐃᒃᓯᕙᐅᑕᐅᒍᒪᕕᑦ ᑲᑎᒪᔩᑦ 
ᑲᑎᒪᑐᐃᓐᓇᑎᓪᓗᒋᑦ ᑖᒃᓱᒧᖓ ᑭᖑᓪᓕᕐᒧᑦ ᐱᓕᕆᕕᒻᒧᑦ. ᐊᖏᖅᐱᓯ. 
 
ᐃᒃᓯᕙᐅᑕᖅ (ᐋᕆᐊᒃ): ᖁᔭᓐᓇᒦᒃ. ᖃᓄᐃᑦᑐᒪᕙᑦ ᑲᑎᒪᔩᑦ. ᑲᔪᓯᒍᒪᕕᓰ ᑖᒃᓱᒧᖓ ᓄᓇᓖᑦ ᐊᒻᒪᓗ 
ᒐᕙᒪᓕᕆᔨᒃᑯᓪᓗ. ᐊᖏᖅᐱᓯ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᐱᕆᔪᒪᓪᓗᒍ ᐊᖓᔪᖅᑳᖓ ᓄᓇᓖ ᐊᒻᒪᓗ ᒐᕙᒪᓕᕆᔨᒃᑯᑦ ᐅᖃᐅᓯᓐᖓᐅᑎᒥᓂᒃ 
ᐱᒋᐊᖁᓪᓗᒍ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐊᓕᐊᓇᐃᒍᓱᓪᓚᕆᑦᑐᖓ 
ᐅᕙᓃᒍᓐᓇᕋᒪ ᐅᓪᓗᒥ ᐊᐱᖅᓲᑎᓂᒃ ᑲᒪᒍᓐᓇᕐᓗᑕ ᑕᒪᑐᒧᖓ 2004/2005 ᑮᓇᐅᔭᖅᑐᕈᑎᒃᓴᖏᓐᓂᒃ 
ᐱᓕᕆᕕᐊᑕ ᓄᓇᓕᓐᓂ ᒐᕙᒪᓕᕆᔨᒃᑯᑦ.  
 
(ᑐᓵᔨᒃᑯᑦ ᐃᓱᓕᑉᐳᖅ) ᓄᓇᓕᓐᓂ ᒐᕙᒪᓕᕆᔨᒃᑯᑦ ᓴᖅᑭᖅᑕᐅᓚᐅᖅᑐᖅ ᐃᑲᔪᑦᑎᐊᓂᖅᓴᐅᖁᔭᐅᓪᓗᓂ 
ᐱᔪᒪᔭᖏᓐᓂᒃ ᓄᓇᕗᒻᒥᐅᑦ, ᓄᓇᓖᑦ ᐊᒻᒪᓗ ᐱᓕᕆᕕᐅᔪᑦ ᐃᓗᐊᓂ ᒐᕙᒪᒃᑯᑦ ᓄᓇᕗᒻᒥ. ᐱᕙᓪᓕᐊᒐᑦᑕ 
ᐊᑐᖅᑕᐅᓚᐅᖅᓯᒪᖏᑦᑐᒥᒃ ᐊᒻᒪᓗ ᓴᓐᖏᓂᖏᓐᓂᒃ ᑖᒃᑯᐊ ᒪᕐᕉᒃ ᐱᓕᕆᕕᐅᓯᒪᔫᒃ. ᐱᓯᒪᑦᑎᓯᒪᔪᒍᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᐃᓄᓐᓂᒃ ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᑦ ᐸᕐᓇᒍᑎᐅᔪᑦ 
ᐃᓱᒪᔅᓴᖅᓯᐅᕈᑎᔅᓴᒻᒪᕆᐅᓪᓗᑎᒃ ᐋᖅᑭᓱᖅᑕᐅᓕᖅᑭᓐᓂᕆᔭᖓᓄᑦ ᐱᓕᕆᕕᐅᑉ ᐊᒻᒪᓗ ᓴᐳᔾᔨᓯᒪᓪᓗᑕᓗ 
ᐃᖅᑲᓇᐃᔮᓂᒃ ᓄᖅᑲᖅᑐᖃᕆᐊᖃᓚᐅᕋᓂ. 

ᓄᓇᓕᓐᓂ ᒐᕙᒪᓕᕆᔨᒃᑯᑦ ᑮᓇᐅᔭᖁᑎᖃᑦᑐᑦ ᐊᑖᓃᑦᑐᓂᒃ $133 ᒥᓕᐊᓐ ᑖᓚᔅ ᐊᒻᒪᓗ ᐃᖅᑲᓇᐃᔭᖅᑎᖃᑦᑐᑎᒃ 
ᑖᒃᑯᓇᓂ ᐊᕕᑦᑐᖅᓯᒪᔪᓂ ᐊᒻᒪᓗ ᓯᐊᒻᒪᖅᑎᖅᕕᐅᓯᒪᔪᑦ ᐊᓪᓚᒡᕕᖏᓐᓂ, ᐱᖃᓯᐅᑎᓪᓗᒍ ᐃᖃᓗᐃᑦ. 
ᑲᒪᒋᔭᖃᑦᑐᑎᒃ ᖃᐅᑕᒫᑦ ᐱᓕᕆᐊᕆᔭᐅᔪᓂᒃ ᓄᓇᕗᒻᒥ ᓄᓇᓕᖏᓐᓄᑦ ᐊᒻᒪᓗ ᐊᓯᖏᑦ ᐱᓕᕆᕕᐅᔪᑦ ᐃᓗᐊᓂ 
ᒐᕙᒪᒃᑯᑦ ᓄᓇᕗᒥ. 
 
ᑮᓇᐅᔭᖃᑦᑎᑕᐅᓂᖓ ᓇᓗᓇᐃᖅᓯᔾᔪᑕᐅᓯᒪᕗᖅ ᐱᑕᖃᕆᐊᖃᓐᓂᖅᐹᖑᔪᓄᑦ. ᐃᒃᓯᕙᐅᑕᖅ, ᐊᓕᐊᓇᐃᒍᓱᑉᐳᖓ 
ᐅᖃᕆᐊᔅᓴᖅ ᒫᓐᓇᐅᔪᕐᓘᓐᓃᑦ ᑮᓇᐅᔭᖃᒡᒐᖃᑦᑕᑎᓪᓗᒋᑦ, ᐊᑦᑐᐅᓂᖓ ᐱᓕᕆᐊᖑᔪᓂᒃ ᐊᒻᒪᓗ ᑐᓂᕐᕈᑎᓂᒃ 
ᒥᑭᔪᒻᒪᕆᐅᓯᒪᔪᖅ. 
 
ᓄᓇᓕᓐᓂ ᒐᕙᒪᓕᕆᔩᑦ ᐱᔨᑦᑎᕈᑎᐅᔪᑦ ᐊᒥᓱᓄᑦ ᓄᓇᓕᓐᓄᑦ ᒐᕙᒪᓄᑦ ᐃᓱᒫᓘᑎᐅᔪᑦ ᓄᓇᓕᖁᑎᑦᑕ 
ᐃᑲᔪᖅᑐᖅᑕᐅᔾᔪᑎᖏᑦ ᐱᖃᓯᐅᔾᔨᔪᑦ ᓄᓇᓖᑦ ᐊᐅᓛᖅᑕᐅᓂᖏᓐᓄᑦ ᐊᑭᓖᔾᔪᑎᑦ ᐊᒻᒪᓗ ᐱᕙᓪᓕᐊᓂᖓ 
ᓄᓇᓕᐅᑉ ᐱᔪᓐᓇᕐᓂᖓ ᑕᒪᒃᑯᑎᒎᓇ ᐃᓕᓐᓂᐊᕐᓂᒃᑯᑦ ᓂᕈᐊᖅᑕᐅᓯᒪᔪᓄᑦ ᐊᒻᒪᓗ ᐃᖅᑲᓇᐃᔭᖅᑎᖏᓐᓄᑦ. 
 
ᓄᓇᓖᑦ ᐃᑲᔪᖅᑕᐅᖃᑦᑕᖅᑐᑦ ᐱᓕᕆᐊᖅᑎᒍᑦ ᐊᒻᒪᓗ ᐱᔨᑦᑎᕈᑎᑎᒍᑦ ᖃᐅᔨᓴᕐᓂᒃᑯᑦ, ᓄᓇᓕᓐᓂ 
ᒐᕙᒪᓕᕆᔨᒃᑯᑦ ᑲᒪᒋᔭᖃᕐᒥᔪᑦ ᓂᐅᕕᖃᑦᑕᓂᕐᒧᑦ ᐱᔨᑦᑎᕈᑎᓂᒃ ᐊᒻᒪᓗ ᐸᕐᓇᑎᕆᓂᕐᒥᒃ ᐊᒻᒪᓗ ᓄᓇᓂᑦ. 
 
ᐊᑭᑐᔫᑎᓄᑦ ᐸᕐᓇᑎᕆᓂᖅᐳᑦ ᐊᒻᒪᓗ ᓴᓇᔪᓕᕆᓂᕐᒧᑦ ᐱᖃᓯᐅᔾᔨᓯᒪᔪᖅ ᐸᕐᓇᑎᕆᓂᕐᒥᒃ, ᑎᑎᕋᐅᔭᕐᓂᕐᒥᒃ 
ᐊᒻᒪᓗ ᐊᐅᓚᑦᑎᓂᕐᒥᒃ ᒐᕙᒪᒃᑯᑎᒍᑦ ᐱᓕᕆᐊᖑᖃᑦᑕᖅᑐᓂᒃ ᑭᒡᒐᑐᐃᓪᓗᑎᒃ ᓄᓇᓕᓐᓂᑦ ᐊᒻᒪᓗ ᐱᓕᕆᕕᐅᔪᓂᒃ 
ᐃᑲᔪᖅᑕᐅᔪᓂᒃ. 
 
ᐃᑲᔪᖃᑦᑕᕐᒥᔪᒍᑦ ᓄᓇᓕᓐᓂᑦ ᓇᓗᓇᐃᖅᑎᕆᓪᓗᑕ ᐊᑯᓂᒧᑦ ᐸᕐᓇᑕᖏᓐᓂᒃ ᐊᑭᑐᔫᑎᑦ ᐊᑐᖅᑕᐅᔭᕆᐊᓕᓐᓄᑦ, 
ᐋᖅᑭᒃᑎᕆᓪᓗᑕ ᐃᑲᖅᑐᐃᓂᐊᖅᑐᓂᒃ ᐊᖏᔫᑎᓄᑦ ᐸᕐᓇᒍᑎᓂᒃ ᐊᒻᒪᓗ ᐱᓗᐊᖅᑐᒥᒃ ᓴᓇᔪᓕᕆᓂᕐᒧᑦ 
ᒪᓕᒃᑕᐅᔭᕆᐊᓕᓐᓂᒃ ᐊᖏᔫᑎᓄᑦ. ᐊᐅᓚᑦᑎᒻᒥᔪᒍᑦ ᐊᒻᒪᓗ ᐋᖅᑭᐅᒪᑎᑦᑎᓪᓗᑕ ᒪᓕᒐᒃᓴᐅᔪᓂᒃ ᒐᕙᒪᒃᑯᑦ 
ᐊᑐᖅᑐᐊᖅᑕᖏᓐᓄᑦ ᐊᒻᒪᓗ ᓇᒻᒥᓂᖁᑎᒋᔭᖏᓐᓄᑦ ᐃᓪᓗᓄᑦ. 
 
ᓄᓇᓕᓐᓂ ᒐᕙᒪᓕᕆᔨᒃᑯᑦ ᐊᒃᓱᕉᑎᖃᖅᓯᒪᔪᑦ ᓴᐳᔾᔨᓂᕐᒧᑦ ᐱᓕᕆᐊᖑᔪᓂᒃ ᑲᑎᑎᑦᑎᓪᓗᑎᒃ ᐊᓪᓚᒡᖓᓂᒃ 
ᖃᑦᑎᕆᔨᒃᑯᑦ ᐊᖓᔪᖅᑳᖓᑕ ᐃᖅᑲᓇᐃᔭᖅᑎᓪᓗ ᑲᒪᒋᔭᖃᑦᑐᑦ ᐅᐊᔭᓕᕆᓂᕐᒥᒃ ᐊᒻᒪᓗ ᐊᐅᓚᐅᑎᓄᑦ 
ᖃᐅᔨᓴᕐᓂᕐᒥᒃ ᐃᓪᓗᓂᒃ ᐊᒻᒪᓗ ᑐᐊᕕᕐᓇᖅᑐᓕᕆᓂᕐᒧᑦ ᑲᑐᔾᔨᖃᑎᒌᒃᑯᑦ. ᐱᓕᕆᖃᑎᖃᖅᑐᑎᒃ ᓄᓇᓖᑦ 
ᐊᕕᑦᑐᖅᓯᒪᔪᑎᒍᑦ ᐊᓪᓚᕝᕕᓐᓂᑦ, ᑖᓐᓇ ᐊᓪᓚᕝᕕᒃ ᐊᒡᒍᖅᓯᒪᔪᓂᑦ ᐱᒻᒪᕆᐅᔪᒥᑦ ᐱᓕᕆᐊᖃᖅᐳᖅ 
ᐃᑲᔪᖃᑦᑕᖅᑐᓂ ᓄᓇᓕᓐᓂᑦ ᐊᑦᑕᓇᖅᑐᒦᑦᑕᐃᓕᑎᑦᑎᓇᓱᐊᕐᓂᕐᒧᑦ ᐊᒻᒪᓗ ᓴᐳᔾᔨᓂᕐᒧᑦ. 
 
ᓄᓇᓕᓐᓂ ᒐᕙᒪᓕᕆᔨᒃᑯᑦ ᐊᔾᔨᒌᙱᑦᑐᓂᑦ ᐱᔨᑦᓯᖃᑦᑕᖅᐳᑦ ᐊᓯᖏᓐᓄᑦ ᒐᕙᒪᒃᑯᓐᓂᑦ ᐊᓪᓚᕝᕕᓐᓄᑦ, ᐊᒻᒪᓗ, 
ᐃᒃᓯᕙᐅᑖᖅ, ᑎᑎᖅᑲᓂᒃ ᑐᓂᓯᕙᑉᐳᒍᑦ ᐊᐅᓚᑦᑎᓂᕐᒧᑦ ᐊᒻᒪᓗ ᑳᓐᑐᕌᓕᕆᓂᕐᒧᑦ, ᓂᐅᕕᖃᑦᑕᕐᓂᕐᒧᑦ ᐊᒻᒪᓗ 
ᐱᖁᑎᓂᑦ ᐊᐅᓪᓚᑦᑎᖃᑦᑕᕐᓂᕐᒧᑦ ᐱᔨᑦᓯᕐᓂᕐᓂᑦ. 
 
ᐱᓪᓕᐊᑎᑦᑎᕙᑉᐳᒍᑦ, ᓴᖅᑮᓪᓗᑕ ᐊᒻᒪᓗ ᐃᑲᔪᖅᓱᖅᑐᑕ ᑐᓴᐅᒪᖃᑎᒌᒍᑎᓄᑦ ᒐᕙᒪᒃᑯᓐᓄᑦ ᐊᑐᖅᑕᐅᕙᑦᑐᓂᑦ 
ᐅᖄᓚᐅᑎᒃᑯᑦ ᐊᒻᒪᓗ ᖃᕋᓴᐅᔭᒃᑰᖅᑐᓂᑦ. 
 
ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᓕᕆᐊᖃᕆᕗᑦ ᐅᖅᓱᐊᓗᓕᕆᔨᑯᓐᓂᑦ, ᓄᑦᑎᖅᑕᐅᕙᓪᓕᐊᑎᓪᓗᒍ ᖁᓪᓕᖅ 
ᐆᒃᑲᒻᒪᖅᑯᑎᒃᑯᑦ ᑯᐊᐳᕋᐃᓴᖓ. ᐅᖅᓱᐊᓗᓕᕆᔨᒃᑯᑦ ᐸᐸᑦᑎᕙᑉᐳᑦ, ᐊᐅᓪᓚᖅᑎᑦᑎᓪᓗᑎᒃ, ᐃᓂᖃᖅᑎᑦᑎᓪᓗᑎᒃ 
ᐊᒻᒪᓗ ᐅᖅᓱᐊᓗᓂᑦ ᐅᖅᓴᐃᕙᑦᑐᑎᒃ ᐅᖅᓴᒋᐊᓕᓐᓄᑦ ᓄᓇᓕᓐᓂᑦ ᓄᓇᕗᒻᒥᓂ ᐱᔨᑦᓯᖅᑕᐅᒐᑎᒃ 
ᓇᒻᒥᓂᖁᑎᖃᖅᑐᓄᑦ. 

ᐊᒃᓱᕈᕐᓇᖅᓯᕙᓪᓕᐊᑐᐃᓐᓇᕐᒧᑦ ᓱᒃᑲᔪᒥᑦ ᐊᑭᑦᑐᖅᐸᓪᓕᐊᑎᓪᓗᒍ ᐅᖅᓱᐊᓗᒃ. ᒫᓐᓇᐅᔪᖅ 
ᐊᑭᑭᓐᓂᖅᐹᖑᖃᑕᐅᕗᒍᑦ ᑲᓇᑕᓕᒫᕐᒥᑦ, ᑲᔪᓯᔪᓐᓇᔾᔮᙱᓇᑦᑕ ᓂᐅᕕᖃᑦᑕᕆᐊᖃᕋᑦᑕ ᓄᑖᒥᑦ ᐅᖅᓱᐊᓗᒻᒥᑦ 
ᐊᑭᑐᔪᒥᑦ. ᐱᓕᕆᖃᑎᒋᓂᐊᖅᐸᒃᑲ ᑲᑎᒪᔨᐅᖃᑎᒃᑲ ᐊᖓᔪᖅᑳᑦ ᐱᔾᔪᑎᒋᓪᓗᒋᑦ ᐊᒃᓱᕈᕈᑕᐅᕙᑦᑐᑦ ᐅᖅᓱᐊᓘᑉ 
ᐊᑭᖓᓄᑦ ᓄᓇᓕᑦᑎᓐᓂᑦ. 
 
ᓄᓇᓕᓐᓂ ᒐᕙᒪᓕᕆᔨᒃᑯᑦ ᓄᑖᓂᑦ ᐱᓕᕆᐊᓴᖃᖅᐳᑦ ᐸᕐᓇᐅᑎᒥᓐᓂᒃ ᐱᔨᑦᓯᖅᑐᑎᒃ ᐊᖓᔪᖅᑳᖃᕐᕕᓐᓄᑦᐊᒻᒪᓗ 
ᐃᑲᔪᖅᓱᖅᑐᑎᒃ ᐃᓄᓕᕆᓂᕐᒥᑦ ᐊᒻᒪᓗ ᒪᑭᒪᒐᓱᐊᕐᓂᕐᒧᑦ ᐊᑐᖅᑕᐅᔪᓐᓇᖅᑐᓂᒃ ᓄᓇᓕᓐᓂᑦ. ᑕᒪᒃᑯᐊ 
ᐃᓚᓕᐅᔾᔨᒧᕗᑦ ᐊᒥᓱᕈᖅᐸᓪᓕᐊᓂᖏᓐᓂᑦ ᐃᓕᓐᓂᐊᖅᑎᑕᐃᑦ ᐃᖅᑲᓇᐃᔭᖅᑏᑦ, ᐃᑲᔪᖅᓱᖅᑐᑎᒃ ᓄᓇᓕᓐᓂᑦ 
ᓴᙱᓕᖅᐹᓪᓕᖅᑎᑦᑎᓂᕐᓂᑦ, ᑮᓇᐅᔭᖅᑖᕈᓯᐊᖅᑎᑦᑎᓪᓗᑎᒃ ᓄᓇᓕᓐᓂᑦ ᓄᓇᓖᑦ ᐋᖅᑭᐅᒪᐃᓐᓇᖁᓪᓗᒋᑦ 
ᐊᑐᖅᐸᑦᑕᖏᓐᓄᑦ ᐊᒻᒪᓗ ᐱᔾᔪᑎᖃᖅᑐᓂᒃ ᐊᕙᑎᓕᕆᓂᕐᒥᑦ. ᐅᖃᕈᒪᕗᖓ ᐃᒃᓯᕙᐅᑖᖅ, ᐱᓕᕆᖃᑎᖃᕐᓂᐊᕋᒪ 
ᐊᖓᔪᖅᑳᖃᕐᕕᓐᓂᑦ ᐊᓯᖏᓐᓂᓪᓗ.  
 
ᑕᒪᔾᔭ ᒪᑐᐃᖅᓯᓂᕐᒧᑦ ᐅᖃᐅᓯᔅᓴᒃᑲ ᑭᐅᔪᓐᓇᖅᓯᕗᖓᓕ ᑲᑎᒪᔨᕋᓛᑦ ᐊᐱᖅᑯᑎᔅᓴᖏᓐᓂᑦ 2004-2005 
ᑮᓇᐅᔭᐃᑦ ᓇᓚᐅᑦᑖᖅᑕᐅᓯᒪᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. ᐅᖃᓪᓚᑦᑐᖃᕐᓂᐊᖅᐹ ᐅᖃᓪᓚᕝᕕᒻᒨᕆᐊᓕᓐᓂᑦ?  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᐄ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ (ᑐᓵᔨ ᓄᖅᑲᖅᐳᖅ) ᑲᑎᒪᔨᕋᓛᑦ ᐊᖏᖅᐹᑦ ᐅᖃᓪᓚᕝᕕᒻᒨᖁᔨᓪᓗᑎᒃ? 
 
ᐃᓚᖏᑦ ᑲᑎᒪᔩ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᖅᓱᖅᑏ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕙᖓ ᑕᓕᖅᐱᐊᓂᑦ 
ᖃᐅᔨᒪᔭᐃᓐᓇᕆᖅᑰᖅᑕᓯ, ᓴᐅᒥᓐᓂᑦ, ᒪᒥᐊᓇᖅ ᑖᒻ ᕆᑦᔅ ᐊᒻᒪ ᓗᑕᓕᖅᐱᓐᓂᑦ ᒪᐃᒃ ᕌᕝᑐ 
ᑕᕝᕙᓃᖃᑎᒋᓂᐊᖅᑖᒃᑲ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐃᒃᓯᕙᐅᑕᖅ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐅᖃᐅᓯᔅᓴᖃᖅᐹ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᑦᑎᐊᖅᐳᖓ ᒪᑐᐃᖅᓯᓂᕐᒧᑦ ᐅᖃᐅᓯᔅᓴᖃᕈᓐᓇᕋᒪ 
ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᓄᓇᓖᑦ ᐋᖅᑭᐅᒪᐃᓐᓇᖁᓪᓗᒋᑦ ᐊᑐᖅᐸᑦᑕᖏᑦ ᐱᓪᓗᒋᑦ, 
ᐃᓪᓗᓕᕆᓂᖅ ᐊᒻᒪᓗ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ. 
 
ᑲᑎᒪᔨᕋᓛᖑᔪᑦ ᕿᒥᕐᕈᓯᒪᔪᑦ 2004-2005 ᑮᓇᐅᔭᓄᑦ ᐊᑐᖅᑐᒃᓴᓄᑦ ᐊᒻᒪ ᐱᓕᕆᐊᓄᑦ ᐸᕐᓇᒍᑕᐅᔪᓄᑦ 
ᐱᓕᕆᕕᐅᔪᒧᑦ ᑲᑎᒪᖃᑎᒋᓚᐅᖅᑐᑎᒍᓪᓗ ᐊᖓᔪᖅᑳᖑᔪᖅ ᐄᐳᕈᓪᒥ. ᑲᑎᒪᔨᕋᓛᕆᔭᖏᑦ ᐱᓕᕆᕕᐅᔪᑉ 
ᓴᖅᑭᑕᐅᓚᐅᖅᑐᑦ ᒫᑦᓯ 2004 ᐋᖅᑭᒃᓱᖅᑕᐅᑲᓐᓂᖅᑎᓪᓗᒋ ᓄᓇᕗᑦ ᒐᕙᒪᒃᑯᖏᑦ. 

ᒪᓕᒐᓕᐅᖅᑎᐅᔪᑦ ᖃᐅᔨᔪᒃᓴᐅᖃᐅᕗᑦ ᑕᐃᒃᑯᐊ ᐋᖅᑭᒋᐊᖅᑕᐅᓯᒪᔪᑦ ᓄᓇᕗᒻᒥ ᓇᒻᒥᓂᖃᖅᑐᓄᑦ ᐃᑲᔫᑎᓄᑦ 
ᐊᑐᐊᒐᖅ ᐊᑐᓕᖅᑎᑕᐅᓚᐅᕐᒪᑦ ᐄᐳᕈᓪ 1, 2004. ᒪᓕᒐᓕᐅᖅᑎᐅᔪᑦ ᐃᓱᒫᓗᒍᑎᖃᕐᒪᑕ ᐊᒃᓱᕈᒃᑲᓐᓂᕆᐊᖃᕐᒪᑕ 
ᑕᒪᒃᑯᐊ ᐃᓕᓐᓂᐊᖅᑎᑕᐅᓯᒪᔪᑦ ᐊᔪᓐᖏᑦᑐᑦ ᓄᓇᑖᖃᑕᐅᓯᒪᔪᑦ ᐃᖅᑲᓇᐃᔭᕈᓐᓇᖅᑎᑕᐅᓂᐊᕐᒪᑕ ᖃᓪᓗᓈᓂᑦ 
ᑎᑭᒃᐸᑦᑐᓂᒃ ᐃᓪᓗᓕᐅᕆᐊᖅᑐᑦᑐᓂᑦ ᒐᕙᒪᒃᑯᓐᓄᑦ ᐃᓪᓗᓕᐅᖅᑐᓄᑦ ᑳᓐᑐᕌᖑᔪᓄᑦ ᓄᓇᒋᔭᖏᓐᓂ. 
ᒪᓕᒐᓕᐅᖅᑎᐅᔪᑦ. ᒪᓕᒐᓕᐅᖅᑎᐅᔪᑦ ᑕᑯᔪᒪᒐᓗᐊᕐᒪᑕ ᐱᔭᕇᕐᓯᒪᔪᓄᑦ ᐃᓪᓗᓕᐅᕐᓂᕐᒧᑦ ᐱᓕᕆᐊᓄᑦ, 
ᐃᓕᓐᓂᐊᖅᑐᓪᓗᓐᓂᑦ ᐃᖅᑲᓇᐃᔭᕐᓯᓐᓇᑦ ᐊᑐᕈᓐᓇᕐᓯᓂᐊᕐᒪᑕ ᐃᓕᓯᒪᔭᒥᓐᓂᒃ. 
 
ᑲᑎᒪᔨᕋᓛᖑᔪᑦ ᐃᓱᒪᓗᒍᑎᖃᓚᐅᕐᒥᔪᑦ ᐊᒥᓱᖅᐸᓪᓕᐊᑐᐃᓐᓇᕐᓂᖏᓐᓂᒃ ᑲᓇᑕᒥ ᒪᓕᒃᑕᐅᔭᕆᐊᖃᖅᑎᑕᐅᕙᒃᑐᑦ 
ᓴᓂᒃᑯᕕᐅᔪᓄᑦ ᐊᒻᒪ ᑭᓈᓗᖃᐅᑎᓄᑦ ᐊᒃᓱᕈᕐᓇᓗᐊᓕᕐᒪᑕ ᑮᓇᐅᔭᑎᒍᑦ ᐊᒃᓱᕈᕈᑕᐅᔪᓂᒃ ᓄᓇᓕᐅᔪᓂᒃ. 
ᐆᒃᑑᑎᒋᓗᒍ, ᑕᒪᒃᑯᐊ ᓄᓇᓕᓐᓄᑦ ᑐᓂᔭᐅᑐᐃᓐᓇᖅᐸᒻᒪᑕ ᐊᑲᐅᓐᖏᓕᐅᕈᑕᐅᓂᐊᖅᑐᑦ. ᑲᑎᒪᔨᕋᓛᖑᔪᑦ 
ᐃᓱᒫᓗᒍᑎᖃᖅᑐᑦ ᕼᐊᒻᓚᒃᑯᑦ ᑲᑎᒪᔨᖏᑦ ᐊᒃᓱᕈᖅᑎᑕᐅᖏᓐᓇᕐᒪᑕ “ᐊᖏᓂᕐᓴᐅᔪᓂᒃ ᑲᒪᖁᔭᐅᓪᓗᑎᑐᒃ 
ᖃᑦᑎᓐᓇᐅᓂᕐᓴᓄᑦ” 
 
ᑲᑎᒪᔨᕋᓛᖑᔪᑦ ᐃᓱᒫᓗᒍᑎᖃᖅᑐᑦ ᑕᒪᒃᑯᓐᓂᖓ ᓄᓇᓕᐅᔪᑦ ᓴᓐᖏᓂᖅᑖᖅᑎᑕᐅᓇᓱᐊᕐᓂᖏᓐᓄᑦ 
ᑐᓂᓯᑐᐃᓐᓇᖃᑦᑕᕐᓂᖏᓐᓄᑦ ᖃᐅᔨᒋᐊᓐᖏᑎᐊᖅᑐᑎᒃ ᑕᐃᒃᑯᐊ ᐱᓕᕆᐊᖑᔪᓐᓇᕋᓗᐊᕐᒪᖔᑕ ᓄᓇᓕᐅᔪᓄᑦ. 
ᐊᔪᕐᓴᓗᐊᖅᑎᓪᓗᒋᑦ ᐊᔪᖅᑎᑦᑎᓂᕐᓴᐅᔪᓐᓇᕐᒥᒻᒪᑦ ᓄᓇᓕᐅᔪᑦ ᐱᔪᓐᓇᖅᑕᖏᓐᓂᒃ ᑲᒪᓂᕐᒧᑦ ᐱᔨᑦᑎᕈᑕᐅᔪᓂᒃ, 
ᐆᒃᑐᑎᒋᓗᒍ, ᐃᒥᖅᑕᖅᑕᐅᖃᑦᑕᕐᓂᖏᑦ, ᓇᒻᒪᒃᑐᓂ ᐊᒻᒪ ᕼᐊᒻᓚᒃᑯᑦ ᐊᒃᓱᕈᕈᑎᒋᓕᖃᑦᑕᖅᑕᖏᓐᓂ. 
 
ᑲᑎᒪᔨᕋᓛᖑᔪᑦ ᑎᓕᐅᕆᒃᑲᓐᓂᓚᐅᖅᑐᑦ ᐊᖓᔪᖅᑳᖑᔪᒥᒃ ᖃᐅᔨᒪᑦᑎᐊᖁᓪᓗᒋᑦ ᐱᕙᓪᓕᐊᑎᓪᓗᒋᑦ 
ᑲᒪᒋᔭᐅᔭᕆᐊᖃᖅᑐᓂᒃ ᓄᓇᓕᐅᔪᓄᑦ ᑕᒪᒃᑯᐊ ᓄᓇᓕᐅᔪᑦ ᐊᔪᓐᖏᒃᑲᓗᐊᕐᒪᖔᑕ ᐊᒻᒪ 
ᐱᓕᕆᔾᔪᑎᖃᕈᓐᓇᕋᓗᐊᕐᒪᖔᑕ. ᐊᒻᒪ ᓱᓕ, ᑲᑎᒪᔨᕋᓛᖑᔪᑦ ᑕᑯᒃᑲᓐᓂᕈᒪᔪᑦ ᕿᒥᕐᕈᔭᐅᓂᖏᓐᓄᑦ ᓄᒃᑎᕈᑕᐅᔪᓄᑦ 
ᐊᖏᖃᑎᒌᒍᑕᐅᔪᓄᑦ ᑕᒪᒃᑯᐊ ᑲᒪᔾᔪᑕᐅᓂᐊᖅᑐᑦ ᓇᒻᒪᒃᑎᐊᕋᓗᐊᕐᒪᖔᑕ. 
 
ᑲᑎᒪᔨᕋᓛᖑᔪᑦ ᐃᓱᒪᓗᒍᑎᖃᓚᐅᕐᒥᔪᑦ ᑕᒪᒃᑯᐊ ᑳᓐᑐᕌᖑᔪᑦ ᐱᒻᒪᕆᐅᔪᓄᑦ ᓄᓇᕗᑦ ᒐᕙᒪᒃᑯᖏᓐᓄᑦ ᓄᓇᓕᓐᓂ 
ᐃᓗᓕᒃᓴᖏᓐᓄᑦ ᐱᓕᕆᐊᖑᔪᓄᑦ ᒪᓕᒃᑕᐅᔭᕆᐊᖃᖅᑐᓄᑦ. ᖃᓪᓗᓈᑎᑐᑦ ᐅᖃᕈᒃᑯ, ᐱᓯᒪᑦᑎᐊᕆᐊᖃᖅᑐᑦ 
ᓇᒻᒪᒃᑐᓂᒃ ᒪᓕᒃᑕᐅᔭᕆᐊᖃᖅᑐᓂᒃ ᑕᒪᒃᑯᐊ ᑲᔪᑦᑎᑎᔾᔪᑕᐅᓂᐊᕐᒪᑕ ᐱᓕᕆᐊᖑᔪᑦ. ᑳᓐᑐᕌᖑᔪᑦ 
ᐱᑕᖃᕆᐊᖃᖅᑐᑦ ᑕᒪᒃᑯᐊ ᐱᓕᕆᐊᖑᔪᑦ ᒪᓕᒃᑎᐊᕐᓂᐊᕋᓗᐊᕐᒪᖔᑕ ᓇᓗᓇᐃᖅᑕᐅᓯᒪᔪᑦ. ᐆᒃᑐᑎᒋᓗᒍ, ᐅᕙᓂ 
ᐃᖃᓗᓐᓂ, ᓇᒻᒪᓈᖅᑐᒋᑦ ᐱᔭᕇᖅᑕᐅᕙᒃᑐᑦ ᐊᒻᒪ ᑮᓇᐅᔭᐃᑦ ᐊᑐᕆᐊᓕ ᓇᒻᒪᒃᑐᑎᒃ. ᑕᒪᔾᔭ 
ᐅᖃᐅᓯᕆᔭᐅᓚᐅᖅᑐᑦ ᒪᓕᒐᓕᐅᖅᑎᓄᑦ. ᑲᑎᒪᔨᕋᓛᖑᔪᑦ ᑎᓕᐅᕆᒃᑲᓂᖅᑐᑦ ᐊᖓᔪᖅᑳᖑᔪᒥᒃ ᑕᒪᒃᑯᐊ 
ᐱᓕᕆᐊᖑᔪᑦ ᓇᓗᓇᐃᕐᓯᒪᑦᑎᐊᖅᑐᓂᒃ ᒪᓕᒐᒃᓴᖃᖁᓪᓗᒋᑦ. ᑲᑎᒪᔨᕋᓛᖑᔪᑦ ᐱᖁᔨᕗᑦ ᐊᖓᔪᖅᑳᒥᑦ 
ᑕᒪᒃᑯᐊᓕᒫᑦ ᑳᓐᑐᕌᖑᔪᑦ ᓇᓗᓇᐃᖅᓯᒪᑦᑎᐊᖅᑐᓂᑦ ᐱᔭᐅᔭᕆᐊᓕᓐᓂᑦ ᐊᒪᓗ ᖃᓄᐃᓕᐅᕈᑕᐅᔭᕆᐊᓕᓐᓂᑦ 
ᑎᑎᖅᓯᒪᑦᑎᐊᕐᓗᑎᑦ ᐱᔾᔪᑎᖃᕐᑎᓪᓗᒋᑦ ᖃᓄᐃᓕᐅᕈᑕᐅᔪᓐᓇᕐᓂᖏᑦ ᑕᒪᒃᑯᐊ ᐱᓕᕆᐊᖑᔪᑦ 
ᐱᔭᕇᖅᑕᐅᖏᑉᐸᑕ. ᑕᒪᒃᑯᐊ ᑕᑯᔪᒪᒐᑦᑎᒍ ᐱᓕᕆᐊᖑᔪᑦ ᐱᔭᕇᖅᑕᐅᑎᓪᓗᒋᑦ. 
 
ᑲᑎᒪᔨᕋᓛᖑᔪᑦ ᖃᐅᔨᑎᑦᑎᕗᑦ ᖃᑦᑎᐅᔪᒃᑭᐊᖅ ᓄᓇᓕᐅᔪᑦ ᐊᑭᓕᔅᓴᖃᕐᖓᑕ, ᐊᒻᒪᓗ ᐊᖓᔪᖅᑳᖑᔪᖅ 
ᑎᓕᓯᓯᒪᓕᕆᕗᖅ ᓄᓇᓕᓐᓂ ᐅᐊᑦᑎᔨᐅᓂᐊᖅᑐᓂᑦ, ᐊᑕᐅᓯᐅᙱᑦᑐᒥᑦ ᓄᓇᓕᐅᔪᓂᑦ ᓄᓇᕗᒻᒥ. ᑲᑎᒪᔨᐅᔪᑦ 
ᐱᖁᔨᒋᕗᑦᑕᐅᖅ ᐱᓕᕆᕕᐅᔪᒥᑦ ᐅᐊᑦᑎᓂᖅᓴᐅᖁᔨᓪᓗᑎᑦ ᑕᒪᒃᑯᓂᖓ ᓄᓇᓕᓐᓂ ᑮᓇᐅᔭᐅᔪᓂᑦ 
ᐱᓇᓱᐊᖁᓪᓗᒋᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐊᑲᐅᙱᓕᐅᕈᑎᐅᔪᑦ ᖃᐅᔨᔭᐅᑦᑕᐅᑎᒋᓂᐊᕐᖓᑕ ᐊᒻᒪᓗ 
ᑲᒪᒋᔭᐅᑦᑕᐅᑎᒋᓗᑎᑦ. 
 
ᐊᒻᒪᓗᑦᑕᐅᖅ ᐱᖃᓯᐅᑎᓗᒍ, ᑲᑎᒪᔨᐅᔪᑦ ᐱᖁᔨᒋᕗᑦᑕᐅ ᐱᓕᕆᕕᐅᔪᒥᑦ ᑲᔪᓯᖁᓪᓗᒋᑦ ᐃᖅᑲᓇᐃᔭᕐᓂᕐᒥᑦ 
ᓄᑖᒥᑦ ᐊᐅᓚᑦᑎᓂᕐᒧᑦ ᐃᑲᔫᑎᐅᔪᒥᑦ ᐱᓕᕆᐊᖑᒐᔭᖅᑐᒥᑦ ᐊᒻᒪᓗ ᐃᒥᕐᒧᑦ ᐊᒻᒪᓗ ᑭᓈᓗᒻᒥ ᐃᑲᔫᑎᐅᔪᒥᑦ 
ᐃᑲᔫᑎᐅᔪᒥᑦ. 
 
ᑲᑎᒪᔨᐅᔪᑦ ᐃᓱᒫᓘᑎᖃᕆᕗᑦ ᒫᓐᓇᐅᔪᖅ ᑮᓇᐅᔭᓕᕆᓂᐅᔪᒥᑦ ᐊᑐᖅᑕᐅᕙᑦᑐᒥᑦ, ᒫᓐᓇᐅᔪᖅ ᐊᑐᖅᑕᐅᔪᖅ 
ᓄᓇᓕᓐᓂ ᒐᕙᒪᐅᔪᓂᑦ, ᐊᔾᔨᒌᙱᑦᑑᑕᐅᓗᐊᖅᑐᑎᑦ ᐊᒻᒪᓗ ᐱᑐᖃᐅᓗᐊᓕᖅᑐᑎᑦ. ᐱᑐᖃᐅᓗᐊᓕᖅᑯᑦ ᐊᒻᒪᓗ  

ᐅᓪᓗᒥᒧᑦ ᐱᐅᓯᑎᒋᐊᕆᐊᖃᕋᑦᑎᒍ ᑖᓐᓇ ᐊᑐᖅᑕᐅᕙᑦᑐᖅ ᓄᓇᓕᓐᓂ ᒐᕙᒪᐅᔪᓂᑦ. ᑲᑎᒪᔨᐅᔪᑦ 
ᐅᖃᐅᔾᔨᒋᐊᕈᒪᕗᑦᑕᐅᖅ ᐊᖓᔪᖅᑳᖑᔪᒥᑦ ᖃᐅᔨᓴᕐᓂᕐᒥᑦ ᐊᑐᖅᑕᐅᕙᑦᑐᒥᑦ ᐱᒡᒐᓇᕈᓐᓃᑎᑦᑎᓂᕐᒥᑦ 
ᐅᓂᒃᑳᓕᐊᖏᓐᓂᑦ ᐊᑐᖅᑕᐅᕙᑦᑐᖅ. ᐱᓇᓱᐊᕆᐊᖃᕐᖓᑕ ᑕᒪᒃᑯᐊ ᐱᒡᒐᓇᙱᓂᖅᓴᐅᔭᕆᐊᖃᕐᖓᑕ ᓄᓇᓕᓐᓂ 
ᐊᑐᖅᑕᐅᔪᑦ. 
 
ᑲᑎᒪᔨᐅᔪᑦ ᖁᕕᐊᒻᒪᕆᒃᐳᑦ ᐊᖓᔪᖅᑳᖑᔪᖅ ᐱᔪᒪᓂᖃᕐᓂᙵᓄᔅᓱᓕ ᐊᒥᓱᕈᖅᑎᑦᑎᓂᕐᒥᑦ 
ᐃᓕᓐᓂᐊᕐᓂᐅᕙᑦᑐᓂᑦ ᐱᔪᓐᓇᐅᑎᐅᔪᑦ ᓄᓇᓕᓐᓂ ᐃᖅᑲᓇᐃᔭᖅᑎᐅᔪᓂᑦ. ᑲᑎᒪᔨᐅᔪᑦ ᖁᔭᓕᕗᑦ 
ᐃᖅᑲᓇᐃᔮᖑᔪᓂᑦ ᓄᓇᓕᓐᓂ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᖑᔪᑦ ᐊᑐᐃᓐᓇᐅᑎᑦᑎᓂᕐᒥᑦ ᑐᑭᓯᒋᐊᕈᑎᐅᔪᓂᑦ 
ᑲᑐᔾᔨᖃᑎᒌᖑᔪᓂᑦ ᖃᓄᐃᓕᐅᕈᑕᐅᕙᓪᓕᐊᔪᓂᑦ. ᑲᑎᒪᔨᕋᓛᑦ ᐅᖃᐅᔾᔨᒋᐊᕈᒪᒋᕗᑦ ᐊᖓᔪᖅᑳᖑᔪᒥᑦ 
ᑲᔪᓯᒋᐊᖁᓪᓗᒋᑦ ᐃᖅᑲᓇᐃᔭᖃᑎᒌᓐᓂᕐᒥᑦ ᑲᑎᒪᔨᐅᖃᑎᖏᓐᓂ ᐊᒻᒪᓗ ᐊᓯᖏᓐᓂ ᑲᒪᔨᐅᔪᓂᑦ ᐱᓇᓱᐊᕐᑎᓪᓗᒋᑦ 
ᓄᓇᓕᐅᔪᑦ ᐃᖅᑲᓇᐃᔭᖅᑎᐅᔪᑦ ᑲᔪᓯᕙᓪᓕᐊᓂᐊᕐᖓᑕ ᐃᓕᓐᓂᐊᖃᑦᑕᓂᕐᒥᑦ. 
 
ᑲᑎᒪᔨᐅᔪᑦ ᖃᐅᔨᑎᑦᑎᕗᑦ ᖃᑦᑏᓐᓇᕈᕆᐊᖅᓯᒪᒻᒪᑕ ᑮᓇᐅᔭᐃᑦ ᑕᕝᕗᖓ ᓴᐳᔾᔨᓂᕐᒧᑦ ᐱᔨᑦᑎᕋᕐᓂᕐᒧᑦ, ᓱᕐᓗ, 
ᖃᑦᑎᕆᔨᒃᑯᓐᓄᑦ. ᑲᑎᒪᔨᐅᔪᑦ ᐃᓱᒫᓘᑎᖃᖅᑯᑦ ᑕᒪᓐᓇ ᑐᑭᓯᓇᑦᑎᐊᖅᑐᒥᑦ ᐱᔭᐅᔭᕆᐊᓖᑦ ᒐᕙᒪᒃᑯᓐᓄᑦ 
ᓄᓇᕗᒻᒥ ᐱᖁᑎᖏᓐᓄᑦ ᐊᒻᒪᓗ ᐊᑐᖅᑐᐊᖅᑕᖏᓐᓄᑦ ᐃᓪᓘᔪᑦ ᑲᒪᒋᔭᐅᑦᑎᐊᖏᓐᓇᖏᓐᓂᖏᓐᓄᑦ. 
 
ᖃᐅᔨᑎᑕᐅᓚᖅᑎᓪᓗᑕ ᒫᓐᓇᕈᓘᓚᐅᖅᑐ ᐱᖁᔭᐅᔪᑦ ᑕᕝᕙᓂ ᖃᓪᓗᓈᑎᑑᖅᑐᓂᑦ ᓄᓇᕗᒻᒥ ᖃᑦᑎᕆᔨᒃᑯᑦ 
ᓴᐳᔾᔨᓂᕐᒧᑦ ᑲᒪᓂᐅᔪᒥᑦ ᐊᒻᒪᓗ ᖃᑦᑎᕆᔨᒃᑯᑦ ᑲᒪᔨᖓᑕ ᐅᓂᒃᑳᓕᐊᖓᓂᑦ ᔫᒥ ᐃᓕᓐᓂᐊᕐᕕᐅᑉ 
ᐃᑭᓐᓂᕆᓚᐅᖅᑕᖓᓂᑦ ᖃᐅᔨᓵᖑᓚᐅᖅᑎᓪᓗᒍ, ᑲᑎᒪᔨᕋᓛᖑᔪᑦ ᐃᓱᒫᓘᑎᖃᓚᐅᖅᑯᑦ ᑕᒪᒃᑯᐊ ᐃᑲᔫᑎᐅᔪᑦ 
ᖃᑦᑎᕆᔨᒃᑯᓐᓄᑦ ᐃᓕᓐᓂᐊᕐᓂᖏᓐᓄᑦ ᐊᒻᒪᓗ ᐊᑐᖅᐸᑦᑕᖏᓐᓄᑦ ᐊᒥᓱᕈᕆᐊᖅᓯᒪᙱᓚᑦ. 
 
ᑲᑎᒪᔩᑦ ᐃᓱᒫᓘᑎᖃᓚᐅᕆᕗᑦ ᐅᒥᐊᕐᔪᐊᒃᑰᑎᑦᑎᔩᑦ ᓂᐅᕕᖅᑎᐅᔪᓂᑦ ᑭᓱᖏᓐᓂ ᑲᒪᑦᑎᐊᖏᓐᓂᖏᓐᓄᑦ ᐊᒻᒪᓗ 
ᐊᐅᓪᓚᑎᑕᐅᓪᓗᑎᑦ ᓱᕋᔅᓯᒪᓪᓗᑎᑦ ᖃᐅᓯᓕᖃᑦᑕᓂᕐᒧᑦ ᑕᕆᐅᒻᒥ ᐃᒥᕐᒥ. 
 
ᐊᕐᕌᒍᐊᓂ 2003-2004, ᓄᓇᕗᑦ ᒐᕙᒪᖓ ᖁᐱᓯᓯᒪᔪᖅ ᓂᐅᕕᐊᕋᓴᓐᓂᒃ ᐅᓯᒍᑎᓂᒃ ᒪᕐᕈᕈᖅᓱᒍ ᑳᓐᑐᕌᑦ, 
ᐊᐃᑉᐸᖓ ᐸᓂᖅᑐᓄᑦ ᓱᓇᑐᐃᖏᓐᓇᕐᓄᑦ ᐊᒻᒪᓗ ᐊᐃᑉᐸᖓ ᐅᖅᓱᐊᓗᓐᓄᑦ. ᑲᑎᒻᒪᔩᑦ ᓂᕆᐊᑦᑐᑦ ᐱᓂᐊᕆᐊᖅ 
ᓇᓗᓇᐃᔭᖅᓯᒪᔪᓂ ᑐᓴᕈᑎᓂᒃ ᐱᔾᔪᑎᒋᓗᒋᑦ ᐊᑭᑭᓈᖅᑎᑦᓯᓂᖅᓴᐅᒍᑏᑦ ᒐᕙᒪᖓᓄᑦ ᓄᓇᕗᑦ. 
 
ᑲᑎᒪᔩᑦ ᖃᐅᔨᓯᒪᔪᑦ ᐃᓱᒫᓗᒍᑎᒋᑦᓱᒍᓗ ᑕᐃᒃᑯᐊ ᐅᖅᓱᐊᓗᓕᕆᔨᒃᑯᑦ ᐱᓕᕆᕕᖏᑦ ᒧᑦᑎᖅᓯᓂᙱᒻᒪᑕ ᖁᓪᓕᖅ 
ᐃᑯᒪᐅᓯᕆᔩᑦ ᑯᐊᐳᕋᐃᓴᖏᓐᓄᑦ ᑐᓂᓯᕕᒋᒋᐊᖃᖅᓯᒪᔭᒥᓐᓂ ᐅᓪᓗᖓᓂ ᐊᐃᑉᕉᓪ 1, 2004. ᐱᓕᕆᕕᒃ 
ᑮᓇᐅᔭᓂᒃ ᐊᑐᖅᑐᑦᓴᒫᓕᐅᖅᓯᒪᔪᖅ $500,000-ᓂᒃ ᐱᔭᕇᕐᓗᒍ ᓄᑦᑎᖅᓯᓂᖅ. ᓇᓗᓇᖅᑐᖅ ᑖᒃᑯᐊ ᑮᓇᐅᔭᐃᑦ 
ᐊᑐᕐᓂᐊᕐᒪᖔᑕ. ᑲᑎᒪᔩᑦ ᐃᓱᒫᓗᒻᒪᑕ ᑕᐃᓐᓇ ᐱᓕᕆᕕᒃ ᓱᖏᖅᑑᑕᐅᕙᓪᓕᔾᔮᒍᓐᓃᕆᐊᖓ ᓄᑦᑎᖅᓯᓂᖅ 
ᐱᔭᕇᖅᐸᑦ. ᒪᓕᒐᓕᐅᖅᑏᑦ ᓂᕆᐅᑉᐳᑦ ᐅᖃᓕᒪᖃᑎᖃᓛᕆᐊᖅ ᐃᕐᕈᔾᔨᓯᒪᒋᐊᖃᙱᓂᕐᓂᒃ 
ᓱᖏᖅᑐᑕᐅᒋᐊᖃᕐᓂᕐᓂᓪᓗ ᓇᓗᓇᐃᑦᓯᐊᕐᓗᒋᑦ ᒥᓂᔅᑕᖏᓐᓂᒃ ᐃᑯᒻᒪᐅᓯᕆᔨᓅᖓᔪᓕᕆᔩᑦ. 
 
ᒪᓕᒐᓕᐅᖅᑏᑦ ᖃᐅᔨᓯᒪᔪᑦ ᐱᕕᑦᓴᖅᑕᖃᕆᐊᖓ ᓂᐅᕕᖅᑎᑦᓯᖃᑦᑕᓂᕐᒥᒃ ᐅᖅᓱᐊᓗᓐᓂᒃ 
ᐅᔭᕋᓐᓂᐊᕐᕕᑦᓴᓯᐅᖅᑎᓄᑦ ᐅᖅᓱᐊᓗᓐᓂᐊᕐᕕᑦᓴᓯᐅᖅᑎᓄᓪᓗ ᐊᐅᓚᔪᓄᑦ ᓴᓂᖏᓐᓂ ᓄᓇᓖᑦ. ᒪᓕᒐᓕᐅᖅᑏᑦ 
ᐊᔭᐅᖅᑐᖅᑐᑦ ᐱᓕᕆᕕᒻᒥᒃ ᓱᖅᑯᐃᒪᒋᐊᕐᓗᒋᑦ ᕼᐊᒻᓚᐃᑦ ᓱᖏᖅᑑᑎᖃᕆᐊᖁᑦᓱᒋᑦ ᑖᑦᓱᒥᖓ ᐱᕕᑦᓴᐅᓂᖓᓂ 
ᓈᒻᒪᑦᑐᓂ ᐅᖅᓱᐊᓗᑦᓴᖃᑦᑎᑦᓯᒍᑎᑦᓴᖃᕐᓗᑎᒃ ᐊᑐᐃᓐᓚᐅᓗᑎᒃ ᓄᓇᓕᓐᓂ. 
 
ᑲᑎᒪᔩᑦ ᖃᐅᔨᕗᑦ ᐊᒥᓱᐊᓗᐃᑦ ᐱᔾᔪᑕᐅᒍᓐᓇᕿᐊᖏᑦ ᐊᑭᖏᓐᓄᑦ ᐋᖅᑭᑦᓱᕆᐊᒃᖃᓐᓂᕐᓂᖏᑕ ᐱᓕᕆᕕᐅᑉ, 
ᓂᕆᐅᓐᓂᐊᖅᓱᑎᓪᓗ ᓇᓗᓇᐃᔭᑦᓯᐊᖅᓯᒪᔪᓂᒃ ᑎᑎᖅᑲᓂᒃ ᐊᒡᒍᑐᖅᓯᒪᓗᑎᒃ ᐊᑮᑦ. 
 
ᑖᒃᑯᐊ ᐃᓱᓕᑦᓯᒍᑎᒃᑲ ᒪᑐᐃᖅᓯᒍᑎᓐᓂᒃ. ᐊᑐᓂᑦ ᑲᑎᒻᒪᔩᑦ ᓇᒻᒥᓂᖅ ᐃᓱᒫᓗᒍᓯᖃᕈᓐᓇᖅᑐᑦ 
ᐅᖃᐅᓯᖃᕈᓐᓇᕐᓗᑎᓪᓗ ᐃᖏᕐᕋᑎᓪᓗᑕ. ᖁᔭᓐᓇᒦᒃ ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑲᔪᓯᒋᐊᙱᓂᑦᑎᓐᓂ ᑲᑎᒪᔩᑦ ᖃᐅᔨᒪᖁᔭᒃᑲ ᐅᑯᓂᖓ. ᒪᓕᓪᓗᒍ 
ᒪᓕᒐᖅ 77(1) ᖁᓕᓂᒃ ᐃᑲᕐᕋᖁᓯᕐᓂᒃ ᐅᖃᓕᒪᔪᓐᓇᖅᑐᓯ ᐊᒻᒪ ᒪᓕᓪᓗᒍ ᒪᓕᒐᖅ 37(2) ᑐᙵᕕᖃᖅᓱᓂ 
ᑐᑭᑖᕐᕕᒋᔪᓐᓇᖅᑕᖓᓂᒃ ᐃᑦᓯᕙᐅᑕᐅᑉ, ᑲᑎᒻᒪ ᐅᖃᓕᒪᒍᓐᓇᖅᑐᖅ ᐊᑕᐅᓯᐊᑐᐃᓐᓇᕋᓂ ᑐᕌᖓᔪᓂᒃ 
ᐅᖃᓕᒪᐅᑎᒋᔭᓄᑦ, ᑭᓯᐊᓂ ᐊᑐᓂᑦ ᑲᑎᒻᒪᔩᑦ ᐅᖃᓕᒪᓚᐅᖅᑎᓪᓗᒋᑦ. ᐅᖃᐅᑎᒍᒪᔭᒃᑲ ᑲᑎᒪᔩᑦ, 
ᑕᐃᒪᐃᒍᓐᓇᑐᐊᖅᐸᑦ, ᓇᓗᓇᐃᔭᑦᓯᐊᖅᓯᒪᔪᒥᒃ ᐊᐱᖅᑯᑎᖃᕐᓗᓯ ᐊᑐᓂᑦ ᒪᑉᐱᖅᑐᒐᐃᑦ ᕿᒥᕐᕈᐊᔭᐅᑎᓪᓗᒋᑦ 
ᐱᓕᕆᕕᓐᓅᖓᔪᑦ ᑮᓇᐅᔭᐃᑦ ᒥᑦᓴᐅᓯᑦᑕᐅᑎᓪᓗᒍᑦ. 
 
ᑲᑎᒪᔩᑦ ᐅᖃᐅᓯᑦᓴᖃᓗᐊᙳᐊᖅᑲᑦ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᑐᙵᓱᒋᑦᑎᒃ ᒥᓂᔅᑕ ᐊᒻᒪ ᑖᒥ ᕆᑦᓯ. ᖁᕕᐊᑦᑐᖓ 
ᐃᖅᑲᓇᐃᔭᖃᑎᒋᔪᓐᓇᖃᑦᑕᖅᓯᒪᒐᒃᑭᒃ ᑖᒃᑯᐊ ᐊᖑᑏᒃ ᑭᖑᓂᕆᓕᖅᑕᑎᓐᓂ ᐃᖅᑲᓇᐃᔭᖅᓱᖓ, ᖁᕕᐊᑦᑐᖓ 
ᐃᖅᑲᓇᐃᔭᕐᒪᑎᒃ ᐊᑦᓱᕈᖅᓱᑎᒃ ᑭᒡᒐᑐᖅᓱᓂᒋᑦ ᓄᓇᓖ ᓄᓇᕗᒻᒥ. 
 
ᐃᓚᒋᐊᓗᕈᒪᙱᓇᒃᑭᑦ ᐃᑦᓯᕙᐅᑕᐅᑉ ᐅᖃᐅᓯᖏᑦ. ᐅᖃᐅᓯᕆᒌᖅᑕᐅᓐᓇᕆᕋᑖᕐᒪᒋᑦ, ᑭᓯᐊᓂ ᐅᖃᕈᒪᑲᐃᓐᓇᕋᒪ 
ᖃᐅᔨᒪᒐᕕᑦ, ᒪᐃᔭᐅᓪᓗᓂ, ᑲᑎᒪᔨᐅᓪᓗᓂ ᓄᓇᓕᐅᔪᓂ ᓄᓇᕗᒻᒥ, ᐊᒃᓱᐊᓗᒃ ᐅᐱᓐᓇᕐᒪᑦ ᑕᐃᒪᐃᑦᑐᒥ 
ᐱᓕᕆᐊᖃᖅᑐᓂ, ᐅᐱᓐᓇᕋᓂ ᓂᕈᐊᖅᑕᐅᓯᒪᔪᓂ ᐃᓄᓐᓄᑦ ᐃᑲᔪᕐᓂᐊᕐᓗᒋᑦ ᖃᐅᑕᒫᕐᓯᐅᑎᖏᓐᓂᑦ ᐊᒻᒪᓗ 
ᐊᑲᐅᓐᖏᓕᐅᕈᑕᐅᔪᓄᑦ ᐊᒻᒪ ᐅᖃᕇᖃᐅᒐᒪ, ᓄᓇᓕᐅᔪᓂ, ᑕᕝᕙᓂ ᓄᓇᓕᓐᓂᖏᓐᓇᕐᓂᐊᕈᕕᑦ ᐃᓅᓯᕐᓂᒃ. 
 
ᑕᐃᒪᓕ, ᑕᒪᒃᑯᐊ ᐃᒥᖅᑕᖅᑕᐅᕙᓐᖏᑦᑐᑦ ᑮᓇᐅᓗᖃᐅᑎᖏᓐᓄᑦ ᑲᒪᒋᔭᐅᓐᖏᑦᑐᑦ, ᒥᓪᓗᐊᖅᑕᐅᕙᓐᖏᑦᑐ, 
ᓴᓂᖏᑦ ᐱᔭᐅᕙᓐᖏᑦᑐᑦ, ᕿᒻᒦᑦ ᑕᒫᓂᖅᑭᔪᑦ, ᑕᒪᒃᑯᐊ ᑐᓴᑲᐅᖅᑐᕐᓇᕐᒪᑕ, ᒪᐃᔭᐅᓪᓗᓂ ᑲᑎᒪᔨᐅᓪᓗᓂ ᐊᒻᒪ 
ᐃᖅᑲᓇᐃᔭᖅᑎᖏᑦ ᑕᒪᒃᑯᓂᖓ ᑲᒪᓪᓗᐊᑕᕐᒪᑕ ᐃᑲᕐᕋᓂ 24 ᐅᓪᓗᖅ ᐊᒻᒪ ᑕᒪᒃᑯᐊ ᑕᐃᒪᐃᓕᐅᖅᑐᑦ 
ᐃᓄᑐᐃᓐᓇᐅᓪᓗᑎᒃ, ᒐᕙᒪᓕᕆᔨᐅᓐᖏᑦᑐᑦ, ᑕᐃᒃᑯᐊ ᐅᖃᐅᓯᕆᖃᑦᑕᓚᐅᖅᑕᒃᑲ ᐊᑭᓕᕐᓱᖅᑕᐅᓐᖏᑦᑐᑦ 
ᐃᑲᔪᖅᑐᑦ. 
 
ᒪᐃᔭᑕᖃᕆᐊᖃᕐᒪᑦ ᑲᑎᒪᔨᑕᖃᕆᐊᖃᕐᒪᑦ ᐊᒻᒪ ᑲᑦᑐᖓᐃᕐᓯᒪᑦᑎᐊᕆᐊᖃᖅᐳᑎᑦ ᑕᐃᒃᑯᓐᖓᓂᐊᕐᓗᑎᒃ ᐊᒻᒪ 
ᑭᒡᒐᖅᑐᕐᓗᒋᑦ ᐃᓄᐃᑦ. ᑭᓯᐊᓂᓕ ᐱᕙᓪᓕᐊᑐᐃᓐᓇᖅᑑᔭᓕᕐᒥᒻᒪᑕ ᓄᓇᕗᒻᒥ, ᐅᑭᐅᖅᑕᖅᑐᒥᓕᒫᖑᕙᓪᓚᐃᔪᖅ 
ᓂᕈᐊᖅᐸᒃᑐᑕ ᐊᕐᕌᒍᑕᒫᑦ, ᑏᓯᒻᐱᕆᒥ, ᖃᑦᑎᓐᓇᕈᖅᐸᓪᓕᐊᑐᐃᓐᓇᖅᑐᔮᕐᒪᑕ ᒪᐃᔭᕈᕋᓱᐊᖅᑐᑦ, 
ᑐᖏᓕᖅᑖᖑᓇᓱᐊᖅᑐᑦ ᐅᕝᕙᓘᓐᓃᑦ ᑲᑎᒪᔨᕈᕋᓱᐊᖅᑐᑦ. 
 
ᐅᑭᐅᑦ 15 ᐊᓂᒍᓕᖅᑐᑦ, ᑎᓴᒪᓂᒃ ᑲᑎᒪᔨᑖᕆᐊᖃᖅᑐᖃᖅᐸᑦ, 19-ᖑᔪᓂᒃ ᓂᕈᐊᖅᑕᐅᓇᓱᐊᖅᑐᖃᖅᐸᓚᐅᖅᑐᖅ. 
ᐊᒃᓱᐊᓗᒃ ᐱᔪᒪᔭᐅᕙᓚᐅᕋᓗᐊᕐᒪᑕ, ᑭᓯᐊᓂᓕ ᐅᓪᓗᒥᐅᓕᖅᑐᖅ ᖃᑦᑎᓐᓇᕈᖅᐸᓪᓕᐊᑐᐃᓐᓇᕐᒪᑕ, ᐃᓚᖏᑦ 
ᑎᒃᑯᐊᖅᑕᐅᔭᕆᐊᖃᖅᐸᓕᖅᑐᑦ, ᐃᓚᖏᑦ ᓂᕈᐊᒐᒃᓴᑐᓂᖏᓐᓄᑦ ᐃᓕᔭᐅᕙᒃᑐᑦ 
ᑕᐃᒪᐃᒍᑎᒋᑐᐃᓐᓇᕆᐊᖃᖅᑕᖏᑦ ᐱᔭᕆᐊᑦᑐᐸᓪᓕᐊᑐᐃᓐᓇᕐᒪᑦ ᐊᔪᕐᓇᕐᓯᕙᓪᓕᐊᓪᓗᓂ ᐊᐅᓚᑦᑎᓂᕐᒧᑦ 
ᕼᐊᒻᓚᐅᔪᓂᒃ. 
 
ᐅᖃᐅᓯᖃᖅᑐᒍᑦ $6 ᒥᓕᐊᓐ $8 ᒥᓕᐊᓐ ᐊᕐᕌᒍᑕᒫᑦ ᑮᓇᐅᔭᑦ ᐊᑐᖅᑕᐅᓂᐊᖅᑐᑦ, ᑕᒪᒃᑯᐊ ᖃᐅᑕᒫᕐᓯᐅᑕᐅᔪᑦ 
ᑲᒪᒋᔭᕆᐊᖃᖅᑐᑦ, ᐃᒪᐃᑦᑐᑦ ᐋᓐᓂᐊᖅᑐᓕᕆᓂᕐᒧᑦ, ᖃᓄᐃᓐᖏᑦᑎᐊᕐᓂᕐᒧᑦ, ᓴᓇᔪᓕᕆᔨᒃᑯᓐᓄᑦ, 
ᐃᓪᓗᓕᕆᓂᕐᒧᑦ, ᑭᒃᑯᓕᒫᑦ ᓵᒃᐸᒻᒪᑕ ᕼᐊᒻᓚᒃᑯᓐᓄᑦ ᐃᑲᔪᖅᑕᐅᔪᒪᓪᓗᑎᒃ, ᑕᐃᒪᓕᖃᐃ ᖃᖓᒍᒃᑲᓐᓂᖅ, 
ᐊᒥᓲᓂᕐᓴᐅᔪᑦ ᐃᖅᑲᓇᐃᔮᖃᕐᒥᒻᒪᑕ ᐃᓚᒻᒥᓂᒍᒪᓪᓗᑎᓪᓗ. 
 
ᑕᐃᒪᓕ, ᐃᓄᐃᑦ ᐃᓱᒪᕙᓪᓕᐊᓕᕐᒪᑕ ᑕᒪᒃᑯᓂᖓ ᐃᓱᒪᕙᓪᓕᐊᓪᓗᑎᒃ; ᐃᓅᓯᖃᕆᐊᖃᕋᓗᐊᕐᒥᒐᑦᑕᑦᑕᐅᖅ, 
ᑭᓯᐊᓂᓕ ᖃᐅᔨᒪᓐᖏᑦᑐᖓ ᖃᓄᖅ ᑕᐃᒃᑯᐊ ᐃᓄᐃᑦ ᐃᑲᔪᕈᓐᓇᕐᒪᖔᑦᑎᒍᑦ ᐃᓱᒪᒋᐊᒃᑲᓐᓂᖁᓪᓗᒋᑦ 
ᐃᓚᐅᖁᓗᒋ ᓄᓇᓕᓐᓂ ᒐᕙᒪᓕᕆᓂᕐᒧᑦ ᐅᐱᓐᓇᕋᓂ ᐊᒃᓱᕈᕐᓇᕐᓯᕙᓪᓕᐊᑐᐃᓐᓇᖅᑐᖅ ᐃᓄᓐᓄᑦ ᐊᒻᒪᓗ 
ᐃᒃᓯᕙᐅᑕᖅ ᐅᖃᖅᑲᐅᒻᒪᑦ ᑕᒪᒃᑯᓂᖓ ᐱᔾᔪᑕᐅᔪᓂᒃ. ᑕᒪᒃᑯᐊ ᐃᓱᒪᒋᔭᐅᒋᐊᖅᐸᓕᕐᒪᑕ  

ᓂᕈᐊᖅᑕᐅᓇᓱᐊᕈᒪᓕᕋᐃᒐᒥᒃ. ᐊᒥᓲᓪᓗᑕ ᐅᕙᓃᑦᑐᒍᑦ ᑲᑎᒪᔨᐅᖃᑦᑕᕐᓯᒪᔪᒍ ᒪᐃᔭᐅᖃᑦᑕᕐᓯᒪᔪᒍ ᐅᑭᐅᓄᑦ. 
ᐱᔭᕆᐊᑐᔪᕈᓘᒻᒪᑦ. 
 
ᑕᐃᒪᓕ, ᐅᖃᓱᖓᐅᑎᒍᒪᓕᖅᐳᖓ ᐃᓱᒪᒋᐊᕐᓗᑕ ᐃᑲᔪᕋᓱᐊᕋᑦᑕ ᐃᓄᑐᐃᓐᓇᐅᔪᓂᒃ ᓄᓇᑦᑎᓐᓂᒃ, ᓄᓇᒋᔭᕗᑦ 
ᓄᓇᑦᑎᐊᕙᐅᓂᕐᓴᐅᖁᓪᓗᒍ ᐃᖅᑲᓇᐃᔭᖅᑎᖏᓪᓗ ᓄᓇᖃᕐᒥᔪᑦ ᓄᓇᓕᐅᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒥᓱᑲᓪᓚᐅᔪᓂᒃ ᐅᖃᐅᓯᒃᓴᖃᖅᑐᖓ ᕼᐊᒻᓚᒃᑯᑦ ᐊᐅᓚᓂᖏᓐᓄᑦ. 
ᓯᕗᓪᓕᖅᐹᒥᒃ, ᐅᖃᕈᒪᔪᖓ ᒥᑭᓂᕐᓴᐅᔪᓂ ᓄᓇᓕᐅᔪᓂ, ᑕᒪᒃᑯᐊ ᓄᑖᖑᖅᐸᓪᓕᐊᔪᑦ ᐊᑐᖅᑕᐅᕙᓪᓕᐊᑐᐃᓐᓇᕐᒪᑕ 
ᒥᑭᓂᕐᓴᐅᔪᓂ ᓄᓇᓕᐅᔪᓂ. ᑭᓯᐊᓂᓕ ᑕᒪᒃᑯᐊ ᕿᒥᕐᕈᓪᓗᒋᑦ ᐃᒥᖅᑕᕐᕕᐅᔪᓄᑦ ᓄᓇᓕᓐᓂ ᐃᓚᖏᓐᓂ, ᑕᐃᒃᑯᐊ 
ᐃᓚᖏᑦ ᐱᑐᖃᐅᓗᐊᓕᕐᒪᑕ ᑲᒪᔾᔪᑎᒋᕙᒃᑲᑕᖏᑦ. ᑕᒪᓐᓇ ᕿᒥᕐᕈᓇᒃᑕᐅᑲᓐᓂᕆᐊᖃᖅᑐᖅ ᐱᓕᕆᕕᒋᔭᑦᓯᓐᓂᒃ, 
ᐊᒥᓱᕈᖅᐸᓪᓕᐊᑐᐃᓐᓇᕐᒪᑕ ᓄᓇᓯᐅᑎᐅᔪᑦ ᐱᑐᖃᐅᓗᐊᓕᖅᑐᑦ ᓄᓇᑦᑎᓐᓂ, ᑕᐃᒃᑯᐊᓗ ᓴᓇᔨᖃᕐᓇᑎᒃ. ᑕᒪᒃᑯᐊ 
ᕿᒥᕐᕈᔭᐅᔭᕆᐊᖃᖅᑐᑦ ᐱᓕᕆᕕᐅᔪᓂᒃ ᓄᑖᖑᓂᕐᓴᐅᔪᓂᒃ ᐱᓕᕆᔾᔪᑕᐅᔪᓂᒃ ᐊᑐᕈᓐᓇᕐᓯᕙᓪᓕᐊᓗᑎᒃ. 
 
ᐊᒻᒪ ᕼᐊᒻᓚᒃᑯᑦ ᑲᑎᒪᔨᖏᑦ ᐊᑲᐅᓐᖏᓕᐅᕈᑎᖃᕐᒥᒻᒪᑕ ᑕᒪᒃᑯᐊ ᕼᐊᒻᓚᒃᑯᑦ ᐃᖅᑲᓇᐃᔭᖅᑎᖏᑦ, ᐊᑕᐅᓯᒃᑯᑦ, 
ᐃᓚᐅᕙᒃᑭᓪᓗᑎᒃ ᕼᐊᒻᓚᒃᑯᑦ ᑲᑎᒪᔨᖏᓐᓄᑦ, ᐊᒥᓱᑦ ᑲᑎᒪᔨᐅᔪᒪᓗᐊᕈᓐᓃᕐᒪᑕ ᕼᐊᒻᓚᒃᑯᑦ ᑲᑎᒪᔨᖏᓐᓄᑦ. 
 
ᑕᒪᓐᓇ ᐊᑲᐅᓐᖏᓕᐅᕈᑕᐅᒻᒪᑦ ᓄᓇᓕᓐᓂ ᒥᑭᓂᕐᓴᐅᔪᓂᒃ. ᑕᐃᒃᑯᐊᓴᐃᓐᓇᐃᑦ ᐃᖅᑲᓇᐃᔮᖃᖅᐸᒃᑐᑦ 
ᕼᐊᒻᓚᒃᑯᓐᓄᑦ ᐃᖅᑲᓇᐃᔭᖅᑎᐅᓪᓗᑎᒃ ᑲᑎᒪᔨᐅᓪᓗᑎᓪᓗ. ᖃᐅᔨᒪᔪᖓ ᐊᒥᓱᒃᑲᓐᓂᐅᒻᒪᑕ ᐱᔨᑦᓯᕐᓃᑦ 
ᐊᑐᐃᓐᓇᐅᙱᑦᑐᑦ ᓄᓇᓕᒃᑭᐅᓂᖅᓴᓂᑦ. ᐊᐅᓱᐃᑦᑐᕐᒥ ᐊᐅᓱᐃᑦᑐᕐᒨᕈᔅᓯ ᑕᑯᑦᑕᐅᑎᒋᒐᔭᖅᐸᔅᓯᐅᒃ ᐊᑦᑎᕕᒃ, 
ᑕᑯᒥᓇᙱᑦᑐᒻᒪᕆᐅᓪᓗᓂ ᖃᖓᑕᓲᒃᑯᕕᐅᑉ ᓴᓂᐊᓂᑦᑎᐊᕐᒪᑦ. ᑕᒪᒃᑯᐊᒐᓚᐃᑦ ᓅᑦᑕᐅᒋᐊᖃᖅᐳᑦ. 
 
ᓄᓇᓕᓐᓂᑦ ᓴᙱᓕᖅᐹᓪᓕᖅᑎᑦᑎᓂᖅ ᓱᒃᑲᐃᑦᑐᒻᒪᕆᐅᒻᒪᑦ ᐱᔾᔪᑎᒋᓪᓗᒍ ᐊᓪᓚᕝᕕᔅᓴᖃᙱᓗᐊᕐᓂᖏᑦ 
ᐃᓚᖏᓐᓂᑦ ᓄᓇᓕᕋᓛᖑᓂᖅᓴᓂᑦ, ᐱᓗᐊᖅᑐᒥᑦ ᐱᔾᔪᑎᒋᓪᓗᒍ ᓄᓇᓕᕆᔨᒃᑯᑦ ᐃᑲᔪᖅᓱᖅᑕᐅᙱᓗᐊᕐᒪᑕ. 
ᐃᓕᓐᓂᐊᖅᑎᑦᑎᓂᖅᑕᖃᕆᐊᖃᖅᐳᖅ ᓄᓇᓕᕆᔨᓄᑦ ᐊᒻᒪᓗ ᓄᓇᓕᕋᓛᖑᓂᖅᓴᓂᑦ. 
 
ᕼᐋᒻᓚᒃᑯᑦ ᑮᓇᐅᔭᓕᐅᖅᐸᒻᒪᑕ ᐱᔨᑦᓯᕋᖅᑐᑎᒃ, ᓲᕐᓗ ᐃᒥᖅᑕᖅᑎᓄᑦ ᐅᐊᑦᑕᑯᑦᑕᐅᑎᓄᓪᓗ. ᐃᓚᖏᑦ ᕼᐋᒻᓚᐃᑦ 
ᖃᐅᔾᔨᐊᓪᓚᑉᐸᓪᓕᐊᓕᖅᐳᑦ ᐃᑲᔪᖅᑕᐅᒋᐊᖃᕐᒪᑕ ᐃᓕᓐᓂᐊᖅᑎᑦᑎᓂᕐᒧᑦ. ᑕᒪᔾᔭ ᐅᖃᐅᓯᔅᓴᑐᐊᒃᑲ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒥᓱᓂᑦ ᐅᖃᐅᓯᔅᓴᖃᓗᐊᙱᓚᖓ ᑭᓯᐊᓂ ᕼᐋᒻᓚᒃᑯᑦ ᓄᓇᓕᓐᓂᑦ 
ᐱᔨᑦᓯᕐᓂᖅᑕᖃᙱᓗᐊᕐᒪᑕ ᐃᓚᖏᓐᓂᑦ ᓄᓇᓕᓐᓂᑦ. ᐱᓕᕆᖃᑕᐅᖃᑦᑕᖅᓯᒪᒐᒪ ᕼᐋᒻᓚᒃᑯᓐᓄᑦ ᑲᑎᒪᔨᐅᓪᓗᖓ 
ᐊᒻᒪᓗ ᑮᓇᐅᔭᐃᑦ ᐊᒥᒐᐃᓐᓇᕐᒪᑕ ᐊᐅᓚᑦᑎᓇᓱᐊᕆᐊᖓ ᕼᐋᒻᓚᐅᔪᒥᑦ, ᐅᕝᕙᓘᓐᓃᑦ ᕼᐋᒻᓚᓂᑦ. 

ᐃᓄᐃᑦ ᓄᓇᓕᒻᒥᐅᑦ, ᐅᕝᕙᓘᓐᓃᑦ ᕼᐋᒻᓚᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᓕᓐᓂᐊᖅᑎᑕᐅᒋᐊᖃᖅᐳᖅ 
ᐊᖁᒋᐅᖅᓴᓂᕐᒥᑦ ᐅᖁᒪᐃᑦᑐᓂᑦ ᐃᖏᕐᕋᔾᔪᑎᓂᑦ. ᐊᒥᓲᖅᑰᕐᒪᑕ ᐃᓄᐃᑦ ᓄᓇᓕᓕᓐᓂᑦ 
ᐃᓕᓐᓂᐊᖅᑎᑕᐅᔪᓐᓇᖅᑐᑦ ᐅᖁᒪᐃᑦᑐᓂᑦ ᐊᖁᒋᐅᖅᓴᓂᕐᒥᑦ ᐃᖅᑲᓇᐃᔭᓕᖅᑎᑕᐅᖃᑦᑕᕐᓂᐊᕐᒪᑕ ᕼᐋᒻᓚᒃᑯᓐᓄᑦ. 
 
ᐃᓱᒪᕗᖓᓕ ᓚᐃᓴᖏᑦ ᐃᓱᓕᒐᐃᒻᒪᑕ, ᐊᒻᒪᓗ ᐅᖁᒪᐃᑦᑐᑦ ᐃᖏᕐᕋᔾᔪᑏᑦ ᐊᐅᓚᑦᑎᐊᕈᓐᓃᖅᐸᑕ ᓚᐃᓴᖃᖅᑐᒧᑦ 
ᐊᑐᖅᑕᔪᑦ. ᐃᓕᓐᓂᐊᖅᑎᑕᐅᒃᑲᓐᓂᕆᐊᖃᕐᒪᑕ ᑕᒪᒃᑯᓄᖓ, ᐊᑭᑐᔪᒻᒪᕆᐅᓪᓗᓂᓗ. 
 
ᐅᕙᓐᓄᑦ ᖁᐊᖅᓵᕐᓇᓚᐅᖅᐳᖅ ᓴᓂᑭᓗᐊᕐᒥᑦ ᐅᑭᐅᖑᓚᐅᖅᑐᒥ, ᐸᓯᙱᓚᕋ ᐊᖓᔪᖅᑳᖅ, ᑭᓯᐊᓂ ᑕᐃᒃᑯᐊ 
ᓴᓂᑭᓗᐊᕐᒥᐅᑦ ᐊᒃᓱᕈᕈᑎᖃᓚᐅᕐᒪᑕ, ᐅᕝᕙᓘᓐᓃᑦ ᐃᓚᖏᑦ ᐃᓱᒫᓘᑎᖃᓚᐅᕐᒪᑕ ᑐᐊᕕᕐᓇᖅᑐᓕᕆᓂᐅᔪᓂᑦ 
ᐊᐅᓚᑕᐅᓂᖏᓐᓄᑦ ᐊᓪᓚᕝᕕᒻᒪᕆᒻᒥᑦ ᑕᒫᓂ ᐃᖃᓗᓐᓂ. ᐃᖃᓗᓐᓄᑦ ᐅᖄᓚᖃᑦᑕᕆᐊᖃᕐᒪᑕ, ᐊᒻᒪᓗ 
ᐅᖄᓚᒐᓱᐊᖅᑐᑎᒃ ᐃᖃᓗᓐᓄᑦ ᑭᕙᓪᓕᕐᒨᖅᑕᐅᖔᓚᐅᕐᒪᑕ, ᑐᐊᕕᕐᓇᖅᑐᖃᖅᑎᓪᓗᒍ ᑕᐃᒪᐃᒋᐊᖃᙱᒃᑲᓗᐊᕐᒪᑦ. 
 
ᐃᓱᒫᓘᑎᖃᓚᐅᖅᐳᒍᑦ ᑕᐃᒃᑯᓂᖓ ᓄᓇᒦᑦᑐᓂᑦ ᒪᒃᑯᓗᐊᓚᐅᕐᒪᑕ. ᑐᐊᕕᕐᓇᖅᑐᖅᑕᖃᖅᑎᓪᓗᒍ ᑐᐊᕕᕐᓇᖅᑐᒧᑦ 
ᓈᓴᐅᑎᑕᖃᕆᐊᖃᖅᐳᒍᑦ ᐅᖃᕐᕕᖃᖅᑕᐅᑎᒋᓂᐊᕈᑦᑕ ᐊᓯᐊᓄᑦ ᓄᓇᓖᑦ ᐊᕕᑦᑐᖅᓯᒪᔪᒧᑦ ᓴᖑᑎᑕᐅᙱᖔᕐᓗᑕ 
ᐃᑲᔪᖅᑕᐅᒐᓱᐊᖅᑎᓪᓗᑕ ᑐᐊᕕᕐᓇᖅᑐᒃᑯᑦ. ᑐᓴᐅᒪᖃᑎᒌᑦᑎᐊᕐᓂᖅᓴᐅᒋᐊᖃᖅᐳᑦ ᕼᐋᒻᓚᐅᔪᑦ. 
 
ᖃᐅᔨᒪᕗᖓ ᑕᒪᓐᓇ ᑐᓴᖃᑦᑕᐅᑎᓂᐅᔪᖅ ᐱᐅᓯᕚᓪᓕᕆᐊᖃᕐᖓᑦ. 
 
ᐱᔾᔪᑎᒋᓗᒍ ᓄᓇᓕᓐᓂ ᐱᙳᐊᕐᕕᐅᔪᑦ ᓄᓇᓕᓐᓂ, ᑕᒪᒃᑯᐊ ᓄᓇᓕᓐᓂ ᐱᙳᐊᕐᕕᐅᔪᑦ ᐱᑐᖃᕈᓗᐊᓕᕐᖓᑕ 
ᐊᒻᒪᓗ ᑐᔅᓯᕋᖃᑦᑕᐃᓇᖅᑯᒍᑦ ᐱᔪᒪᓂᑦᑎᓐᓂ ᖃᓄᐃᓕᐅᕈᑕᐅᔪᓂᑦ ᐃᖃᐃᓕᓴᕐᓂᕐᒧᑦ ᐊᒪᓗ ᕿᓃᓐᓇᐸᑉᐳᒍᑦ 
ᐱᙳᐊᕐᑎᐅᔪᓂᑦ ᐊᔪᙱᑦᑐᓂᑦ ᑭᒡᒐᖅᑐᐃᒐᔭᖅᑐᓂᑦ ᓄᓇᑦᑎᓐᓂ, ᑕᒪᒃᑯᐊ ᐱᙳᐊᕐᕕᐅᔪᑦ 
ᐋᖅᑭᐅᒪᑎᑕᐅᔭᕆᐊᖃᖅᑯᑦ ᐱᓕᕆᕕᐅᔪᑦ ᐱᔪᒪᔭᖏᓐᓂ ᐱᐅᓯᕚᓪᓕᖁᓪᓗᒋᑦ ᐊᔪᕈᓃᖅᓴᖁᓗᒋᑦ ᒪᒃᑯᑦᑑᔪᑦ. 
 
ᐆᑦᑑᑎᒋᓂᐊᖅᑲᕋ ᓴᓂᑭᓗᐊᖅ. ᐅᓪᓗᒥ, ᓄᓇᓕᓐᓂ ᐱᙳᐊᕐᕕᐅᔪᖅ ᒪᑐᓯᒪᕗᖅ ᐱᐅᙱᓗᐊᕐᓂᑯᖓᓄᑦ. 
ᐱᓕᕆᕕᐅᔪᖅ ᓄᓇᓕᓐᓄᑦ ᐳᓚᕋᕆᐊᖃᖅᑯᑦ ᕿᒥᕐᕈᕆᐊᖅᑐᕐᓗᑎᑦ ᐱᙳᐊᕐᕕᐅᔪᓂᑦ. ᓇᓪᓗᖏᓚᖓᓕ 
ᐱᓕᕆᕕᐅᔪᑦ ᖃᐅᔨᒪᔅᓱᒋᓇᒋᑦ ᐱᙳᐊᕐᕕᐅᔪᖅ ᒪᑐᓯᒪᒻᒪᑦ ᐱᔾᔪᑎᖃᕐᑐᓂᑦ ᐊᑦᑕᓇᕐᓂᖓᓄᑦ. 
 
ᐅᖃᐅᓯᔅᓴᖃᒃᑲᓂᙱᓚᖓ, ᑭᓯᐊᓂᓕ ᐱᓕᕆᕕᐅᔪᖅ ᖃᐅᔨᒪᖁᕋᑖᖅᑲᕋ ᐃᓱᒫᓘᑎᐅᔪᓂᑦ ᑭᒡᒐᑐᖅᑕᓐᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᑕᑯᑦᑕᐅᑎᒋᔪᓐᓇᕋᕕᐅᒃ, ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᔅᓴᖃᕆᕗᖓ ᒥᔅᑕ 
ᕿᓚᕝᕙᕐᒧᑦ. ᐃᖅᑲᓇᐃᔮᔅᓴᖃᒻᒪᕆᑉᐳᑎᑦ ᑕᒫᓂ ᐊᕐᕌᒍᒥ, ᒥᔅᑕ ᕿᓚᕝᕚᖅ, ᐊᒻᒪᓗ ᐅᑉᐱᕈᓱᒃᐳᖓ 
ᐊᔅᓱᕉᑎᖃᕐᓂᐊᕋᔅᓯ ᐊᒻᒪᓗ ᐃᖅᑲᓇᐃᔭᖅᑎᑎᑦ. 
 
ᐅᖃᐅᓯᖃᑲᐃᓐᓇᕈᒪᕗᖓ ᐃᒻᒪᓐᓇᑐᐊᖅ ᖃᓄᐃᓕᐅᕋᓱᑉᐸᑦᑕᑎᓐᓂ ᓄᓇᓕᐅᔪᓂᑦ ᕼᐊᒻᒪᓚᓂᑦ. ᐱᓗᐊᖅᑐᒥ 
ᑮᓇᐅᔭᖃᙱᓗᐊᖅᑎᓪᓗᒋᑦ ᐊᑐᐃᓐᓇᐅᔪᓂᑦ ᐊᒻᒪᓗ ᖃᐅᔨᒪᙱᑦᑐᓂᑦ ᓇᑭᑦ ᑐᔅᓯᕋᒃᑲᓐᓂᕋᓱᒋᐊᔅᓴᖅ. 
ᖃᐅᔨᒪᕗᒍᑦ ᒐᕙᒪᕗᑦ ᓴᓂᕐᕙᐃᓯᒪᒻᒪᑕ ᑮᓇᐅᔭᓂᑦ, ᓱᕐᓗ ᐃᒥᕐᒧᑦ ᐊᒻᒪᓗ ᑭᓈᓗᒻᒥ ᐊᑐᐃᓐᓇᐅᑎᑦᑎᓂᕐᒥᑦ, 
ᐱᒡᒐᓇᒻᒪᕆᒃᐳᖅ ᓄᓇᓕᓐᓂ. ᖃᐅᔨᓴᓕᕋᐃᒐᑦᑕ ᑮᓇᐅᔭᓂᑦ ᑐᓂᔭᐅᕙᑦᑐᓂᑦ, ᐱᒡᒐᓇᒻᒪᕆᒃᐳᖅ ᐊᒥᓱᒃᑲᓂᕐᓂᑦ  

ᑮᓇᐅᔭᓂᑦ ᐱᒃᑲᓐᓂᕋᓱᒋᐊᔅᓴᖅ ᐃᒥᕐᒧᑦ ᐊᒻᒪᓗ ᑭᓈᓗᒻᒥ ᐱᔨᑦᑎᕋᕐᓂᕐᒧᑦ ᓇᒧᙵᕕᔅᓴᖃᕈᓐᓃᑎᓪᓗᒋᑦ ᐊᒻᒪᓗ 
ᐱᒡᒐᓇᖅᓯᒻᒪᕆᒃᐸᒃᐳᖅ ᑕᐃᒪᓐᓇ ᐊᐅᓚᑦᑎᒐᓱᒃᑐᓂᑦ ᓄᓇᓕᓐᓂ ᑮᓇᐅᔭᐃᑦ ᐊᔪᕐᓇᓗᐊᖅᑎᓪᓗᖏᑦ. 
ᐅᖃᖅᑲᐅᒐᒪ, ᐱᒡᒐᓇᒻᒪᕆᒃᐳᖅ ᖃᐅᔨᒋᐊᕆᐊᔅᓴᖅ ᓇᑭᑦ ᑮᓇᐅᔭᓂᑦ ᐱᒃᑲᓐᓂᕋᓱᒋᐊᔅᓴᖅ ᕼᐊᒻᒪᓚᓄᑦ. 
 
ᐃᑉᐱᒍᓱᒃᐳᖓ ᐊᒥᓱᒃᑲᓂᕐᓂᑦ ᑮᓇᐅᔭᓂᑦ ᐱᒋᐊᖃᕋᑦᑕ ᑕᒪᒃᑯᐊ ᓯᕗᓂᑦᑎᓐᓂ ᓄᓇᓕᐅᔪᑦ 
ᐊᐅᓚᓂᖃᑦᑎᐊᖁᓪᓗᒋᑦ. ᐊᒻᒪᓗᑦᑕᐅᖅ, ᐊᑭᓕᔅᓴᖏᑦ ᖁᔭᓈᖅᑕᐅᔪᓐᓇᕆᐊᖃᖅᑯᑦ, ᐊᒥᓱᐊᖅᑎᒻᒪᕆᒃ 
ᕼᐊᒻᒪᓚᐅᔪᑦ, ᓄᖅᑲᑎᑦᑎᒋᐊᖃᖅᑯᑦ ᑭᓱᑐᐃᓐᓇᕐᓂᑦ ᐊᕐᕌᒍᑕᒫᑦ ᑮᓇᐅᔭᖃᙱᓗᐊᕐᓂᖏᓐᓄᑦ. 
 
ᐱᓕᕆᕕᔅᓯᓐᓂ, ᑲᒪᒋᔭᔅᓯᓐᓂ, ᕼᐊᒻᒪᓚᒃᑯᑦ ᐃᓪᓗᖁᑎᖏᑦ ᐊᒻᒪᓗ ᓴᓇᕕᐅᔪᑦ ᓴᓇᔭᐅᓚᐅᖅᓯᒪᕗᑦ ᐊᕐᕌᒎᓕᖅᑐᑦ 
20-ᓂᑦ ᐊᒻᒪᓗ ᐱᑐᖃᕈᖅᐸᓕᐊᒻᒪᑕ. ᖁᐊᖅᑎᑦᑕᐃᓕᒪᒐᓱᓪᓗᒋᑦ ᐅᑭᐅᒃᑯᑦ ᐲᓐᓇᕆᐊᖃᖅᑲᕗᑦ ᐊᒻᒪᓗ 
ᑕᐃᒪᐃᖏᓐᓇᖅᑯ ᒫᓐᓇᐅᔪᖅ. ᐃᑉᐱᒋᔭᒃᑯᓪᓕ ᓄᑖᖑᓂᖅᓴᓂᑦ ᓱᓇᒃᑯᑖᓂᑦ ᕼᐊᒻᒪᓚᒃᑯᑦ ᐱᒋᐊᖃᓕᖅᑯᑦ. 
ᐊᔪᓐᓇᖅᓯᕙᓪᓕᐊᑐᐃᓐᓇᕐᒪᑦ ᐋᖅᑭᐅᒪᑎᒐᓱᐊᖅᑐᒋᑦ ᐱᑐᖃᕈᑉᐸᓪᓕᐊᑎᓪᓗᒋᑦ. ᐊᒥᓱᐊᓗᐃᑦ 
ᐃᒋᑕᐅᔭᕆᐊᖃᓕᖅᑐᑦ ᐊᒻᒪᓗ ᑮᓇᐅᔭᖅᑐᕈᑎᒋᑐᐃᓐᓇᓕᖅᑐᑎᒍ ᐱᓕᕆᔾᔪᑎ ᐱᑐᖃᐅᓕᖅᑎᓪᓗᒍ. ᑮᓇᐅᔭᓂᒃ 
ᐱᒃᑲᓐᓂᕆᐊᖃᓕᖅᑐᒍᑦ ᑕᒪᒃᑯᓂᖓ ᐊᑐᖃᑦᑕᕐᓂᐊᕈᑦᑕ ᕼᐋᒻᓚᒃᑯᓐᓂᒃ ᐱᒋᔭᐅᔪᓄᑦ. ᐊᒥᓱᐊᖅᑎ 
ᑮᓇᐅᔭᐃᒍᑎᖃᑦᑕᕋᑦᑕ ᐊᒻᒪᓗ ᐱᑐᖄᓗᓐᓂᒃ ᐱᖁᑎᖃᑦᑐᑕ ᐃᖅᑲᓇᐅᔭᐅᑎᒋᓇᓱᐊᖅᑕᑎᓐᓂᒃ. 
 
ᑕᒪᒃᑯᐊ ᐊᖏᔫᑎᑦ ᓄᓇᓕᓐᓃᑦᑐᑦ ᑲᒪᒋᔭᐅᖃᑦᑕᖅᑐᑦ ᑖᒃᑯᓇᓐᖓᑦ ᓄᓇᕗᒻᒥ ᒐᕙᒪᒃᑯᓐᓂᑦ ᐱᑐᖃᕈᑉᐸᓪᓕᐊᒻᒪᑕ 
ᐊᒻᒪᓗ ᓴᓇᔭᐅᒋᐊᖃᓕᖅᑐᑎᒃ. ᑕᒪᓐᓇ ᐱᑦᔪᑎᒋᓪᓗᒍ, ᒪᑐᔭᐅᔭᕆᐊᖃᖅᓯᒪᔪᑦ ᐃᓪᓗᐃᑦ, ᖃᑦᑎᕆᔨᒃᑯᑦ 
ᐊᓪᓚᒡᕕᐊᑎᑐᑦ, ᒫᓐᓇᐅᔪᖅ ᐱᑐᖃᕈᑉᐸᓪᓕᐊᑎᓪᓗᒋᑦ ᐱᐅᖏᒻᒪᑦ. ᐃᒃᓯᕙᐅᑖᖅ, ᐃᓱᒫᓘᑎᖃᕋᒪ ᑕᒪᑐᒧᖓ, 
ᐅᖃᐅᓯᕆᓂᐊᖅᑕᕋ ᑖᒃᑯᓄᖓ ᖁᓪᓕᖅ ᐅᖅᓱᐊᓗᓕᕆᔨᓄᑦ ᐊᒻᒪᓗ ᐃᖅᑲᓇᐃᔭᖅᑏᑦ ᐸᕐᓇᓯᒪᓪᓗᑎᑦ ᑕᒪᑐᒧᖓ. 
 
ᐅᖃᐅᓯᕆᓂᐊᕐᕋᒃᑯᑎ ᑕᒪᓐᓇ ᓈᒻᒪᓯᑉᐸᑦ ᐱᐅᓂᖅᓴᓂᒃ ᐋᖅᑭᐅᒪᑎᑦᑎᓂᖃᕆᐊᖃᓕᕋᑦᑕ ᓄᓇᓕᓐᓂ. ᒫᓐᓇᐅᔪᖅ 
ᓈᒻᒪᑦᑐᒥᒃ ᐱᖃᖏᓇᑦᑕ ᐊᒻᒪᓗ ᑮᓇᐅᔭᓂᒃ ᐊᑐᓗᐊᖅᑕᐃᓕᒪᐃᓐᓇᐅᔭᖅᑐᑕ ᐊᑐᕆᐊᖃᕋᑦᑕ ᓂᕆᐅᒋᔭᑦᑎᓐᓂᒃ. 
ᖃᐅᔨᒪᔪᐃᓐᓇᐅᒐᑦᑕ ᐊᑐᓗᐊᕆᐊᖃᖏᓇᑦᑕ ᑮᓇᐅᔭᓂᒃ ᐱᓕᕆᑦᑎᐊᕋᓱᐊᖅᑎᓪᓗᑕ ᐱᑕᖃᖏᑎᓪᓗᒍ ᐊᑐᕋᒃᓴᒥᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ, ᑕᒪᓐᓇ ᐅᖃᐅᓯᕆᒃᑲᓂᕐᓂᐊᖅᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᕈᒪᓪᓗᖓᑦᑕᐅᖅ ᐊᖓᔪᖅᑳᖅ ᕿᓚᕝᕙᕐᒥᒃ. 
ᐊᓕᐊᓇᐃᒍᓱᒃᑲᒪ ᑲᒪᒋᔭᖃᕋᕕᑦ ᓄᓇᓕᓐᓂ ᒐᕙᒪᓕᕆᓂᕐᒥᒃ. 
 
ᐊᑲᐅᖏᓕᐅᕈᑎᕗᑦ ᐊᒻᒪᓗ ᐃᓱᒫᓘᑎᕗᑦ ᐊᑦᔨᒌᑐᐃᓐᓇᕐᒪᑕ ᐊᓯᖏᑎᑐᑦ ᓄᓇᓖᑦ ᑕᒪᑐᒧᖓ ᕼᐋᓪᓚᒃᑯᑦ 
ᓄᓇᓯᐅᑎᖏᓐᓄᑦ, ᐃᒥᖅᑕᐅᑎᑦ ᐊᒻᒪᓗ ᖁᕝᕕᑦᑕᐅᑎᓄᑦ. ᓄᑖᖑᓇᑎᓪᓗ, ᓈᒻᒪᑐᒻᒪᕆᑯᓘᓇᑎᓪᓗ ᐊᑐᕐᓗᒋᑦ 
ᐊᒻᒪᓗ ᐊᑲᐅᖏᓕᐅᕈᑎᒋᓕᖅᐸᑦᑐᑎᒍ. 
 
ᐃᐳᕈᖑᑎᓪᓗᒍ, ᑲᑎᒪᔭᖅᑐᓕᕋᐃᒐᑦᑕ, ᓄᓇᒋᔭᓐᓂ ᐊᑲᐅᖏᓕᐅᕈᑎᑕᖃᓚᐅᕐᒪᑦ ᓄᓇᖃᑦᑎᐅᔪᑦ 
ᐃᒥᖃᕈᓐᓃᖅᑐᑎᒃ ᐅᓪᓗᓂᒃ ᐱᖓᓱᓂᑦ ᓄᓇᓯᐅᑎᖓ ᓱᕋᒃᓯᒪᓚᐅᕐᒪᑦ. ᖃᐅᔨᒪᔪᒃᓴᐅᔪᓯ ᐃᒥᖃᒡᒐᖅᑐᖃᑦᑎᓪᓗᒍ 
ᓄᓇᖃᑦᑎᐅᓪᓗᖓ ᑕᐃᑲᓂ ᐅᐊᓴᕈᓐᓇᖃᑦᑕᓚᐅᕈᓐᓃᖅᑐᒍᑦ, ᐃᒥᕐᓗᑕᓗ. ᑕᐃᒪᐃᑦᑎᓪᓗᒍ, ᐃᓚᖏᑦ 
ᓄᓇᖃᑦᑎᐅᔪᑦ ᓂᓚᑦᑕᕆᐊᖃᓕᓚᐅᖅᑐᑦ ᐃᒥᕆᓂᐊᖅᑕᒥᓂᒃ. 

ᓄᓇᓯᐅᑏᑦᓄᓇᓯᐅᑏᑦ ᐱᑐᖃᕈᕐᓯᒪᓕᕐᒪᑕ, ᑕᒪᒃᑯᐊ ᐊᑲᐅᓐᖏᓕᐅᕈᑕᐅᓕᕐᒪᑕ ᓴᓇᔭᐅᓐᖏᓐᓇᕆᐊᖃᖅᑐᑎᒃ 
ᐱᐅᔪᒐᔭᖅᑐᓂᓪᓗ ᑮᓇᐅᔭᖃᖅᑎᑕᐅᓗᓂ ᑕᒪᒃᑯᓄᖓ ᓴᓇᒋᐊᕈᑎᒃᓴᐅᔪᓐᓇᖅᑐᓂ ᓄᓇᓯᐅᑎᓄᑦ. ᑕᒪᒃᑯᓄᖓ 
ᐃᒥᕐᒧ ᒥᓪᓗᐊᕈᑎᐅᔪᓄᑦ, ᑕᒪᓐᓇ ᐊᑲᐅᓐᖏᐅᓕᐅᕈᑕᐅᖃᑦᑕᕐᓯᒪᒻᒪᑦ ᖃᐅᔨᒪᓪᓗᓯᐅᒃ ᐊᑲᐅᓐᖏᓕᐅᕈᑎᖃᕐᓯᒪᒐᑦᑕ 
ᐃᒥᕐᒧᑦ ᒥᓪᓗᐊᕈᒧᑦ. 
 
ᒪᓕᒐᓕᐅᖅᑎᒋᓚᐅᖅᑕᕗᑦ, ᑖᓄᑦ ᕼᐊᕕᐅᔭᖅ, ᐅᖃᖃᑦᑕᓚᐅᕐᓯᒪᒻᒥᔪᖅ. ᖃᐅᔨᒪᓪᓗᑕ, ᑕᐃᓐᓇ ᐃᒥᕐᒧᑦ 
ᒥᓪᓗᐊᕈᑕᐅᔪᖅ ᓴᓇᔭᐅᓯᒪᐃᓐᓇᕆᐊᖃᕐᒪᑦ. ᖃᐅᔨᒪᓪᓗᑕᓗ ᑕᒪᒃᑯᐊ ᐃᒥᖅᑕᐅᖅᑕᐅᖏᓐᓇᕆᐊᖃᖅᑐᑦ ᐃᓄᐃᑦ 
ᐊᑐᖃᑦᑕᕆᐊᖃᕐᓂᖏᓐᓄᑦ ᐅᐊᓴᐅᑎᒃᓴᓄᑦ ᐊᒻᒪᓗ ᐃᒥᖅᑕᐅᖃᑦᑕᕐᓂᐊᖅᑐᓄᑦ. ᑭᓱᑐᐃᓐᓇᕐᒧᑦ. 
 
ᐊᒻᒪ ᓱᓕ, ᐊᐅᔭᒃᑯᑦ ᐊᑐᕆᐊᖑᔪᑦ ᐊᒃᓱᐊᓗᒃ ᐳᔪᕈᔪᕈᖃᑦᑕᕐᒪᑕ ᑕᒪᓐᓇ ᐃᓄᓐᓄᑦ ᐊᒃᑕᕐᓇᖅᑐᓂ ᐅᐱᓐᓇᕋᓂ 
ᑕᒪᒃᑯᐊ ᓂᐅᖅᑕᐅᕙᒃᑐᑦ ᐳᔪᕈᔪᐊᓗᐃᑦ ᐃᓗᒻᒧᑦ ᐃᓄᓐᓄᑦ ᐊᒃᑕᕐᓇᖅᑐᓂᓪᓗ, ᐱᓗᐊᖅᑐᒥᒃ ᑕᒪᒃᑯᓄᖓ 
ᐃᓐᓇᑐᖃᐅᓂᕐᓴᐅᔪᓄᑦ. 
 
ᑕᐃᒪᓕᖃᐃ ᖁᕐᓗᖅᑐᒥ ᑕᒪᓐᓇ ᐋᖅᑭᒍᓐᓇᖅᐱᑎᒍᑦ. ᐅᖃᐅᓯᖃᕈᒪᔪᖓ ᐃᓱᒫᓗᒋᔭᕐᓂᒃ ᑕᒪᒃᓱᒥᖓ. 
ᐊᒥᐊᓱᓗᒻᒪᑕ ᐃᓱᒪᓗᒋᔭᐅᔪᑦ ᓄᓇᓕᐅᔪᓂᒃ ᖁᕐᓗᖅᑐᒥ ᐊᒻᒪᓗ ᖁᕕᐊᓱᒃᐳᖓ ᑕᒪᒃᑯᓂᖓ ᓈᓚᒍᓐᓇᕋᑦᓯ. 
ᐅᐊᑦᑎᐊᕈ ᐊᐱᕐᓱᕐᓂᐊᖅᐳᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᑎᓕᐅᕐᓯᒪᔪᖃᕈᓐᓃᖅᑐᖓ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᓗᒍᑎᖃᕐᒥᔪᖓ ᑲᖏᖅᖠᓂᕐᒧᑦ ᖁᔭᒋᔪᒪᓪᓗᒍᓗ ᒪᐃᔭᐅᔪᖅ ᐊᒻᒪ 
ᐊᓪᓚᑦᑎᐅᔪᖅ. 
 
ᐊᐱᕐᓱᕐᓂᐊᕋᒪ ᐊᒥᓱᓂᒃ ᐊᐱᖅᑯᑕᐅᔪᓂᒃ ᐃᒪᐃᑦᑐᓄᑦ ᓱᓇᒃᑯᑖᓄᑦ, ᐱᓗᐊᖅᑐᒥ ᑭᓈᓗᓕᕆᓂᕐᒧᑦ, ᑕᒪᒃᑯᐊ 
ᐋᖅᑭᒃᑕᐅᔭᕆᐊᖃᕐᒪᑕ. ᒫᓐᓇᐅᔪᖅ ᐊᑕᐅᓯᕐᒥᒃ ᐱᓕᕆᕕᖃᖅᑐᒍ, ᐊᑕᐅᓯᖅ ᐊᖓᔪᖅᑳᖑᔪᖅ ᑲᒪᓂᐊᖅᑐᖅ. 
 
ᑲᖏᖅᖠᓂᕐᒥ ᑕᐃᒃᑯᐊ ᓄᓇᓕᓐᓂ ᐱᔨᑦᑎᕈᑕᐅᔪᑦ ᑮᓇᐅᔭᓕᐅᖅᐸᒻᒪᑕ ᐃᒥᕐᒧᑦ ᓱᓪᓗᓕᒃᑰᖅᑐᓂᒃ 
ᓴᓇᔪᓕᕆᔨᒃᑯᓐᓂᑦ. ᓴᓇᔪᓕᕆᔨᒃᑯᑦ ᑲᒪᒋᔭᖃᕐᒪᑕ ᑕᒪᒃᓱᒥᖓ ᑮᓇᐅᔭᓕᐅᕈᑎᒋᕙᒃᑐᓂᔾᔪᓪᓗ, ᑕᒪᓐᓇ 
ᐃᓱᒪᓗᒍᑎᒋᒐᒃᑯᑦ ᒪᑐᕙᓪᓕᐊᓂᐊᖅᑎᓪᓗᑕ. 
 
ᐃᓱᒪᒐᒪ ᓄᓇᓕᐅᔪᑦ ᐸᕐᓇᒃᐸᓪᓕᐊᒋᐊᖃᓕᖅᓗᑐᑦ. ᐆᒃᑐᑎᒋᓗᒍ, ᑕᐃᒪᐃᓐᓇᓪᓚᕆᐅᓚᐅᕐᒪᑦ ᓴᓇᔪᓕᕆᔨᒃᑯᑦ 
ᑲᒪᒋᔭᖃᖅᑎᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓂᑦ ᐅᕙᓂ ᐃᖃᓗᓐᓂ. ᑖᒃᓯᔭᕐᕕᐅᔪᓐᓇᕐᒪᑦ. ᑲᖏᖅᖠᓂᕐᒥ 
ᒪᕐᕈᓗᐊᑕᐅᔪᓐᓂᒃ ᑮᓇᐅᔭᓕᐅᕈᑎᖃᕋᑦᑕ ᐃᒥᕐᒧᑦ ᑭᓈᓗᒻᒧ ᐊᒻᒪᓗ ᓱᓪᓗᓕᒻᒧᑦ ᐃᒪᖃᐅᑎᐅᔪᓄᑦ ᑲᒪᒋᔭᐅᓪᓗᓂ 
ᓴᓇᔪᓕᕆᔨᒃᑯᓐᓄᑦ ᑲᒪᒋᔭᐅᖃᑦᑕᓚᐅᕐᓯᒪᔪᖅ ᒐᕙᒪᒃᑯᑦ ᐱᓕᕆᕕᖏᓐᓂᒃ. 
 
ᐃᓱᒪᒐᒪ ᑕᒪᓐᓇ ᐅᖃᐅᓯᕆᑐᐃᓐᓇᕈᒪᖏᑦᑐᖓ ᐊᑲᕐᓴᖏᓐᓂᑐᐃᓐᓇᐅᖏᒻᒪᑦ, ᐅᖅᓱᐊᓗᓕᕆᓂᐅᔪᖅ 
ᑭᖑᕙᕆᐊᖅᑕᐅᓯᒪᓪᓗᓂ ᒫᓐᓇ ᐅᖃᐅᓯᕆᓂᐊᖅᑕᕗᑦ ᐱᔭᕇᓚᐅᙱᓇᑦᑎᒍ ᑖᓐᓇ ᑲᑎᒪᔨᕋᓛᖑᓪᓗᑕ. 
ᑲᑎᒪᔨᑐᐃᓐᓇᐅᓪᓗᖓ ᐅᖅᓱᐊᓗᓕᕆᔨᐅᔪᑦ ᑲᖏᖅᖠᓂᕐᒥ. ᑕᐃᑲᙵᑦ ᓅᒍᒪᙱᒻᒪᑕ. ᖁᓕᐅᓗᐊᕐᒪᑕ 
ᐃᖅᑲᓇᐃᔭᖅᑏᑦ ᐅᖅᓱᐊᓗᓕᕆᔨᒃᑯᓐᓄᑦ. ᖃᐅᔨᒪᕗᖓ ᖃᒪᓂᖅᑐᐊᕐᒥ ᒐᕙᒪᒃᑯᓐᓄᑦ ᐃᖅᑲᓇᐃᔮᓂᑦ 
ᓄᑦᑎᕐᕕᐅᓯᒪᒻᒪᑕ ᐊᒻᒪᓗ ᐊᐱᖅᑯᑎᖃᖅᑐᖓ… 

ᑮᓇᐅᔭᖃᙱᓗᐊᕐᓂᕐᒧᑦ ᐅᖅᓱᐊᓗᓕᕆᓂᕐᒧᑦ ᐊᐅᓚᓂᖃᑦᑎᐊᓚᐅᕐᒪᑦ. ᑲᐃᕙᑐᐃᓐᓇᓚᐅᕐᒪᑦ. ᒫᓐᓇᓕ 
ᓄᑦᑎᕐᓂᐊᕋᑦᑕ ᑯᐊᐳᕋᐃᓴᓪᓗᐊᑕᐅᔪᓄᑦ ᑮᓇᐅᔭᓕᐅᕆᐊᖃᕐᒪᑕ, ᐱᓪᓗᒍ ᐊᑐᖅᑐᐊᖏᓐᓇᕆᐊᖃᙱᒃᑲᓗᐊᕋᑦᑕ. 
ᖃᓄᖅ ᐅᑎᖅᑎᑦᑎᓂᐊᖅᐱᑕ ᑖᒃᑯᓂᖓ ᑮᓇᐅᔭᓂᒃ. ᐊᑭᑦᑐᕆᐊᖅᑎᑦᑎᒋᐊᖃᕐᒪᑕ ᑕᐃᒫᒃ ᑭᓯᐊᓂ 
ᑮᓇᐅᔭᓕᐅᕈᓐᓇᕐᓂᐊᕋᑦᑕ. ᑐᑭᓯᓯᒪᔭᒃᑯᑦ ᐅᕙᖓ ᑕᒪᑐᒧᖓ. 
 
ᐱᓕᕆᔨᐅᓂᐊᕋᔅᓯ ᑕᒪᑐᒥᖓ ᐊᕐᕌᒍᒃᑲᓂᕐᒧᑦ. ᕿᒥᕐᕈᔭᐅᒋᐊᖃᖅᑐᒋᒐᒃᑯ $500-ᑕᐅᓴᐅᓂᐊᕐᒪᑕ. 
ᐃᓚᓕᐅᔾᔭᐅᓯᒪᓚᐅᕐᒪᑦᑕᐅᖅ ᑲᑎᒪᔨᕋᓛᑦ ᐅᓂᒃᑳᓕᐊᖏᓐᓂᑦ. ᑕᒪᓐᓇ ᑕᑯᒋᐊᑦᑕᐅᑎᒋᒋᐊᖃᖅᑰᕋᑦᑎᒍ 
ᒫᓐᓇᑦᑕᐅᑎᒋ ᐱᓪᓗᒍ ᑯᐊᐳᕋᐃᓴᓪᓗᐊᑕᐃᑦ ᑮᓇᐅᔭᓕᐅᖅᐸᒻᒪᑕ. ᖃᐅᔨᒪᒐᒪ ᓂᐅᕕᐊᔅᓴᖃᕐᓂᐊᕐᒪᑕ 
ᐃᑯᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᓐᓂᑦ. ᑕᓪᓕᒪᐅᓪᓗᑎᒃ ᐊᖓᔪᖅᑳᑦ ᐊᔾᔨᒌᙱᑑᑎᓂᑦ ᐊᓪᓚᕝᕕᓐᓂᑦ 
ᐊᖓᔪᖅᑳᖃᕐᕕᓐᓂᑦ. ᖃᐅᔨᒪᑦᑎᐊᕆᐊᖃᕐᓂᐊᕋᑦᑕ. ᖃᓄᐃᒃᑲᔭᙱᓛᖅ ᐊᖏᕈᑎᖃᕆᐊᖓ $500-ᑕᐅᓴᓂᒃ.  
 
ᑕᒪᔾᔭᑐᐊᑲᐃᓐᓇᐃᑦ ᐅᖃᐅᓯᔅᓴᒃᑲ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᑎᖅᑕᖃᕈᓐᓃᕐᒪᑦ ᐅᖃᕈᒪᓯᒪᔪᓂᑦ. ᑲᔪᓯᓂᐊᖅᐳᒍᑦ ᒪᑉᐱᖅᑐᒐᖅ ᔪ-
5-ᒧᑦ, ᔪ-5. ᐊᐱᖅᑯᑎᔅᓴᖅᑕᖃᖅᐹ ᔪ-5-ᒧᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒋᖅᑲᐅᒻᒥᒐᒃᑭᑦ ᑖᒃᑯᐊ ᐋᖅᑭᓱᖅᑕᐅᒃᑲᓂᖅᑐᑦ 
ᐊᖓᔪᖅᑳᖃᕐᕕᒻᒥᑦ. ᖃᓄᐃᓕᖓᓂᐊᖅᐸᑦ ᑕᐃᔭᐅᓂᖏᑦ, ᓯᕗᓪᓕᖅᐹᒥᑦ. ᑕᒪᔾᔭ ᐊᐱᖅᑯᑎᒐ ᓯᕗᓪᓕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐳᐃᒍᖅᑲᐅᒐᒃᑯ ᐊᐃᑉᐸᖓ ᐊᖓᔪᖅᑳᑉ 
ᑐᖏᓕᐊᑕ ᐃᑲᔪᖅᑎᖓ, ᓵᓐ ᒫᓕ. ᐱᓕᕆᐊᖃᒃᑲᓂᕐᓂᐊᖅᐳᖓ ᐱᔨᑦᓯᕐᓂᐅᔪᓂᑦ, ᐊᓯᐊᓂᑦ ᐊᖓᔪᖅᑳᑉ 
ᑐᖏᓕᐊᑕ ᐃᑲᔪᖅᑎᖃᕋᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᑰᓖ ᐊᐱᖅᑯᑎᔅᓴᖃᒃᑲᓂᖅᐲᑦ ᒪᑉᐱᖅᑐᒐᖅ ᔪ-5-ᒧᑦ. 
ᐊᐱᖅᑯᑎᔅᓴᖅᑕᖃᒃᑲᓂᙱᑉᐸᑦ. (ᑐᓵᔨ ᓄᖅᑲᖅᐳᖅ) ᐊᒡᒍᖅᓯᒪᔪᑦ ᓇᐃᓈᖅᓯᒪᔪᑦ. ᑐᑭᒧᐊᖅᑏᑦ. ᑲᑎᑦᑐᒋᑦ 
ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ $8,176-ᑕᐅᓴᓐ. ᐊᖏᖅᐱᓰ? 
 
ᐃᓚᖏᑦ ᑲᑎᒪᔩ: ᐊᖏᖅᑐᑦ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ):ᐃᖏᕐᕋᓕᕐᒥᑕ ᔪ-7-ᒧᑦ, ᒪᒥᐊᓇᖅ ᔪ-6, ᔪ-8, ᔪ-9, ᐊᒻᒪ ᔪ-10. ᐊᐱᖅᑯᑎᑦᓴᐃᑦ? 
ᓄᓇᓕᓐᓂᒃ ᐃᑲᔪᖅᑐᕐᓂᖅ. ᐊᓚᕋᓚᒃ.  
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐅᕙᓂ ᓄᓇᓕᓐᓂᒃ ᐃᑲᔪᖅᑐᓂᕐᓂ ᐊᐱᖅᑯᑎᑦᓴᐊᖅᑐᖓ 
ᒪᑉᐱᖅᑐᒐᕐᒥ ᔪ-7-ᒥ, ᐅᕗᙵᖓᔪᖅ, ᑐᐊᕕᕐᓇᑐᖅᓯᐅᑎᓂᒃ ᑮᓇᐅᔭᖅᑑᑎᑕᖃᖅᐸᓚᐅᖅᓯᒪᔪᖅ ᕼᐊᒻᓚᑦᓅᖓᔪᓂᒃ. 
ᐱᑕᖃᔪᒻᒥᔪᖅ ᐊᑕᐅᓯᕐᒥᒃ ᐊᕐᕌᓂ ᐊᒻᒪᓗ ᐲᖅᑕᐅᓂᖅᓱᓂ ᐃᓘᓐᓇᓂ ᑮᓇᐅᔭᓂ ᐊᑐᖅᑐᑦᓴᓂ, ᑭᓯᐊᓂ 
ᓱᓕᔪᖅᓴᕋᒪ ᑐᐊᕕᕐᓇᑐᖅᓯᐅᑎᓂᒃ ᑮᓇᐅᔭᖅᑑᑎᑦᓴᖅᑕᖃᕆᐊᖃᕆᐊᖓ ᓴᓂᕐᕙᖅᑕᐅᓯᒪᓗᓄᑎᒃ ᕼᐊᒻᓚᑦᓄᑦ 
ᑐᕌᖅᑐᓂᒃ ᐅᖃᐅᑎᒍᒪᒻᒥᑦᓱᒍᓗ ᐱᓕᕆᕖᑦ ᐊᑦᓱᐊᓗᒃ ᐃᓱᒪᒋᔭᐅᖁᑦᓱᒍ ᐱᑕᑦᓰᖃᓐᓂᕐᓂᖅ ᑕᐃᒪᐃᑦᑐᓂᒃ 
ᑮᓇᐅᔭᖅᑑᑎᓂᒃ. ᐊᒻᒪᓗ ᐱᔾᔪᑎᒋᑦᓱᒍ ᓂᕆᐅᓇᙱᑦᑐᓂᒃ ᐊᑭᓕᖅᑐᐃᒋᐊᖃᖃᑦᑕᕐᓃᑦ, ᐊᒻᒪᓗ ᐃᓱᒪᔪᖓ ᐅᕙᓂ 
ᐊᒡᒋᖅᑐᒥ ᐊᕐᕌᒍᒥ ᓱᖅᑯᐃᒪᒋᐊᖃᕋᑦᑕ ᑮᓇᐅᔭᖅᑑᑎᑦᓴᓂᒃ ᐱᑕᖃᕋᓗᐊᕆᐊᖓ ᓇᖏᐊᕐᔭᐃᒃᑯᑎᑦᓴᓂᓄᑦ 
ᐊᑦᑕᓇᑦᑕᐃᓕᓂᕐᒧᑦ ᑐᕌᖓᔪᓂᒃ. 

ᐃᒪᐃᒐᔪᑦᓱᓂᓗ, ᑕᑯᖃᑦᑕᓕᕐᒥᒐᑦᑕ ᓱᕈᓐᓇᖅᑐᓂᒃ ᐃᓪᓗᑦᓴᓃᑦᑐᓂᒃ, ᐅᕝᕙᓗ ᓄᓇᓂ ᐃᓪᓗᓕᐅᕐᕕᐅᒍᒪᔪᓂ. 
ᑕᑯᒐᔪᑦᑐᒍ ᓱᕈᓐᓇᖅᑐᓂᒃ ᐃᓪᓗᓕᐊᑦᓴᓂ, ᐅᕝᕙᓗ ᑯᕕᓂᑯᓂᒃ ᐅᖅᓱᐊᓗᒥᓂᕐᓂᒃ, ᐃᓪᓗᓕᐅᕐᕕᐅᒍᒫᕐᓂᐊᖅᑐᓂ. 
ᑕᐃᒪ ᑕᐃᒪᐃᓕᕋᐃᒻᒪᑦ, ᕼᐊᒻᓚᐃᑦ ᑐᐊᕕᕐᓇᑐᐃᖅᓯᐅᑎᓂᒃ ᑮᓇᐅᔭᖃᕆᐊᖃᓕᖅᐸᑦᑐᑦ ᐊᒻᒪᓗ 
ᐊᑐᕆᐊᖃᓕᖅᐸᑦᓱᑎᒃ ᓇᒻᒥᓂᖅ ᓴᓇᕐᕈᑎᒥᓐᓂᒃ ᖃᐅᔨᓴᖅᑕᐅᑎᑦᓱᓂᒃᑯ ᐊᒻᒪᓗ ᓴᓗᒻᒪᖅᓴᖅᓱᒍ ᐃᓪᓗᓕᕕᑦᓴᖅ 
ᓄᓇ. 
 
ᒥᓂᔅᑕᐅᑉ ᐅᖃᐅᑎᒍᓐᓇᖅᐹᑎᒍᑦ ᑐᐊᕕᕐᓇᑐᖅᓯᐅᑎᓂᒃ ᑮᓇᐅᔭᖅᑕᖃᕐᒪᖔᖅ ᐊᑐᐃᓐᓇᕐᓂᒃ ᐱᔭᑦᓴᓂᒃ, ᐅᕝᕙᓗ 
ᓂᕆᐅᓇᙱᑐᖅᓯᐅᑎᓂᒃ ᑮᓇᐅᔭᖅᑑᑎᑦᓴᑕᖃᖅᑲ ᕼᐊᒻᓚᐃᑦ ᐱᔪᓐᓇᕋᔭᖅᑕᖏᓐᓂᒃ ᑕᐃᒪᐃᑦᑐᐊᑦ 
ᐃᖅᑲᓇᐃᔭᖅᑕᐅᒋᐊᖃᓕᖅᐸᑕ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐊᖓᔪᖅᑳ ᐲᑕ ᕿᓚᕝᕙᒃ. 
 
ᐊᖓᔪᖅᑳ ᐲᑕ ᕿᓚᕝᕙᒃ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐱᑕᖃᖅᐸᓚᐅᖅᓯᒪᔪᖅ $130,000-ᓂᒃ 
ᐊᕐᕌᖑᖏᓐᓂ 2003-2004. 2004-2005-ᒥ ᖀᓇᐅᔭᖅᑕᖃᔾᔮᒍᓐᓃᖅᑐᖅ. ᐱᑕᐃᕈᑦᑎᓚᐅᓐᓯᒪᙱᑕᕗᑦ ᑕᐃᒃᑯᐊ 
ᑮᓇᐅᔭᐃᑦ ᐊᑐᐃᓐᓇᐅᑎᑕᐅᓯᒪᔪᑦ ᕼᐊᒻᓚᑦᓄᑦ, ᐊᒻᒪᓗ ᐊᑐᖅᑕᐅᒐᔪᑉᐸᔪᑦᓱᑎᒃ ᐊᓯᖏᓐᓄᑦ. ᕇᖅᓯᒪᓕᖅᑕᕗᓐᓂ 
ᑮᓇᐅᔭᓂ ᐊᑐᖅᑐᑦᓴᓂ, ᐊᒥᓱᙳᕆᐊᖅᓯᒪᔭᕗᑦ ᑮᓇᐅᔭᐃᑦ ᐊᑐᐃᓐᓇᐅᑎᑕᐃᑦ ᕼᖓᒻᓚᑦᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪᐃᑉᐸᑦ, ᑐᓴᖅᑎᓯᒪᕕᒌᑦ ᑮᓇᐅᔭᓂᒃ ᐊᑐᐃᓐᓇᖅᑕᖃᕆᐊᖓ 
ᑐᐊᕕᕐᓇᑐᖅᓯᐅᑎᓂᒃ. ᐃᓚᒋᐊᕆᓛᕐᓂᐊᖅᑮᑦ ᑮᓇᐅᔭᒃᑲᓂᕐᓂᒃ ᕼᐊᒻᓚᑦᓄᑦ ᐊᑭᓖᒋᐊᖃᓕᕐᐸᑕ 
ᑕᐃᒪᐃᑦᑐᓅᖓᔪᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᒃ (ᑐᓵᔨᒃᑯᑦ): ᐱᑕᐃᕈᑦᑐᑦ ᑕᐃᒃᑯᐊ ᑮᓇᐅᔭᐃᑦ ᐊᒻᒪᓗ ᐆᑦᑑᑎᖃᕈᓐᓇᖅᑐᖓ 
ᑐᐊᕕᕐᓇᖅᑐᖅᓯᐅᑎᐅᓯᒪᔪᓂᒃ ᐊᒻᒪᓗ ᓂᕆᐅᓇᙱᑦᑐᓂᒃ ᐊᑭᓕᕆᐊᖃᓕᖅᑐᑲᖅᑎᓪᓗᒍ, ᐱᓕᕆᐊᖑᒋᐊᖃᓕᖅᑐᑦ 
ᓄᓇᓕᓕᓐᓂ ᐊᓪᓚᕝᕕᓐᓂ. ᓱᓕ, ᓄᓇᓕᓕᓐᓂ ᐊᓪᓚᕝᕕᖏᓐᓂ. ᑮᓇᐅᔭᓂᒃ ᓴᓂᕐᕙᖅᓯᒪᔪᖃᖅᑐᖅ 
ᑕᒪᒃᑯᓄᙵᖓᔪᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᓇᑦᓯᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᖅᑐᖓ ᐊᑖᓂ J-7, ᐃᓐᓇᑐᖃᐅᔪᓄᑦ ᑎᒥᒥᒍᑦ 
ᐊᔪᕈᑎᖃᖅᑐᓄᑦ ᑮᓇᐅᔭᖃᖅᑎᑕᐅᓂᖏᓐᓄᑦ. ᓴᓪᓕᓂ, ᐊᑕᐅᓯᐅᓐᖏᑦᑐᒥᒃ ᐃᓐᓇᑐᖃᐅᔪᒥ ᑖᒃᓯᔭᖅᑐᖁᑎᖃᕋᑦᑕ, 
ᑕᐃᒃᑯᐊᓗ ᓇᒻᒥᓂᖃᖅᑐᑎᒃ. ᐃᓐᓇᒻᒪᕆᐅᓪᓗᑎᒃ ᑮᓇᐅᔭᓕᐅᓗᐊᕋᑎᒃ. ᐊᒃᓱᕈᖅᐸᒃᑐᑎᒃ ᐊᐅᓚᓂᖓᓄᑦ 
ᒪᑭᒪᐃᓐᓇᕈᑎᖏᓐᓄᑦ ᐃᓪᓗᖓᓄᑦ ᑖᒃᓯᔭᕐᓂᕐᒧᓪᓗ. ᖃᓄᕐᒪᑯᐊ ᐃᓐᓇᒻᒪᕆᐅᔪᑦ ᐱᔪᓐᓇᖅᐸᑦ ᑕᐃᒪᐃᑦᑐᓂᒃ 
ᑮᓇᐅᖑᔭᓂᒃ, ᑭᓱᒧᑦ ᐱᔾᔪᑎᖃᖅᑐᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑖᓂ ᐃᓐᓇᑐᖃᐅᔪᓄᑦ ᑎᒥᒥᒍᑦ 
ᐊᔪᕈᑎᖃᖅᑐᓄᑦ ᑮᓇᐅᔭᓄᑦ ᑖᒃᓯᔭᖅᑎᑦᑎᓂᐊᓚᐅᕐᓯᒪᔪᑦ ᐱᖁᑎᒋᔭᐅᔪᓄᑦ ᐃᖃᓗᒻᒥᐅᑕᐅᔪᓄᑦ, ᑭᓯᐊᓂᓕ 
ᑕᒪᒃᑯᐊ ᐃᖃᓗᐃᑦ ᓯᓚᑖᓂᕐᒥᐅᑕᐅᔪᑦ ᐱᔪᓐᓇᖅᑐᑦ ᑮᓇᐅᔭᐃᑦ ᑕᐃᒪᐃᑦᑐᓄᑦ ᐊᑐᕐᓂᐊᖅᑐᓂᒃ. ᖁᔭᓐᓇᒦᒃ. 
 



ᕿᑎᖅᑰ, ᒪᐃ 27, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

564

ᐃᒃᓯᕙᐅᑕᖅ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ ᑐᑭᓯᒋᐊᕈᓐᓇᖅᑎᒃᑲᕕᓐᖓ. ᑕᐃᒃᑯᐊ ᑐᓴᖅᑎᑦᑐᒫᖅᐸᒃᑲ ᐃᓄᑐᖃᐅᔪᑦ 
ᓄᓇᑦᑎᓐᓂ ᑮᓇᐅᔭᓂᒃ ᐊᑐᐃᓐᓇᖅᑕᖃᕐᓂᕋᐃᓗᖓ. ᖁᔭᓐᓇᒦ, ᑕᒪᐅᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᓇᑦᑎᖅ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᖅᑐᖓ ᑐᕌᖓᔪᓄᑦ ᐊᓚᕋᓚᒃ ᐅᖃᐅᓯᖏᓐᓄᑦ. 1972-
ᑐᐊᕕᕐᓇᖅᑐᒃᑰᓚᐅᕐᓯᒪᒐᑦᑕ ᑕᒫᓂ ᐊᕐᕌᒍᒥ ᑕᐃᒪᐃᑦᑐᓴᐃᓐᓇᕐᒥᒃ ᐊᑲᐅᓐᖏᓕᐅᕈᑎᖃᓚᐅᕐᒥᒐᑦᑕ. ᑕᐃᒪᓕ 
ᑕᒪᒃᑯᐊ ᕼᐊᒻᓚᒃᑯᑦ ᑲᑎᒪᔨᖏᑦ ᑮᓇᐅᔭᖅᑖᑲᓐᓂᕈᒪᓂᐊᖅᑐᑦ ᑐᐊᕕᕐᓇᖅᑐᓄᑦ ᑐᕌᖓᔪᓂᒃ. 
 
ᐅᑭᐅᖅ, ᑮᓇᐅᔭᓂᒃ ᓴᓂᕐᕙᐃᓯᒪᓇᑕ, ᑐᓴᕐᓯᒪᔭᒃᑯᓪᓗ, ᑮᓇᐅᔭᖅᑕᖃᑐᐃᓐᓇᕆᐊᖃᖅᑐᖅ ᑕᐃᒪᐃᑦᑐᓄᑦ. 
ᐊᐱᖅᑯᑎᒐ ᕼᐊᒻᓚᒃᑯᓐᓄᑦ ᖃᓄᖅ ᑕᒪᒃᑯᓂᖓ ᑐᐊᕕᕐᓇᖅᑐᕐᓯᐅᑎᓂᒃ ᐱᔪᓐᓇᕐᒪᖔᑕ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. 
 
ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᑦᑎᐊᕈᒃᑯ ᐊᐱᖅᑯᑎᖓ, ᑭᓯᐊᓂ 
ᑲᒪᒋᔭᖃᕈᓐᓇᖅᑐᒍ ᐊᑭᑐᔫᑎᓄᑦ ᐱᓕᕆᐊᓄᑦ, ᑕᐃᑯᖓ ᐊᑭᑐᔫᑎᓄᑦ ᐱᓕᕆᐊᓄᑦ ᑎᑭᒃᑯᑦᑕ. ᑕᐃᒃᑯᐊ 
ᐃᖅᑲᓇᐃᔭᖅᑎᒃᑲ ᑭᐅᖁᒍᕕᒋ, ᐊᑐᐃᓐᓇᐅᔪᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᐊᐱᖅᑯᑎᒐ ᑐᑭᓯᕙᓪᓚᐃᓐᖏᑕᐃᑦ. ᑕᒪᒃᑯᐊ ᕼᐊᒻᓚᒃᑯᑦ ᐱᔪᓐᓇᕋᔭᖅᐸᑦ ᑮᓇᐅᔭᒃᑲᓐᓂᐅᔪᓂᒃ 
ᑐᐊᕕᕐᓇᖅᑐᓄᑦ ᑐᕌᖓᔪᓂᒃ, ᐅᒃᑑᑎᒋᓗᒍ, ᐊᐳᑏᔭᐃᓂᕐᒧᑦ, ᐅᖃᐅᓯᖃᓐᖏᑦᑐᖓ ᐊᐳᑏᔭᐃᓂᕐᒧᑦ, 
ᐅᖃᐅᓯᖃᖅᑐᖓ ᐊᐳᑏᔭᐃᓂᕐᒧᑦ ᓄᓇᓕᐅᔪᑦ ᓯᓚᑖᓂᑦ. ᖃᐅᔨᒪᔪᖓ ᑕᒫᓂ ᐊᕐᕌᒍᒥ ᐊᐳᑎᓕᐊᓘᓚᐅᕐᒪᑦ, 
ᑕᒪᒃᑯᐊᓗ ᐊᑐᕆᐊᖑᔪᑦ ᐊᐳᑏᔭᖅᑕᐅᔭᕆᐊᖃᕐᒪᑕ ᐃᓯᕐᓴᖃᕐᓂᐊᖏᒻᒪᑦ ᑕᒪᒃᑯᓄᖓᓗ ᐃᓯᕐᓴᐅᔪᓄᑦ. ᕼᐊᒻᓚᒃᑯᑦ 
ᐃᓱᒪᓚᐅᕐᒪᑕ ᐱᔪᓐᓇᕐᒪᑕ ᐊᑐᐃᓐᓇᐅᔪᓂᒃ ᑮᓇᐅᔭᓂᒃ ᐊᐳᑏᔭᐃᓂᕐᒧᑦ ᐊᒻᒪᓗ ᐊᑐᕆᐊᖑᔪᑦ ᑲᒪᒋᔭᐅᓂᖏᓐᓄᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  ᖃᐅᔨᒃᑲᕈᒪᑐᐃᓐᓇᖅᐸᕋ ᑲᑎᒪᔨᐅᖃᑎᒐ 
ᐊᐳᑏᔭᐃᓂᕐᒧᑦ ᖃᓗᕋᕐᓂᕐᒧᑦ ᑮᓇᐅᔭᐃᑦ ᐊᑐᐃᓐᓇᐅᓪᓗᑎᒃ ᕼᐋᒻᓚᒃᑯᓐᓄᑦ. ᐅᖃᖃᑎᒌᓐᓂᐊᖅᐳᒍᑦ ᑕᒪᑐᒧᖓ 
ᓇᓗᓇᐃᖅᓱᖅᓯᒪᑦᑎᐊᕐᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᑰᓕ. 
 
ᑰᓕ (ᑐᓵᔨᒃᑯᑦ): ᐃᓱᒪᖅᑲᐅᙱᒃᑲᓗᐊᕋᒪ ᑕᒪᓐᓇ ᐱᒻᒪᕆᐅᓂᐊᖅᑐᒋᓪᓗᒍ. ᑭᓯᐊᓂ ᓄᓇᓕᓐᓂᑦ 
ᐃᑲᔪᖅᓱᕐᓂᕐᒨᖅᑎᓪᓗᑕ ᒪᑉᐱᖅᑐᒐᖅ ᔪ-5. ᐊᐱᖅᑯᑎᒐᓕ ᐱᔾᔪᑎᖃᖅᐳᖅ ᓄᓇᒥᑦ ᐊᑐᖃᑦᑕᕐᓂᕐᒧᑦ. 
ᑲᔪᓰᓐᓇᕆᐊᖃᕐᓂᐊᕐᒪᑕ ᐃᓕᓐᓂᐊᖅᑎᑦᑎᖃᑦᑕᕐᓂᖏᑦ ᐊᒻᒪᓗ ᐱᕙᓪᓕᐊᑎᑭᑦᑎᓂᕐᒧᑦ ᐊᑐᕋᔅᓴᓂᑦ ᓄᓇᓕᕆᔨᒧᑦ. 

ᐱᓕᕆᐊᖅᑕᖃᓚᐅᕐᒪᑦ ᐱᔭᕇᖅᑕᐅᔪᓐᓇᖏᑦᑐᒥᑦ ᐃᓪᓐᓗᓕᐅᕐᓂᕐᒧᑦ ᑕᓪᓕᒪᓂᑦ ᑲᑎᙵᔪᓂᑦ 
ᐃᓪᓗᓕᐊᖑᓚᐅᖅᑐᖅ ᓯᓚᑖᓐᓃᑦᑐᓂ ᐃᓪᓗᖃᕐᕖᑦ ᑭᓪᓕᖓᓂᑦ. ᓄᓇᓕᕆᔨ ᐋᖅᑭᔅᓱᐃᖃᑦᑕᕆᐊᖃᕐᒪᑦ 
ᓇᓴᐅᑎᓕᖅᓱᐃᓗᓂ ᒪᓕᑦᑐᒋᑦ ᐃᓪᓗᑖᕈᓐᓇᕈᑏᑦ ᑭᒃᑯᑐᐃᓐᓇᕐᓄᑦ ᐃᓪᓗᓕᐅᕐᓂᐊᖅᑐᓄᑦ ᓄᓇᖃᕐᕕᒻᒥᑦ. 
 
ᑕᒪᑐᒧᖓ ᐊᔪᕐᓇᙱᓛᖅ ᓄᓇᓕᕆᔨ ᐃᓕᓐᓂᐊᖅᑎᑕᐅᖏᓐᓇᖃᑦᑕᖅᐸᑕ. ᐱᔾᔪᑎᒋᓪᓗᒍ ᑕᒪᓐᓇ ᐅᖃᐅᓯᕆᕙᕋ 
ᓄᓇᓂᑦ ᐊᑐᖅᑐᐊᖅᑐᖃᖃᑦᑕᕐᒪᑦ ᑐᓂᔭᐅᕙᑦᑐᑎᒃ ᑲᒻᐸᓂᐅᔪᓄᑦ ᐱᓪᒍ ᑮᓇᐅᔭᖅᑖᖅᑎᑦᑎᖃᑦᑕᕐᒪᑕ 
ᑮᓇᐅᔭᒃᑯᕕᓐᓂᑦ. ᐊᒻᒪᓗ ᓄᓇᓕᕆᔩᑦ ᖃᐅᔨᒪᒻᒪᑕ ᐱᓕᕆᐊᖃᕆᐊᖓ ᑎᑎᖅᑲᓂᒃ, ᐱᖁᑎᓂᒃ ᑐᓂᔭᐅᔪᓂᑦ, 
ᐊᓯᖏᓐᓂᓪᓗ. 
 
ᐃᓕᓐᓂᐊᖅᑎᑕᐅᖏᓐᓇᖃᑦᑕᕆᐊᖃᖅᑐᒋᕙᒃᑲ ᓄᓇᓕᕆᔩᑦ ᐱᓪᓗᒍ ᐱᔾᔪᑎᖃᑐᐃᓐᓇᖏᒻᒪᑕ ᓄᓇᓂᑦ 
ᐊᑐᖅᑕᐅᔪᓂᑦ, ᐱᔾᔪᑎᖃᕐᒥᒻᒪᑕ ᑮᓇᐅᔭᒃᑯᕕᓐᓂᑦ, ᐊᓯᓕᒫᖏᓐᓂᓪᓗ. ᐃᓗᒃᑲᕐᒥᑦ ᑕᑯᒋᐊᕆᐊᖃᖅᑰᕋᑦᑕ 
ᐃᓕᓐᓂᐊᖅᑎᑦᑎᓂᕐᒧᑦ ᓄᓇᓕᕆᔨᓂᑦ. ᖃᓄᑐᐃᓐᓇᖅ ᐸᕐᓇᐅᑎᖃᖅᐱᓰ ᑕᒪᑐᒧᖓ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. 2-ᒥᓂᔅᓯᖃᖅᐳᑎᑦ ᑭᐅᔾᔪᑎᓐᓄᑦ ᐊᐱᖅᑯᑎᖓᓄᑦ. ᐊᖓᔪᖅᑳᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᖅᑲᐅᒐᒪ ᕼᐋᒻᓚᒃᑯᑦ 
ᐃᓕᓐᓂᐊᖅᑎᑦᑎᔩᑦ ᑲᑐᔾᔨᖃᑎᒌᖏᓐᓂᑦ, ᖁᕕᐊᑉᐳᖓᓗ ᓇᓗᓇᐃᖅᓯᒋᐊᖓ ᐃᓕᓐᓂᐊᖅᑎᑦᑎᓛᕐᒪᑕ, 
ᑲᔪᓰᓐᓇᕐᓂᐊᖅᑐᓂᓗ. 
 
ᐃᓱᒫᓘᑎᐅᖃᑦᑕᖅᑐᑦ ᐱᓕᕆᐊᕆᔭᐃᓐᓇᐸᓗᒋᓯᒪᕙᕗᑦ ᐃᓕᓐᓂᐊᖅᑎᑦᑎᓂᕐᒧᑦ ᕼᐋᒻᓚᒃᑯᓐᓄᑦ 
ᐃᖅᑲᓇᐃᔭᖅᑎᐅᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᖁᔭᓐᓇᒦᕈᒪᕙᒃᑲᓗ ᐃᖅᑲᓇᐃᔭᖅᑎᑎᑦ. ᒫᓐᓇᐅᔪᖅ 
ᓄᖅᑲᕆᐊᕈᒪᓕᕋᒪ. ᖁᔭᓐᓇᒦᒃ, ᐊᖓᔪᖅᑳᖅ ᐊᒻᒪᓗ ᐃᖅᑲᓇᐃᔭᖅᑎᑎᑦ. 
 
ᑲᑎᒪᔨᕋᓛᑦ ᓄᖅᑲᑲᐃᓐᓇᓚᐅᖅᑐᑦ 17:54-ᒥᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᓈᓴᐅᑎᓕᒃ 21. ᐅᓂᒃᑳᖏᑦ ᑲᑎᒪᑐᐃᓐᓇᖅᑐᑦ. ᐋᕆᐊᒃ. 
 

ᓈᓴᐅᑎᓕᒃ 21: ᐅᓂᒃᑳᖏᑦ ᑲᑎᒪᑐᐃᓐᓇᖅᑐᑦ 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑎ, ᐅᖃᖅᑎ, ᑲᑎᒪᔨᕋᓛᖁᑎᑎᑦ ᐃᓱᒪᒃᓴᕐᓯᐅᓯᒪᔪᑦ ᐱᖁᔭᒃᓴᖅ 2 ᐊᒻᒪ ᑮᓇᐅᔭᓄᑦ 
ᐊᑐᖅᑐᒃᓴᐅᔪᑦ ᓄᖅᑲᕆᐊᕈᒪᓕᖅᑐᑎᒃ. ᐊᒻᒪ, ᐅᖃᖅᑎ, ᐱᒋᐊᖅᑎᑦᑎᕗᖓ ᐅᓂᒃᑳᖏᑦ ᑲᑎᒪᑐᐃᓐᓇᖅᑐᑦ 
ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᒋᐊᖅᑎᑦᑎᓯᒪᔪᖃᕐᒪ. ᐊᐃᒃᐲᔪᖅ. ᓯᕗᓕᖅᑎ. ᐱᒋᐊᖅᑎᑕᐅᔪᖅ ᓈᒻᒪᒃᑐᖅ. ᓇᒻᒪᒃᓴᖅᑐᑦ? 
ᓇᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. 
 
ᑲᑎᒪᔾᔪᑎᒃᓴᐃᑦ. ᓈᓴᐅᑎᓕᒃ 22. ᓈᓴᐅᑎᓕᒃ 23. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ. ᑲᑎᒪᔾᔪᑎᒃᓴᑦ ᑕᓪᓕᒥᕐᒧᑦ ᒪᐃ 28. 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᔭᒃᑐᕈᑎᒃᓴᐃᑦ ᐅᓂᒃᑳᖓᓄᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 2 

21. ᑲᑎᒪᔨᕋᓛ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᓂᖅ ᓄᖅᑲᖅᑐᖅ ᑎᑭᓐᓇᓱᐊᕐᓂᖓᓂ ᒪᐃ 28, 2004 10:00 ᐅᓪᓛᒃᑯᑦ. 
 
ᐃᖅᓱᒃᑎ 

>>ᑲᑎᒪᓂᖅ ᓄᖅᑲᖅᑐᖅ 17:57ᒥ.



 

 

 


